
مقدمہ قرآن مجید


  سیدا لعلماءعلامہ علی نقی ؒ


  ترتیبِ نو مجاہد حسین حُر


  گرافکس قلب علی سیال


  ناشر معراج کمپنی لاہور

ملنے کا پتہ



  معراج کمپنی


  LG-3 بیسمنٹ میاں مارکیٹ غزنی سٹریٹ اُردو بازار لاہور۔


  



عرضِ ناشر


مکرمی و محترمی____________السلام علیکم ورحمۃ اللہ


’’معراج کمپنی‘‘دینی کتب کی اشاعت کے حوالہ سے ایک جانا پہچانا ادارہ ہے۔ادارہ عرصہ دراز سے دینی کتب کی اشاعت میں اپنی خدمات انجام دے رہاہے۔ادارے کا مطمع نظر عوام تک بہتر اور سستے ترین انداز میں کتب کی ترسیل ہے۔اللہ تعالیٰ ادارہ ھذا کو اس عظیم کا م کی انجام دہی کیلئے بھر پور وسائل عطافرمائے۔


زیرِ نظرکتاب ’’ مقدمۂ قرآن ‘‘سیدا لعلماءعلامہ علی نقی ؒ ؒ کی سعی ٔ جمیل کا نتیجہ ہے۔قبلہ مذکور کی تفسیر فصل الخطاب میں سے مقدمۂ قرآن کو الگ کرکے کتابی شکل دےدی گئی ہے۔ سرکار سیدالعلماء اعلی اللہ مقامہٗ کے خطیبانہ و مؤلفانہ فیوض و برکات کا سلسلہ لگ بھگ پچاس سال پر محیط ہے۔ آپ کی تقریر و تحریر میں بیان و زبا ن کی سادگی اور مفاہیم و مطالب کی گہرائی یکساںطو ر پر موجو د رہی ہے یہی وجہ ہے کہ آپ کو برصغیر پا ک و ہند کے جمہور مسلمین میں عموما ًاور شیعہ مومنین میں خصوصاً مقبولیت اور ادب و احترام نصیب ہوا کہ باید و شا ید ! قارئین حضرات اس سےبھر پور استفادہ کریں۔


اُمید ہے آپ ادارہ ہذا کی اس کوشش کو بھی قدر کی نگاہ سے دیکھیں گےاورقرآن وعترت کی نصرت اور سید العلماء کی قدردانی کا حق ادا کرنے میں بھی کوشاں رہیںگے۔

																		والسلام


                                                                    معراج کمپنی لاہور 



     پہلا تبصرہ


  لفظ قرآن کے لغوی تشریح 


  ’’قرآن‘‘ قراءۃ کی طرح ’’قُرء‘‘ سے ماخوذ ہے جن کے اصلی معنی لغت عرب میں جمع کرنے کے ہیں۔


  کتاب کے عام رواج سے پہلے کسی نظم یا نثر کے جمع کرنے کا اس طرح کہ وہ محفوظ ہوجائے۔ بہترین طریقہ یہی تھا کہ اُسے سینہ میں محفوظ یعنی ازبر یاد کر لیا جائے۔


  اس بنا پر صدر اسلام میں ’’قراءۃ‘‘ بمعنی حفظ مستعمل ہوتا تھا اور حافظ قرآن کو ’’قاری‘‘ کہتے تھے۔


  چوں کہ یہی حفاظ حروف قرآن کے طریقۂ ادا اور ان کے مخارج و کیفیات سے واقف ہوتے تھے اسے لحن کے ساتھ پڑتے بھی تھے ، رفتہ رفتہ قرارۃ بہ معنی علم مخارج حروف ہو گیا اور قاری یعنی مخارج کا جاننے والا چاہے حافظ نہ ہو لیکن یہ بعد کے زمانہ کا محاورہ ہے۔ صدر اسلام میں ایسا نہیں تھاجسے تفصیل کے ساتھ ہم نے اپنی کتاب ’’ تذکرئہ حفاظ شیعہ ‘‘ میں لکھا ہے۔


  پھر چوں کہ جمع یعنی کسی تحریر پر حاوی ہو نے کا ایک ادنیٰ درجہ یہ بھی ہے کہ انسان پوری تحریر پر نظر ڈال لے یا زبان پر اسے جاری کرے ، اس لئے ’’قراءۃ‘‘ کے معنی مطلق پڑھنے کے بھی ہوگئے اور یہ محاورہ بھی نزول قرآن کے پہلے سے موجود تھا چنانچہ پہلی وحی جس کا آغاز اِقْرَاْ سے ہوا ہے اسی مفہوم کی حامل ہے اور بعید نہیں ہے کہ کتاب الٰہی کے لفظ ’’قرآن ‘‘ سے موسوم ہونے کا تعلق اس اِقْرَاْ کے ساتھ بھی سمجھا جائے جس سے اس کتاب کے نزول کا آغاز ہوا ہے جس کے ماتحت نمازوں میں ’’قراءۃ‘‘ کے معنی اسی کتاب کے سوروں کا پڑھنا ہوا نہ کی تسبیح وغیرہ دوسری چیزوں کا پڑھنا چاہے ان کا پڑھنا واجب بھی ہو۔


  جس طرح کتاب بمعنی ’’مکتوب‘‘ اور بیان بمعنی ’’ مَبَیَّنْ‘‘ بلا تکلف استعمال ہو ا ہے۔ اسی طرح ’’قرآن‘‘ مقرئو اور محفوظ کے مفہوم کا اعتبار کر کے خداوند ی محاورہ میں نام بن گیا ہے ان الفاظ و کلمات کا جو بطور وحی جبرائیلِ امین کے توسط سے حضرت خاتم النّبیّنؐ پر بحیثیت معجزہ اتارے گئے ہیں۔


  قرآن اور حدیث قدسی میں فرق: 


  اسی آخری قید ’’بحیثیت معجزہ‘‘ سے فرق ہوگیا ’’قرآن‘‘ اور ’’حدیث قدسی‘‘ میں کیوں کہ حدیث قدسی بھی اللہ کی طرف کے ارشادات ہیں جو فرشتے کے ذریعہ رسالت مآب تک پہنچےہیں لیکن وہ خاص آپؐ کے دعوائے نبوّت کی دلیل بنا کر معجزہ کی حیثیت سے نازل نہیں کئے گئے بلکہ وہ خاص مواقع اور حالات میں خاص خاص ارشادات ہیںجن میں سے بعض رسول کے ساتھ تخاطب کے طور پر ہیں جیسے:


  لو لاک لماخلقت الا فلاک


  اگر آپ نہ ہوتے تو میں زمین و آسمان کو بھی پیدا نہ کر تا۔


  اور بعض عام بندوںسے تخاطب کی حیثیت سے ہیں جیسے:


  عبدی اطعنی حتٰی اجعلک مثلی


  میرے بندے ! میری اطاعت کر‘ تاکہ میں تجھ کو اپنا نمونہ بنا دوں۔


  اور بعض میں بلا تخاطب کسی بات کا اظہار ہے ، جیسے:


  لایزال العبد یتقرّب اِلیَّ بالنَّوافل حتٰی اکون سمعہُ الَّذی یسمعُ بہٖ وَ بصرہُ الَّذی یبصربہ 


  بندہ نوافل کے ذریعہ میری بارگاہ میں قریب ہو تا چلا جاتا ہے یہاں تک کہ میں اس کا سننے والا کان اور دیکھنے والی آنکھ بن جاتا ہوں۔


  اسی طرح مشہور حدیث:


  لَا اِلٰہَ اِلَّااللہ حِصنی فمن دخل حصنی اَمِنَ مِن عذابی. 


  ’’لَا اِلٰہ اِلَّا اللہ‘‘ میرا قلعہ ہے تو جو میرے قلعہ میں داخل ہو ا وہ میرے عذاب سے محفوظ ہو گیا۔


  ان احادیث کا مجموعہ جناب شیخ حرِ عاملی کا جمع کر دہ ’’الجواھر السنیۃ فی الاحادیث القدسیۃ‘‘ موجود ہے۔


  قرآن اور ان احادیث قدسیہ میں جو فرق ابھی بتا یا گیا واضح حیثیت رکھتا ہے لیکن غور کرنے سے پتہ چلتا ہے کہ ’’قرآن اور حدیث قدسی‘‘ میں ایک دوسری حیثیت سے بھی فرق ہے جس کی بنا ء پر دونوں کی نوعیت ہی الگ الگ ہوجاتی ہے اس کی طرف مجمل طور پر ہمارے بزرگوں میں سے جناب تاج العلماء طاب ثراہ کو توجہ ہوئی چنانچہ موصوف نے پہلے تو تحریر فرمایا ہے:


  من الحدیث مایسمّیٰ حدیثًا قد سیًّا وھوما یحکی کلامہ تعالٰی غیر متحد بِشيءٍمِّنہ کا لقراٰن المقصود بتنزیلہ ذالک 


  حدیث کی ایک قسم وہ ہے جس کانام حدیث قدسی ہے اور یہ وہ ہے جس میں کلام الٰہی کا بیان ہوتا ہے اور اس کے کسی جز ء کو اس طرح بطور معجزہ پیش نہیں کیا جا تا جیسے کہ قرآن کو معجزہ ہی کے طور پر نازل کیا گیا ہے۔(جذہرہ عزیزہ شرح وجزہ ص۹)


  ابھی تک وہی فرق دکھا یا گیا ہے جو ہم ابھی درج کر چکے ہیں اس کے بعد فرماتے ہیں:


  ولا یخفی قید الحکایۃٖ مغن عن ذکر التحدی لا خراج القراٰن فانّہٗ لیس فی مرتبۃ الحکا یۃٖ اَللّٰھُمَّ الا انّ یرا د ان قراءۃ النَّبی بنفسھا حکایۃ فلا بُدّ من التقیید بہٖ لیجدی خروجہ


  اور واضح ہونا چاہئے کہ کلام الٰہی کے بیان کی لفظ قرآن مجید سے حدیث قدسی کا فرق ظاہر کرنے کے لئے کافی ہے اس لئے کہ قرآن خود کلام الٰہی ہے نہ کہ کلام الٰہی کا بیان ، وہاں کوئی شخص یہ کہہ سکتا ہے کہ پیغمبر  ﷺ کا قرآن کو پڑھنا خود کلام الٰہی کا بیان ہے لہٰذا حدیث قدسی کی تعریف میں معجزہ کے طور پر نہ ہونے والی قید قرآن سے امتیاز کے لئے ضروری ہے ۔(جذہرہ عزیزہ شرح وجزہ ص۱۰)


  مگر میری نظر میں جس پہلو کی طرف تاج العلماء طاب ثراہ کا ذہن متوجہ ہوا ہے کافی وزن رکھتا ہے۔


  قرآن کے سنانے اور حدیث قدسی کے بیان کرنے کی نوعیت میں فرق ہے اس کے سمجھنے کے لئے انسان کو اپنے درمیانی نامہ وپیام کی نوعیّت پر نظر ڈالنا چاہئے۔ اس وقت حقیقت حال کے ذہن نشیں ہونے میں آسانی ہوگی۔


  ہم اپنے کسی عزیز دوست خاص یا معتمد ملازم کے ذریعہ سے کوئی پیغام بھیجتے ہیں کہ ہماری طرف سے یہ بات فلاں شخص تک پہنچادو۔ یہاں سفارش کا تعلق درحقیقت ہمارے ذہنی مطلب و مقصد سے ہے۔ الفاظ اس کے اظہار کا ناگزیر ذریعہ ہیں اس لئے وہ جب یہ کہے کہ فلاں شخص نے آپ کے پاس یہ پیغام بھیجا ہے تو یہ کوئی ضروری نہیں کہ وہ الفاط بالکل وہی ہوں جو ہمارے لب و ذہن سے نکلے تھے بلکہ بعض اوقات اسے الفاظ کی تبدیلی ضروری ہوگی۔ جیسے اس وقت کہ جب ہماری اور ہمارے اصل مخاطب کی زبان مختلف ہو اور ہمارا پیغام رساں دونوں زبانوں سے واقف ہو تو ہم اس سے اپنا مطلب اپنی زبان میں کہیں گے لیکن اسے اصل مخاطب سے ہمارا مقصد اس کی زبان میں کہنا ہو گا۔یہاں اس کلام کی نسبت ہماری طرف دے دی جائے گی یعنی وہ فارسی میںکہے تو یہی کہے گا کہ ’’فلانی بشماگفتہ است‘‘ اور اردو میں پہنچائے تو کہے گا کہ ’’فلاں شخص نے آپ سے کہا ہے‘‘۔


  اگر چہ ہم نے اردو یا فارسی میں نہیں بلکہ اپنی بات کو مثلاً عربی میں کہا ہے مگر چوں کہ یہا ں الفاظ کا سفارت کے مفاد میں دخل نہیں ہے اس لئے اس کا دوسری زبان میں اس بات کے پہنچانے پر بھی ہماری طرف یہ نسبت دیناکہ انہوں نے آپ سے یہ کہا ہے درست ہوگا۔ یہ ہوتا ہے ’’پیغام‘‘ جس میں ’’نقل بالمعنی‘‘ یعنی اصل مقصود کو جداگانہ لفظوں میں بیان کر نے کی سفیر کو گنجائش حاصل ہے۔


  دوسری صورت ہوتی ہے ’’نامہ‘‘ کی۔ اس کی نوعیت مختلف ہے۔ یہا ں معانی کو الفاظ سمیت نقوش کے طلسم میں محفوظ کیا جاتا ہے اور انہی الفاط کو مکتوب الیہ تک پہنچانے کی ذمہ داری ہوتی ہے۔


  یہاں اگر ہمارا قاصد خط کو پھاڑ ڈالے اور دوسرا خط اسی مضمو ن کا تحریر کر دے یا اس کے مطلب کو بلا کم وکا ست زبانی جاکر بیان کردے تو وہ کسی طرح اپنے فرض کو انجام دینے والا اور سفار ت ادا کرنے والا نہیں سمجھا جا سکتا بلکہ وہ خیانت مجرمانہ کا مرتکب اور بد دیانتی کا ملزم ہوگا۔


  زبانی کام میں بھی یہ صورت پیدا ہوسکتی ہے ۔ جب کہ غرض کسی نہ کسی طرح الفاظ سے متعلّق ہوجائے مثال کے طور پر یہ ہے کہ ہمارے دوست نے ہم سے ایک دعا دریافت کی تھی ہم نے کسی شخص سے جو وہاں جا رہا تھا ، کہا کہ ’’ تم ان سے کہہ دینا کہ آپ صبح اُٹھ کر یہ دُعا پڑھ لیا کیجئے‘‘۔


  یہاں اس جملہ تک کہ آپ صبح اٹھ کر یہ دعا پڑ ھ لیا کیجئے۔ پہلی قسم کے پیغام کی حیثیت ہے جس میں درمیانی شخص کو الفاط میں تغیر و تبدیل کا حق ہے لیکن جہا ں سے وہ دعا شروع ہوئی ہے۔ پھر درمیانی شخص کو کسی تبدیلی کا اختیار نہیں ہے۔ اگر اس نے اس میں کوئی کمی یا زیادتی کی تو وہ ناقابل اعتبار سمجھا جائے گا۔ 


  دوسری مثال:ہمارے کسی شاگرد نے کوئی شعر سنا یا تھا اور اصلاح چاہی تھی یا ہم نے خود اس کا شعر سن کر اسے پسند نہیں کیا ، ترمیم ضروری سمجھی ، ایک درمیانی شخص سے جو جارہا تھا ور شعر یاد رکھنے اور سمجھنے سمجھانے کے قابل تھا ، ہم نے کہا کہ فلاں شخص سے کہہ دینا کہ آپ اپنے شعر کو اس طرح بنالیجئے۔


  یہاں اتنے الفاظ میں کہ ’’آپ اپنے شعر کو اس طرح بنا لیجئے‘‘ درمیانی شخص کو تغیر و تبدیل کا حق ہے۔ مثلا ًوہ کہہ دے کہ آپ اپنے شعر میں اس طرح اصلا ح کرلیجئے۔ اس طرح ترمیم کر دیجئے وغیرہ وغیرہ لیکن اصل شعر میں وہ کچھ تغیر و تبدل کر دے ، یہ جائز نہ ہوگا۔ اُس کو اُسے اُنہی الفاظ میں پہنچا نا چاہئے جو ہم نے اس کے لئے بتلا دیئے ہیں۔


  جب یہ دو نوعیتیں معلوم ہوگئیں تو اب ’’حدیث قدسی اور قرآن‘‘ کا فرق سمجھنا کچھ زیادہ مشکل نہیں ہے۔


  ’’حدیث قدسی‘‘ اللہ کا پیغام ہے جو رسول تک پہنچنا تھا اور پیغمبر اس ارشاد الٰہی کو نقلِ قول کے طور پر دوسروں سے بیان فرماتے تھے اس کی نوعیت پہلی قسم کی ہے اور قرآن کی نوعیت دوسری قسم کی ہے۔ یہاں اصل الفا ظ ہیں جو بحیثیت کلام الٰہی رسول پر اترے ہیں یہا ں پیغمبر کا کام ان الفاظ کو بجنسہ، خلق تک پہنچا دینا ہے جیسے کسی نامہ نویس کا خط پڑھ کر سنا یا جائے یا بلا تشبیہ کسی شعر کو محفل میں یا کسی شخصِ خاص کے سامنے پڑھا جائے اس کی حیثیت اس کی طرف سے کسی پیام کو پہنچانے کی نہیں بلکہ اس کے کلام کو پیش کر دینے کی ہوتی ہے۔


  ’’حدیث قدسی‘‘ میں پیغمبرؐ راوی کی حیثیت رکھتے ہیں اور اس لئے ہم نے ’’مسانیدِ معصومین‘‘ میں’’احادیثِ قدسیہ‘‘ کو ’’مسندالنبی‘‘ کے عنوان کے ماتحت درج کیا ہے اور قرآن مجید میں پیغمبر کی حیثیت راوی کی نہیں ہے بلکہ قارئین کلام کی ہے جو پہلی وحی ’’اقراء‘‘ کا منشاء تھا۔


  حدیث نبوی اور حدیث قدسی:


  ہاں اب ایک چیز ابھی باقی ہے اور وہ یہ کہ خود حدیثِ رسولؐ اور احادیث قدسیہ میں کیا فرق ہے۔ جبکہ وَمَا یَنْطِقُ عَنِ اْلھَوٰی اِنْ ھُوَاِلاَّوَحیٌ یُّوْحٰی کی بنا پر آپؐ کے تمام ہی ارشادات بر بنائے وحی ہوتے تھے؟


  اس سوال کا جواب یہ ہے کہ اپنے احادیث میں پیغمبر راویٔ کلامِ الٰہی نہیں بلکہ خود متکلم ہیں لیکن بمنشائے قدرت یا حکم ربانی سے۔


  اب چوں کہ تین چیزیں سامنے آگئیں:


   (۱) حدیث رسولؐ (۲) حدیث قدسی (۳)  قرآن مجید 


  حسب ذیل مثال سےغالباًً ان تینوں کا فرق واضح ہوجائیگا۔


  آپ نے کسی عالم سے جاکر اپنے دوست کی پریشانی کا تذکرہ کیا ، انہوں نے کہا کہ آپ میری طرف سے اپنے دوست سے کہیے کہ وہ روز یہ دعا پڑھا کریں اور وہ دعا آپ کو لکھوادی یا زبانی یا د کرادی۔


  اب آپ اپنے دوست کے پاس گئے ان سے کہا: ’’آپ کی پریشانی دور کرنے کیلئے میں آپ کے لئے بہت اچھا نسخہ لا یا ہوں۔ فلاں صاحب سے میں نے آپ کا تذکرہ کیا تھا ، انہو ں نے ارشاد کیا کہ تم ان سے کہہ دو کے آپ صبح اٹھ کر یہ دعا پڑھ لیا کریں ، اس کے بعد آپ نے وہ دعا سنادی۔ کلام آیا ہے آپ کی زبان پر مگر اس میں تین قسم کی چیزیں ہیں۔شروع میں خود آپ کا کلام ہے۔ اس کے بعد ان کا پیغام ہے جن میں آپ اس مضمون کو پہنچانے کے ذمہ دار ہیں۔ ان میں الفاظ کی خصوصیت نہیں ہے اس کے بعد وہ دعا جو بتانے کی ہدایت ہوئی ہے وہ تیسری قسم کی چیز ہے جس میں الفاظ کو بنیادی حیثیت حاصل ہے۔ بس یوں سمجھ لیجئے کہ پیغمبر خدا مجمع میں کھڑ ے ہوئے اور فرمایا:


  قد جِئتکم بخیر الد نیا و الْاٰ خِرۃ 


  میں تمہارے پاس دنیا و آخرت کی بہتری لے کر آیا ہوں۔ 


  یہ الفاظ ’’ حدیثِ نبوی‘‘ کی حیثیت رکھتے ہیں ۔ اب مثلاً آپ نے فرمایا، کہ اللہ نے مجھے بڑا رُتبہ دیا ہے اور مجھ سے ارشاد فرمایا ہے کہ:


  لو لاک لما خلقت الافلاک


  اگر آپ نہ ہوتے تو میں آسمانوں کو بھی پیدا نہ کرتا۔


  ہوئی ’’حدیث قدسی‘‘ اور اب آپؐ نے فرمایا کہ اللہ نے مجھ پر یہ کلام نازل فرمایا ہے اور اس کے بعد مثلا آپؐ نے سورہ مزمل پڑھنا شروع کر دیا تو یہ ہے قرآن۔


  یہ سب کچھ دنیا کے گوش زد آپؐ ہی کی زبان مبارک سے ہوتا ہے مگر نوعیت میں ان تینوں چیزوں کی فرق ہے۔


  ان تمام قسموں کے الفاظ جب خود پیغمبر خداﷺ کی زبان پر جاری ہوتے تھے اور آپؐ سے سننے والوں کے گوش زد تو مقام حقانیت میں ان میں کوئی فرق نہیں تھا اور ہر ایک اس مضمون کے لئے جس سے متعلق ہو دلیل قطعی کی حیثیت رکھتا تھا۔


  مگر چوں کہ قرآن مجید میں الفاظ کی خصوصیت تھی ، نماز میں اس کا پڑھنا جزو لازم کی حیثیت سے ضروری تھا اور یوں مختلف اوقا ت میں بھی اس کی تلاوت کو عبادت قرار دیا گیا تھا اس لئے اس کی بعینہ حفاظت کا اہتمام زیادہ ہوا۔اسے بروقت صحابہ سے قلم بند کرایا گیا اسے بکثر ت افراد نے کُلاًّیا جُزئً حفظ کیا اس لئے اسے تو اتر کا ایسا درجہ حاصل ہوا کہ وہ بحیثیت سند بھی قطعی قرار پا گیا۔ احادیث کو کسی عقیدہ یا حکم شرعی کی سند میں پیش کیا جاتا ہے تو انہیں کم اشخاص نے سنا اور ان سے بھی کم تر اشخاص نے حفظ کیا اس لئے مقام اثبات میں باعتبار سندان کو وہ قطعیت حاصل نہ ہوئی اور ان میں راویوں کے جانچ پڑتال کا سوال پیدا ہوگیا جس میں احادیث قدسیہ اور احادیث نبویہ بالکل یکساں حیثیت رکھتے ہیں اور اس لئے سوائے شیخ حر عاملی کی کتاب کے جس کا ذکر پہلے ہو چکا ہے ، یا بعض علمائے اہل سنت کی دو ایک کتابوں کے جنہو ں نے احادیث قدسیہ کو جمع کیا ہے۔ ان کے علیٰحدہ مجموعے بھی تیار نہیں ہوئے بلکہ دوسرے احادیث ہی کے ساتھ ان کی بھی متفرق طور پر اندراج ہوگیا۔

قرآن کے اصطلاحی معنی:

قرآن مجید کے یہ اصطلاح معنی کہ ’’وہ کلام جو بطور وحی حضرت رسولؐ خدا پر بحیثیت معجزہ اتارا گیا ہے‘‘ ایک ایسے ساری و جاری مفہوم کی حیثیت رکھتے ہیں جس کے لحاظ سے کُل اور جُز ء کم اور زیادہ یہاں تک کہ ایک آیت بلکہ بعض اجزائے آیت بھی ’’قرآن‘‘ کا مصداق ہیں بلکہ ایک لفظ پر بھی جبکہ اس کا لکھا جانا جزو قرآن ہونے کے قصد سے معلوم ہو اس لئے فقہ کی روسے بغیر طہارت اس کا مس کرنا بھی حرام ہوگا لیکن جیسا کہ صاحب معالم کو اس حقیقت کی طرف توجہ ہوئی ہے بظاہر دوسری وضع کے ساتھ یہ لفظ اس پوری کتاب کے نام کے لئے معیّن ہوئی ہے جو اس وحی کے اجزاء کا مجموعہ ہے۔ اس طرح ایک ایک لفظ اور ایک ایک آیت اور ایک ایک سورہ کو پہلے معنی کے لحاظ سے قرآن کہنا درست ہے اور دوسرے معنی کے لحاظ سے جزء قرآن۔

ہمارے گذشتہ بیان سے یہاں تک یہ پتہ چلا کہ قرآن کے لغوی و اصطلا حی سب ملا کرتین معنی ہیں۔ ایک بمعنی مصدریقنی جمع کر نا یا محفوظ کرنا۔ دوسرے وہ ساری و جاری عام مفہوم جس کے لحاظ سے ایک ایک جملہ اور ایک ایک حرف قرآن ہے۔ تیسرے اس پوری کتاب کا نام خود قرآن کریم میں لفظ قرآن کے ان تینوں معنوں کی سند موجود ہے۔

(۱)اِنَّ عَلَیْنَا جَمْعَہٗ وَ قُرْاٰنَہٗ .

یہاں لفظ قرآن کی اضافت کتاب کی طرف اور جمع پر عطف بتا رہا ہے کہ اس کے معنی مصدری یعنی ضبط و حفظ مراد ہیں۔

(۲)اِنَّہٗ لَقُرْاٰنٌ كَرِيْمٌ۝۷۷ۙ  فِيْ كِتٰبٍ مَّكْنُوْنٍ۝۷۸ۙ  لَّا يَمَسُّہٗٓ اِلَّا الْمُطَہَّرُوْنَ۝۷۹ۭ (سورۂ واقعہ)

یہاں قرآن وہی جامع اور عام مفہوم مراد ہے جو جزء و کل سب پر صادق ہے اور اسی لئے بغیر طہارت مس کرنے کی ممانعت کل قرآن سے مخصوص نہیں بلکہ اجزاء قرآن میں ثابت ہے۔

(۳)وَلَقَدْ اٰتَيْنٰكَ سَبْعًا مِّنَ الْمَثَانِيْ وَالْقُرْاٰنَ الْعَظِيْمَ۝۸۷

(سورۂ حجر)

ہم نے آپ کو عطا کیں سات دورنگ والی آیتیں اور قرآن عظیم 

یہا ں قرآن کا اطلاق مجموعہ کتاب پر ہے جس سے سورہ حمد کا صرف بنظر اہمیت و خصوصیت الگ کرکے ذکر کیا گیا ہے اور قرآن کے اسی لحاظ سے حضرت علی ؑکا قول وار ہوا ہے کہ جو کچھ قرآن میں ہے وہ سورہ حمد میں ہے جس کی تشریح انشاء اللہ سورہ حمد کی تفسیر میں سامنے آئے گی۔


دوسرا تبصرہ 

کلام الٰہی کے معنی اور قرآن کے مخلوق یا غیر مخلوق ہونے کا معرکہ 

چوں کہ یہ دونوں مسئلے مبادی و مقدّمات کے لحاظ سے ایک ہی بنیادی اساس پر مبنی ہیں اس لئے ہم ان کو سمو کر عام فہم طورپر واضح کرنے کی کوشش کرتے ہیں جس کے لئے ذیل کے دو مقدموں کا سمجھنا ذہن نشین کرنے کے لئے ضروری ہے۔

(۱)صفات ثبوتیہ :

سنی اور شیعہ دونوں کے علم کلام کی کتابوں بلکہ چھوٹے دینیات کے رسالوں تک میں ’’اللہ کے صفات‘‘ کا ذکر ہوتا ہے اور بچوں کو یاد کرایا جاتا ہے کہ اللہ کے اتنے ’’صفات ثبوتیہ‘‘ ہیں یعنی وہ باتیں جو خدا میں پائی جاتی ہیں اور اتنے ’’صفاتِ سلبیہ‘‘ ہیںیعنی وہ باتیں جو خدا میں نہیںپائی جاتیں۔صفات ثبوتیہ کی تعداد آٹھ بتائی جاتی ہیں اور ان میں عالم ، قادر ،حیٔ ، مرید مدرک وغیرہ کے ساتھ متکلم بھی آتا ہے 

(۲)صفات الٰہی کے بارے میں اختلاف 

صفات الٰہی کے بارے میں شیعی نقطہ نظریہ ہے کہ وہ عین ذات ہیں۔ اس کا مطلب یہ ہے کہ بس ذات الٰہی ہے جس کے کمال کے مختلف پہلوئو ںکی تعبیر مختلف صفات سےہوتی ہے اس طرح بس مقام لفظ میں ذات کے علاوہ کچھ صفا ت ہیں مگر مقام حقیقت میں ذات کے علاوہ صفات کوئی چیز نہیں ہیں۔ جیساکہ امام الالٰہیّین حضرت علی ابن ابیطالبؑ کا ارشاد ہے جو نہج البلاغہ کے پہلے ہی خطبہ میں درج ہے کہ:

من کمال الاخلاص لہ نفی الصفات عنہ لشھادۃ کل صفۃ اَنَّہا غیر الموصوف و شھادۃ کل مو صو ف اَنَّہٗ غیرالصفت.

اللہ کی خالص توحید کی تکمیل اس سے ہے کہ اس سے صفات کی نفی کرے کیونکہ موصوف اور صفت کے الفاظ باہم مغایرت کا پتہ دیتے ہیں اور اللہ میں ذات سے مغایر کوئی چیز نہیں ہے۔ 

اہل سنّت قائل ہیں کہ یہ آٹھ صفتیں ذات کے علاوہ وجودرکھتی ہیں۔ اس طرح ایک ذات الٰہی ہے اور آٹھ صفتیں اور یہ سب قدیم ہیںیعنی ان کی ہستی ہمیشہ سے ہے۔ کیونکہ اگر ان کا وجود عدم کے بعد مانا جائے تو وہ مخلوق ہو گی اور اس طرح ان کی خلقت کے پہلے اللہ نہ عالم ہوگا نہ قادر ہوگا ،نہ حی ٔہوگا، نہ مدرک ہو گا وغیرہ وغیرہ 

نتیجہ:

ان دونوں مقدموں سے اہل سنت کے نقطہ نظرسے نتیجہ یہ برآمد ہوتا ہے کہ کلام الٰہی قدیم ہے کیونکہ وہ خالق کی صفت ہے اور جتنے صفات الہیّہ ہیں وہ قدیم ہیں اور قرآن ہے کلام اللہ لہٰذا قرآن کو مخلوق کہنا کفر ہے۔

کلام الٰہی کیا ہے ؟

اب دیکھنا ہے کہ کلام جو اللہ کی صفت ہے اس کے کیا معنی ہو سکتے ہیں؟

’’ہمارا کلام‘‘ ہمارے لب و دہن سے نکلتی ہوئی آواز ہے جو مختلف مقاطع پر رکتی ، ٹھہرتی ، بڑھتی گھٹتی ہوئی مختلف حروف کی تشکیل کرتی اور ان سے مختلف الفاظ کی صورت گر ی کرتی ہے اس کی سیّال ہستی ہے۔ وہ بے ثبات وجود رکھتا ہے اس کا ہردوسرا جزء بغیر پہلے جزء کے فنا ہوئے آنہیں سکتا۔ اس کا ہر حاضر بات کہتے کہتے غائب اورہر حال زبا ن ہلانے کے ساتھ ماضی ہوجاتا ہے۔

ہمارا وجود غیر مستقل ہے اور ہماری ہستی خود نفس کے آمدو شد کی رہینِ احسان ہے۔ اس لئے ہمارا کلام بھی یہ ہوسکتا ہے۔ ہم اعضاء وجوارح کے پابند ہیں ، ہم جسم و جسمانیا ت سے بے نیاز نہیں ہیں۔ اس لئے ہماری زبان بھی ، تالو بھی ، حلق بھی ہے اور حنجرہ بھی ، ذہن کی فضا بھی ہے اور اس میں آواز بھی حادث ہیں تو محلِّ حوادث بھی، اس لئے ہمارا کلام وہی ہےجو ہمارے دہن سے نکلے ہماری زبان سے صادر ہو اور ہماری آواز کے ساتھ مخاطب کے گوش گزار ہو۔

’’خدا کا کلام‘‘ بھی اگر اسی حیثیت سے سمجھا جائے توا س میں اور ہم میں فرق کیا رہا۔ غیر مستقل وجو د کے ساتھ فوراً ہی سپر د عدم ہوجانے والے الفاظ آواز کے اتار چڑھائو کی پیداوار ، ان کا مرکز ذات احدیت ہو تو وہ خود تغیر سے بری حوادث کے دسترس سے بلند و برتر قدیم و سرمدی کب رہ جائے گا ؟

وہ محل حوادث ہو تو عقلی طور پر خود بھی حادث قرار پائے گا۔

 اس لئے کسی باہوش انسان کی یہ مجال نہیں کہ وہ خدا کے کلا م کے معنی اس کے دہن سے نکلے ہوئے الفاظ و کلمات قرار دے۔ پھر اس کا کلام کیا ہوسکتا ہے ؟

فرقۂ اشاعرہ نے جس کے معنی اب جمہور اہلسنت کے ہیں (کیونکہ ان میں کا دوسرا فرقہ یعنی معتزلہ اب تقریباًختم ہو چکا ہے۔ اس کا دنیا کے کسی خطہ میںغالباً وجو د نہیں ہے) اس کا حل ’’کلام نفسی‘‘ کی صورت میں تجویز کیا۔

کلام نفسی کا تصور :

اس کا مطلب یہ ہے کہ یہ الفاظ و کلمات کا سلسلہ جو ہماری زبان پر آتا ہے یہ پورا سلسلہ اسی شکل و صورت میں ہمارے ذہن کے اند ر موجود ہوتا ہے۔ خدا چوں کہ زبان و دہن نہیں رکھتا ، اس لئےیہ صدائیںاس کی ذات میں نہیں پائی جاسکتیں ، مگر یہ اندرونی قسم کا سلسلہ کلام کا اس کی ذات میں اس کے علم و قدرت کی طرح ازل سے موجو رہتا ہے۔ یہ اصل میں خالق کی صفت ہے جو اس کی ذات کے ساتھ قدیم ہے۔

یہ امکانی حد تک ان کے مسلک کی تشریح ہے جو ان کی کتابوں سے ثابت ہوتا ہے۔ علاّمہ نیشاپوری ’’غرائب القرآن‘‘ میں لکھتے ہیں :

منکروالکلام النفسی اتفقواعلٰی اَنَّ الکَلام اسمہ لھٰذا الالفاظ و الکلمات والاشاعرۃ یثبتون الکلام النفسی و یقو لو ن اَنَّ الکلام لفی الفوأد و انما جعل اللسان علی الفوأد دلیلا.

 کلامِ نفسی کا انکار کرنے والے اس پر متفق ہیں کہ کلام ان الفاظ اور کلمات کا نام ہے اور اشاعرہ کلام ِنفسی کو ثابت کرتے ہیں اور کہتےہیں کہ اصل کلام دل میں ہوتا ہے اور زبان تو بس اس دل والے کلام کو ظاہر کرنے والی قرار دی گئی ہے۔ظاہر یہ ہے کہ اصلاً علم کلام کی بحث ہے جو الٰہیا ت سے متعلق ہے اس لئے یہا ں اس کی مکمل جانچ نہیں ہو سکتی مگر جہاں تک ہمارے موضوع کتاب سے تعلق ہے، یہ سوال ضرور اہمیت رکھتا ہے کہ با لفرض یہ کلام نفسی جو ازل سے موجود بتا یا جا تا ہے بجائے خود کوئی معقولیت رکھتا ہو مگر جس بناہ پر خالق کو متکلم ماننے کی ضرورت ہے یعنی ارشاد قرآنی۔

کَلَّمَ اللہُ مُوْ سٰی تَکْلِیْمًا۝۱۶۴

اللہ نےموسٰی سے پورے طور پر کلام کیا۔(سورۂ نسا ء)

 تو آخر اس ازلی و جود کو جو ذات کے ساتھ تھا ، طور پر جانے کے بعدموسٰی سے کیا تعلق پیدا ہوا جو وہ اس وقت سے کلیم اللہ قرار پائے اور اس کلام ازلی کا آخر میں حضرت پیغمبر خدا  اﷺ سے کیا ربط قائم ہوا جس سے قرآن جو حضرت پر باقساط پورے دَورِ رسالت میں تدریجی طور پر نازل ہوا کلام ا للہ ہوگیا۔

شیعی نقطۂ نظر 

شیعہ بنیادی حیثیت سے شروع سے آخر تک ان نظریات کے خلاف ہیں۔ ہم تو ذات الٰہی کو قدیم ہونے میں یکتا اور ازلی ہونے میںلاشریک جانتے ہیں۔ ہم اس کی ذات کے لئے صفات قرار ہی نہیں دیتے جو اس کی ذات کے علاوہ قدامت کادرجہ رکھتے ہوںتو کلام کو کسی بھی معنی میں اس کی ذات میں قائم کیوں کر مان سکتے ہیں۔

ہم خدا کے متکلم ہونے کے معنی صرف یہ سمجھتے ہیں کہ وہ خالق کلام ہے اور جس کلام کو وہ اپنی طرف انتساب کے ساتھ خلق فرمائے وہ اس کا کلام قرار پاتا ہے۔

اب یہاں جبرو اختیار کی منزل میں چوں کہ ہمارا اور اہلسنت کا راستہ الگ الگ ہے ، لہٰذا ہماری اس تشریح میں کہ خدا خالق کلام ہوتا ہے انہیں کوئی خصوصیت محسوس نہ ہوگی۔ وہ کہیںگے کہ یہ تو کوئی بات نہ ہوئی۔ خدا ہر اس گفتگو کا جو کسی انسان کی زبان سے صادر ہوتی ہے ، خالق ہے ، لہٰذا یہ سب ہی کلام کلام اللہ قرار پا تا ہے لیکن معلوم ہونا چاہئے کہ ہم انسانوں کے ذاتی افعال و اقوال کا ذمہ دار خود انسانوں کو سمجھتے ہیں اور ان کا وجود میں لانے والا خود انہیں کو جانتے ہیں ان کو اللہ کے ساتھ اتناہی تعلق ہے کہ وہ اعضاء وجوارح اور آلات و ذرائع جن سے اعمال و اقوال صادر ہوتے ہیں، خداکے مخلوق ہیں لیکن ان افعال و اقوال کا خود صدور ہر گز خدا و ند عالم کی ایجادو تخلیق کا نتیجہ نہیں۔

اس طرح یہ دائرہ بہت تنگ ہو جاتا ہے۔ پھر اس کے علاوہ ایک قید ہم اور لگاچکے ہیں۔ خدا کا کلام وہ سمجھا جائے گا جو انسانی ارادہ و اختیار کار گزاری اور صناعی سے خارج ہو اور پھر خداوند عالم کی طرف سے بحیثیت متکلم اس کا استناد نما یا ں ہو۔ لہٰذا گر آواز اس کی قدرت خاص سے کسی شئے میں پیدا ہوئی مگر نسبت اس کی اللہ نے اپنی طرف نہیں دی تو وہ باوجود مخلوق الٰہی ہونے کے منسوب اسی شئے کی طرف ہوگی جس میں وہ آواز پیدا ہوئی ہے۔ جیسے سنگریزوں کا دست رسالت مآبؐ میں تسبیح پڑھنا سو سمار کا آپ کی رسالت کی گواہی دینا وغیرہ۔(جیسا کہ بعض روایات میں ہے)۔ یا بچہ کا پاک دامنی یو سف ؑ کی گواہی دینا۔(جیساکہ قرآن مجید میں مذکورہ ہے مشہور تفسیر کی بنا ء پر) اور حضرت دائود ؑ کے ساتھ دیوار و در‘ صحر ا و فضا کا مشغول حمد و تسبیح ہونا ، اس سب کو کلام الٰہی کہنا درست نہ ہوگا۔ بلکہ اسےیوں کہا جائے گا کہ سنگریزوں نے قدرت خدا سے تسبیح کی ، بچہ نے قدرت خدا سے گواہی دی ، دیوار و در نے قدرت خدا سے حمد و تسبیح ادا کی۔ ان سب کو کلام الٰہی کہنا درست نہ ہوگا۔ بلکہ اسے ہم یو ں بھی سمجھ سکتے ہیں کہ یہا ں براہ راست کلام خلق نہیں کیا جاتا بلکہ اس شئے میں کلام کرنے کی طاقت خلق کی جاتی ہے جس کی بناء پر کلام وہ خود اسی شے کا ہوتا ہے ، خدا کا کلام نہیں ہوتا۔

دوسری صورت یہ ہے کہ خداوند عالم نے وہ کلام اپنی طرف نسبت کے ساتھ خلق فرمایا ہو ، اس کا مطلب یہ ہے کہ حضرت حق سبحانہ تعالیٰ نے اس شئے کو اپنا ترجمان قرار دیتے ہوئے جو بات اسے کہنا تھی اسے بطور آواز اس شئے میں خلق کر دیا۔ جیسے درخت میں سے آوا زموسٰی  کے لئے اِنّی اَنارّبکَ… الی آخرہ بے جان چیز کی آواز ہو بہو ، خدا کی قدرت خاص کا نتیجہ۔ پھر طرز کلا م ، لب و لہجہ ، عنوان تخاطب سے ظاہر کہ آواز کا محل درخت ہے مگر کلام کسی اورکی طرف سے ہے۔ نہیں تو درخت خود خدا ٹھہرتا۔موسٰی کا پروردگار خود درخت بن جاتا۔ لیکن حضر ت موسٰی معرفت رکھتے تھے۔ درخت کے سامنے سرنگوں نہیں ہوئے۔ سمجھے کہ درخت مجازی پر دہ ہے جس میں متکلم حقیقت اپنی خلق کی ہوئی آواز کے ساتھ مصروف کلام ہے۔ یہ خدا کا پہلا کلام تھا اور اس کے بعد بھی جب گفتگو ہوئی تو ایسی ہی کسی شئے کے ذریعہ سے جس طرح طُور پر گفتگو ئیں ابر کی صورت سے ہوئی تھیں ، جیساکہ توریت میں تذکرہ ہے۔

یہ صورت وہ تھی جہاں کلام کا مظہر بے شعورو ارادہ نا قابل تکلم شئے ہے۔

دوسری صورت یہ ہے کہ کلام کسی ذی شعور با ارادہ و اختیار ، قابل نطق و تکلم انسان کی زبان پر آئے اور ہمارے گوش زد ہو ، مگر کلام ایسا ہو کہ جو اس انسان کے ارادہ و اختیار کا نتیجہ قرار نہ پا سکتا ہو اور وہ کہتا بھی ہو کہ یہ میرا کلام نہیں ہے بلکہ اس کا انتساب خالق کی جانب ہوتو یہ کلام بھی خداوند عالم کا کلام قرار پائے گا جس کے معنی یہ ہوں گے کہ اس نے اپنے کلام کا حامل و ترجمان اس انسان کو قرار دیا ہے۔

اب عقلاً اس کی کئی صورتیں متصور ہیں۔

ایک یہ کہ برا ہ راست اس رسول کی زبان پر اس کلام کو خلق فرمائے لیکن اس کے لئے ضرورت ہوگی کہ وہ کچھ عرصہ تک رسول کی زبان اور ان کے دل و دماغ سے ذاتی ارادہ و اختیار کو سلب کر کے اسے مسخر بنانے اورقہری وغیر اختیاری طور پر کچھ الفاظ کو ان کی زبان پر جاری کر ے اس لئے کہ اگر ارادہ و اختیار باقی رہا اور اس کی شرکت سے کلام ظہور میں آیا تو وہ اس انسان کا کلام ہو گا نہ کہ اللہ کا کلام۔

دوسری صورت یہ ہے کہ کسی غیر ذی روح ہستی مثلا دیوار و در پتھر وغیرہ میں خلق کیا جائے اور رسول کے گوش گزار ہو۔

تیسر ی صورت یہ ہے کہ کلام قدر ت کی طرف سے عالم اعلیٰ کے کسی محل میں خلق ہو ادر پھر کسی ذریعہ سے رسول تک پہنچا یا جائے۔

پہلی صورت ایک کا مل انسان اور مصلح خلق کے لائق نہیں ہے کیوں کہ ایک صاحب شعور و اختیار کا ایک وقت میں اپنی زبا ن پر بالکل بے قابو ہو جانا کمال انسانی کے خلا ف ہے۔ پھر یہ کہ حکمت الٰہی کے اقتضا سے رسولؐ کی تبلیغ و تعلیم مصلحت وقت کے لحاظ سے ہونا ضروری تھی۔ اس لئے کلام الٰہی کے اجراء کے لئے ایسی صورت ہونا چاہئے تھی کہ اس کا پہنچنا رسولؐ تک ہر وقت اور ہر موقع پر ہوسکتا ہو اور آپؐ کی زبان سے اس کی تبلیغ اشخاص اور حالات کو دیکھ کر محدودیا غیر محدود طور پر ہوا کر ے۔ یہ بات پہلی صورت میں نہیں ہے اسی طرح دوسری صورت میں بھی یہ بات پورے طور پر حاصل نہیں ہو سکتی۔بنی اسرائیل کے ضروریات محدود تھے حضرت موسٰی کے لئے ایک خاص وقت کا تقرر ہوگیاکہ وہ طور کی چوٹی پر چلے جاتےتھے۔اَبر آتا اور اُن تک کلام پہنچتا۔ اب وہ واپس آکر جن جن باتو ں کی تبلیغ کی ضرورت ہوتی اپنی امت کو تعلیم دیتے تھے۔ہمارے رسولؐ کے لئے یہ بات نہیں ہو سکتی تھی۔      

ان کو دین و دنیا کی ضروریات پر حاوی ایک نظام کا حامل بنایا گیا تھا اس لئے ان میں اور افراد خلائق میں ہروقت رابطہ قائم رہتا تھا اور طرح طرح کے اشخاص آپ  ﷺ کو گھیر ے رہتے تھے اور خلوت ، جلوت ، سفر و حضر ، منزل و طریق ہر موقع و محل پر کلام الٰہی کے آپ  ﷺتک پہنچنے کی ضرورت تھی لہٰذا کسی جسمانی چیز اور دیوار و در، درخت اور پتھر، ہو اور اَبر میں--- آواز کا پیدا کرنا حکمت ربانی کے خلاف تھا۔ اس لئے آپؐ کے لئے کلام الٰہی پہنچانے کا تیسرا طریقہ اختیار کیا گیا۔

الفاظ کی خلقت اور وہ بھی ضرور ی نہیں کہ آواز کی صورت میں ہو بلکہ ہو سکتا ہے کہ یہاں مبدا خلقت میں نقوش ہی پیدا کئے گئے جو آواز نہیں ہوتے بلکہ آوازوں کی علامت ہوتے ہیں اور اسی کے اعتبار سے اس کلام کا نام ’’کتاب‘‘ ہو ا ہو اور اس کتاب کو قرآن میں ’’مکنون‘‘ (چھپا ہوا) کہا گیا ہو اور اس کے محل کا نام ’’لوح‘‘ بتا یا گیا اور تحریر چوں کہ ’’قلم‘‘ سے وابستہ ہوتی ہے لہٰذا قرآن میں سب سے پہلے وحی میں اس کا ذکر آیا کہ عَلَّمَ بِا لْقَلَمِ ’’قلم کے ذریعہ سے اس نے علم کا سرمایہ فراہم کیا۔

 اور حدیث میں آیا۔

اَوَّلُ مَا خَلَقَ اللہُ الْقَلَم

سب سے پہلے جسے اللہ نے پیدا کیا وہ قلم ہے 

اور یہ بات ہے کہ اس ملا ء اعلیٰ کی چیزوں کو پوری نوعیت و کیفیت کو اس عالم مادی میں محصور ہونے کی حالت میں ہم نہیں سمجھ سکتے۔

کال کو ٹھری میں پیدا ہو کر آنکھ کھولنے والا’’صحن‘‘ ’’میدان‘‘ صحرا اور فضا‘‘ کو لفظاً سن سکتا ہے اور اجمالی طور پر (بشر طیکہ کہنے والے پر اعتما د رکھتا ہو)ا تنا سمجھ بھی لے گا کہ یہ سب چیزیں ضرور کچھ ہیں، کیا ہیں۔ اس کانہ وہ صحیح تصور کر سکتا ہے نہ اسے ان چیزوں کا تصور کر ایا جا سکتا ہے‘ ایسے ہی بیت معمور‘ لو ح محفوظ،لوحِ محو واثبات وغیر ہ سب غیبی نام کی چیزیں ہیں جن کو اجمالی طور پر کہنے واے (معصوم رہنمایانِ دین) پر اعتبار (ایمان) کی شرط کے ساتھ ماننا ضروری ہے مگر ان کی حقیقت کے سمجھنے کا مطالبہ ایک دوراز کااپج کی بات ہے۔

بہر حال یہ یقینی ہے کہ وہ لکڑی ، تانبے ، لوہے یا سونے ، چاندی کی کوئی تختی نہیں ہے بلکہ وہ عالم روحانیات سے متعلق چیز ہے۔ آسمانی فرشتوں کے پڑھنے کے قابل وہ قرآن کا مرکز اول ہے جہاں قرآن کا وجود پہلے ہوچکا۔

نزول قرآن کے معنی 

پھر جب رسول ؐ مبعوث بر سالت ہوئے تو موقع و محل کے اقتضاء سے جیسی ضرورت پیش آئی اور جیسا موقع در پیش ہوا ملک مقرب یعنی جبرائیلِ امین رسولؐ تک اس کے پہنچانے پر مامور ہو ئے اور اسے نازل ہونا کہتے ہیں۔

وحی کی صورتیں 

اگر چہ روایات بتاتے ہیں کہ اکثر جبرائیل امین و حیۂ کلبی کی شکل میں مجسم صورت سے بھی آئے ہیں مگر تنزیل قرآن کے لئے ان کا اس طرح آنا ضروری نہ تھا۔ نہ یہ لازم تھا کہ وہ آوا ز کے ساتھ رسولؐ کو آکے قرآن کی آیتیں سنائیں بلکہ فرشتہ اپنی مشاہدہ انسانی کے ماورا شکل میں بھی آتا اور پیغمبرؐ کے دل و دماغ سے براہ راست رابطہ قائم کر کے کلام الٰہی پہنچاتا۔ اس لئے قرآن مجید میں ارشاد ہوا ہے:

نَزَلَ بِہِ الرُّوْحُ الْاَمِيْنُ۝۱۹۳ۙ عَلٰي قَلْبِكَ.

اسے جبرائیل ؑ امین نے آپؐ کے دل پر اتار ا ہے (شعرا ء۔۱۹۳)

جب پیغام زبانی پہنچے ملک کے ذریعہ سے یعنی وہ آکے کوئی سورہ یاا ٓیت رسولؐ تک پہنچائے ، تب بھی وہ کلام الٰہی اس اعتبار سے ہے کہ یہ الفاظ جو ملک کی زبان پر آرہے ہیں وہی ہیں جو دست قدرت سے لوح محفوظ پر تحریر ہوئے ہیں۔

اسی نسبت کے لحاظ سے وہ کلام اللہ ہے اور مر کز اعلیٰ سے وہ بذریعہ ملک آتا ہے۔ رسولؐ تک اس لحاظ سے منزل من اللہ ہے (اِنَّا نَحْنُ نَزّلْنَا الذِّکْرَ) اور جبرائیل امین کے ذریعہ سے اترا ہے۔ا س لئے ارشاد ہوا: ’’نَزَلَ بِہِ الرُّوْحُ الْاَ مِیْنُ‘‘ اور رسولؐ کے گوش گزار ہونے کی صورت میں وہ جبرائیل کی زبان کا ہے۔ اس لئے اس کی نسبت جبرائیل کی طرف بھی دی گئی ہے۔

اِنَّہٗ لَقَوْلُ رَسُوْلٍ كَرِيْمٍ۝۱۹ۙ ذِيْ قُوَّۃٍ عِنْدَ ذِي الْعَرْشِ مَكِيْنٍ۝۲۰ۙ مُّطَاعٍ ثَمَّ اَمِيْنٍ۝۲۱ۭ 

لیکن عین اس وقت کہ جب وہ رسولؐ کے گو ش گزار ہوتے ہوئے’’قول روح الامین‘‘ ہے۔ چوں کہ وہ قول ترجمان ہے اسی کلام کا جو خالق متعال کی جانب سے اس سے پہلے وجود میں آچکا ہے۔ وہ کلام جبرائیل نہیں بلکہ کلام رب العالمین ہے۔

خلق قرآن کامعرکہ 

ہمارے نزدیک صفات الٰہی میں بحث اور کلام نفسی کے تصور یا عدم تصور کا بھی نتیجہ یہ نہیں ہو نا چاہئے تھا کہ خلق قرآن کا مسئلہ اس طرح نزاعی بن جائے جیساکہ بنا اور جس کی تفصیل بقدر ضرورت ابھی سامنے آئے گی۔

شیعہ نقطۂ نظر سے تو ظاہرہے کہ ہم متکلم ہونے کے معنی ہی خالق کلام کے قرار دیتے ہیں لہٰذا کسی بھی معنی سے کلام کے غیر مخلوق ہونے کا سوال پیدا نہیں ہوتا ہے اورواقعہ یہ ہے کہ صفات ثبوتیہ میں اس کا شمار بھی تحقیقی حیثیت سے شیعی مسلک کے لحاظ سے درست نہیں ہے اس لئے کہ توحید کے عنوان کے ماتحت جو صفات بیان کیئے جاتے ہیں وہ صفات ذات ہیں۔اللہ کا متکلم ہونا جب کہ بمعنی خالق کلام ہے تو وہ صفات افعال میں سے ہے۔ صفا ت افعال جتنے ہیں وہ اصول دین میں سے دوسری اصل عدل میں مندرج ہیں۔لہٰذا متکلم مثل رؤف ، رحیم ، رازق ، خالق وغیرہ کے ، ان اسما ئے حسنیٰ میں سے ہوسکتا ہے جو افعال الٰہی کو ظاہر کرتے ہیں۔

بعض دینیات کی کتابوں میں صفات ذات میں درج کرنے کی معقولیت کے لئے متکلم کے معنی یہ لکھے ہیں کہ وہ جس چیز میں چاہے کلام پیدا کرے یعنی اسے قدرت کی طرف راجع کیا ہے مگر اس صورت میں متکلم کو کوئی خصوصیت نہیں ہے۔ خالق بھی اس معنی میں صفات ثبوتیہ میں ہونا چاہئے کہ وہ جو چا ہے پیدا کر ے اور رازق بھی اس معنی سے کہ وہ جسے چاہے رزق دے اور محی اورممیت ، معطی اور صانع ، مبدی اور معید وغیر ہ بھی۔

اصل یہ ہے کہ یہ آٹھ صفات ثبوتیہ کی فہرست ہمارے ائمہ معصومین ؑ یا اُن کے پیرو علماء کی مرتب کی ہوئی ہے ہی نہیں بلکہ ہمارے علماء کو جب علم کلام میں کتابیں لکھنے کا موقع ملا تو اہل سنت کے علم کلام کی کتابیں موجود تھیں جن میں صفات ثبوتیہ کا عنوان قائم کرکے آٹھ صفتیں درج کی گئی تھیں ہمارے علماء کو ان میں سے ہر چیز کے متعلق اپنے نقطہ نظر کے اظہار کے لئے تصنیفی حیثیت سے اس کی ضرور ت ہو ئی کہ وہ ان میں سے ہر عنوان کو بجنسہ ایک سر خی بنا کر اس کے تحت میں جو اپنا نقطہ نظر اور مخالف افراد سے رد و قدح ہے اسے پیش کریں۔ اس بنا ء پر ان آٹھ صفات کی سرخیاں قائم کی گئیں اور پھر اپنے نقطہ نظر کا اظہار کر دیا گیا جس کا نتیجہ یہ نکلا کہ اصل حقیقت میں ذات کے علاوہ کچھ صفات ہیں ہی نہیں اور مقام مفہوم میں تمام صفات کا مر جع صر ف دو صفتیں ہیں۔ علم اور قدرت باقی سب انہیں کی شاخیں ہیں اور متکلم ہونا جس معنی سے درست ہے وہ صفت ذات نہیں بلکہ صفت فعل ہے جسے بلا وجہ صفات ثبوتیہ میں داخل کر دیا گیا ہے۔یہ صا ف صاف شیعی نقطہ نظرہے۔ اب آئیے! اہلسنت کے نقطہ نظر سے دیکھیں۔

قطع نظر اس بنیادی اختلاف سے جو ہمیں ان سے صفات کے بارے میں خاص متکلم کے صفات الٰہی میں درج ہونے کے سلسلہ میں ہم کہتے ہیں کہ قرآن مجید میں اسمائے الٰہی کے طو ر پر بحیثیت وصفت جیسے:الخالق الباری المصور۔ المومن المھیمن العزیز۔ الجبار المتکبر  ہے۔

اس طرح کہیں قرآن میں المتکلم کا لفظ نہیں ہے جو کچھ بھی ہے وہ بطور فعل اس کی طرف اسناد ہے جیسے:کَلَّمَ اللہُ مُوْسٰی تَکْلِیْمًا۔ یا بحیثیت اضافت حتّٰی یسمع کلام اللہ تو اب جو شے افعال الٰہی میں داخل ہو تی ہے وہ کلَّم کا مصدر یعنی تکلیم اور یہ کام جس شے سےمتعلّق ہوتا ہے وہ کلام ہے۔ تو جس طرح خلق فعل الٰہی ہے جو متعلق ہو تا ہے مخلوق مثلاً سماوارضسے تو اس کی وجہ سے سماء وارض نہ صفات الٰہی میں داخل ہوتے ہیں نہ ان کے قدیم ہونے کا تصور کیا جا سکتا ہے۔

عطائے رزق اللہ کا فعل ہے۔ اِنَّ اللہَ یَرْ زُقُ مَنْ یَّشاۗءُ. لیکن اس کی وجہ سے وہ اشیاء جو متعلق فعل رزق ہوتے ہیں صفت الٰہی نہیں بنتے۔ نہ قدیم قرار دیئے جا سکتے ہیں تو اسی طرح تکلیم ایک فعل ہے جو کلام سے متعلق ہوتا ہے تو اس کی وجہ سے اس فعل کا متعلق یعنی کلام صفات میں کیوں قرار پائے اور اس کے قدیم ہونے کا تصور کیوں کیا جائے ؟

اب جب کہ کلام کے صفت الٰہی ہونے ہی کی ازرو ئے قرآن کوئی بنیا دنہیں ہے تو کلام نفسی کے اختراع کی کوئی ضرورت پیدا نہیں ہوتی لیکن کلام نفسی ماننے کے بعد پھر بھی یہ بات تو متفقہ حیثیت سے تسلیم شدہ ہونا چاہئے تھی کہ یہ الفاظ و کلمات جو مجتمعہ حیثیت سے بحالت موجودہ ’’قرآن‘‘ کے نام سے یاد کئے جاتے ہیں جوکاغذ پر لکھے جاتے ، سینہ میں محفوظ کئے جاتے ، زبان سے پڑھے جاتے ہیں ، یہ حادث ہیں قدیم نہیں۔ اس لئے کہ اگر یہی قدیم ہوتے تو اکثریت کو خدا کے متکلم ثابت کرنے کی غرض سے کلام نفسی کے ایجاد کرنے کی ضرورت ہی کیوں پیش آتی۔ 

یہ الفاظ حادث ہیں اور خدا محل حو ادث نہیں۔ اسی لئے تو کلام نفسی کے تخیل کی ضرورت ہوئی اور جب یہ الفاظ حادث ہیں تو ہر حادث کے لئے موجد اور خالق کی ضرورت ہے۔ لہٰذا مخلوق بھی ضرور ہو ں گے۔

یہ کوئی پیچیدہ مسئلہ نہیں تھا جس میں خواہ مخواہ کی الجھنیں پیدا ہوتیں لیکن افسوس ہے کہ بحث و نظر کے سد باب اور قوائے عقلی کے تعطل نے جسے قرآن اور تعلیمات نبویؐ کے بالکل بر خلاف بظاہر کچھ سیاسی مصالح سے رسالت مآبؐ کے بعد ضروری سمجھا گیا تھا اکثر مسلمانوں کے فکر و نظر کی قوتوں کو اس درجہ بے کار کر دیا تھا کہ وہ معنی اور مفہوم پر سنجید گی کے ساتھ غور کرنے سے قاصر ہو کر الفاظ اور تعبیرات کے غلا م ہوگئے تھے۔ لہٰذا وہ قرآن کو مخلوق کہنا اس کی توہین سمجھتے اور بہت بڑا جرم خیال کر تے تھے۔

چنانچہ علامہ نیشاپوری نے اپنی تفسیر ’’غرائب القرآن‘‘ کے مقدمات میں دسواں مقدمہ اسی بحث میں لکھا اور اس میں تحریر کیا ہے:

ذکر قومہ من ائمۃ الا مۃ ان کلامہ اللہ تعالیٰ قدیمہ بعد ان عنوا بکلامہ ھذہ الحروف المنتظمۃ المسموعۃ اما ان کلامہ تعالیٰ ھو ھذٰہ الحروف فلقولہ تعالیٰ اوان احدمن المشرکین استجارک فاجرہ حتٰی یسمع کلا مہ اللہ و معلومہ ان المسموع لیس الَّا من ھذہ الحروف واما انھا قدیمۃ فلان الکلامہ صفۃ اللہ تعالٰی و من المحال قیامہ الحادث بالقدیمہ و ایضا کل حادث متغیر و التغیر علٰی ذات اللہ تعالیٰ و صفاتہٖ محال 

اسلامی جماعت کے بڑے پیشوائوں میں سے بہت سوں نے کہا ہے کہ اللہ کا کلام قدیم ہے اور پھر کلام سے ہی مرتب حروف مراد لئے ہیں جو سنائی دیتے ہیں۔ یہ کہ کلام الٰہی یہی حروف ہیں ، اس آیت سے ثابت ہے کہ قرآن میں ہے ’’مشرکین میں سے اگر کوئی آپ سے پناہ مانگے تو اسے پنا ہ دیجئے۔ یہاں تک کہ وہ کلام خد ا سنے اور ظاہر ہے کہ جو چیز سنی جاتی ہے وہ یہی حروف ہیں اور یہ کہ وہ قدیم ہیں اس بنا ء پر ہے کہ کلام اللہ تعالیٰ کی صفت ہے اور حادث کا قیام قدیم میں محال ہے اور نیز ہر حادث متغیر ہے اور تغیر ذات الٰہی اور اس کے صفات میں محال ہے 

اب ملا خطہ کیجئے کہ یہ نقطہ نظر جو بیان کیا گیا ہے اس میں اول اور آخر میں کیسا ٹکرائو ہے۔ کلام الٰہی یہی حروف ہیں جو سنے جاتے ہیں اور پھر وہ قدیم ہیں اس لئے کہ اللہ کی صفت ہیں یعنی وہ صفت اللہ سے الگ ہو کر ہمارے پردہ گو ش سے ٹکراتی ہے یا اللہ سبحانہ (معاذ اللہ) اس صفت سمیت آکر ہمارے آلہ سماعت سے متصل ہوتاہے۔ پھر یہ حروف اس وقت ہمیں سننے میں آرہے ہیں تو و جداناً وہ حادث ہیں اور حادث ذات الٰہی میں قائم نہیں ہوسکتا۔

پھر بھی یہ ماننا ضرور ہے کہ یہی آوازیں کلام اللہ ہیں اور وہ قدیم ہیں۔ان تمام باتوں کو بیک وقت قبول کر نا بغیر عقل کو ’’خیرباد‘‘ کہے ہوئے کیوں کر ممکن ہے مگر علماء کا جم غفیر بھیڑیا دھسان طور پر یہ سب مان رہاتھاا ور اسے داخل عقائد مسلّمات کر رکھا تھا۔

یہ سادگی کا طلسم مسلّمہ عقیدہ کی صورت میں خاموش اطمینان کے ساتھ قائم رہتا۔ اگر تیسری صدی ہجری کے ابتدائی دور میں مامون الرشید خلیفہ المسلمین عباسی کا ذوق تحقیقی اس کے خلاف مصروف جہادنہ ہوتا۔ یہ خلیفہ اپنے پیش رَو دوسرےاموی و عباسی خلفاء کے بر خلاف لہو و لعب اور عیش و عشرت میں مصروف ہونے کے بجائے ایک حد تک علمی تحقیقات اور وسعتِ علوم و فنون کا دلدادہ تھا۔ اس نے علم حدیث اور فقہ کی تحصیل بڑی تکمیل کے ساتھ کی اور فلسفہ و حکمت میں کافی وقت صرف کیا تھا۔

(تاریخ الخلفاء سیوطی ص ۳۱۰)

اس کی آنکھوں میں ایسی باتیں کھٹکتی تھیں جن کی بنیاد صرف عقل کی آنکھوں پر پردہ ڈالنے پر قائم ہوئی ہے۔ چنانچہ قرآن کے زیر بحث مسئلہ پر اس نے سنجید گی سے غور کیا اور الفاظ قرآن کے قدیم وغیر مخلوق ہونے کو ایک لایعنی خلا ف عقل بات قرار دے کر یہ اعلان کر دیا کہ قرآن مخلوق ہے اس کاقدیم کہنا کسی صورت سے صحیح نہیں ہے۔

طبری نے اس کا آغاز ۲۱۲ھ؁ میں بتایا ہے۔

فیھا اظھر المامون القول بخلق القراٰن

اس سال مامون نے قرآن کے مخلوق ہونے کاقول ظاہر کیا۔ 

سطحی نظر رکھنے والے ارباب ظاہر اور محدّثین یقیناً اس سے متفق نہیں ہوسکتے تھے اُنہو ں نے سخت اختلاف کیا یہاں تک کہ شورش پیدا ہوجانے کا اندیشہ ہوگیا۔ لہٰذا مامون نے چند سال تک کے لئے اس مسئلہ میں سکوت اختیار کیا۔

کاش یہ بحث صرف علمی و تحقیقی دائرہ میں محدود رہتی مگر کیا کیا جائے کہ عام تشدد آمیز ذہنیت کے علماء و محدثین نے اس بحث کو اسلام اور کفر کا سوال بنا لیا۔مولانا شبلی نعمانی نے اپنی کتاب ’’علم الکلام‘‘ کے حصہ اول میں اس تشدد آمیز ذہنیت پر کافی افسوس کیا ہے۔ ہم اس اختلاف اور محدثین کے متشدانہ اقوال کے نمونے ان ہی کے الفا ظ میں پیش کرتے ہیں وہ لکھتے ہیں:

مسائل اختلافیہ میں ایک یہ بھی تھا کہ کلام الٰہی قدیم ہے یا مخلوق و حادث؟ معتزلہ کہتے تھے کہ کلام الٰہی جو خدا کی صفات قدیمہ میں سے ہے وہ قدیم ہے ۱؎لیکن جو الفاظ آنحضرت  ﷺ پر نازل ہوتے تھے وہ مخلوق اور حادث تھے۔ محدثین کہتے تھے کہ کلام الٰہی ہر حال میں قدیم ہے۔ زیادہ تدقیق سے دونوں کا حاصل ایک ہی ٹھہر تا ہے لیکن دونوں فرقہ نے اس مسئلہ کو کفر و اسلام کی حد فاصل قرار دیا۔

امام بیہقی نے کتاب ’’الا سما الصفات‘‘ میں اس بحث پر ایک مستقل عنوان قائم کیا ہے ہم اس کی سند سے اس موقع پر چند بڑے بڑے محدثین کے اقوال نقل کرتے ہیں۔

وکیع بن الجر اح:

مَن زعم ان القراٰن محدث فقد کفر۔ جس شخص کا یہ خیال ہے کہ قرآن حادث ہے وہ کافر ہے 

یزیدبن ہزون:

مَن زعم ان کلام اللہ مخلوق فھو والذی لاَ اِلٰہ اِلاَّ ھو عند ی زندیق 

جو شخص کہتا ہے کہ کلام الٰہی مخلو ق ہے وہ خدا کی قسم زندیق ہے 

مزنی شاگر د شافعی:

مَن قال اَنَّ القراٰن مخلوق فھو کافر جو شخص کہتا ہے کہ قرآن مخلوق ہے وہ کافر ہے 

امام بخاری:

نظرت نی کلام الیھود و النصاریٰ والمجوس فہارایت قوما اضل فی کفرھم من الجھمیۃٖ وانی لا ستجھل من لا یکفرھم میں نے یہودیو ں ، عیسائیوں اور مجو سیوں سب کے کلام دیکھے ہیں جہمیہ کے برابر کوئی ان میں سے کافر ،جہل نہیں میں اس کو جاہل سمجھتا ہوں جوجہمیہ کو کافر نہ سمجھے۔

عبدا لرحمٰن بن مہدی:

لورایت رجلا علٰی الجسرو بیدی سیف یقول القراٰن مخلوق ضربت عنقہ 

اگر میرے ہا تھ میں تلوار ہو اور کسی کو پل پر یہ کہتے سن لوں کہ قرآن مخلو ق ہے تو اس کی گردن ماردوں 

بعض محدثوں نے جن میں امام بخاری بھی شامل ہیں اس مسئلہ میں یہ تفریق کی تھی کہ قرآن مجید کا جو تلفظ کیا جاتا ہے۔ یہ مخلوق ہے اور حادث ہے لیکن محدثین نے اس کی بھی سخت مخالفت کی۔ ذہلی ، امام بخاری کے استاد تھے اور صحیح بخاری میں بہت سی حدیثیں ان کی روایت سے مذکور ہیں۔ انہو ں نے اما م بخاری کا جب یہ قول سنا توعام حکم دے دیا کہ جو شخص یہ لفظ کہے کہ ’’لفظی بالقرآن مخلوق‘‘ وہ ہماری مجلس میں نہ آنے پائے۔ چنانچہ اس واقعہ کو حافظ ابن حجرنے شرح بخاری میں نہایت تفصیل سےلکھا ہے۔ ابن شداد نے ایک تحریر میں لکھا تھا کہ ’’لفظی بالقرآن مخلوق‘‘ یہ تحریر امام احمد بن جنبل کے سامنے پیش ہوئی تو انہو ں نے اس فقرہ کو کاٹ دیا اور کہا کہ قرآن جس صورت میں ہو غیر مخلوق ہے۔

ابو طالب نے کہا تھا کہ امام احمد بن حنبل قرآن کے تلفظ کو مخلوق کہتے ہیں۔ امام بن حنبل کو خبر ہوئی تو غصہ سے کانپنے لگے اور ابوطالب کو بلا کر اس بات کی باز پر س کی۔(علم الکلام حصّہ مطبوعہ انوار المطابع ص ۱۷)

 غا لباًاسی متشددانہ رویہ کا نتیجہ تھا کہ مامون الرشید کو اس مسئلہ میں کد ہوگئی ایک تو بادشا ہوں کا دماغی توازن ہر بات میں اعتدال کے حدود پر قائم نہیں رہتا ، وہ جس بات کی طرف متوجہ ہوتے ہیں اس میں حد سے بڑ ھ جاتے ہیں اور انہماک ان کا افراط کے درجہ پر پہنچ جاتا ہے۔

دوسرے عموماً افراد انسانی کی ذہنیت کہ جس بات میں ان کی زیادہ مخالفت ہو ، اس میں ان کو زیادہ کاوش اور رد عمل کی کوشش پیدا ہوتی ہے۔

اس کا نتیجہ تھا کہ مامون الرشید نے عارضی طور سے چند سا ل کے لئے سکوت اختیار کر کے ایک مرتبہ اپنے عقید ہ خلق قرآن کی حمایت میں جہاد کی ٹھان لی۔ اور اسحاق بن ابراہیم خزائی کو جو بغداد میں گورنر کی حیثیت سے تھا ،ا یک مبسوط خط کے ذریعہ سے حکم دیا کہ وہ تمام علمائے وقت کو جمع کر کے خلق قرآن کے مسئلہ میں ان کے خیالات دریافت کر ے اور جو اس کے منکر ہوں انہیں سخت سے سخت سزا کا حکم دیا جائے۔

طبری نے ۲۱۸ ؁ھ کے واقعات میں اس تاریخی یادگار خط کو نقل کیا جس کے اہم اجزاء کا مضمون جس میں خلق قرآن کے علمی دلائل بھی درج کئے گئے ہیں حسب ذیل ہے۔’’اینجانب کو معلوم ہو ا ہے کہ سواد اعظم اور جمہور افراد عوام اور پست طبقہ کی رعیت میں سے جن کو قوت نظر اور طاقت استد لال نہیں ہے اور نور علم سے بہرہ مندنہیں ہوئے ہیں۔تمام اطراف ملک میں بالکل خدا کے مرتب سے ناواقف اور دین خدا کی حقیقت اور اس کی تو حید اور ایمان سے کور چشمی و گمراہی میں مبتلا اور اس کے روشن نشانوں اور واجبی راستے سے منحرف اور اس بات سے قاصر ہیں کہ وہ اللہ کو اس کی شان کے مطابق اوصاف کے ساتھ خیال کریں اور اس کی حقیقت معرفت کو حاصل کریں اور اس میں اور اس کے مخلوق میں فرق سمجھ سکیں۔ اس لئے کہ ان کے افکار کمزور ان کی عقلیں ناقص اور وہ غور و فکر اور یادداشت میں کمزور ہیں۔

انہو ں نے مساوات قرار دے دی اللہ اور اس کے نازل کر دہ قرآن میں اور وہ سب کے سب متفق ہوگئے اور اس پر کہ یہ قدیم وازلی ہے اور اللہ کی مخلوق نہیں ہے حالانکہ خداوند عالم کتاب محکم میں ارشاد فرماتا ہے:

اِنَّا جَعَلْنٰہُ قُرْءٰنًا عَرَبِيًّا. 

ہم نے بنایا ہے اس کو عربی قرآن۔ (زخرف۔۳)

ظاہر ہے کہ جو چیز خدانے بنائی ہو وہ اس کی پیدا کی ہوئی ہے جیساکہ ارشاد فرمایا ہے:

 اَلْحَمْدُ لِلّٰہِ الَّذِيْ خَلَقَ السَّمٰوٰتِ وَالْاَرْضَ وَجَعَلَ الظُّلُمٰتِ وَالنُّوْرَ

حمد ہے اس اللہ کے لئے جس نے خلق کیا آسمانوں اور زمین کو اور بنا یا تا ریکیوں و روشنی کو(انعام۔۱)

اسی طرح دوسری جگہ ارشاد ہوا: كَذٰلِكَ نَقُصُّ عَلَيْكَ مِنْ اَنْۢبَآءِ مَا قَدْ سَبَقَ

اس طرح ہم تم سے واقعات بیان کرتے ہیں اس دور کے جو پہلے گزر گیا۔(طہٰ۔۹۹)

اس سے معلوم ہوتا ہے کہ یہ واقعات اس دور سے تعلق رکھتے ہیں جس کے بعد یہ کلام وجود میں آیا ہے

نیز ارشاد کیا:   الۗرٰ۝۰ۣ كِتٰبٌ اُحْكِمَتْ اٰيٰتُہٗ ثُمَّ فُصِّلَتْ مِنْ لَّدُنْ حَكِيْمٍ خَبِيْرٍ۝۱ۙ 

یہ کتاب وہ ہے جس کی آیتیں محکم کی گئی ہیں اور پھر حکیم خبیر (خدا) کی طرف سے اس کی تفصیل کی گئی ہے۔(سورۂ ہود۔۱) 

جو شے محکم شدہ اور تفصیل کی ہوئی ہو اس کے لئے کوئی محکم بنانے والا اور تفصیل کرنے والا ہو گا۔ وہی اس کاخالق اور موجد قرار پائے گا۔

پھر انہی لوگوں نے غلط بات پر بحث شروع کر دی اور وہ یہ ظاہر کرتے ہیں کہ وہی اہل حق اہل سنت اور اہل جماعت ہیں اور ان کے سوا جتنے ہیں ،سب اہل باطل کافر اور تفرقہ پر دازہیں۔ اس طرح انہو ں نے عوام میں ہنگامہ برپا کر دیا --- تمہیں چاہیے کہ جتنے قاضی تمہارے یہاں ہوں سب کو جمع کرو اور ان کے سامنے ہمارے خط کو پڑھ کر سنا ئو اور خلق و حدو ث قرآن کے متعلق ان کے خیالات دریافت کرو اور یہ واضح کر دو کہ خلیفۃ المسلمین اپنی حکومت میں کوئی منصب ایسے شخص کو سپر د کرنا مناسب نہیں سمجھتے جس کے دین اور خالص توحید پر انہیں بھروسہ نہ ہو۔ جب وہ اس کا اقرار کر لیں اور خلیفہ کی رائے سے متفق اور ہدایت ونجا ت کے راستے کے سالک ہو ں تو انہیں حکم دو کہ وہ اس مسئلہ کو ان تمام شواہد و دلائل کے ساتھ عوام کے سامنے پیش کریں اور ان سے ان کے عقیدہ کے متعلق دریافت کریں جو قرآن کے مخلوق ہونے کا اقرار نہ کر ے ، اس کی گواہی قبول نہ کی جائے۔ اس کے بعد ان تمام قاضیوں کی کار گزاری کی رپورٹ تمہیں میرے پاس بھیجنا ہوگی اور اس کے بعد ان کی نگرانی کرتے رہنا کہ وہ اس پر بر قرار ہیں یا نہیں اور برابر ان حالات کی تفصیلی اطلاع میرے پاس بھیجتے رہو۔‘‘آخر میں مراسلہ کی تاریخ۔ ربیع الاوّل ۲۱۸؁ھ 

چوں کہ مامون الرشید بادشاہ ہونے کے ساتھ ایسا تھا کہ حافظ سیوطی لکھتے ہیں:

کان یعد من کبارا لعلماء  اس کا شمار بڑے علماء میں ہوتا ہے 

اس لئے وہ علماء کے متشدانہ فتوائے کفر کے سامنے سپر انداختہ ہونے کے بجائے خود قوقت استدلال کے ساتھ اپنے حریفوں کو کافرثابت کرنے کے درپے ہوا اور ملوکانہ اقتدار کے ساتھ انہیں کافر کی پاداش دینے پر بھی تیار ہوگیا۔تاریخ کا بیان ہے کہ اس کے بعد سوا امام احمد بن حنبل اور محمد بن نوح عجل کے باقی جتنے فقہا ء و محد ثین تھے سب نے خلق قرآن کے عقیدہ کا اعلان کردیا۔ سیوطی کے الفاظ یہ ہیں کہ:

اِنَّھُمْ تَو قَّفُوْ ا اَوَّلاً ثُمَّ اَجَابَوَاہُ تَقِّیَۃً

ان لوگوں نے پہلے کچھ تامّل سے کام لیا پھر تقیہ کے طور پر موافقت ظاہر کی 

ان تقیہ کرنے والوں میں یحییٰ بن معیّنایسے حفاظ وائمہ فن حدیث تھے۔حافظ یحییٰ بن معیّنفرماتے تھے کہ:اجبنا خوفا من السیف : ہم نے تلوار کے ڈر سے مواقفت کی بعض علماء نے جنہیں موقع ملا ترک وطن کیا۔ چناں چہ حافظ احمد بن عبداللہ بن صالح ابوالحسن عجلی کوفی متوفی  ۳۶۱؁ھ کے حال میں ہے:

خرج الی المغرب ایّام فتنۃ القراٰن و سکن طرابلس الغرب

یہ خلق قرآن والے ہنگامہ میں مغرب کی طرف نکل گئے اور طرابلس مغربی میں قیام کیا ۔(ہدایت العارفین جلدنمبر۱ کالم ۴۹)

کچھ عرصہ کے بعد مامون کی مدت حیات ختم ہوگئی اور اس کے بعد کے سلاطین رائے عامہ کے پیرو ہوگئے اس طرح یہ ہنگامہ ختم ہوا پھر بھی کچھ عرصہ تک مصنفین اس موضوع پر قلم فرسائی کرتے رہے۔ چنانچہ ابن ندیم نے اس سلسلہ کی ایک کتاب کا حوالہ دیا ہے: الفہرست کے صفحہ ۶۳کتاب خلق القرآن، الابن الرواندیبعد میں اہلسنت میں قرآن کا قدیم اور غیر مخلوق ہونا بالکل مسلمات میں سے ہوگیا لیکن شیعی نقطہ نظر بالا تفاق اس کے خلاف رہا جس پر عملی حیثیت سے سا بق میں روشنی ڈالی جا چکی ہے۔


تیسر ا تبصرہ 


نزول قرآن کی تاریخ 

اس میں کوئی شبہ نہیں کہ قرآن رسالت مآب  ﷺ پر تدریجی حیثیت سے موقع و محل کے اقتضا سے نازل ہوتا تھا اور اسی اعتبار سے اس میں ماضی ، مستقبل اور حال کے واقعات کی تفریق ہوئی ہے یعنی پہلے ہوچکنے والے واقعات ماضی کے الفاظ سے اوربعد میں ہونے والے مستقبل کی حیثیت میں اور موجود ہ حالات کا تذکرہ حال کی صورت میں کیا گیا ہے۔ وہ روز وقو ع واقعہ آنے والی آیت میں (الیوم) یعنی (آج) کی لفظ اور آئندہ کے تذکرہ میں حرف سین (س) اور لفظ   سَوْفَ کے ساتھ قریب اور بعید کے حدود قائم کرتا ہے۔ اس اعتبار سے قرآن مجید کے نزول کی کوئی ایک تاریخ مقررہ کرنا صحیح نہیں ،کیوں کہ وہ تئیس برس کے عرصہ میں جستہ جستہ اترا ہے۔

لیکن جب ہم قرآن مجید کا مطالعہ کرتے ہیں تو ہمیں اس میں نزول قرآن کی تاریخ کا ذکر ملتا ہے۔

ایک طرف یہ ارشاد کہ شَھَرُ رَمَضَانَ الَّذِیْ اُنْزِلَ فِیْہِ الْقُرْاٰن۔ ’’رمضان کا مہینہ وہ ہے جس میں قرآن نازل کیا گیا‘‘۔ اس میں قرآن مجید اتارنے جانے کو گیارہ مہینوں سے ہٹا کر ایک مہینہ میں محدود کیا گیا۔ دوسری طرف ارشاد ہوا:

اِنَّآ اَنْزَلْنٰہُ فِیْ لَیْلَۃٍ مُّبَارَکَۃٍ 

ہم نے اس کو ایک بابرکت رات میں نازل کیا ۔(سورہ دخان۔ ۳)

اس سے پتہ چلا کہ یہ تنزیل کسی خاص رات میں ہوئی ہے اور اب دونوں آیتوں کو ملا کر یہ نتیجہ نکلتا ہے کہ وہ ماہ رمضان کی کوئی ایک رات ہے اور پھر ایک پورا سورہ ’’سورۂ قدر‘‘ اس میں انضباط مکمل طریقہ سے کیا گیا کہ:

اِنَّآ اَ نْزَلْنٰہُ فِی لَیْلَۃِ الْقَدْرِ  

ہم نے اس کو شب قدر میں اتارا ہے 

اب ان تینوں آیتوں سے یہ تعین ہوا کہ نزول قرآن شب قدر میں ہوا ہے اور وہ ماہ رمضان کی ایک رات ہے۔

اب وہ کہ جو قرآن کو قدیم اور بطور کلامِ نفسی کے ازل سے ذات الٰہی میں ثابت سمجھتے ہیں ان کے لئے یہ سوال پیدا ہوتا ہے کہ موجودہ الفاظ جو کاشف اور حاکی ہیں کلام حق کے ، وہ تو کسی ایک وقت پر نازل نہیں ہوئے بتدریج اتر ے۔ لہٰذا ان کی یہ تاریخ ہو نہیں سکتی اور قدیم چیز قدیم ہے اس کی کوئی ابتداء نہیں پھر اس کیلئے تاریخ مقرر کرنے کے کیا معنی ؟

لیکن ہم کہ جو قرآن کو حضرت احدیّت کا مخلوق جانتے اور اسی حیثیت سے اس کو کلام الٰہی مانتے ہیں ان آیات کی بتائی ہوئی تاریخ کو اسی انشاء و خلق قرآن سے متعلق سمجھتے ہیں جو عالم ملاء اعلیٰ میں صورت پذیر ہوا یا تنزیل کی لفظ کے لحاظ سے مراد ’’تنزیل اول‘‘ ہے جو لوح محفوظ سے ’’بیت معمور‘‘ کی طرف ہوئی ،جس کا حدیث معصوم میں ذکر ہے ({ FR 3183 })۔

اور پہلے بیان ہوچکا کہ وہاں کے اشیاءہمارے اس عالم سے تعلق نہیں رکھتے جہاں کے واقعات ہمارے ’’فن تاریخ‘‘ کا موضوع بحث بن سکتے ہیں۔


چوتھا تبصرہ 

اعجاز قرآن 

 معجزہ کے معنی 

معجزہ وہ غیر معمولی چیز ہے جو کسی نبی کو دعوائے نبوت یا کسی اور الٰہی منصب والے کو اس کے منصب کے ثبوت میں خداوند عالم کی جانب سے عطا ہو، جس کے مقابل لانے سے اس کے حدود منصب کے تحت والی دنیا کی تمام طاقتیں عاجز ہوں۔

بعض لوگ اسے مادی حیثیت میں محدود سمجھ لیتے ہیں۔جیسے: ماہتاب کاشق ہو نا آفتاب کا پلٹنا سنگریزوں کا تسبیح کرناور ایسی ہی باتیں جو ہوں وہی ان کے نزدیک معجزہ کہلاتی ہیں۔

اس لئے یہ اعتراض کرتے ہیں کہ جو لوگ اپنے عقول کے اعتبار سے اتنے ترقی یا فتہ ہوں کہ وہ حقائق پر غور کر سکیں ، ان کے لئے ان مادی مظاہرات کی کیا ضرورت ؟

یہ خیال اول تو اس لئے غلط ہے کہ صاحبان منصب ہدایت صرف ایسے ترقی یا فتہ افراد کے لئے نہیں آتے بلکہ ان کے دائرہ عمل میں خواص کے ساتھ عوام بھی ہوتے ہیں۔ لہٰذ ا معیار ذہن کے لحاظ سے ان کے پاس دلائل حقانیت ہونا چائیں۔ دوسرے یہ کہ معجزہ نام صرف ان مادی مظاہرات کا نہیں ہے بلکہ معجزہ ان غیر معمولی آثار کا نام ہے جو ایک مدعی نبوت میں اس کے دعویٰ کی خصوصی دلیل بن سکیں خواہ وہ از قبیل افعال ہو ں جیسے کورِ مادر زاد اور برص و جذام کے مبتلا کوصحت دینا ، مردوں کو زندہ کر نا اور مٹی سے پرند کی صورت بناکر اس میں پھونک مار کر سچ مچ کا طائر بنا دینا۔ یہ معجزات جو حضرت عیسیٰؑ کو عطا ہوئے اور عصا کا دریا پر مارنا جس سے دریا میں راستے بن جائیں اور پتھر پر مارنا کہ اس سے بارہ چشمے پھوٹ نکلیں اور عصا کو اژدہا بنادینا جو حضرت موسٰیؑکے معجزےہیں یا ازقبیل کلام جیسے:قرآن مجید جو ہمارے رسولؐ کا معجزہ ہے یا ازقبیل صفت ، جیسے ہمارے رسولؐ کے بہت سے خصوصیات جسم اقد س کا سایہ مفقو دہونا ،غیرمعمولی خوشبو ، پس پشت کی چیز کا اس طرح دکھائی دینا جیسے سامنے کی چیز اور ایسی بہت سی باتیں یا اس شخص کے تعلق سے غیر معمولی حالات کا پیدا ہو نا، جیسے :قوم فرعون پر جوئو ں ، مینڈکو ں اور خون وغیرہ کے عذاب کا آنا جس کا تذکرہ قرآن مجید میں تفصیل کے سا تھ ہے۔ یہ تمام باتیں معجزات میں داخل ہیں اس طرح خواص و عوام کی سطح ذہن کے لحاظ سے معجزات مختلف ہو سکتے ہیں ایک بلند مرتبہ فلاسفر کے لئے وہ رموزو و اسرار عقلی معجزہ ہوں گے جو اس کے کلام میں و دیعت ہیں لیکن سطحی نظر رکھنے والے انسانوں کے لئے جو حقائق کلام کی رفعتوں کو نہیں سمجھ سکتے وہی مادی مظاہرات معجزہ قرار پائیں گے۔

معجزہ کی ضرورت :

انسانی افراد اپنی افتاد طبع کے لحاظ سے اقتدار پسندی و جاہ طلبی کے پتلے ہواو ہوس کے مجسمے اور ذاتی و نفسانی اغراض کے بند ے ہوتے ہیں۔ انہیں کسی ایسی بات کا دعویٰ جس میں اپنی سیادت تسلیم ہوتی ، اپنی بات بالا ہوتی اور دوسرے بہت سے سادہ لوح افراد کے دلوں پر ان کی حکومت کا سکہ قائم ہوتا ہو بہت خوشگوار معلوم ہوتا ہے ان کو اس میں کسی واقعیت کا لحاظ پس و پیش کرنے پر آماد ہ نہیں کر تا بلکہ ایک وقتی شان و شوکت ان کو بڑ ے سے بڑے غلط دعویٰ پر آمادہ کر سکتی ہے جس کی آخری حد خدائی کے دعوائے باطل تک پہونچتی ہے۔ اس کے آگے کوئی زینہ ہی نہیں کہ قدمِ ادّعاء ،وہا ں تک پہنچے۔

نبوت اور رسالت اور ایسے ہی کسی خدائی منصب کا بلا شبہ روحانی اقتدار سیادت اورحق فرماں روائی کے ساتھ لازم و ملز وم کا رشتہ ہے بلکہ ایک پیشوائے دین کا اپنے ماننے والو ں پر اقتداراس سے زیادہ ہوتا ہے جتنا ایک بادشاہ کا اپنی رعایا پر اس لئے کہ بادشاہ کے سامنے سر جھکتے ہیں اور پیشو ا کے لئے دل جھکے ہوئے ہوتے ہیں۔ لہٰذا عام انسانی افراد کے اقتدار پسند طبائع اس جامہ کو زیب تن کر نے اور اس منصب کے غلط دعوایدار ہونے پر بڑی جرات کے ساتھ آمادہ ہوجا تے ہیں۔

اس میںآسانی یو ں محسوس ہوتی ہے کہ دنیا و ی مناصب ظاہری اسبا ب اور مادی سازو سامان سے وابستہ ہوتے ہیں تو وہ سامان جس کے پاس نہ ہو ں اس کے لئے ان مناصب کے دعوے کے کوئی معنی نہیں ایک بے تاج و تخت، بے مال و دولت، زاویہ نشین فقیر یہ دعوی کرے کہ میں بادشاہ یا وزیر ہوں یا رکن سلطنت ہوں تو لوگ اسے دیوانہ سمجھ کر ذریعہ تفریح بنالیں گے۔ کوئی اسے ماننے اور تسلیم کرنے پر آمادہ کہا ں ہوگا لیکن نبوت و رسالت وغیرہ ، یہ مناصب کسی ظاہری سازو سامان سے وابستہ نہیں ہوتے بلکہ وہ روحانی پیغام اور وحی والہام کے ساتھ تعلق رکھتے ہیں تو کسی کو ان کے ادعا ء میں کوئی دشواری محسو س نہیں ہوتی۔ پھر یہ کہ انسانی لوازم زندگی کے اعتبار سے انبیا ء ومرسلین بھی عام افراد بشری کی طرح ہوتے ہیں بے شک ان کا ذاتی جو ہر ایسا بلند ہوتا ہے کہ قدرت کی طرف سے وہ بلند منصب کے لئے منتخب کئے جاتے ہیں۔ اب ظاہرہے کہ عامۃ الخلائق خدا تک جا نہیں سکتے کہ خود اس سے پوچھ لیں کہ اس نے اس شخص کو اپنے منصب کے لئے مقرر کیا ہے یا نہیں، تو اب اس دعویٰ کرلینے میں دشواری ہے کہ مجھ کو خدانے اس عہد ے کے لئے منتخب کیا ہے اور تمام خلق کی رہنمائی کے لئےقرار دیا ہے چنانچہ ہر قوم کے نزدیک متفقہ طور پر بعض ایسے لوگ ہیں جنھو ں نے غلط طریقہ پر نبوت کا دعویٰ کیا اور کسی باطل مذہب کی بنیاد قائم کی۔

ایک قانون کا مرتب کر لینا اور دنیا کی رفتار پر نظر کر کے کچھ اصول قرار دے لینا جن کو ’’شریعت الٰہیہ‘‘ کے نام سے پیش کیا جائے، کوئی مشکل کام نہیں ہے۔

یہ فیصلہ کہ اس کے تمام احکام صحیح اصول پر مبنی ہیں یا نہیں ؟ عام افراد کےحدودِ د سترس سے باہر ہے۔ اس لئے کہ انسانی فلاح و بہبود کے سلسلہ میں عقلائے زمانہ کے خیالات ایک نقطہ پر متفق نہیں چہ جائے کہ عام افراد۔

اب اگر اس مدعی نبوت وغیرہ کے پاس جو حقیقۃ خدا کا فرستادہ اور اس کی طرف کے منصب کا حامل ہے صرف دعویٰ ہی دعویٰ ہو کہ میں خدا کی طرف سے مقرر ہو ا ہوں اور اس دعویٰ کی تصدیق کے لئے کوئی ثبوت نہ ہوتو اس میں اور ان لوگوں میں جو غلط طور پر یہی دعویٰ کر رہے ہیں فرق ہی کیا رہا اور عام افراد پر کیوں کر یہ فرض عائد کیا جائے کہ وہ اس سچے نبی کے قول کو تسلیم کریں ،اس کے دعویٰ کو سر آنکھوں پر رکھیں اور اس کی اطاعت کریں اور دوسروں کے دعوے سے انکار کریں اور ان کی شریعت کو تسلیم نہ کریں۔

اس کے لئے عقل ضروری سمجھتی ہے کہ یقیناً وہ شخص جو خدائے حکیم و خبیر کا حقیقی نمائندہ ہے ، اس کے لئے خدا کی جانب سے خصوصی طو ر پر ایسی کوئی بات ہونا چاہئے جیسے وہ بحیثیت دلیل دعوئے نبوت پیش کرے اور جس کے مقابلے میں دنیا کی طاقتیں عاجز ہوں ورنہ ان دیکھا خدا جو بغیر اپنے آثار قدرت کے نہ پہنچا نا جا سکا اس کے سفیر کو ہم بغیر آثار کے کیوں کر پہچانیں۔

اب وہ آثار جو کسی ذات کی معرفت پیدا کر سکتے ہیں ، کیسے ہونے چائیں ، اگر وہ آثار اس کے اور اس کے غیر میں مشترک ہیں تو وہ خصوصی طو ر پر اس کا تعارف کیوں کرسکتے ہیں تو ضرورت ہے کہ آثار ایسے ہو ں جو اس ذات سے مخصوص ہیں۔ وہ ذریعہ معرفت بن سکتے ہیں تو جس طرح خدا کے وجود کی دلیل وہی آثار بن سکتے ہیں جن پر خدا کے سوا کوئی قادرنہ ہوتو اس کی طرف کے عطا کر دہ منصب کا ثبو ت بھی ایسی ہی نشانیو ں سے ہو سکتا ہے جو اس کی طرف صاحب منصب سے مخصوص ہوں۔ مخصوص ہونے ہی کالازمی نتیجہ یہ ہے کہ کوئی دوسرا اس کے مثل پیش کرنے پر قادر نہ ہو۔ اسی کو کہتے ہیں ’’معجزہ‘‘

معجز ہ اور اثبات حقانیت 

یہ امر ایک حد تک محل بحث رہا ہے کہ معجزہ سے کسی نبی کی سچائی پر کیوں کر روشنی پڑتی ہے ؟

بہت سے لوگ معجزہ کی حقیقت کو صرف ایک غیر معمولی عجیب اور غریب کرتب میں منحصر سمجھ کر یہ کہہ دیتے ہیں کہ ایسی باتیں تو اکثر جادو گر ، شعبدہ باز بھی پیش کر دیتے ہیں یا بعض غیر معمولی طاقت کے انسان اکثر ایسے کا م کرتے ہیں جن سے عام افراد قاصر نظر آتے ہیں تو کیا ان میں سے ہر ایک معجزہ سمجھا جائے گا ، اور اگر نہیں تو اس میں اور معجزات انبیاء میں کیا فرق ہے ؟

یہ سوال حقیقتاً دلیل اعجاز کے متعلق نا سمجھی پر مبنی ہے۔

اعجاز کی بنیاد ایک باریک خصوصیت پر ہے جس کی وجہ سے ایک قسم کا عجیب و غریب مظاہرہ ایک مدعی نبوت کے لئے دلیل اعجاز اور سبب ثبوت نبوت ہوتا ہے اور اسی قسم کا مظاہرہ ایک ساحر اور جادوگر کا یا کسی غیر معمولی انسان کا کوئی مخصوص کمال اس کا معجزہ نہیں ہوتا اور دلیل نبوت قرار نہیں پاتا۔

غو ر سے ملاحظہ ہو۔ حضرت حق عزا سمہ حکیم علی الا طلاق نقص و عیب سے بری اور ظلم و دروغ باطل کی حمایت سے بلند و بر تر ہے اس کے دامن حکمت پر کسی باطل پروری اور ناحق کوشی کی حمایت کا دھبہ نہیں پڑسکتا۔

ہمارے ایسے عام افراد میں کوئی ہماری جانب سے ایک غلط بات کی اشاعت کر ے ، ہمارا نام لے کر کسی غلط امر کا ادعا کر ے اور ہماری طرف سے کوئی شناخت ثبوت میں پیش بھی کرے جس سے عام اشخاص کا دھوکا کھا جانا اصول فطرت کے لحاظ سے حق بجانب ہوتو ہمارا فرض ہے کہ ہم حقیقت کا اظہار اور واقعیت کا اعلان کر دیں اور اپنی ذمہ داری کو اس سلسلہ میں پورا کر یں۔

ایک گند م نما جو فروش ، ریاکار و ظاہر دار ، زہد و تقو ٰی کا بیو پاری اور بناوٹی ورع و تقو يٰ کا دوکاندار میری طرف سے اجازہ اجتہاد یا پیش نماز ی میرے جعلی دستخط اور مہر سے بنا کر اطراف و جو انب ، شہر و دیہات میں جا تا خلق خدا کی گمراہی کا سامان مہیا کرتا ہے۔ اس صورت میں لوگوں کا تو یہ فرض ہے کہ جب وہ میری طرف نسبت دے کر اپنی اشتہاری پیش نماز ی یا اجتہاد کی دعوت دے تو وہ اس سے دلیل اور سند کا مطالبہ کریں لیکن جب اس نے اس مطالبہ کے جواب میں دستخطی و مہری سند پیش کردی تو عوام کا فرض ختم ہو چکا۔ اب اگر مجھے اس کی اطلاع ہوتو میرالازمی فریضہ یہ ہے کہ میں اس کا اعلان کر دوں کہ یہ میرے دستخط اور مہر نہیں ہیں میری طرف ان کی نسبت غلط ہے اور اگر میں سکوت کرتا ہوں تو اس کے معنی یہ ہوں گے میں اس کے دعویٰ کی تصدیق کرتا اور عملی حیثیت سے اس کی تائید کرتا ہوں۔

اب میرا یہاں تو یہ ممکن ہے کہ میں باوجود اس فریضہ کے عاید ہونے کے اپنے فرض کو محسوس نہ کروں یا احساس ہونے کے باوجود کسی روپہلی ، سنہری مصلحت کی وجہ سے اس فرض کی ادائیگی میں کوتاہی کر کے حمایت باطل اور گمراہی خلق کی ذمہ داری اپنے سرلے لوں لیکن خداوند عالم کے یہاں تو یہ ممکن نہیں ہے۔

جب خدا کی طرف سے ایک شخص نے کسی منصب کا دعویٰ کیا جو رہنمائی اور پیشوائی خلق کی نوعیت رکھتا ہے۔ مثلا اس نے اظہار کیا کہ مجھے خدا نے نبوت و رسالت کے شرف سے ممتاز کیا اور سفارت کے عہدہ جلیلہ سے سرفراز کیا تو عامہ خلائق کا فرض ہے کہ وہ اس سے دلیل کا مطالبہ کریں اور ثبوت نبوت کے لئے ایسی کسی خاص بات کے پیش کرنے کی خواہش کریں جس سے دوسرے قاصر ہیں۔ اب اگر اس نے عام انسانوں کے طاقت و اقتدار کے حدود سے بالاتر اور عام بشری دائرہ قدرت سے باہر کوئی ایسا امرپیش کر دیا جس سے انسانی کمال کا ہاتھ کو تاہ نظر آیا۔ اس نے کہا کہ یہ طاقت مجھے خدا کی طرف سے عطا ہوئی ہے اور یہ میری سچائی کا ثبوت ہے 

اس کے بعد اگر خدا ہمارا ایسا شخص ہوتا جس پر بے خبری اور سہوو نسیان وغیرہ کا امکان ہوتا تو ممکن ہے عرصہ تک اس کی خاموشی بے خبری کے سبب سے حق بجانب قرار پاسکتی ، لیکن عالم و حکیم خدا، حاضر و ناظر خدا اور نظام کائنات کا مدبر خدا اگر اس کے بعد خاموش رہا یعنی اس کے دعویٰ کو برقرار رہنے دیا۔ اس طرح کہ نہ اس کے ادعائے بے مثالی کو توڑنے کے لئے خود اس کی طاقت سلب کی اور نہ اس کے مقابلہ میں کسی دوسرے کو طاقت عطا کی تو سمجھنا پڑے گا کہ اس نے اس کی نمائندگی کا امضا ، سفارت کا اقرار اور عہدہ کی تائید اور اس کے دعوائے نبو ت و رسالت وغیرہ کی عملی طور پر تصدیق کر دی ہے جس کا لازمی تقاضا یہ ہے کہ وہ سچا صاحب منصب ہے اگر ایسا نہیں تو اللہ پر حمایت باطل گمراہی خلق اور پامالی حق کا الزام آتا ہے جو کسی طرح اس کی شان جلا ل و کمال کے لئے جائز نہیں ہے۔

اس طرح معلوم ہوتاہے کہ معجزہ میں جو روح اعجاز دوڑتی ہے وہ اس روحانی پیشوائی کے دعویٰ کی بناء پر ہے جو اس قدرت نمائی کا انتساب خدا کی طرف کر دیتا ہے اور جس کے بعد خالق پر ذمہ داری عاید ہوجاتی ہے لیکن اگر کوئی ایسا دعویٰ نہیں ہے تو لاکھ کوئی عجائبات پیش کرے اور حیرت انگیز کا م انجام دے ہر موقع پر اللہ کا یہ فرض تھوڑی ہے کہ ہر بات کے مقابلہ میں ایک بات اور ہرچیز کے جواب میں ایک چیز پیش کرتا رہے۔ آخر اس صورت میں یہ سلسلہ کہیں پر ختم بھی تو ہوگا وہ آخری چیز لا جواب ہی ہوگی کیوں کہ اس کی کوئی مثال موجود نہ ہوگی۔

ان عجیب مظاہروں ، حیرت انگیز کر تبوں اور تعجب خیز کار گزاریوں سے جب خدا پر کوئی ذمہ داری عاید نہیں ہوتی تو ان عجیب کارناموں کا برقرار رہنا کسی خاص حقیقت کی دلیل قرار نہیں پاتا۔

مذکورہ بالا بیان کی بناء پر معجزہ کی بنیاد حسب ذیل ارکان پر ہے جن کے بغیر کوئی چیز معجز ہ سمجھی نہیں جا سکتی۔

(۱)منصب روحانی مثلاً نبوت کا ادعا۔ 

(۲)غیر معمولی امر ہونا جو اس حلقہ میں کہ جو دعوائے منصب کا مخاطب ہے تمام افراد کے دائرہ اقتدار سے باہر ہو اس لئے کہ اگر ایسا امر ہو ا جس پر دوسرے اشخاص بھی قدرت رکھتے ہیں تو وہ کسی مرتبہ و عہدہ کی دلیل نہیں بن سکتا۔

(۳)اس دعویٰ کے بعد کسی ایسے شخص کا پیدا نہ ہونا جو ا س دعویٰ کو توڑ کر اسے باطل کر سکے۔ 

(۴)حالات اور خصوصیات کی بناء پر کسی ایسے امر کا موجو د نہ ہونا جو اس مدعی نبوت کے دعویٰ کا قطعی بطلان کرنے کے لئے کافی ہو۔ اس لئے کہ اگر ایسا ہوا یعنی کوئی ایسا امر پا یا گیا جو اس کے دعویٰ کو باطل ثابت کرنے کے لئے کافی ہے جیسے مستند تسلیم شدہ نبی سابق کا اعلان کہ میرے بعد آنے ولا مدعی نبوت غلط گو ہوگا یا یہ اعلان کہ میرے بعد کوئی نبی آنے والا نہیں ہے ، یا خود اس شخص کا جو مدعی منصب ہے فاسق و فاجر اور اپنی سابقہ زندگی کے لحاظ سے بالکل ناکارہ ہونا جس کے ساتھ اس کا بعہد ہ نبوت وغیرہ منتخب ہونا قطعی دلائل عقلیہ اور خداوند عالم کے مواعید یقینہ کے خلاف ہے تو ایسے شخص کا مدعی ہونے کے ساتھ کسی غیر معمولی امر کا اظہار بھی اس کی نبوت کے ثبوت کے لئے کافی نہیں ہے اس لئے کہ ثبوت تو خداوند عالم پر ذمہ داری عاید ہونے کی بنیاد پر تھا ور یہاں اس کی ذمہ داری نبی سابق کے اعلان یا ان قطعی دلائل سے جو ایسے شخص کی نبوت کے منافی ہیں پوری ہو چکی ہے ، جو خدا کی طرف سے حجت تمام ہونے اور خلق کو گمراہی سے محفوظ رکھنے کے لئے کافی ہے۔ لہٰذا اب خداوند عالم کو اس مذعی نبوت کے دعویٰ کو خصوصی طور پر کسی طریقہ سے باطل کرنے کی ضرورت نہیں ہے۔ 

معجزہ کاسحر اور غیر معمولی انسانی کمالات سے تفر قہ 

معجز ہ کے ارکان میں سے پہلا اور تیسرا رکن وہ ہے جو معجزہ کو سحرا اور جادو سے الگ کر دیتا ہے یقیناً جادو میں بھی ایک حیرت انگیز صورت کا مظاہرہ ہو تا ہے لیکن یا تو اس کے ساتھ دعوائے نبوت وغیرہ ہوتا نہیں اس لئے خداوند عالم پر کوئی ذمہ داری عاید نہیں ہوتی یا اگر دعوئے نبوت و رسالت کے ساتھ یا کسی سچے نبی کے دعوئے نبو ت اور معجزہ کے مقابلہ میں ہوتو اللہ اس کے ابطال کا سامان کردیتا ہے جیسا کہ ساحران فرعون کے قصہ میں واقع ہوا۔بہت سے وہ اشخاص جنہو ں نے حقیقت معجزہ اور دلیل اعجاز پر غور نہیں کیا ہے ، اعجاز نبوت کے مقابلہ میں بہت سے اشخاص کے ذاتی کمالات کو پیش کر دیتے ہیں۔

مثلاً یہ کہتے ہیں کہ قرآن بحیثیت فصاحت و بلاغت اگر اس لئے معجزہ ہے کہ اس کا مثل کوئی نہیں لا سکا ، تو بہت سے علمی و ادبی آثار مختلف ادباء کے مختلف زبانوں میں ایسے ہیں جن کا مثل و نظیر اب تک باوجود کو شش وکاوش کے وجود میں نہیں آسکا ، جیسے شاہنامہؔ فردوسی اور گلستان سعدیؔ ، اردو میں مثنوی میر حسن اور مراثی میر انیسؔ انگریزی میں شکسپٔیر وغیرہ کے آثار قلمی اور ادبی کارنامے اس کا جواب ہمارے مذکورہ بالا بیانات سے ظاہر ہے۔او ل تو مذکورہ بالا مظاہرات کا موقع ظہور اس وقت ہے کہ جب ختم نبوت کے اعلان اور ائمہ دین کے نام بنا م تعیین نے کسی مد عی منصب الٰہی کے لئے دروازہ بند کر دیا ہے۔اس لئے چوتھے رکن کی بنا ء پر دلیل اعجاز مکمل نہیں ہے اور ان مظاہرات سے حقیقت اعجاز پر کوئی اثر نہیں پڑتا۔ 

پھر یہ کہ فردوسیؔ ، سعدیؔ ، میر حسنؔ ، میر ا نیسؔ اوور شکسپٔیر وغیرہ کے کارناموں کے ساتھ کوئی دعویٰ ایسا وابستہ نہیں ہے جس کے ابطال کی اللہ کی ضرورت ہو۔

دنیا میں مختلف طر ح کے کلام ہوتے ہیں کچھ معمولی اور کچھ غیر معمولی ، اللہ کو کیا لازم ہے کہ وہ ہمیشہ ان کاموں میں ناکامی پیدا کرتا رہے آخر یہ دل دماغ بھی تو اسی کے خلق کر دہ ہیں جن سے یہ غیر معمولی کارنامے ہورہے ہیں پھر وہ اپنی پیدا کی ہوئی صلاحیتوں کے جو ہروں کو روبکار آنے سےکس لئے مانع ہو ؟

سحر بھی عالم اسباب کے ماتحت ہے۔ دنیا میں جتنے اسبا ب کارفر ما ہیں سب ا للہ کے خلق کر دہ ہیں یہ اور بات ہے کہ بعض اسباب سے کوئی خاص کام لینے میں عام حالات میں اس نے روکا ہو۔ چناں چہ سحر ایسی ہی چیز ہے جو ممنوع قرار دی گئی ہے لیکن اسے بے اثر بنانا ہر حال میں اللہ کو لازم ہو، اس کی کوئی وجہ نہیں ہے۔

جب ہم کہتے ہیں کہ غیر معمولی چیز یا خارق عادت تو اس کے معنی یہ ہوتے ہیں کہ وہ اس عام دستور کیخلاف ہے جو ہماری آنکھوں نے قانون قدرت کے ماتحت عام طور سے دیکھا ہے لیکن اکثر عام اسباب کے سلسلہ میں نتائج ایسے غیرمعمولی ہوجاتے ہیں جن کو دنیا بے مثال کہنے پر مجبور ہوتی ہے۔ ایک طبیب بعض اوقات ایسے مریضوں کو اچھا کر دیتا ہے جن کا اچھا ہونا اس کے قبل دنیا نے نہیں دیکھا تھا ، ایک انشاء پرداز بسا اوقات ایسی تحریر لکھ دیتا ہے جس کی نظیر اس کے پہلے آنکھوں کے سامنے نہیں آئی تھی ، ایک شاعر بسا اوقات ایسا شعر کہہ جاتا ہے جیسا شعر اس کے قبل نہیں ہوا تھا ، ایک کا تب کے ہاتھ سے بسا اوقات ایسے نقوش نکل جاتے ہیں جن کے مثل پہلے آنکھوں نے نہیں دیکھے تھے۔

ہو سکتا ہے کہ اس طبیب، انشاء پر داز ، شاعریا کاتب کو اپنے اس نتیجہ عمل پر پورا بھروسہ بھی ہو اور وہ دنیا کو دعوت بھی دے کہ اگر کوئی میرا مد مقابل ہوتو اس کے مثل بنا کر پیش کرے۔سعدی اپنی گلستان پر ، یا قوت مستعصمی اپنے کتبوں پر اور میرا نیس اپنے مرثیوں پر بجا طور سے فخر کر سکتے تھے اور بے نظیر ہونے کا دعویٰ بھی اپنے حدود میں درست تھا۔

اللہ کو کیا ضرورت کہ وہ ان میں سے ہر ایک کے دعویٰ کو غلط ثابت کر ے۔ اس لئے کہ بہر حال وہ نتیجہ کما ل ہے اسی کے ایک مخلوق کا اور اس کے عطا کردہ طاقتوں کا کر شمہ ہے۔ وہ اگر اس کے دعوائے کمال کو باطل کرنے کے لئے ایک کو پیدا کرے تو پھر ضرورت ہے کہ اس کی بے مثال باطل کرنے کے لئے ایک اور پیدا کیا جائے اور پھر اس کے لئے تیسرا ، یہ سلسلہ چلتا رہے تو کہیں پر تو ختم ہو گا تو جو آخر میں ہوگا اس کا دعویٰ پھرلا جواب رہے گا۔پھرا گر پہلے ہی صاحب کما ل کے ادائے بے مثالی کو برقرار رہنے دیا جاتا تو کیا حرج تھا۔ لہٰذا بلاشبہ ہر دور میں ایسی قابلیت کے اشخاص پیدا ہوسکتے ہیں جن کی ایسی قابلیت ان کے غیر میں مفقود ہے اور ایسے نمونے کمال کے سامنے آسکتے ہیں جن کا مثل و نظیر موجودنہ ہو۔

مگر یہ سب اسی وقت تک ٹھیک ہے جب تک اس کے ساتھ کوئی دعویٰ کسی خدا وندی منصب کا نہیں ہے لیکن اگر کوئی اپنے نتیجہ کمال کو یہ کہہ کر پیش کرے کہ اللہ نے مجھے اس عہد ہ پر مقرر کیا ہے اور یہ میرا کارنامہ اس کا ثبوت ہے تو اللہ کو لازم ہے کہ وہ کسی کو اتنی قوت عطا کردے کہ وہ اس کے خلاف مظاہرہ کر کے باطل کردے۔

قرآن معجزہ ہے اس لئے کہ وہ ثبوت نبوت میں پیش کیا گیا اور پھر دنیا کو دعوت دی گئی کہ اگر وہ اس رسول کی رسالت میںشک رکھتی ہے تو اس کی مثال پیش کرے۔ اس کے بعد بھی جب دنیا قاصر رہی تو معلوم ہوا کہ وہ حقیقتاً انسانی طاقت سے خارج خدا کی خاص قوت و قدرت کا کر شمہ مخصوص امتیاز اور روحانی اختصاص ہے اور یہ معجزہ ہے جسے ثبوت نبوت کے لئے خالق نے اپنے رسول ﷺ کو عطا کیا ہے۔




قرآن میں معجزات انبیا ؑ ء کا تذکرہ 

بہت سے افرا د جنہو ں نے اپنے دل خواستہ اور ساختہ و پر داختہ انبیا ء کا حلقہ اطاعت زیب گردن کیا ہے اور زمانہ کے موجودہ دور سے قریب ہونے کی وجہ سے ان کے لئے وہ کچھ معجزات اور خوارق عادات کے ظہور کے ادعا کی جرات نہیں رکھتے ، وہ اس کی اپنی کمزوری اور سرمایۂ اعجاز سے بے مائیگی و تہی دستی کو معجزات انبیا کے انکار سے چھپانے کی کوشش کر تے ہیں اور یہ خیال ظاہر کر تے ہیں کہ انبیا ء عجیب و غریب مظاہرات پیش کر کے اپنی نبوت تسلیم نہیں کراتے تھے بلکہ صرف ان کی روحانیت تھی جو ان کے لئے قلوب کو جذب کر تی اور لوگوں کو ان کا گروید ہ بناتی تھی۔

وہ اس سلسلہ میں قرآن کے اندر معجزات انبیا ء کے تذکرہ کے وجود کا بھی انکار کردیتے ہیں اور یہ کہتے ہیںکہ قرآن میں کہیں معجزہ کو دلیل نبوت نہیں بتا یا گیا ہے اور نہ رسالت مآبﷺ کے لئے قرآن نے معجزات کا ادعاء کیا ہے۔

یہ خیال بالکل غلط ہے۔ قرآن مجید نے اکثر انبیا ء کے معجزات کا تذکرہ صاف اور صریحی الفاظ میں درج کیا ہے۔ بے شک اس کو ’’معجزہ‘‘ کے نام سے یا د نہیں کیا ہے بلکہ ’’آیت‘‘ اور ’’بیّنہ‘‘ کی لفظ سے تعبیر کیا ہے۔ اسی کومتکلمین اپنی اصطلا ح میں ’’معجزہ‘‘ کہتے ہیں۔

الفاظ کے گور کھ دھندے میں پھنس کر معا نی سے کنارہ کشی کرنا صحیح نہیں ہے ہم کولفظ معجزہ پر ایمان لا نا ضروری نہیں ہے کہ ہم آپ کے اس لفظ کو قرآن میں تلاش کریں اور اس کی تعریف ڈھونڈ ھیں۔ قرآن کوئی فرہنگ یا مجموعہ مصطلحات نہیں ہے کہ اس میں لفظ معجزہ اور اس کی تعریف مذکور ہو۔ بے شک ہم کو اس قسم کی دلیل نبو ت کا جسے متکلمین اپنی اصطلاح میں معجزہ کہتے ہیں اور جس کے وجود کو ثبوت نبوت میں ضروری سمجھتے ہیں۔ قرآن میں پتہ لگا نا چاہئے اگر اس کا پتہ لگ جائے تو الفاظ میں اختیار ہے اور نام رکھنا آپ کے ہاتھ میں ہے۔ آپ اس کو ’’معجزہ‘‘ کہیں جیساکہ اس لفظ کے معنی لغوی (عاجز کردینے والی چیز) کی مناسبت سے متکلمین کی اصطلاح ہے یا جس لفظ سے قرآن مجید نے ان دلائل کی تعبیر کی وہ ،ا س لفظ سے تعبیر کیجئے یا کوئی نام اپنے دل سے تجویز کر لیجیے کم سے کم مجھے اس پر کوئی اعتراض نہ ہوگا۔

اب میں دکھلائوں کہ قرآن مجید میں اس قسم کی دلیل نبوت کا پتہ ہے یا نہیں اور اسی ذیل میں معلوم ہوگا کہ قرآن نے کس طرح صداقت نبی کی دلیل عقلی کی طرف اشارہ کیا ہے۔

قرآن مجید نے حیرت انگیز مظاہرات قدرت اور دلائل نبوت کو جنہیں انبیا ء پیش کیا کرتے تھے ’’آیات‘‘ اور ’’بینات‘‘ کے نام سے پیش کیا ہے۔ ملاحظہ ہو:

وَاِلٰي ثَمُوْدَ اَخَاہُمْ صٰلِحًا۝۰ۘ قَالَ يٰقَوْمِ اعْبُدُوا اللہَ مَا لَكُمْ مِّنْ اِلٰہٍ غَيْرُہٗ۝۰ۭ قَدْ جَاۗءَتْكُمْ بَيِّنَۃٌ مِّنْ رَّبِّكُمْ۝۰ۭ ہٰذِہٖ نَاقَۃُ اللہِ لَكُمْ اٰيَۃً فَذَرُوْہَا تَاْكُلْ فِيْٓ اَرْضِ اللہِ وَلَا تَمَسُّوْہَا بِسُوْۗءٍ فَيَاْخُذَكُمْ عَذَابٌ اَلِيْمٌ۝۷۳ 

قبیلہ ثمود کی طرف ہم نے بھیجا ان کے بھائی صالح کو انہوں نے کہا اے میری قوم والو ! عبادت کرو اللہ کی اس کے سوا تمہارا کوئی خدا نہیں ہے تمہارے پاس تمہارے رب کی جانب سے ’’بینہ‘‘آگیا ہے۔ یہ خدا کا خاص (پیدا کردہ) ناقہ جو تمہارے لئے ’’آیت‘‘ (نشانی) ہے تو اس کو چھوڑے رکھنا کہ یہ خدا کی زمین میں اپنی غذا حاصل کرے اور تم اسے کوئی برائی نہ پہنچا نا جس سے تم درد ناک عذاب میں مبتلا ہو۔(سورۂ اعراف آیت۷۳)

اس میں ناقۂ صالح کو ’’بیّنہ‘‘ اور اسی کو ’’آیت‘‘ کہا گیا ہے۔

 ثُمَّ بَعَثْنَا مِنْۢ بَعْدِہِمْ مُّوْسٰي بِاٰيٰتِنَآ اِلٰى فِرْعَوْنَ وَمَلَا۟ىِٕہٖ فَظَلَمُوْا بِہَا۝۰ۚ فَانْظُرْ كَيْفَ كَانَ عَاقِبَۃُ الْمُفْسِدِيْنَ۝۱۰۳ وَقَالَ مُوْسٰي يٰفِرْعَوْنُ اِنِّىْ رَسُوْلٌ مِّنْ رَّبِّ الْعٰلَمِيْنَ۝۱۰۴ۙ حَقِيْقٌ عَلٰٓي اَنْ لَّآ اَقُوْلَ عَلَي اللہِ اِلَّا الْحَقَّ۝۰ۭ قَدْ جِئْتُكُمْ بِبَيِّنَۃٍ مِّنْ رَّبِّكُمْ فَاَرْسِلْ مَعِيَ بَنِيْٓ اِسْرَاۗءِيْلَ۝۱۰۵ۭ قَالَ اِنْ كُنْتَ جِئْتَ بِاٰيَۃٍ فَاْتِ بِہَآ اِنْ كُنْتَ مِنَ الصّٰدِقِيْنَ۝۱۰۶ فَاَلْقٰى عَصَاہُ فَاِذَا ھِىَ ثُعْبَانٌ مُّبِيْنٌ۝۱۰۷ۚۖ وَّنَزَعَ يَدَہٗ فَاِذَا ہِىَ بَيْضَاۗءُ لِلنّٰظِرِيْنَ۝۱۰۸ۧ 

پھر ہم نے ان انبیا ء کے بعد مبعوث کیاموسٰی کو اپنی ’’آیتوں‘‘ کے ساتھ فرعون اور اس کے گروہ کی طرف تو ان لوگون نے ان آیتوں پر ظلم کیا۔ اب ذرا دیکھو کہ فساد کرنے والوں کا کیا انجام ہے اورموسٰی نے کہا تھا کہ اے فرعون ! یقیناً میں خدواند عالم کی طرف سے فرستادہ ہو ں اور میرے اوپر لازم ہے کہ میں سواسچی بات کے خدا کی طرف کسی بات کی نسبت نہ دوں۔ میں تمہاری طرف ’’بینہ‘‘ لے کر تمہارے رب کی طرف سے آیا ہوں بنی اسرائیل کو میرے ساتھ روانہ کردے فرعون نے کہا کہ اگر تم کوئی ’’آیت‘‘ لائے ہو تو اسے پیش کرو اگر سچے ہو یہ سن کرموسٰی نے اپنا عصا پھینک دیا جو ایک مرتبہ صاف اژدھے کی شکل میں نمودار ہو گیا۔ اور انہو ں نے اپنا ہاتھ نکا لا جو تمام دیکھنے والوں کی نظر میں چمکدار نظر آیا ۔(سورۂ اعراف آیات۱۰۳تا۱۰۸)

یہا ں عصائے حضرت موسٰی اور ید بیضا ء کو ’’بینہ‘‘ اور ’’آیت‘‘ قرار دیا گیا ہے اس کے بعد ساحران فرعون کی آواز نقل کی گئی ہے کہ انہوں نے معجزات کے سامنے اپنی شکست کا اعتراف کر تے ہوئے فرعون سے کہا:

وَمَا تَنْقِمُ مِنَّآ اِلَّآ اَنْ اٰمَنَّا بِاٰيٰتِ رَبِّنَا لَمَّا جَاءَتْنَا۰ۭ رَبَّنَآ اَفْرِغْ عَلَيْنَا صَبْرًا وَتَوَفَّنَا مُسْلِـمِيْنَ۝۱۲۶

تو ہم سے کس بات پر ناراض ہوتا ہے سوائے اس کے کہ ہم اپنے پروردگار کی آیتوں پر ایمان لائے جبکہ وہ ہمارے پاس آئیں پروردگار ! ہم پر صبر کو غالب کر دے اور ہمیں ایمان کی حالت میں دنیا سے اٹھا ۔(سورۂ اعراف آیت۱۲۶)۔اس کے بعد:

وَقَالُوْا مَہْمَا تَاْتِنَا بِہٖ مِنْ اٰيَۃٍ لِّتَسْحَرَنَا بِہَا۝۰ۙ فَمَا نَحْنُ لَكَ بِمُؤْمِنِيْنَ۝۱۳۲ فَاَرْسَلْنَا عَلَيْہِمُ الطُّوْفَانَ وَالْجَرَادَ وَالْقُمَّلَ وَالضَّفَادِعَ وَالدَّمَ اٰيٰتٍ مُّفَصَّلٰتٍ۝۰ۣ فَاسْـتَكْبَرُوْا وَكَانُوْا قَوْمًا مُّجْرِمِيْنَ۝۱۳۳ 

ان لوگو ں نے کہا جو بھی چاہو تم ’’آیت‘‘ ہمارے سامنے پیش کرو کہ ہم پر اس کے ذریعہ سے جادو کروہم تم پر ایمان لانے والے نہیں ہیں تو اس وقت ہم نے ان پر بھیجا طوفان اور ٹڈیو ں کا لشکر اور جوئیں اور مینڈک اور خون کھلی ہوئی ’آیتیں‘‘مگر انہو ںنے ہٹ دھرمی سے کام لیا اور وہ گنہگار لوگ تھے۔(سورۂ اعراف آیات۱۳۲،۱۳۳)

اس میں پہلے جز ء سے صاف ظاہر ہے کہ ’’آیت‘‘ اس نوعیت کی چیز کو کہا گیا ہے جن میں کفار جادو کی صورت پاتے تھے اور آخر آیت میں طوفا ن ، جراد ، قمل ، ضفادع اور دم ، ان تمام غیر معمولی درجہ پر آنے والی آفتوں کو ’’آیات مفصلات‘‘ سے تعبیر کیا گیا ہے۔

ثُمَّ بَعَثْنَا مِنْۢ بَعْدِہٖ رُسُلًا اِلٰى قَوْمِہِمْ فَجَاۗءُوْھُمْ بِالْبَيِّنٰتِ فَمَا كَانُوْا لِيُؤْمِنُوْا بِمَا كَذَّبُوْا بِہٖ مِنْ قَبْلُ۝۰ۭ كَذٰلِكَ نَطْبَعُ عَلٰي قُلُوْبِ الْمُعْتَدِيْنَ۝۷۴ 

پھر ہم نے بھیجے ان کے بعد کچھ رسول ان کی قوم کی طرف اور وہ رسول ا ن کے سامنے لائے ’’بینات‘‘ مگر وہ کب ایمان لانے والے تھے اس چیز پر جس کے پہلے تکذیب کر چکے تھے ۔(سورۂ یونس آیت۷۴)

اس میں نوح  ؑکے بعد مبعوث ہونے والے رسولوں کے ساتھ ظاہر ہونے والے امور کو اجمالی طور پر ’’بینات‘‘ سے تعبیر کرتے ہوئے پھر ارشاد ہوا ہے۔

ثُمَّ بَعَثْنَا مِنْۢ بَعْدِہِمْ مُّوْسٰى وَھٰرُوْنَ اِلٰى فِرْعَوْنَ وَمَلَا۟ىِٕہٖ بِاٰيٰتِنَا فَاسْتَكْبَرُوْا وَكَانُوْا قَوْمًا مُّجْرِمِيْنَ۝۷۵ فَلَمَّا جَاۗءَھُمُ الْحَقُّ مِنْ عِنْدِنَا قَالُوْٓا اِنَّ ہٰذَا لَسِحْرٌ مُّبِيْنٌ۝۷۶ قَالَ مُوْسٰٓى اَتَقُوْلُوْنَ لِلْحَقِّ لَمَّا جَاۗءَكُمْ۝۰ۭ اَسِحْرٌ ہٰذَا۝۰ۭ وَلَا يُفْلِحُ السّٰحِرُوْنَ۝۷۷ قَالُوْٓا اَجِئْتَنَا لِتَلْفِتَنَا عَمَّا وَجَدْنَا عَلَيْہِ اٰبَاۗءَنَا وَتَكُوْنَ لَكُمَا الْكِبْرِيَاۗءُ فِي الْاَرْضِ۝۰ۭ وَمَا نَحْنُ لَكُمَا بِمُؤْمِنِيْنَ۝۷۸ وَقَالَ فِرْعَوْنُ ائْتُوْنِيْ بِكُلِّ سٰحِرٍ عَلِيْمٍ۝۷۹ فَلَمَّا جَاۗءَ السَّحَرَۃُ قَالَ لَھُمْ مُّوْسٰٓى اَلْقُوْا مَآ اَنْتُمْ مُّلْقُوْنَ۝۸۰ فَلَمَّآ اَلْقَوْا قَالَ مُوْسٰى مَا جِئْتُمْ بِہِ۝۰ۙ السِّحْرُ۝۰ۭ اِنَّ اللہَ سَيُبْطِلُہٗ۝۰ۭ اِنَّ اللہَ لَا يُصْلِحُ عَمَلَ الْمُفْسِدِيْنَ۝۸۱ وَيُحِقُّ اللہُ الْحَقَّ بِكَلِمٰتِہٖ وَلَوْ كَرِہَ الْمُجْرِمُوْنَ۝۸۲ۧ 

پھر ہم نے بھیجا ان کے بعدموسٰی وہارون کو فرعون اور اس کے گروہ کی طرف اپنی ’’آیتوں‘‘ کے ساتھ تو انہو ں نے ہٹ دھرمی کی اور وہ بڑے گنہگار لوگ تھے۔ تو جب ان کے پاس ان کے پروردگارکے پاس سے سچی حقیقت پیش ہوئی تو انہو ں نے کہا کہ یہ کھلا ہوا جادو ہے۔موسٰی نے کہا کیا تم سچی بات کو جو تمہارے پاس آئی ایسا کہتے ہو ؟ کیا جادو ہو سکتا ہے ؟حالانکہ جادو گر کامیاب نہیں ہو ا کرتے۔ انہو ں نے کہا کیا تو ہمارے پاس اس لئے آیا ہے کہ ہم کو اس سے منحرف کر دے جس پر ہم نے اپنے آباءکو پا یا اور تم دونوں کیلئے اس سرز مین پر بڑائی ہو جائے اور ہم تم دونوں پر ایمان لانیوالے نہیں اور فرعون نے کہا کہ میرے پاس ہر کامل جادو گر کو لائو تو جب سب جادو گر جمع ہوئےموسٰی نے ان سے کہا کہ دکھائو جو کرتب تم دکھا سکتے ہو جب انہو ں نے پھینکا اپنی رسیو ں کو توموسٰی نے کہا کہ جو تم نے پیش کیا ہے وہ سحر ہے اللہ یقیناً اسے بھی باطل کر دے گا اللہ مفسدہ پردازوں کے کام کو سرسبز نہیں کرتا ہے اور جو بات حق ہے اسے وہ اپنے حکم سے پورا کرتا ہے اگر چہ گنہگا ر لوگ اس کو برا سمجھیں ۔(سورۂ یونس آیات۷۶تا۸۲)

ان آیات میں پورے طور پر اس دلیل عقلی کا خلاصہ موجود ہے جو معجزہ و سحر کے تفرقہ میں ہم نے بیا ن کیا ہے۔ آیات کے مضمون سے صاف ظاہرہے کہ ظاہری صورت سے جو امر بطور دلیل نبوت نبی کو عطا ہوا تھا وہ ویسی ہی نوعیت رکھتا تھا جو سحر کی ہوتی ہے یعنی غیر معمولی اور خارق عادت اور خلاف نظام عام اسی بناء پر ان لوگوں نے کہا کہ اِنَّ ھٰذَا لَسِحْرٌ مُّبِیْنٌ اور یہی خیال کرکے فرعون نے مقابلہ کے لئے ساحروں کو دعوت دی لیکن پیغمبر نے اس مختصر جملہ سے کہ: أَسِحْرٌ ھٰذَا وَہَ یُفْلِحُ اسَّا حِرُوْنَ ، فلسفہ اعجاز اور آیت الٰہی اور کرشمہ ساحری کے فرق پر مکمل روشنی ڈال دی۔اس میں اعجاز اور سحر کے مابین فرق کا معیار جو بتلا یا کیا ہے وہ یہ ہے کہ اگر یہ سحر ہوگا تو اس کی کامیابی اور سر سبزی باقی نہیںر ہ سکتی اس لئے کہ اللہ پر لازم ہے کہ وہ اس کا ابطال کر دے اور اگر وہ سر سبز و کامیاب ہوا اور اس کا ابطال نہ ہوتو سمجھو کہ حقیقۃ سحر نہیں بلکہ اعجاز ہے اور اس معیار کو اس سے زیادہ واضح الفاظ میں دوسری آیت میں بیان کیا گیا ہے کہ جب موسٰی؈ نے ساحروں کی کارستانی دیکھی تو فرمایا۔’’یہ جو تم نے کیا سحر ہے یقیناً خدا اس کو باطل کر دے گا۔خدا کبھی فساد برپا کرنے والوںکے کام کو سرسبز نہیں کرتا۔‘‘

معلوم ہوا معیار سحر یہ ہے کہ اللہ اس کو باطل کر دے وَیُحِقُّ اللہَ الْحَقَّ بِکَلِمَاتِہٖ وَلَوْ کَرِہَ الْمُجْرِمَوْنَ oیعنی جو واقعی حق ہے اور سچ مچ خدا کی طرف کی نشانی ہے ، اس کو وہ اپنے مظاہرات قدرت کے ساتھ برقرار رکھتا ہے چاہئے گنہگار لوگوں کو یہ کتنا ہی ناگوار گزرے۔ یہ معیار اعجاز ہے۔ اب اس سے بڑ ھ کر دلیل عقلی کی طرف اشارہ کیا ہوگا ؟

ان آیات سے یہ امر بھی ظاہر ہے کہ اس مظاہرہ قدرت کو جسے ’’آیت‘‘ اور ’’بینہ‘‘ کہا گیا ہے دلیلِ نبوت اور معیارِ حقانیت کی صورت میں پیش کیا ہے بلکہ در حقیت ’’بیّنہ ‘‘کہنا ان مظاہرات کو اسی اعتبار سے ہے کہ وہ کھلی ہوئی دلیل سچائی کی ہیں اور ’’آیت‘‘ کہنا اس لحاظ سے ہے کہ وہ حقانیت کی نشانی ہیں۔

اس کی علاوہ ملا حظہ ہو:

اُسْلُكْ يَدَكَ فِيْ جَيْبِكَ تَخْــرُجْ بَيْضَاۗءَ مِنْ غَيْرِ سُوْۗءٍ۝۰ۡوَّاضْمُمْ اِلَيْكَ جَنَاحَكَ مِنَ الرَّہْبِ فَذٰنِكَ بُرْہَانٰنِ مِنْ رَّبِّكَ اِلٰى فِرْعَوْنَ وَمَلَا۟ىِٕہٖ۝۰ۭ اِنَّہُمْ كَانُوْا قَوْمًا فٰسِقِيْنَ۝۳۲ 

داخل کرو اپنے ہاتھ کو اپنے گریبان میں‘ وہ نکلے گاروشن‘ بغیر کسی بری صورت کے اور ملادو اپنی طرف اپنے بازو کو دہشت سے‘ یہ دونوں دلیلیں ہوں گی تمہارے پروردگار کی طرف سے فرعون اور اس کے پاس کے بڑے آدمیوں کی جانب ۔(سورۂ قصص۔۳۲)

اس آیت میں صاف صاف حضرت موسٰی کے معجزات کو ’’برہان‘‘ یعنی دلیل نبوت کہا گیا ہے۔


حضرت خاتم الانبیاءﷺ کے معجزات:


جب کہ یہ امر ثابت ہو گیا کہ قرآن میں معجزات کو ’’آیات و بینات‘‘ کے نام سے تعبیر کیا جاتا ہے تو اب قرآن میں تلاش کیجئے ،آپ کو حسب ذیل ستائیس مقامات پر واضح اور صاف الفاظ میں ثبوت ملے گا کہ ہمارے رسول  ﷺ کو بھی معجزات عطا ہوئے ہیں:

(۱)وَلَقَدْ اَنْزَلْنَآ اِلَيْكَ اٰيٰتٍؚبَيِّنٰتٍ۝۰ۚ وَمَا يَكْفُرُ بِہَآ اِلَّا الْفٰسِقُوْنَ۝۹۹ 

یقیناً ہم نے اتارے ہیں آپ پر روشن معجزات اور نہیں انکارکر سکتے ان کا مگر فاسق لوگ ۔(سورۂ بقرہ)

(۲) وَقَالَ الَّذِيْنَ لَا يَعْلَمُوْنَ لَوْ لَا يُكَلِّمُنَا اللہُ اَوْ تَاْتِيْنَآ اٰيَۃٌ۝۰ۭ كَذٰلِكَ قَالَ الَّذِيْنَ مِنْ قَبْلِہِمْ مِّثْلَ قَوْلِہِمْ۝۰ۭ تَشَابَہَتْ قُلُوْبُھُمْ۝۰ۭ قَدْ بَيَّنَّا الْاٰيٰتِ لِقَوْمٍ يُّوْقِنُوْنَ۝۱۱۸ 

جو لوگ علم نہیں رکھتے ، وہ کہتے ہیں کیوں ہم سےخدا بات نہیں کرتا یا کوئی خاص معجزہ ہمارے پاس کیو ں نہیں آتا۔ ایسا ہی کہا تھا انہو ں نے جو ان کے پہلے تھے انہیں کا سا قول ان سب کے دل ایک سے ہیں۔ یقیناً ہم نے معجزات ظاہر کردیئے ہیں ان لوگوں کے لئے جو یقین لائیں۔(سورۂ بقرہ)

(۳)فَاِنْ زَلَلْتُمْ مِّنْۢ بَعْدِ مَا جَاۗءَتْكُمُ الْبَيِّنٰتُ فَاعْلَمُوْٓا اَنَّ اللہَ عَزِيْزٌ حَكِيْمٌ۝۲۰۹ 

 اگر تم نے لغزش کی ، بعد اس کے کہ معجزے تمہاری طرف آچکے تو جان لو کہ اللہ زبر دست ہے ہر کام ٹھیک کرنے والا ہے۔(سورۂ بقرہ)

(۴) كَيْفَ يَہْدِي اللہُ قَوْمًا كَفَرُوْا بَعْدَ اِيْمَانِہِمْ وَشَہِدُوْٓا اَنَّ الرَّسُوْلَ حَقٌّ وَّجَاۗءَھُمُ الْبَيِّنٰتُ۝۰ۭ 

کیوںکر خدا راہ راست پر لائے گا ان لوگوں کو جنہوں نے ایمان لانے کے بعد پھر کفر کیا حالانکہ انہو ں نے گواہی دی کہ رسول سچا ہے اور ان کے پاس معجزے آئے ۔(سورۂ آل عمران)

(۵) وَمَا تَاْتِيْہِمْ مِّنْ اٰيَۃٍ مِّنْ اٰيٰتِ رَبِّہِمْ اِلَّا كَانُوْا عَنْہَا مُعْرِضِيْنَ۝۴ 

ان لوگوں کے سامنے جو بھی معجزہ ان کے پروردگار کی طرف سے آتا ہے یہ اس سے روگردانی ہی کرتے ہیں ۔(سورۂ انعام)

(۶) قَدْنَعْلَمُ اِنَّہٗ لَيَحْزُنُكَ الَّذِيْ يَقُوْلُوْنَ فَاِنَّہُمْ لَا يُكَذِّبُوْنَكَ وَلٰكِنَّ الظّٰلِـمِيْنَ بِاٰيٰتِ اللہِ يَجْحَدُوْنَ۝۳۳ 

ہمیں معلوم ہے کہ آپ کو ان لوگوں کی باتوں سے رنج ہوتا ہے تو یہ آپ ہی کو نہیں جھٹلاتے بلکہ یہ ظالم اللہ کے معجزوں کا جان بوجھ کر انکار کر تے ہیں۔(سورۂ انعام)

(۷) وَالَّذِيْنَ كَذَّبُوْا بِاٰيٰتِنَا صُمٌّ وَّبُكْمٌ فِي الظُّلُمَاتِ۝۰ۭ مَنْ يَّشَاِ اللہُ يُضْلِلْہُ۝۰ۭ وَمَنْ يَّشَاْ يَجْعَلْہُ عَلٰي صِرَاطٍ مُّسْتَقِيْمٍ۝۳۹ 

جنہو ں نے جھٹلایا ہمارے معجزوں کو یہ بہرے ہیں اور گونگے ہیں تاریکی میں مبتلا ہیں ۔(سورۂ انعام)

(۸) وَاِذَا جَاۗءَكَ الَّذِيْنَ يُؤْمِنُوْنَ بِاٰيٰتِنَا فَقُلْ سَلٰمٌ عَلَيْكُمْ كَتَبَ رَبُّكُمْ عَلٰي نَفْسِہِ الرَّحْمَۃَ

جب آئیں آپ کے پاس وہ لوگ جو ہمارے معجزو ں پر ایمان لاتے ہیں تو کہیے کہ سلامتی تمہارے واسطے ہے تمہارے پروردگار نے اپنے اوپر فرض کر لیا ہے رحمت سے کام لینا  ۔(سورۂ انعام۔۵۴)

(۹) وَاِذَا جَاۗءَتْہُمْ اٰيَۃٌ قَالُوْا لَنْ نُّؤْمِنَ حَتّٰي نُؤْتٰى مِثْلَ مَآ اُوْتِيَ رُسُلُ اللہِ۝۰ۭۘؔ اَللہُ اَعْلَمُ حَيْثُ يَجْعَلُ رِسَالَتَہٗ

 جب ان کے پاس کوئی معجزہ آتا ہے تو وہ کہتے ہیں کہ ہم ہر گز ایمان نہیں لائیں گے جب تک کہ ویسی ہی باتیں نہ آئیں جو اور پیغمبروں کو ملی تھیں۔ اللہ بہتر جانتا ہے کہ وہ اپنا پیغام کس طرح بھیجے ۔(سورۂ انعام۔۱۲۴)

(۱۰)  فَقَدْ جَاۗءَكُمْ بَيِّنَۃٌ مِّنْ رَّبِّكُمْ وَہُدًى وَّرَحْمَۃٌ۝۰ۚ فَمَنْ اَظْلَمُ مِمَّنْ كَذَّبَ بِاٰيٰتِ اللہِ وَصَدَفَ عَنْہَا

یقیناً آیا تمہارے پاس معجزہ تمہارے پروردگار کی جانب سے اور ہدایت و رحمت تو پھر کون زیادہ ظالم ہوگا اس سے کہ جو اللہ کی طرف کے معجزات کی تکذیب کرے اور ان سے روگرد انی کرے ۔(سورۂ انعام۔۱۵۷)

(۱۱)  وَاِذَا بَدَّلْنَآ اٰيَۃً مَّكَانَ اٰيَۃٍ۝۰ۙ وَّاللہُ اَعْلَمُ بِمَا يُنَزِّلُ قَالُوْٓا اِنَّمَآ اَنْتَ مُفْتَرٍ۝۰ۭ بَلْ اَكْثَرُہُمْ لَا يَعْلَمُوْنَ۝۱۰۱ 

جب ہم کسی ایک معجزہ کے بجائے بدل کر دوسرا معجزہ بھیج دیتے ہیں اورا للہ زیادہ واقف ہے اس چیز کے متعلق جسے وہ اتار تا ہے تو وہ کہتے ہیں کہ تم تو اپنے دل سے گھڑتے ہو بلک اکثر ان میںسے علم نہیں رکھتے ۔(سورۂ نحل۔۱۰۱)

(۱۲) اِنَّ الَّذِيْنَ لَا يُؤْمِنُوْنَ بِاٰيٰتِ اللہِ۝۰ۙ لَا يَہْدِيْہِمُ اللہُ وَلَہُمْ عَذَابٌ اَلِيْمٌ۝۱۰۴ 

 وہ جو ایمان نہیں رکھتے اللہ کے معجزات پر اللہ انہیں جبراً راہ راست تک نہیں پہنچائے گا اور ان کے لئے درد ناک سزا مقرر ہے ۔(سورۂ نحل۔۱۰۴)

(۱۳) وَنَحْشُرُہُمْ يَوْمَ الْقِيٰمَۃِ عَلٰي وُجُوْہِہِمْ عُمْيًا وَّبُكْمًا وَّصُمًّا۝۰ۭ مَاْوٰىہُمْ جَہَنَّمُ۝۰ۭ كُلَّمَا خَبَتْ زِدْنٰہُمْ سَعِيْرًا۝۹۷ ذٰلِكَ جَزَاۗؤُہُمْ بِاَنَّہُمْ كَفَرُوْا بِاٰيٰتِنَا 

اور ہم ان کو روزِقیامت اندھا ، گو نگا اور بہرا محشور کریں گے یہ ان کا بدلا ہے اس کا کہ انہوں نے ہمارے معجزات سے انکار کیا ۔(سورۂ بنی اسرائیل۔۹۸)

(۱۴) وَمَنْ اَظْلَمُ مِمَّنْ ذُكِّرَ بِاٰيٰتِ رَبِّہٖ فَاَعْرَضَ عَنْہَا

اور اس سے بڑھ کر کون ظالم ہوگا جس کو اس کے پروردگار کی طرف کے معجزات کے ذریعہ سے یاد دہانی کی گئی مگر اس نے روگردانی کی۔(سورۂ کہف۔۵۷)

(۱۵) اَفَرَءَيْتَ الَّذِيْ كَفَرَ بِاٰيٰتِنَا

 کیا دیکھا آپ نے اس شخص کو جس نے انکار کیا ہمارے معجزات کا ۔(سورۂ مریم۔۷۷)

(۱۶) وَكَذٰلِكَ اَنْزَلْنٰہُ اٰيٰتٍؚبَيِّنٰتٍ۝۰ۙ وَّاَنَّ اللہَ يَہْدِيْ مَنْ يُّرِيْدُ۝۱۶ 

 اور اسی طرح اتارا ہے ہم نے اسے روشن معجزوں کی حیثیت سے اور اللہ منزل تک پہنچا تا ہے جسے چاہتا ہے۔(سورۂ حج۔۱۴)

(۱۷) وَالَّذِيْنَ ہُمْ بِاٰيٰتِ رَبِّہِمْ يُؤْمِنُوْنَ۝۵۸ۙ 

اور وہ جو اپنے پروردگار کے معجزات پر ایمان لاتے ہیں۔(سورۂ مومنون۔۵۸)

(۱۸)  وَاَنْزَلْنَا فِيْہَآ اٰيٰتٍؚ بَيِّنٰتٍ 

اور ہم نے اس میںمعجزات اتارے ہیں جو روشن ہیں۔ (سورۂ نور۔۱)

(۱۹) وَلَقَدْ اَنْزَلْنَآ اِلَيْكُمْ اٰيٰتٍ مُّبَيِّنٰتٍ وَّمَثَلًا مِّنَ الَّذِيْنَ خَلَوْا مِنْ قَبْلِكُمْ 

یقیناً ہم نے تمہاری طرف اتارے ہیں واضح معجزات اور ویسی ہی باتیں جو پہلے والوں کو ملی تھیں۔(سورۂ نور۔۳۴)

(۲۰) لَقَدْ اَنْزَلْنَآ اٰيٰتٍ مُّبَيِّنٰتٍ۝۰ۭ وَاللہُ يَہْدِيْ مَنْ يَّشَاۗءُ اِلٰى صِرَاطٍ مُّسْتَقِيْمٍ۝۴۶ 

ہم نے تارے ہیں روشن معجزات اور اللہ جس کو چاہتا ہے راہ راست تک پہنچنے کو توفیق خاص عطا کر تا ہے۔(سورۂ نور)

(۲۱) وَقُلِ الْحَمْدُ لِلّٰہِ سَيُرِيْكُمْ اٰيٰتِہٖ فَتَعْرِفُوْنَہَا

اور کہیے ! الحمد للہ! عنقریب ہم تمہیں معجزات دکھائیں گے جنہیں تم پہچانتے ہوگے (سورۂ نمل۔۹۳)

(۲۲) وَاِذَا رَاَوْا اٰيَۃً يَّسْتَسْخِرُوْنَ۝۱۴۠ وَقَالُوْٓا اِنْ ھٰذَآ اِلَّا سِحْرٌ مُّبِيْنٌ۝۱۵ۚۖ 

جب وہ کوئی معجزہ دیکھتے ہیں تو مذاق اڑاتے ہیں اور کہتے ہیں کہ یہ نہیں ہے مگر کھلا ہوا جادو۔(سورۂ صافات۔۱۴،۱۵)

(۲۳) وَيُرِيْكُمْ اٰيٰتِہٖ۝۰ۤۖ فَاَيَّ اٰيٰتِ اللہِ تُنْكِرُوْنَ۝۸۱ 

اور دکھلارہا ہے تم کو و ہ اپنے معجزات تو اللہ کے کن کن معجزات کا تم انکار کرو گے۔(سورۂ مومن۔۸۱)

(۲۴) وَاِذَا عَلِمَ مِنْ اٰيٰتِنَا شَيْئَۨا اتَّخَذَہَا ہُزُوًا

جب ہمارے معجزات میں ان کو کسی کا علم ہوتا ہے تو یہ اس کا مذاق اڑاتے ہیں۔(سورۂ جاثیہ۔۹)

(۲۵) وَاِذَا تُتْلٰى عَلَيْہِمْ اٰيٰتُنَا بَيِّنٰتٍ قَالَ الَّذِيْنَ كَفَرُوْا لِلْحَقِّ لَمَّا جَاۗءَہُمْ۝۰ۙ ھٰذَا سِحْرٌ مُّبِيْنٌ۝۷ۭ 

اور جب ان کے سامنے پیش کئے جاتے ہیں ہمارے روشن معجزات تو جو لوگ انکار کرتے ہیں وہ حق کو دیکھ کر کہتے ہیں کہ یہ کھلا ہوا جادو ہے۔

(سورۂ احقاف۔۷)

(۲۶) وَاِذْ قَالَ عِيْسَى ابْنُ مَرْيَمَ يٰبَنِيْٓ اِسْرَاۗءِيْلَ اِنِّىْ رَسُوْلُ اللہِ اِلَيْكُمْ مُّصَدِّقًا لِّمَا بَيْنَ يَدَيَّ مِنَ التَّوْرٰىۃِ وَمُبَشِّرًۢا بِرَسُوْلٍ يَّاْتِيْ مِنْۢ بَعْدِي اسْمُہٗٓ اَحْمَدُ۝۰ۭ فَلَمَّا جَاۗءَہُمْ بِالْبَيِّنٰتِ قَالُوْا ہٰذَا سِحْــرٌ مُّبِيْنٌ۝۶ 

اور جب کہا عیسیٰ بن مریم ؑ نے کہ اے بنی اسرائیل ! میں اللہ کا رسول ہوں ، تمہاری جانب تصدیق کرنے والا اس توریت کی جو میرے پہلے تھی اور بشارت دینے والا ایک رسول کی جو میرے بعد آئے گا اس کا نام احمد ہوگا۔ اب جب وہ آیا ان کی طرف معجزات کے ساتھ تو انہو ں نے کہا کہ یہ کھلا ہوا جادو ہے۔(سورۂ صف۔۶)

(۲۷) وَمَا تَفَرَّقَ الَّذِيْنَ اُوْتُوا الْكِتٰبَ اِلَّا مِنْۢ بَعْدِ مَا جَاۗءَتْہُمُ الْبَيِّنَۃُ۝۴ۭ 

اور نہیں اختلاف کیا ان لوگوں نے کہ جنہیں کتاب عطا ہوئی مگر بعد اس کے کہ ان کی طرف معجزہ آگیا۔(سورۂ بینہ۔۴)

ان تمام آیات سے صاف ظاہر ہے کہ رسالت مآب بھی اسی طرح ’’آیات‘‘ اور ’’بینات‘‘ کے ساتھ مبعوث ہوئے تھے جس طرح سابقہ کے انبیاء۔ا س کے علاوہ آیات ۲۲ ، ۲۵، ۲۷، میں بار بار اس تذکرہ سے کہ وہ لوگ سحر کہتے تھے صاف معلوم ہوتا ہے کہ ان کو غیر معمولی اور تمام انسانی طاقتوں سے بالا تر مظاہرات نظر آرہے تھے جس کا جواب ان کے پاس سو ا الزام جادو گری کے اور کچھ نہ تھا۔

اب اسے تعصب کی بناء پر دھاندلی کے سوا کیا کہا جائے کہ عیسائی مبلغین اس پر زور دیتے ہیں کہ حضرت محمد مصطفیٰ  ﷺ نے معجزہ دکھانے کا دعویٰ نہیں کیا اور نہ انہیں خداوند عالم کی جانب سے معجزات عطا کئے گئے۔ پادری فندر صاحب نے اپنی کتاب ’’میزان الحق‘‘ میں اس پر کافی خامہ فرسائی کی ہے۔

ان کی دیکھا دیکھی بعض دوسرے کم نظر افراد بھی ہ صدا بلند کر بیٹھتے ہیں۔

ابھی حال ہی میں ایسے اشخاص میں سے ایک نے اس بارے میں قرآن کی ۱۴ آیتوں سے استدلال کی کوشش کی ہے۔ مگر جب ہم ان لوگو ں کی استد لالی کائنات پر غور کرتے ہیں تو اصلی حقیقت صاف معلوم ہوجاتی ہے۔

بات یہ ہے کہ سنت الٰہیہ یہ رہی ہے کہ تمام انبیا ء کے معجزے یکساں نہ تھے بلکہ ہر نبی کو حکمت و مصلحت کے اعتبار سے خاص معجزات عطا ہوئے۔ ہمارے رسول کو بھی اللہ کی طرف سے خاص معجزات دیئے گئے۔

مشر ک لوگ عناد اور تعصب سے ان تمام معجزوں سے سر تابی کرتے ہوئے کبھی مضحکہ کے انداز میں اور کبھی بہانے کے طور پر نئے نئے معجزوں کی فرمائش کر تے تھے ، حقیقت طلبی کے جذبہ سے نہیں ، بلکہ صرف اپنے انکار کی سخن پروری کے لئے اور کبھی یہ تقاضا کرتے تھے کہ بالکل دہی معجزے جو سابق انبیا کو مل چکے ہیں ، ان کو بھی دیئے جائیں۔ ان کے جواب میں کبھی یہ کہا گیا ہے کہ یہ معجزات پہلے انبیاء کو عطا ہوئے ،پھر بھی تو لوگوں نے تکذیب کی۔ پھر اب انہی معجزات کے دکھانے کا کوئی حاصل نہیں۔

وَمَا مَنَعَنَآ اَنْ نُّرْسِلَ بِالْاٰيٰتِ اِلَّآ اَنْ كَذَّبَ بِہَا الْاَوَّلُوْنَ ۰  (بنی اسرائیل۔۵۹)

اور کبھی خالق کی طرف سے یہ کہا گیا کہ اگر یہ معجزے دیکھیں گے، تب بھی ایمان نہیں لائیں گے۔

وَمَا يُشْعِرُكُمْ۝۰ۙ اَنَّہَآ اِذَا جَاۗءَتْ لَا يُؤْمِنُوْنَ۝۱۰۹ (سورۂ انعام۔۱۰۹)

اور کبھی یہ کہا گیا کہ معجزے تمہارے سامنے موجود ہیں۔ اگر تم ایمان لانا چاہتے ہو تو وہ کافی ہیں ۔

قَدْ بَيَّنَّا الْاٰيٰتِ لِقَوْمٍ يُّوْقِنُوْنَ۝۱۱۸ (سورۂ بقرہ۔۱۱۸)

حقیقت یہ ہے کہ اگر ہر فرد کی فرمائش پر ہی معجزہ ہونے لگے تو معجزہ بازیچہ اطفال بن جائے اس کی غیر معمولی عظمت و اہمیت باقی ہی نہ رہے۔یقیناً آیات اور معجزات کا پیش کرنا صرف لوگوں کی طلب پر نہیں ہوتا بلکہ خود نبی و رسول کی مرضی پر بھی نہیں ہوتا۔ وہ صرف خدواند عالم کی حکمت و مصلحت کی بناء پر ہوتا ہے اور اسی لئے ارشاد ہو ا ہے:

 وَمَا كَانَ لِرَسُوْلٍ اَنْ يَّاْتِيَ بِاٰيَۃٍ اِلَّا بِـاِذْنِ اللہِ۝۰ۭ 

کسی رسول کو اختیار نہیں کہ وہ کسی آیت کوظاہر کر ے مگر خدا کے حکم سے 

(سورۂ رعد۔۳۸)

اور اسی کو خاص اندا ز میں رسولؐ کو مخاطب کرکے ارشاد کیا جس سے درحقیقت عام لوگوں کو تنبیہ مقصود ہے:

وَاِنْ كَانَ كَبُرَ عَلَيْكَ اِعْرَاضُہُمْ فَاِنِ اسْتَطَعْتَ اَنْ تَبْتَغِيَ نَفَقًا فِي الْاَرْضِ اَوْ سُلَّمًا فِي السَّمَاۗءِ فَتَاْتِيَہُمْ بِاٰيَۃٍ۝۰ۭ 

(سورۂ انعام۔۳۵)

اگر آپ پر ان کی روگروانی بہت سخت ناگوارگزرتی ہے تو اگر آپ میں قدرت ہو زمین میں کوئی سرنگ لے جانے یا آسمان پر سیڑھی لگانے کی تو ایسا کیجئے اور کوئی آیت پیش کردیجئے (ایسی جسے یہ لوگ ضرور ہی مان لیں)۔

اس کا مطلب یہ ہے کہ اللہ کی پیش کی ہوئی آیتیں ان کے ایمان لانے کے لئے بے کار ثابت ہوئیں تو اب رسولؐ کے امکان میں نہیں ہے۔۔ کہ ایسی آیت پیش کریں جس سے وہ ضرور ہی ایمان لے آئیں اور رسولؐ کی زبانی ان لوگوں کے مختلف مطالبات کے جواب میں یہ کہلایا گیا ہے کہ۔۔۔۔ سُبْحَانَ رَبِّيْ ہَلْ كُنْتُ اِلَّا بَشَرًا رَّسُوْلًا۔ پا ک ہے خدا کی ذات کیا میں کچھ اور ہوں سوا ایک انسان کے جو رسالت کے عہدہ پر مقرر ہوا ہے یعنی میں اللہ کے ارادہ کا پابند ہوں اور اس کے خلاف کوئی قدرت نہیں رکھتا ۔

دوسری جگہ ارشاد ہوا ہے:

وَاِذَا لَمْ تَاْتِہِمْ بِاٰيَۃٍ قَالُوْا لَوْلَا اجْتَبَيْتَہَا۝۰ۭ قُلْ اِنَّمَآ اَتَّبِــعُ مَا يُوْحٰٓى اِلَيَّ مِنْ رَّبِّيْ۝۰ۚ ہٰذَا بَصَاۗىِٕرُ مِنْ رَّبِّكُمْ وَہُدًى وَّرَحْمَۃٌ لِّقَوْمٍ يُّؤْمِنُوْنَ۝۲۰۳ (سورۃ الاعراف۔۲۰۳)

جب آپ کوئی خاص آیت پیش نہیں کرتے ، تو وہ کہتے ہیں آپ نے اس آیت کو پیش کرنے کے لئے کیوں منتخب نہ کیا ؟

(اس سے معلوم ہوتا ہے کہ ان کے سامنے دوسری آیتیں پیش ہوچکی تھیں) کہیے کہ میں تو وحی ربّانی کا پابند ہو ں۔ یہ تمہارے پروردگار کی بصیرت افروز نشانیاں اور مومنین کی ہدایت و رحمت کے ذریعہ موجود ہیں۔

اس کا نتیجہ یہ ہے کہ اس کی ضرورت ہر گز نہیں ہے کہ جس آیت کا مطالبہ جس وقت ہو وہ ضرور ہی ان کی خواہش کے مطابق پیش کردی جائے لیکن یہ اس وقت ہے کہ جب خداوند عالم کی طرف سے درحقیقت ایسے آیات و معجزات پیش ہوچکے ہوں جو اس نبی کی حقانیت ثابت کرنے کیلئے کافی ہوں۔ لہٰذا کسی شخص کے دعویٰ نبو ت کے بعد مطلق معجزہ کا مطالبہ حق بجانب ہوگا۔

لیکن معجزہ کے سامنے آنے کے بعد کسی معجزہ خاصہ کا مطالبہ ضرور ی نہیں کہ پورا ہو۔ لہٰذا ایک طرف مذکورہ با لا آیات سے عیسائی حضرات کی مطلب بر آری کی حضرت رسولؐ اکرم کو مثل انبیا ء سابق معجزات ملے ہی نہیں تھے ورنہ آپ معجزہ کی خواہش کو اس طرح مسترد کیوں کرتے ہرگز صحیح نہیں ہے جبکہ انجیل میں حضرت عیسیٰ ؑ کا معجزہ کے مطالبہ پر نہ صرف انکار کرنا بلکہ معجزہ کی خواہش کرنے والوں کو سخت وسست کہنا اور اپنے پاس سے نکال دینا اور یہ تصریح کرنا کہ اس زمانہ والوں کو کوئی نشانی نہ دکھلائی جائے گی ، موجو د ہے۔

دوسری طرف بہائی اور قادیانی جماعتوں کا یہ استدلال بھی غلط ہے کہ نبی و رسول کے لئے معجزہ کی ضرورت ہی نہیں اور نہ کسی کو نبی سے معجزہ کے مطالبہ کا حق ہے۔یہ آیات قرآنی سے ثابت بھی نہیں ہوتا اور عقلاً بھی درست نہیں ہے معجزہ یعنی کوئی حقیقت کی خاص نشانی اگر نہیں ہے تو اس نبی پر ایمان لانے کی کوئی وجہ نہیں ہے اور سچے جھوٹے میں امتیاز کا کوئی معیار نہیں ہوگا۔


اعجاز قرآن 

صدر المتا لہین اپنی شرح اصول کافی (مطبوعہ ایران ۴۴۱) میں لکھتے ہیں کہ معجزہ وہی ہے جو رسالت کی دعویٰ کے ثبوت میں اعلان بے مثالی کے ساتھ پیش ہو اور پھر دنیا اس کے مقابلہ میں عاجز رہے قرآن میں یہ تمام باتیں موجود ہیں۔ اسے حضرت محمد مصطفیٰ   ﷺ نے اپنی حقانیت کی دلیل بنا کرپیش کیا۔ فصحائے عرب کو دعوت مقابلہ دی اور جو ش دلانے والے انداز میں ان کے جذبہ غیرت و حمیت کو تازیانے لگائے مگر وہ باوجود فصاحت کلام و طاقت بیان میں نازش و افتخار کے قرآن مجید کے جواب سے عاجزو قاصر رہے اور بجائے جواب دینے کےمرنے مارنے پر تیار ہوگئے جس میں انتہائی جانی اور مالی نقصانات برداشت کرنا پڑے۔

حالانکہ قرآن اول روز سے ان کی ان تمام زحمتوں اور مشقتوں کا معمولی ساحل پیش کررہا تھا کہ وہ اس کے جواب میں پورا نہ سہی ، چھوٹے ہی کسی سورہ کا جواب پیش کر دیں۔

یقیناً اگر انہیں اس پر قدرت ہوتی تو وہ قرآن کے مطالبہ کے مطابق عوض جنگی ہنگامہ آرائی کے ادبی معرکہ آزمائی کرتے اس صورت میں بغیر کسی خونر یزی اور نتیجہ تباہی و بربادی کے اسلام کی آواز پست ہوجاتی لیکن جب انہوں نے قرآن کے پے درپے تازیانوں کے باوجود اس میدان سے گر یز ہی پسند کیاا ور حرب و ضرب ، جنگ و جدال کو اس کے تمام مہلک نتائج کے باوجود مقابلہ کے لئے اختیار کیا تو اس سے ان کی عاجزی طشت از بام ہوگئی اور قرآن مجید کا معجزہ ہونا پایۂ ثبوت کو پہنچ گیا۔

شیخ صدرالدین شیرازی کےلفظوں میں:

دفع تحذی المتحدی بنظم الکلام اھون من الدفع السیف۔

دعوائے بے مثالی کرنے والے کی رد۔ایک کلام مرتب کرکے آسان ہونا چاہئے تھی ، یہ نسبت تلوار کے ساتھ مقابلہ کے ۔

علامہ نیشاپوری نے کہا ہے:

فاضطتھم التعجیز الٰی ایثار الاصعب علی الاسھل فتبین ان الاسھل فی النظر الاصعب فینفس الامر و ذالک من اول الدلیل علٰی حقیقہ المنزل و صدق المنزل علیہ

یہ معجزانہ حیثیت کا نتیجہ تھا کہ انہو ں نے آسان راستے کو چھوڑ کر مشکل راستہ اختیار کیا جس سے ثابت ہوا کہ جو ظاہری نگاہ میں آسان تھا(یعنی قرآن کا جواب پیش کرنا) وہ حقیقت میں زیادہ مشکل تھا اور یہ بہت بڑا ثبوت ہے اس کلام کی حقانیت کا جو اتار ا گیا اور اس شخص کی سچائی کا جس پر وہ اتارا گیا ہے۔(غرائب القرآن۔ج۱۔ص۲)

پھر جب اس دور کے فصحائے عرب باوجود اس اقتدار خاص اور کمال کے قرآن کے مقابلہ میں عاجز رہے تو دوسروں کو مجال دم زدن کہاں ہوسکتی ہے۔اس عاجزی کا تعلق براہ راست اگر چہ فصحائے عرب سے تھا مگر اس سے حقانیت کا جو ثبوت ہے وہ ہمہ گیر حیثیت رکھتا ہے اس لئے یہ معجزہ خاص عرب کے لئے نہیں تھا بلکہ تمام خلق کے لئے۔

اس پہلو کو قدیم ترین عربی کے ادیب عمر و بن بحر جا حظ نے ان الفاظ میں نما یا ں کیا ہے۔

ان عجز العرب عن مثل نظم القراٰن حجۃ علی العجم من جھۃ اعلام العرب العجم انھم کانوا عن ذالک عجزۃ.

قوم عرب کا قرآن کے سے کلام کو پیش کرنے سے عاجز رہنا غیر عرب تمام دنیا کے سامنے حقانیت کا ثبوت ہے جب کہ قوم عرب نے اپنی عاجزی کا اس کے مقابلہ سے اظہار کر دیا ہے۔(البیان والتبیین ۔ج۳۔ الطبعۃ الاولیٰ ۔ص۱۷۱و ط۴،ص۲۷۰)

اور پھر اس پر حقیقت یہ ہے کہ نزول قرآن کو چودہ سو برس ہوگئے اور قرآن اسی ایک آواز سے اپنی مقابل دنیا کے ہر طبقہ کو صدادے رہا ہے اور عالم کی فضا اس کے دعوائے بے مثالی سے گونج رہی ہے اور اس کے مخالف اپنی تحریک کی اشاعت اور قرآن کی مخالفت میں سلطنتوں کی طاقت ، مال و دولت کا زور اور گراں قدرت خزانوں کا سرمایہ صرف کرتے رہے ہیں۔

لیکن قرآن کی آواز (لا یا تمن بمثلہ) آج تک سچی ہے۔اور سب طرح کی مخالفتیں اور قرآنی عظمت کے گھٹانے کی سر توڑ کوششیں ہوئیں قرآن پر (بز عم خود) ادبی اعتراضات کئے گئے۔قرآن واقعات کو بخیال خود مشکوک ثابت کیا گیا۔ قرآن کے مضامین کو کتب سابقہ سے ماخوذ بتا یا گیا۔ قرآن میں مسلمانو ں کی کتابوں سے تحریف کے ثبوت پیش کئے مگر یہ نہ ہوا کہ کوئی ایک قرآن کے کل نہ سہی ، بعض کا جواب تحریر کر دیتا۔

جیسا کہ صدر شیرازی نے تحریر فرمایا:

لو کان بظھر فان ارذل الشعراء لم تحدّوا بشعرھم و عورضوا ظھرت المعارضات و المناقضات الجاریۃ بینھم

اگر ایسا کبھی بھی ہوا ہوتا تو نمایا ں ہو تا اس لئے کہ معمولی شعراء نے جب اپنے کلام کے لئے چیلنج کیا اور ان کے جواب دیئے گئے تو یہ مقابلے والے جوابات شہرہ آفاق ہوگئے ۔

(شرح اصول اصول کافی مطبوعہ ایران۔ص۴۴۱)

پھر یہاں صورت حال یہ ہے کہ حقانیت قرآن کی مخالف جماعتیں بکثرت ہیں۔ چاہے وہ جواب کسی ایک مذہب یا جماعت کی کسی فرد کا نتیجہ قلم ہوتا ہے مگر یہ تمام جماعیتیں اس کی اشاعت میں متفق ہو جاتیں بلکہ اگر وہ بالکل اس کے مثل نہیں ، کچھ اس کے لگ بھگ اور ذرا قریب بھی ہوتا تو یہ لوگ اپنے تعصب سے اسے قرآن سے زیادہ بڑھا چڑھا کر پیش کرتے اور سب مل کر یہ کہتے کہ قرآن کا دعویٰ (معاذ اللہ) غلط ہوگیا۔ جب ایسا نہیں ہو ا تو صاف ثابت ہوا کہ قرآن کے مقابلہ میں دنیا کی طاقت حقیقۃ قاصر تھی ، قاصر ہے اور یقین کرنا چاہیے کہ ہمیشہ قاصر رہے گی۔

سلسلہ معجزات میں قرآن کا امتیاز 

تمام انبیا ء آیت و بینات یعنی معجزات کے ساتھ مبعوث ہوئے لیکن ان کی نبوتوں کے چراغ خاموش ہوگئے اس لئے کہ ان کی بنیاد ایسے معجزات پر تھی جو وقتی حیثیت رکھتے تھے۔ اس وقت وہ منکروں پر ا تمام حجت کے لئے کافی تھے مگر کچھ عرصہ گزرنے کے بعد ان کی صحت و واقعیت روایات اور مختلف  المضمون حکایات کی رہین منت ہوگئی۔

اس کا نتیجہ یہ ہے کہ اگر یہود سے موسٰی کی نبوت کا ثبوت کوئی شخص منکر ہو کر طلب کرے یا عیسائیوں سے عیسیٰؑ کی نبوت کا ، تو انہیں سوا خاموشی کے چارہ کا رنہیں کیوںکہ ان کی کوئی نشانی جیتی جاگتی ہوئی حیثیت نہیں رکھتی اور کسی نبی نے ایسا معجزہ اپنے بعد نہیں چھوڑا جو تمام اہل عالم کے سامنے رکھ دیا جائے کہ ہر زمانہ کے لوگ اپنے اپنے دور کے ذرائع اور اپنے ترقی یا فتہ دماغوں کے معیار سے اس کا جانچ سکیں اور اس کے مختلف پہلو ئو ں پر بحث کر سکیں۔

بس ایک پیغمبر اسلام حضرت محمد مصطفیٰ   ﷺہیں جنہو ں نے معجزہ ایسا پیش کیا جو آپؐ کی نبوت کے لئے ہر دور میں دلیل حسّی کی حیثیت رکھتا ہے اور ہر زمانہ میںحضرت کی نبوت کو تقلیدی حیثیت سے نکال کر تحقیقی دائرہ میں لانے کا ضامن ہے یہ قرآن ہے جس کے زیر دامن پیغمبر اسلامﷺ کی رسالت کا چراغ انقلابات زمانہ کی ہزاروں آندھیوں میںبھی روشن ہے اور اپنے اعجاز کی روح کے لئے ہوئے ہر انسان کو غور و خوض کی دعوت دیتا ہے اور ہر ادیب جو قرآن کی زبان کو بحیثیت عربی کے سمجھ سکتا ہے (چاہے وہ ایمان رکھنے والوں میں سے نہ ہو) پہلی نظر میں یہ محسوس کر تا ہے کہ وہ ایک زندہ زبان کے ایک اہم کارنامےکو دیکھ رہا ہے اور اگر یہی دلچسپی اسے کچھ زیادہ غور پر آمادہ کر دے تو وہ آخر میں یقین کرے گا کہ وہ ایک زندہ نبوت کی زندہ د ستاویز کا مشاہدہ کر رہا ہے۔

قرآن مجید کی حیثیتِ اعجاز

وہ لوگ جو قرآن مجید کو معجزہ سمجھتے اور خداوند ی کلا م تسلیم کر تے ہیں ان میں اس حیثیت سے تھوڑا سا ا ختلاف ہو گیا ہے کہ قرآن مجید کس حیثیت سے معجزہ ہے ؟جناب سید مرتضیٰ علم الہدیٰ ؒ اس کے قائل ہوگئے کہ قرآن صر ف و سلب قوی کے اعتبار سے معجزہ ہے۔ اس کا مطلب یہ ہے کہ خالق کی قوت قاہرہ کا یہ ایک کرشمہ ہے کہ جب کوئی قرآن کا جواب لکھنا بھی چاہئے تو اس کی قوت سلب ہوجائے اور اس کی طاقت جواب دیدے۔

اگر چہ منطقی طور پر نتیجہ اعجاز کے لحاظ سے اس قول سے کوئی نقصان نہیں ہوتا مگر واقعیت کے لحاظ سے وہ درست نہیں ہے باوجود سید کی جلالت قدر کے جمہور علماء نے اس کو رد کر دیا۔ کیونکہ ان کے قول کا مطلب یہ قرار پا تا ہے کہ قرآن میں خود کوئی ایسی بات نہیں ہے جس کا جواب لانے سے فصحائے عرب قاصر ہوتے لیکن یہ اللہ کی قدرت ہے کہ اس کا جواب دینے پر کسی کو قدرت نہیں ہوتی اور جب کوئی شخص اس کا جواب لکھنا چاہئے تو اس کی قوت کو سلب کر دیتا ہے اورموانع پیدا کر دیتا ہے۔لیکن بے لوث و جدان کا فیصلہ ہے کہ جب ہم جواب کی نیت سے خالی الذہن ہو کر بغیر کسی خیال معارضہ و مقابلہ کے بھی آیا ت قرآن پر نظر ڈالتے ہیں تو یہ محسو س ہوتا ہے کہ وہ انسانی سطح سے بلند شان رکھتا ہے چنانچہ شریف مرتضیٰ کے چھوٹے بھائی جامع نہج البلاغہ علامہ شریف رضی جو عربی ادب میں بڑے بھائی سے اونچا درجہ واقعًا چاہے نہ رکھتے ہوں لیکن بحیثیت ادیب ان سے زیادہ نما یا ں ضرور ہیں اپنی بیش قیمت تصنیف ’’حقائق التاویل‘‘ مطبوعہ نجف اشرف (صفحہ ۱۰۲)میں لکھتے ہیں:

انہ لیریٰ فیہ عند الانفراد بتلاوتہ من غرائب الفصاحۃ و نواقب البلاغتہ و نوادر الخواطر عن الکلام علیہ و الایضاح من عجائب ما فیہ.

انسان جب تنہائی میں اس کی تلاوت کرے تو فصاحت کے ایسے عجائب انداز بلاغت کے حیرت ناک اسلوب بے مثال الفاظ اور حکمتوں کے ایسےسر چشمے دیکھے گا جس پر گفتگو کرنے اور ان عجائبات کی تشریح کرنے سے انسانی ذہن عاجز ہو گا۔

اس سے صاف ظاہر ہے کہ یہ اعجازی صفت خودقرآن میں مستقل طور پر موجو د ہے ، نہ یہ کہ کسی آدمی کے مقابلہ کی نیت سے قلم اٹھاتے وقت ہر دفعہ اللہ کی طاقت کے لئے حرکت میں آنے کی ضرورت ہو اور ایسے آدمی کے مقابلہ میں خاص طور سے وہ اپنی قدرت سے کام لیا کرے۔

ایک دوسرا خیال جو با لکل غلط ہے ، یہ ہے کہ قرآن بحیثیت اپنی فصاحت و بلاغت کے معجزہ نہیں ہے اور نہ باعتبار اپنے الفاظ و معانی کی جامعیت کے بلکہ اس کے معجزہ ہونے سے مراد یہ ہے کہ وہ ایک مکمل اور کامل اثر و نفوذ رکھنے والا قانون ہے اور اس میں حسب اقتضائے زمانہ انسان زندگی کے تمام شعبوں کے لئے احکام بوجہ اتم موجو د ہیں۔

یہ خیال اس لئے صحیح نہیں ہے کہ اس صورت میں قرآن مجید کے بس مجموعی طو ر پر مقابلہ کا سوال پیش کیا گیا ہو تا نہ کہ دس سورتوں کے مقابلہ کی دعوت بلکہ آخر میں صرف ایک سورہ کے جواب کی طلب پھر یہ کہ لاجوابی کا اعلان تھوڑے تھوڑے وقفہ کے ساتھ ابتداہی سے ہونے لگا ، لیکن یہ جہت اعجاز پیدا ہوتی ہے پورے قرآن کی تنزیل کے بعد اگر اس کے معجزہ ہونے کے یہ معنی ہوتے تو مطالبہ جواب کا تمام قرآن کے نازل ہونے کے بعد ہو تا نہ کہ اثنا ئے تنزیل میں۔اس سے ظاہر ہے کہ جہت اعجاز کوئی ایسی ہے جو کل و جز میں یکساں طور پر پائی جاتی ہے۔

بے شک یہ بھی درست نہیں ہے کہ قرآن کی اعجازی حیثیت بس فصا حت و بلاغت میںمنحصر ہے ، فصحائے عرب کے لئے وہ بحیثیت فصاحت معجزہ تھا مگر چوں کہ وہ ہر زمانہ میں باقی رہنے والی دلیل بیّن بنا کر بھیجا گیا لہٰذا اس میں بلند اور پست ظاہر بین اور دور رس ہر درجہ کے دماغوں کے لئے جہات اعجاز موجود ہیں اور فصاحت و بلاغت والے اعجاز کے علاوہ وہ باعتبار معارف و حقائق ، باعتبار نکا ت و دقائق ، باعتبار جامعیت و وسعت علوم ، باعتبار متانت و بلندی تہذیب اور پھر باعتبار اپنے تعلیمات و ہدایت کے ہر دور زمانہ کے لئے معجزہ ہے۔

قرآن کے تازہ ترین معجزات 

طبیعات و فلکیا ت میں دنیا برابر ترقی کرتی جارہی ہے اور اسی میں کوئی شبہہ نہیں کہ بہت سے دروازے حکمت و فلسفہ کے جو سابق زمانہ میں بند تھے وہ اب کھل گئے ہیں یاکھل رہے ہیں او ر سینکڑوں رموز جو اس کے پہلے راز سر بستہ کی حیثیت رکھتے تھے اب منکشف ہوتے جاتے ہیں۔

اگر چہ ان انکشافات میں کچھ ظنی یا وہمی بھی ہوتے ہیں اور ان میں انداز ، تخمین یا تخیل اور تمشیل و قیاس کی آمیز ش ہوتی ہے اس لئے میں اس بات سے متفق نہیں ہو ں کہ مذہبی آیات و روایات کو کھینچ تان کر جدید تحقیقات پر منطبق کیا جائے۔یہ کوشش اس لئے صحیح نہیں کہ انسانی فلسفہ و علم تبدیل ہونے والی چیز ہے اور دین ثابت و برقرار حقیقتوں پر مبنی ہے اور یہ ظاہرہے کہ ثابت ولازوال چیز کا متغیر اور تبدیل چیز سے دائمی طور پر تطابق نہیں ہو سکتا۔

لہٰذا اگر دینی تصریجات کسی موجود تحقیقات فلسفی کے خلاف ہوں تو ہمیں یہ ماننا ناگز یر ہے کہ فلسفہ ابھی اس بلندی کے درجہ تک نہیں پہنچا کہ اس حقیقت کا صحیح انکشاف ہو سکے۔پھر بھی اس میں شبہہ نہیں کہ سائنس کے بعض تازہ معلومات ایسے ہیں جن کا پتہ قرآن اور احادیث سے صاف صاف چلتا ہے۔اس قسم کے آیت ہم کو قرآن کے تازہ ترین اعجاز کے پہلو سے روشناس کرتے ہیں کہ وہ چیزیں جو ہزاروں سال تک پردہ خفا میں رہیں اور اب ہزاروں قسم کے جدید آلات رصدیہ اور مختلف قسم کے دور بینوں سے ان کا پتہ چلا یا گیا ہے نبی امیؐ کے لائے ہوئے قرآن میں وہ تیرہ چو دہ سو برس پہلے مذکور تھیں۔

بعض آیتیں قرآن کی ایسی ہیں کہ ان کو جب ہیٔت قدیم کے قدیمی مسلمات کی بناء پر جانچا گیا تو کسی طرح ان کے ظاہری طور پر معنی سمجھ میں نہ آئے لہٰذا مفسرین نے جوان علوم کو بالکل درست مانتے تھے ان آیات میں تاویلات سے کام لیا لیکن اب جس وقت کی ہیت نے پلٹا کھا یا ہے اور علم کے دور میں انقلاب آیا ہے تو وہ آیات بغیر تاویل کے اسی حقیقت کو ظاہر کر رہے ہیں جن کا انکشاف اب ہوا ہے۔عراق کے فلسفی عالم علامہ سید ہبتہ الدین شہر ستانی نے ایک کتاب ’’الہیتہ دار الا سلام‘‘ تقریباً آج سے نصب صدی پہلے تحریر فرمائی تھی جو عراق میں شائع ہوئی اور اس کا اردو ترجمہ مولا نا محمد ہارون صاحب اعلیٰ اللہ مقامہ نے ’’البد ر التما م‘‘ کے نام سے کیا جو دفتر ’’البرہان‘‘ لد ھیانہ سے شائع ہوا۔

اس میں اگر چہ بہت سے تا ویلات پہلی قسم میں داخل ہیں جن کی نوعیت سے میں اختلاف کا اظہار کر چکا ہو ں لیکن بہت سے نمونے دوسری قسم کے بھی موجود ہیں اور بعض مسائل انکشافات جدید کے واقعی قرآن و احادیث کے تصریحات سے پورے طور پر ثابت ہوتے ہیں جن میں کسی تاویل سے کام نہیں لیا گیا ہے۔

مصر کے مشہو ر عالم شیخ طنطاوی جوہری کی کتاب ’’القران و العلوم العصریہ‘‘ اور شیخ عبدالحلیم علی بد یرازہری کی کتاب ’’القرآن و العلوم العصریہ‘‘اور’’معجزات القرآن العثرین‘‘ بھی اس سلسلہ میںا چھی کتابیں ہیں لیکن شیخ طنطاوی نے جو اس رنگ میں پوری تفسیر لکھ ڈالی ’’جو اہرا القرآن‘‘ وہ ویسی ہی دوراز کار تاویلات اور غیر قانونی علوم کی بہتات سے باوجود اپنی وسعت دامن اور مصنف کی انتہائی عر ق ریز ی کا ثبوت ہونے کے بحیثیت تفسیر غیر مقبول شے بن گئی۔ عم معظم مولا نا سید احمد صاحب قبلہ علامہ ہندی کی کتاب ’’فلسفہ الا سلام‘‘ میں بھی قرآن اور علوم عصر یہ میں تطابق کے سلسلہ میں کافی فکر انگیز مواد موجود ہے جس کے بہت سے اجزاء غیر مطبوعہ رہ گئے اور معلوم نہیں قلمی شکل میں بھی محفوظ ہیں یا نہیں۔


قرآن کے امتیازی خصوصیات بحیثیت اسناد و اعتبار

ہم نے اپنی کتاب ’’تحریف قرآن کی حقیقت‘‘ میںبہت تفصیل کے ساتھ اس پر روشنی ڈالی ہے ، کہ جتنی کتا بیں اس وقت الہامی سمجھی جاتی ہیں اور وحی آسمانی کی طرف منسوب کی جاتی ہیں ان کے متعلق اگر خود ان کے ماننے والوں کے تحریرات کی روشنی میں نظر کی جائے تو ان کی تاریخ زندگی ایسے حوادث و انقلابات کا مجموعہ نظر آتی ہے جن کی بناء پر و ثوق کے ساتھ نہیں کہا جا سکتا کہ ان کے کسی جز ء کا بھی دنیا میں وجود باقی ہے اور جسے اب اس کے متبعین سر اور آنکھوں پر رکھ رہے ہیں اور خدا کا کلام سمجھتے ہیں اس میں کوئی آدھا یا چوتھائی جزء بھی ایسا ہے جو اس حقیقی وحی سے عینًا مطابق ہو جو پیغمبروں پر نازل ہوئی تھی۔اس کے بر خلاف جب ہم اسلامی کتاب’’قرآن کریم‘‘ پر نظر ڈالتے ہیں تو وہ ایسی تمام کمزوریوں سے بلند نظر آتی ہے اور اس کی تاریخ ایسے خصوصیات پر مشتمل ملتی ہے جو اس کے استنادو اعتبار کے ضامن ہیں۔

پہلی خصوصیت:

امت اسلامیہ کو جو قرآن مجید کی امانت دار اور اس کی حفاظت و نگہداشت کی براہ راست ضامن سمجھی جا سکتی ہے ، وہ حقیقی معنی میں باختلاف زمانہ اس کے صحیح تعلیمات سے کتنی ہی دور جا پڑی ہو اور اس کی بناء پر اہل معنی اس پر ارتداد کا حکم لگادیں لیکن ایسا کوئی وقت نہیں آیا کہ اس نے قرآن کا دامن ہاتھ سے چھوڑنے کا معاذ اللہ اعلان کیا ہو اور بر ملا کفر و شرک اختیار کیا ہو بلکہ جس وقت سے مسلمانوں نے دنیا ئے وجود میں قدم رکھا ان کی تعداد زیادہ سے زیادہ ہوتی رہی اور وہ برابر اسلام کو اپنا نشان قومیت اور قرآ ن کو اپنا طرہ دستار بنائے رہے 

دوسری خصوصیت:

قرآن مجید کے متعلق کبھی کوئی پابندی عاید نہیں کی گئی کہ اس کا نسخہ کسی خاص فردیا جماعت کے پاس محدود رہے بلکہ عام طور پر مسلمانوں کو یہ حق حاصل رہا کہ وہ اسے لکھیں نقل کریںاور ازبریاد کریں۔

 تیسری خصوصیت:

قرآن اپنی اصلی زبان (عربی) میں موجود ہے اورصرف اتنا نہیں بلکہ ہر مسلمان قرآن بس اسی کو سمجھتا ہے جو خاص الفاظ پر مشتمل ہے ان کے شرعی احکام بھی اسی قرآن سے تعلق رکھتے ہیں ، نماز میں اس کا پڑھنا لازم اور دوسرے اوقات میں اس کی تلاوت باعث اجر و ثواب یہ احکام تراجم قرآن پر مرتب نہیں ہیں ترجمہ جس زبان کا ہو وہ ترجمہ ہی کہلاتا یہ کوئی مسلمان اسے قرآن نہیں سمجھتا۔

چوتھی خصوصیت:

قرآن مجید کے آیات کو متفرق طور پر خود رسالت مآبؐ بوقت ورودہی قلمبند کر الیا کرتے تھے اور پھر ان متفرق آیات کو بعد حضرتؐ کی وفات کے تقریبا فورا ًہی کتابی شکل میں جمع کر لیا گیا جن کی تصدیق وقتا فوقتا ان ہستیوں نے کی جنہیں حفاظت قرآن کا ذمہ دار بنا یا گیا تھا۔

پانچویں خصوصیت:

قرآن میں خود قدم قدم پر اس کے مُنَزِّلْ مِنَ اللہ ہونے کا اعلان ہے اور کسی دوسرے شخص کا کیا ذکر رسول کا ذاتی کلام ہونے کی نفی کی گئی ہے۔

چھٹی خصو صیت:

قرآن کی اصلیت و حقانیت کے بارے میں مسلمانوں میں باوجود آپ کے سینکڑوں اختلافات کے کوئی اختلاف نہیں ہے بلکہ اس اسے متفقہ حیثیت سے کلام الٰہی سمجھتے ہیں۔

ساتویں خصوصیت:

قرآن کے متعلق اس کے ماننے والے اس نقطہ پر متفق ہیں کہ وہ دنیا کے آخری دور تک رہنما بنا کربھیجا گیا ہے اور اس کے تعلیمات کسی خاص زمانہ سے مخصوص نہیں ہیں۔

آٹھویں خصوصیت:

قرآن جب سے کتاب شکل میں مدون ہو کر مسلمانو ں میں منتشر ہوا ، اس کی ایک ایک لفظ کی ہردور میں جانچ پڑتال ہوتی رہی اور تمام مسلمان بلا تفریق فرقہ اس کی کتاب ، قرات اور تفسیر و تشریح کی طرف متوجہ رہے جس سے قرآن مجید میں اب کسی دور میں تصرف اور تحریف کا امکان نہیں رہا۔

نویں خصوصیت:

قرآن مجید کا انداز بیان خود ہی اپنا معیار ہے جس کا نتیجہ یہ ہے کہ کسی بڑے سے بڑے فصیح کلام میں بھی قرآن کا ایک جملہ آجاتا ہے تو وہ اس طرح نمایا ں ہوتاہے جیسے سنگریزوں میں موتی اور نہیں تو ستاروں میں ماہتاب ۔


پانچواں تبصرہ 

جمع و تدوین قرآن 

قرآن مجید تدریجی حیثیت سے تیتس برس کے عرصہ میں رسالت مآبؐ پر نازل ہوا۔مختلف حالات اور واقعات کی مناسبت سے آیا ت اور کبھی پورے پورے سورے آپؐ پر اترتے اور آپؐ ان کی تبلیغ فرمادیتے تھے اور کوئی لکھنے والاجب آجاتا تھا تو اسے کاغذ یا چمڑے یا درخت کی چھال جو کچھ ملتا اس پر لکھو ا دیا کر تے تھے۔

لیکن عرب میں کتابت اور قرات کا رواج بہت کم تھا اس لئے ذوق حفظ ان میں ترقی پر تھا۔ لہٰذا قرآن کے لئے بھی شروع میں حفظ ہی کا طریقہ اختیار کیا گیا اور بیرون جات میں جہا ں جہا ں لوگ مسلمان ہوتے وہاں قرآن کی تعلیم کے لئے معلمین کور وانہ کیا جاتا تھا اور جتنا جس کو ممکن ہوتا تھا اتنا اس کو قرآن حفظ کراتے تھے لیکن یہ حفظ تنہا حفاظت وحی الٰہی کی ضمانت نہیں بن سکتا تھا جب تک وہ کتابی شکل میں مدون اور محفو ظ نہ ہو۔

رسولؐ کے حکم سے بر وقت جو کتابت ہوتی تھی وہ متفرق اور غیر مرتب صورت رکھتی تھی اس لئے بعد رسولؐ جو سب سے اہم ضرورت تھی وہ یہ کہ ان اجزاء کو مرتب صورت سے کتاب کی شکل میں لے آیا جائے۔

مگر یہ عام صحابہ کے بس کی بات نہیں تھی۔ کتاب کے اور اق ہوں تو انتہائی زحمت کے ساتھ سہی کوئی ان کی ترک ملادے مگر آیتیں قرآن کی جو متفرق چھوٹے چھوٹے پتھر کے ٹکڑوں‘ چمڑے کے حصو ں اور درخت خرما کی چھالو ںپر ہوں ، ایک ڈھیر کی صورت میں کسی انسان کے سامنے رکھ دی جائیں تو کس میں قدرت ہے کہ انہیں اصل سلسلے کے مطابق مرتب کردے۔

پھر صحابہ تو ہر وقت رسولؐ کی خدمت میں موجود نہیں رہتے تھے ان میں سے بہت سے حضرات بعد ہجرت اسلام لائے تھے اور قرآن اس کے پہلے سے نازل ہورہا تھا۔ ان میں زیادہ تر تجارت پیشہ اور کاروباری لوگ تھے ان میں سے اکثر بس نماز میں پڑھنے بھر کے لئے جتنے قرآن کی ضرورت تھی وہ یاد کر لیتے تھے پورا قرآن ہر ایک آدمی کہا ں یاد کرسکتا تھا چہ جائیکہ اس کے آیات کی پوری ترتیب اور شان نزول اس کے لئے ایسی ہستی کی ضرور ت تھی جسے خاص طو ر پر خدا و رسولؐکی طرف علم قرآن عطا ہوا ہو جو آیات کی ترتیب اور شان و کیفیت نزول سے پورے طور پر مطلع ہو یہ ذات حضرت علی ابن ابیطالب ؑ کی تھی جو خالق کی جانب سے اس فریضہ کو انجام دینے کے ذمہ دار تھے اور رسولؐ نے انہی کو تمام دینی امانتوں کا محافظ بنا یا تھا۔ چنانچہ پیغمبرؐ خدا کی و دیعتیں سب انہیں کے سپرد تھیں اور وہ قرآن کا مکتوبی ذخیرہ بھی تمام و کمال انہی کے پاس تھا اور رسالت مآبؐ نے آپ کے لئے اعلان فر ما دیا تھا کہ عَلِیْ مَعَ الْقُرْاٰن وَ الْقُرْاٰنُ مَعَ عَلِی۔ علیؑ قرآن کے ساتھ ہیں اور قرآن علیؑ کے ساتھ۔‘‘اور اس سلسلے کا نام لے کر جس کی پہلی کڑی آپ تھے قرآن کے ساتھ مرکز تمسک قرار دیا تھا اس طرح کہ اِنّیَ تَارِکٌ فِیْکُمْ الَّتْقْلَیْنِ کِتَابَ اللہِ وَ عِتْرَتِیْ اَھْلُبَیْتِیْ۔ مگر رسولؐ کی وفات کے بعد جب اقتداراپنے مرکز سے ہٹا تو ارباب اقتدار کے سیاسی مصالح اس کے متقاضی نہ تھے کہ قرآن کے ساتھ علی ابن ابیطالب ؑکا نام ہر مسلمان کے ذہن پر نقش ہو۔ لہٰذا باوجود یکہ حضرت علی ابن ابیطالب؈ نے سب سے مقدم یہی کام سمجھا اور اسے اس سرگرمی سے انجام دیا کہ قسم کھائی کہ ردا اپنے دوش پر نہ ڈالوں گا اس کا مطلب یہ ہے کہ گھر سے باہر نکل کر کہیں آئوں جائوں گا نہیں جب تک قرآن کو کتابی صورت سے اس کی تنزیلی ترتیب کے مطابق جمع نہ کردوں۔ چنانچہ چند ہی روز میں آپ نے اس کام کو انجام دے دیا ، مگر جب اسے آپ نے ارباب اقتدار کے سامنے پیش کیا تو وہاں سے اسے ردکردیا گیا اور کہا‘ ہمیں اس کی ضرورت نہیں ہے۔

آپ خاموشی کے ساتھ اپنے اس جمع کردہ مصحف کو واپس لائے اور اپنے ذخیرہ خاص میں محفوظ کردیا۔

اب کچھ عرصہ تک اہل اقتدار ملک کے مختلف اطراف میں بھڑ کتے ہوئے بدامنی کے شعلوں کو بجھانے میں مصروف رہے‘ جب اس سے فرصت ہوئی اور ان لڑائیوں میں حفاظ قرآن کی کثیر تعداد قتل ہوگئی اور خوف پیدا ہوا کہ حاملانِ قرآن کے قتل ہونے کے سبب کہیں قرآن کا کثیر حصہ تلف نہ ہوجائے تو اس وقت جمع قرآن کی ضرورت محسوس کی اور اس خدمت کو زیدبن ثابت کے سپر کیا گیا جو رسالت مآبؐ کے آخری زمانہ کے کم عمر صحابہ میں سے ایک فرد تھے اور حفظ قرآن شوق و ذوق سے کیا تھا ، انہو ں نے بڑی جانفشانی و عرق ریز ی کے ساتھ کچھ اپنے حافظہ کی مدد سے اور کچھ صحابہ کے پاس سے متفرق طور پرتھوڑے تھوڑے اجزاء جو تھے ، ان سب کو سامنے رکھ کر اور دوسرے صحابہ سے پوچھ کر قرآن مجید کو حکومت وقت کے زیر سا یہ جمع کیا۔

اب یہ وہی حکومت کے سیاسی تقاضے تھے کہ جمع قرآن کیلئے اتنے پاپڑ بیلنے کے بجائے اس ایک ذات کی انجام دی ہوئی خدمت سے فائدہ اٹھایا جاتا جو مسلم طور پر سے بڑی عالم قرآن ہستی تھی۔ مگر افسوس ہے کہ ایسا نہیں کیا گیا۔ جس کی وجہ سے ترتیب آیا ت تنزیل کے مطابق نہ ہوسکی اور اس سے یہ بڑ ا علمی خسارہ ہوگیا کہ نا سخ و منسوخ کی شناخت مشکل ہوگئی اور بعض آیا ت کی تاویل و تفسیر جو خود سیاق و سلسلہ کلام سے معلوم ہوجاتی اب دشوار ہوگئی جس پر اثنا ئے تفسیر میں ہم جا بجا روشی ڈالیں گے۔

لیکن یہ خود معنوی طورپر قرآن مجید کے اسلوب کا ایک معجزہ تھا کہ غیر مرتب شکل میں یکجاہونے کے بعد بھی اس کے آیات کی افادیت برقرار رہی اور اس کی معجزانہ شان فصاحت و بلاغت کو صدمہ نہیں پہنچا۔ اس کے ساتھ چوں کہ حضرت علی ؑ ابن ابیطالب ؈ نے اس کے بالمقابل اپنے جمع کردہ قرآن کی اشاعت کرنا ضروری نہیں سمجھی۔ اس سے یقینی طور پر یہ ثابت ہو گیا کہ موجودہ صورت سے جو کتاب جمع ہوئی اس میں کوئی فروگذاشت ایسی نہیں ہوئی ہے جس سے اس کی حقانیت کو صدمہ پہنچا ہو۔ اس طرح واقعی و حقیقی اجماع ہوگیا اس قرآن کی حقانیت پر جو بین الد فیتین موجود ہے جس میں کسی اسلامی فرقہ کو شک و شبہ کی گنجائش نہیں ہے۔


چھٹا تبصرہ 

نفیٔ تحریف

اگر حضرت امیر المومنین علی ؑ بن ابیطالب ؑ اس قرآن کی اشاعت پر جوار کان حکومت کی جانب سے مرتب کیا گیا تھا صرف سکوت اختیار فرماتے تو بھی وہ اس کی حقانیت کی دلیل ہوتا واقعہ یہ ہے کہ حضرت نےاس پر سکوت ہی نہیں فرمایا بلکہ اپنے کلمات میں گویا اس پر مہر تصدیق ثبت کردی۔ اس کے اتباع کی دعوت دی اور اسے معاش اور معاد کے تمام معاملات میں حجت خدا بتلا یا۔

اسے میں ہی نہیں کہہ رہا ہوں بلکہ ہر نقطہ نظر کے شیعہ اس پر متفق ہیں چنانچہ ’’عقائد و مسلما ت‘‘ کے نعرے لگانے والی جماعت کے ایک رکن رکین مولوی سبط الحسن صاحب ہنسوی اپنے مضمون ’’تاریخ خط و خطاطی میں علی ؑ کا مقام‘‘(شائع شدہ الا ر شاد بڈ گام کشمیر جمادی الثانی ورجب ۱۳۸۶؁ء اکتو بر و نومبر ۱۹۶۶؁ء میں لکھتے ہیں:

’’باوجود مصرو فیت حضرت ؑ نے متعدد نسخے قرآن کے تحریر فرمائے جو نقل ہیں اسی نسخہ قرآن کی جس پر امت نے اجماع کیا تھا گویا اس عمل سے امیرالمومنین ؑ نے مروجہ مصحف کے کلام الٰہی ہونے کی تصدیق فرمادی جو آپ نے منصب امامت کا فرض اولین تھا۔(الارشاد۔ ص ۲۷)

نہج البلاغہ میں جو آپ کے ارشادات کا مجموعہ ہے اس کی بہت سی مثالیں موجود ہیں 

ایک خطبہ میں ارشاد فرماتے ہیں:

اَللهَ اللهَ اَيُّهَا النَّاسُ، فِيَما اسْتَحْفَظَكُمْ مِنْ كِتَابِهِ، وَاسْتَوْدَعَكُمْ مِنْ حُقُوقِهِ، فَاِنَّ اللهَ سُبْحَانَهُ لَمْ يَخْلُقْكُمْ عَبَثًا، وَلَمْ يَتْرُكْكُمْ سُدىً، وَلَمْ يَدَعْكُمْ فِي جَهَالَة وَلَا عَمىً، قَدْ سَمَّى آثَارَكُم، وَعَلِمَ اَعْمَالَكُمْ، وَكَتَبَ آجَالَكُمْ، وَاَنْزَلَ عَلَيْكُمُ الْكِتَابَ تِبْيَانًالِکُلِّ شیءٍ وَعَمَّرَ فِيكُمْ نَبِيَّهُ اَزْمَانًا، حَتَّى اَكْمَلَ لَهُ وَلَكُمْ ـ فِيَما اَنْزَلَ مِنْ كِتَابِهِ وَدِينَهُ الَّذِي رَضِيَ لِنفْسِهٖ.

اللہ کا پاس کرواے لوگو! کتاب خدا کے بارے میں جس کا محفوظ رکھنا اس نے تم سے چاہا ہے اور تمہیں اس کے حقوق کا امانتدار بنا یا ہے کیوں کہ اللہ نے تم کو بیکار نہیں پیدا کیا اور نہ یوں ہی چھوڑ درکھا ہے اور نہ تمہیں بے خبری اور اندھے پن میں چھوڑ دیا ہے اس نے تمہارے حالات مقرر کر دیئے اور تمہاری کار گزاریوں پر نشان کھینچ دیئے ہیں اور تمہاری عمر یں قلمبند کردی ہیں اور تم پر کتاب اتاری ہے جس میں ہر چیز کا بیان ہے اور اس نے تمہارے درمیان اپنے نبیؐ کو ایک زمانہ تک زندہ رکھا یہاں تک کہ اس نے ان کے لئے اور تمہارے لئے اس کتاب میں جو اتاری ہے اپنے اس دین کو مکمل کر دیا ہے جسے اس نے اپنا پسندیدہ قرار دیا ہے۔(خطبہ ۸۴)

دوسرے خطبہ میں ہے:

تَعَلَّمُوا الْقرْآنَ فَاِنَّهُ اَحْسَنُ الْحَدِيثِ، وَتَفَقَّهُوا فِيهِ] فَاِنَّهُ رَبِيعُ الْقُلُوبِ، وَاسْتَشْفُوا بِنُورِهِ فَاِنَّهُ شِفَاءُ الصُّدُورِ، وَاَحْسِنُوا تِلاَوَتَهُ فَاِنَّهُ اَنْفَعُ الْقَصَصِ.

قرآن کی تعلیم حاصل کرو ، ا س لئے کہ وہ بہترین کلام ہے اور اس کے سمجھنے کی صلاحیت حاصل کرو کہ وہ کشت دل کے لئے بہار ہے اور اس کی روشنی سے اپنی بیماریوںکو دورکرو اس لئے کہ وہ سینوں کے لئے شفاء ہے اور اس کی تلاوت خوب کر و کیوں کہ وہ واقعات کا بہترین تذکرہ ہے۔(خطبہ۱۰۸)

تیسرے موقع پر تحکیم کے بارے میں ارشا د ہوتا ہے:

 اِنَّا لَمْ نُحَكِّمِ الرِّجَالَ، وَاِنَّمَا حَكَّمْنَا الْقُرْآنَ. وهذَا الْقُرْآنُ اِنَّمَا هُوَ خَطٌّ مَسْتُورٌ بَيْنَ الدَّفَّتَيْنِ لَا يَنْطِقُ بِلِسَان، وَلَا بُدَّ لَهُ مِنْ تَرْجُمَان، وَاِنَّمَا يَنْطِقُ عَنْهُ الرِّجَالُ.  وَلَمَّا دَعَانَا الْقَوْمُ اِلَى اَنْ نُحَكِّمَ بَيْنَنَا الْقُرْآنَ لَمْ نَكُنِ الْفَرِيقَ الْمُتَوَلِّيَ عَنْ كِتَابِ الله. 

ہم نے انسانوں کو حکم نہیں بنا یا تھا بلکہ قرآن کو حکم بنانے پر راضی ہوئے تھے اور یہ قرآن وہی ہے جو دونوں دفتیوں کے درمیان لکھا ہوا تحریر کی صورت موجود ہے وہ زبان سے تو بولتا نہیں ، اس کے لئے ترجمان کی ضرورت ہے۔انسان وہ ہوتے ہیں جو اس کی ترجمانی کرتے ہیں اور جب ان لوگوں نے ہم کو دعوت دی کہ ہم قرآن کو حکم قرار دیں تو ہم ایسی جماعت نہیں بنے کہ جو قرآن سے روگردانی والی ہو۔(خطبہ۱۲۳)

چوتھے موقع پر ایک کلام کے ضمن میں ارشاد فرمایا:

اِنَمَّا حُكِّمَ الْحَكَمَانِ لِيُحْيِيَا مَا اَحْيا الْقُرْآنُ، وَيُمِيتَا مَا اَمَاتَ الْقُرْآنُ، وَاِحْيَاؤُهُ الاجْتَماعُ عَلَيْهِ، وَاِمَاتَتُهُ الافْتَرَاقُ عَنْهُ، فَاِنْ جَرَّنَا الْقُرْآنُ اِلَيْهِمُ اتَّبَعْنَاهُم، وَاِنْ جَرَّهُمْ اِلَيْنَا اتَّبَعُونَا.

دونوں حکم اس لئے مقرر ہوئے تھے کہ وہ زندہ کریں اس بات کو جسے قرآن زندہ کرے اور مردہ کریں اس بات کو جسے قرآن مردہ کرے قرآن کی بات کو زندہ کرنے کے معنی اس پر متفق ہونا ہے اور اسے مردہ کرنا اس سے الگ ہونا تو اگر قرآن ہمیں کھینچے ان کی طرف تو ہم ان کے سامنے گردن جھکالیں اور اگر انہیں کھینچے ہماری طرف تو وہ ہمارے سامنے سرجھکا دیں۔(خطبہ۱۲۵)

ایک موقع پر ارشاد فرماتے ہیں:

كِتَابُ اللهِ بَيْنَ اَظْهُرِكُمْ، نَاطقٌ لَا يَعْيَا لِسَانُهُ، وَبَيْتٌ لَا تُهْدَمُ اَرْكَانُهُ، وَعِزٌّ لَا تُهْزَمُ اَعْوَانُهُ.

اللہ کی کتاب تمہارے درمیان موجو د ہے یہ وہ بات کرنے والا ہے جس کی زبان تھکنے والی نہیں اور وہ عمارت ہے جس کے ستون گرنے والے نہیں اور وہ مرکز عزت ہے جس کے حمایتی شکست کھانے والے نہیں۔(خطبہ۱۳۱)

ایک اور موقع پر ہے:

اِنَّهُ سَيَاْتي عَلَيْكُمْ مِنْ بَعْدِي زَمَانٌ لَيْسَ فِيهِ شَيْءٌ اَخْفَى مِنَ الْحَقِّ، وَلَا اَظْهَرَ مِنَ الْبَاطِلِ، وَلَا اَكْثَرَ مِنَ الْكَذِبِ عَلَى اللهِ وَرَسُولِهِ، وَلَيْسَ عِنْدَ اَهْلِ ذلِكَ الزَّمَانِ سِلْعَةٌ اَبْوَرَ مِنَ الْكِتَابِ اِذَا تُلِيَ حَقَّ تِلاَوَتِهِ، وَلَا اَنْفَقَ مِنْهُ اِذَا حُرِّفَ عَنْ مَوَاضِعِهِ، وَلَا فِي الْبِلاَدِ شَيءٌ اَنْكَرَ مِنَ الْمَعْرُوفِ، وَلَا اَعْرَفَ مِنَ المُنكَرِفَقَدْ نَبَذَ الْكِتَابَ حَمَلَتُهُ، وَتَنَاسَاهُ حَفَظَتُهُ; فَالْكِتَابُ يَوْمَئِذ وَاَهْلُهُ مَنْفِيَّانِ طَرِيَدانِ، وَصَاحِبَانِ مُصْطَحِبَانِ فِي طَرِيق وَاحِد لَا يُؤْوِيهِمَا مُؤْو; فَالْكِتَابُ وَاَهْلُهُ فِي ذلِكَ الزَّمَانِ فِي النَّاسِ وَلَيْسَا فِيهِمْ، وَمَعَهُمْ وَلَيْسَا مَعَهُمْ! لِاَنَّ الضَّلاَلَةَ لَا تُوَافِقُ الْهُدَى، وَاِنِ اجْتَمَعَا، فَاجْتَمَعَ الْقَوْمُ عَلَى الْفُرْقَةِ، وَافْتَرَقُوا عَنِ الْجَمَاعَةِ، كَاَنَّهُمْ اَئِمَّةُ الْكِتَابِ وَلَيْسَ الْكِتَابُ اِمَامَهُمْ، فَلَمْ يَبْقَ عِنْدَهُمْ مِنْهُ اِلاَّ اسْمُهُ، وَلَا يَعْرِفُونَ اِلاَّ خَطَّهُ وَزَبْرَهُ،

یقیناً میرے بعد ایک زمانہ آنے والا ہے جس میں کوئی شے حق سے زیا دہ مخفی اور باطل سے زیادہ ظاہر نہ ہوگی اور اللہ اور اس کے پیغمبر پر جھوٹ باندھنے سے زیادہ کوئی چیز نہ ہوگی اور اس زمانہ والوں کے نزدیک قرآن سے زیادہ کوئی چیز بے قیمت نہ ہوگی جب اسے ٹھیک(صحیح مفہوم کے ساتھ) پڑھا جائے اور اس سے زیادہ کوئی چیز چالو نہ ہوگی جب کہ اس کا بے محل استعمال کیا جائے اور دنیا میں نیکی سے زیادہ کوئی برائی اور برائی سے زیادہ کوئی نیکی نہ ہوگی تو قرآن کو اس کے حامل افراد نے پس پشت ڈال دیا ہوگا اور اس کے حافظوں نے اسے بھلا دیا ہوگا تو اس دن قرآن سے سچے اہل قرآن شہر بد ر ہوں گے، وہ دونوں ایک دوسرے کے ساتھی ہوں گے ایک ہی راہ میں کہ ان دونوں کو کوئی پنا ہ دینے والا نہ ہوگا ، تو قرآن اور اس کے والے اس دور میں آدمیوں میں ہوں گے اور پھر بھی ان میں نہ ہوں گے اور ان کے ساتھ نہ ہوں گے اس لئے کہ گمراہی ہدایت کے موافق نہیں ہوا کر تی چاہے ایک جگہ پر دونوں ہو ں تو لوگ افتراق پر متحد اور نقطہ اجتماع سے منتشرہوں گے۔

گویا وہ خود قرآن کے پیشوا ہیں اور قرآن اُن کا پیشوا نہیں ہے  تو اُن کے پاس قرآن کا صرف نام باقی ہوگا اور وہ بس  اس کے خطوطِ تحریری اور نقوشِ مکتوبی کو پہچانتے ہوں گے۔(خطبہ۱۴۵)

ایک کلام کے ذیل میں ارشا د فرماتے ہیں:

وَعَلَيْكُمْ بِكِتَابِ اللهِ، فَاِنَّهُ الْحَبْلُ الْمَتِينُ، وَالنُّورُ الْمُبِينُ، وَالشِّفَاءُ النَّافِعُ، وَالرِّيُّ النَّاقِعُ، وَالْعِصْمَةُ لِلْمُتَمَسِّكِ، وَالنَّجَاةُ لَلْمُتَعَلِّقِ، لَا يَعْوَجُّ فَيُقَامَ، وَلَا يَزِيغُ فَيُسْتَعْتَبَ، وَلَا تُخْلِقُهُ كَثْرَةُ الرَّدِّ، وَوُلُوجُ السَّمْعِ، مَنْ قَالَ بِهِ صَدَقَ، وَمَنْ عَمِلَ بِهِ سَبَقَ.

دیکھو کتاب خدا پر عمل کرتے رہو اس لئے کہ یہ ریسمانِ محکم، ضیائے روشن، فائدہ پہنچانے والی دو ا اور سیرابی کا سامان اور دامن تھام لینے والے کے لئے ذریعہ حفاظت اور وابستہ ہوجانے والے کے لئے نجات کا وسیلہ ہے وہ کبھی کج ہونے والانہیں کہ اس کو سیدھا کرنے کی ضرورت ہو ا اور نہ وہ صحیح راستہ سے مڑنے والا ہے کہ اسے پلٹانا پڑے باربارپڑھنا اور گوش زد ہوتے رہنا اس کو کہنہ نہیں کرتا جو اس کے موافق بات کہے وہ سچاہی ہوگا اور جو اس پر عمل کرے وہ بازی مارلے گا۔(خطبہ۱۵۴)

ایک خطبہ میں ہے:

وَاسْتَتِمُّوا نِعْمَةَ اللهِ عَلَيْكُمْ بِالصَّبْرِ عَلَى طَاعَةِ اللهِ وَالْـمُحَافَظَةِ عَلَى مَا اسْتَحْفَظَكُمْ مِنْ كِتَابِهِ.

اللہ کے فضل و کرم کو اپنے اوپر مکمل کرائو اطاعت الٰہی کے راستے پر قائم رہنے کے ساتھ اور جس کتاب کی حفاظت کے تم ذمہ دار بنائے گئے ہو اسے پورے طور پر محفوظ رکھنے کے ساتھ۔(خطبہ۱۷۱)

ایک مقام پر:

وَاعْلَمُوا اَنَّ هذَا الْقُرْآنَ هُوَ النَّاصِحُ الَّذِي لَا يَغُشُّ، وَالْهَادِي الَّذِي لَا يُضِلُّ، وَالُْمحَدِّثُ الَّذِي لَا يَكْذِبُ، وَمَا جَالَسَ هذَا الْقُرْآنَ اَحَدٌ اِلاَّ قَامَ عَنْهُ بِزِيَادَة اَوْ نُقْصَان: زِيَادَة فِي هُدىً، اَوْ نُقْصَان مِنْ عَمىً وَاعْلَمُوا اَنَّهُ لَيْسَ عَلَى اَحَد بَعْدَ الْقُرْآنِ مِنْ فَاقَۃَ، وَلَا لِاحَد قَبْلَ الْقُرْآنِ مِنْ غِنىً فَاسْتَشْفُوهُ مِنْ اَدْوَائِكُمْ،فَاِنَّ فِيهِ شِفَاءً مِنْ اَكْبَرِ الدَّاءِ، وَهُوَ الْكُفْرُ وَالنِّفَاقُ، وَالْغَيُّ وَالضَّلاَلُ، فَاسْاَلُوا اللهَ بِهِ، وَتَوَجَّهُوا اِلَيْهِ بِحُبِّهِ، وَلَا تَسْاَلُوا بِهِ خَلْقَهُ، اِنَّهُ مَا تَوَجَّهَ الْعِبَادُ اِلَى اللهِ بِمِثْلِهِ. وَاعْلَمُوا اَنَّهُ شَافِعٌ مُشَفَّعٌ، وَقَائِلٌ مُصَدَّقٌ، وَاَنَّهُ مَنْ شَفَعَ لَهُ الْقُرْآنُ يَوْمَ الْقِيَامَةِ شَفع فِيهِ، وَمَنْ مَحَلَ بِهِ الْقُرْآنُ يَوْمَ الْقِيَامَةِ صُدِّقَ عَلَيْه، فَاِنَّهُ يُنَادِي مُنَاد يَوْمَ الْقِيَامةِ: اَلَا اِنَّ كُلَّ حَارِث مُبْتَلىً فِي حَرْثِهِ وَعَاقِبَةِ عَمَلِهِ، غَيْرَ حَرَثَةِ الْقُرآنِ; فَكُونُوا مِنْ حَرَثَتِهِ وَاَتْبَاعِهِ، وَاسْتَدِلُّوهُ عَلى رِّبِّكُمْ، وَاسْتَنْصِحُوهُ عَلى اَنْفُسِكُمْ، وَاتَّهِمُوا عَلَيْهِ آرَاءَكُمْ، وَاسْتَغِشُّوا فِيهِ اَهْواءَكُمْ.

یقین جانو کہ یہ قرآن وہ خیر خواہ ہدایت کرنے والا ہے جس سے دھوکے کا خطرہ نہیں اور وہ رہنما ہے جس سے گمراہی کا اندیشہ نہیں اور وہ باتیں کرنے والا ہے جس کے یہاں جھوٹ کا گزر نہیں کوئی اس قرآن کا ہمدم نہیں بنا مگر اس میں زیادتی پید ا ہوئی یا کمی زیادتی ہدایت میں یا کمی جہالت کے اندھے پن میں اور یقین جانو کہ قرآن کےساتھ کسی کو احتیاج باقی نہیں رہتی اور بغیر قرآن کے استغنا نہیں ہوتا تو اسے تم اپنے درد وں کی دو ا بنائو اور اپنی مصیبت کے وقت اس سے مدد لو اس لئے کہ اس میں سب سے بڑے مرض کی دوا ہو اور وہ کفر و نفاق ، کور باطنی و گمراہی ہے تو اس قرآن کے ذریعہ سے اللہ سے سوال کرو اور اس کی محبت کے ساتھ اس کی طرف رخ کر و اور اس کے ذریعہ اس کی مخلوق سے سوال نہ کرو اور اس کی ایسی کوئی دوسری چیز نہیں جس کے ساتھ اللہ کی طرف رخ کیا جائے اور یقین جانو کہ وہ شفاعت کرنے والا ہے اور اس کی شفاعت مقبول ہے اور وہ کہنے والا ہے اور اس کی بات باور کی جانے والی ہے اور جس کی سفارش روز قیامت قرآن کردے اس کے سہارے اس کی سفارش منظور ہو گی اور جس کا شکایت روز قیامت قرآن کر دے تو اس کے خلاف اس کا شکایت سنی جائے گی تو قیامت کے دن آواز دی جائے گی کہ ہر کا شتکار آج اپنی کا شت کے حساب میں مبتلا ہوگا۔ سوا قرآن کی کاشت کرنے والوں کے تو کیوں نہ تم لوگ اس کی کاشت کرنے والے ہو اور اسی کی پیروی کرنے والے بنو اور اسے اپنے پروردگار کی طرف رہنما بنائو اور اپنے نفوس کے خلاف اس کی نصیحتوں کو قبو ل کر و اور اس (کے مطالب) میں اپنے ذاتی خیالات پر بے اعتمادی کرو اپنی نفسانی خواہشوں کو اس میں غلط سمجھو۔(خطبہ۱۷۴)

سابق کے ایک خطبہ میں آئندہ زمانہ کے متعلق دنیا والوں کی جو تصویر کشی کی گئی ہے اس کا مقصد یہ ہے کہ دیندار افراد اپنے طرز عمل کی خود جانچ کرتے رہیں کہ وہ تو اس راہ پر نہیں جارہے ہیں جس کی خبر دی گئی تھی اور جس سے ڈرایا گیا تھا۔

اس کے آخر میں یہ جملہ کہ کتاب و اہل کتاب اس وقت لوگوں کے درمیان موجود ہوں گے مگر نہیں اس لئے کہ ہدایت اور گمراہی ایک نقطہ پر اکٹھا نہیں ہوتی ، اس سے اسی قرآن کو جو مسلمانوں کے ہا تھوں میں موجود ہے ، حقانیت پرروشنی پڑتی ہے اور پھر آخر میں یہ فقرہ کہ لاَ یَعْرِفُوْنَ اِلاَّ خطّہْ و زبرہ‘‘وہ بس اس کے خطوط تحریری اور نقوش مکتوبی کو پہچانتے ہوں گے ، اس امر کی صریحی دلیل ہے کہ تحریف سے معنوی تراش خراش مراد ہے۔ الفاظ قرآن بالکل محفوظ ہوں گے۔

یہ ہیں حقیقی حافظ قرآن اور سب سے پہلے جامع قرآن حضرت علی ؑ بن ابیطالب کے ارشادات جو بین الد فتیین موجود و متداول قرآن کی سالمیت پر مہر تصدیق ثبت کررہے ہیں۔


دیگر آئمہ اہلبیتؑ کے ارشادات 

امیرالمومنین ؑکے بعد دوسرے ائمہ معصومین؊ بھی برابر اس کی تبلیغ فرماتے رہے جس میں سے چند عناوین کے تحت میں تھوڑے سے ارشادات ذیل میں درج ہیں:

قرآن و حدیث کی صحت کا معیار

یہ احادیث جن میں احادیث کی صحت و عدم صحت کا معیار قرآن مجید کو بتایا گیا ہے۔ خود جو امع حدیث میں اس کثرت سے ہیں کہ وہ تنہا اس قرآن کے حجت کے لئے دلیل قطعی ہوگئے ہیں ان میں سے پانچ حدیثیں جو اصول کافی میں موجود ہیں حوالہ قرطا س کی جاتی ہیں:

(۱)عن ابی عبداللہؑ قال  قال رسول اللہﷺ ان علٰی کل حق حقیقۃً و علٰی کل صواب نورا فما وافق کتاب اللہ فخذوہ و ما خالف کتاب اللہ فدعوہ.

امام جعفر صاد ق؈ فرماتے ہیں کہ حضرت رسول خداﷺ نے نے ارشاد کیا ہر حق کے لئے حقیقت ہے یعنی حق نما علامتیں اور ہر واقعیت کے لئے روشنی ہے تو جو چیز کتاب خدا کے موافق ہو اسے لےلو۔ اور جو چیز کتاب خدا کے خلاف ہو اسے ترک کردو۔

اس میں اصل حدیث جو بیا ن ہوئی ہے وہ حضرت پیغمبر خداﷺ کی ہے لیکن امام ؑ جس وقت اسے بیان فرمارہے ہیں ا سوقت مسلمانوں کے ہاتھوں میں یہی مرتب شدہ قرآن ہے جو آج ہمارے ہاتھوں میں ہے تو امام ؑ کے اس ارشاد رسول  ﷺکو پیش کرنے سے ظاہر ہے کہ اس کا انطباق اس قرآن موجود متداول پر ہے۔

(۲) سائت ابا عبداللہ ؑ عن اختلاف الحدیث یروی بہ من تثق بہ و من لا تثق بہ قال اذا ورد علیکم حدیث فوجد تم لم شاھدا من کتاب اللہ عز و جل او من قول رسول اللہ و الا فالذی جآءکم اولٰی بہ.

امام جعفر صادق؈ سے دریافت کیا گیا کہ ہمارے سامنے مختلف احادیث آتی ہیں جن میں سے بعض کے راوی مو ثق اور بعض کے غیر موثق ہیں اور پھر ان کے مفاد میں اختلاف ہے (ایسی صورت میں کیا کرنا چاہئے) حضرت نے فرمایا جب تمہارے سامنے کوئی حدیث پیش ہو اور اس کا کوئی شاہد کتاب خدا یا کسی مستندار ارشاد رسولؐ میںموجود تو اس پر عمل کرو ورنہ جو شخص اس روایت کو نقل کررہا ہے وہی اس کا زیادہ حقدار ہے یعنی اسے اس کی طرف واپس کردو۔

(۳) عن ایوب بن الحر قال سمعت اباعبداللہؑ یقول کل شیءٍ مردود الی الکتاب و السنۃ و کل حدیث لا یوافق کتاب اللہ فھو زخرف.

ایوب بن الحر کہتے ہیںکہ میں نے ابو عبداللہ (امام جعفر صادق؈) سے سنا ہے وہ فرماتے ہیں کہ ہر شے میں کتاب و سنت کی طرف رجوع لازم ہے اور جو حدیث کتاب خدا کے موافق نہ ہو وہ بناوٹی ہے 

(۴)عن ایوب بن راشد عن اباعبداللہؑ قال مالم یوافق من الحدیث القراٰن فھو زخرف.

ایوب بن راشد کہتے ہیں کہ ابو عبدا للہ امام جعفر صادق؈ کا ارشاد ہے کہ ہر شے میں کتاب وسنت کی طرف رجوع لازم ہے اور جو حدیث کتاب حذا کے موافق نہ ہو وہ بناوٹی ہے۔

(۵)عن ہشام بن الحکم و غیرہ عن ابی عبداللہؑ قال خطب النبیﷺ فقال ایھاالناس! ما جاءکم یوافق کتاب اللہ فانا قلتہ و ما جاءکم یخالف کتاب اللہ فلم اقلہ.

ہشام بن الحکم وغیرہ سے روایت ہے کہ امام جعفر صادق؈ فرماتے ہیں کہ حضرت رسول  ﷺ نے منیٰ میں خطبہ ارشاد فرمایا اور اس میں کہا کہ جو حدیث تمہارے سامنے ایسی پیش ہو کہ وہ کتاب خدا کے موافق ہے تو وہ میر ا قول ہے اور جو ایسی حدیث ہو کہ کتاب خدا کے مخالف ہو وہ میرا قول نہیں ہے 

کافی کے علاوہ دوسرے کتب احادیث میں ایسی ہی حدیثیں اس سے زیا دہ موجود ہیں اور سب کا متفقہ مطلب یہ ہے کہ قرآن احادیث کی جانچ کا معیار ہے۔ 

قرآن کی مخالفت کفر

عن ابی عمر عن بعض اصحابہ قال سمعت اباعبداللہؑ یقول من خالف کتاب اللہ و سنّۃ محمدﷺ فقد کفر.

ابی عمر وغیرہ سے روایت ہے کہ امام جعفر صادق؈ نے فرمایاکہ جو شخص کتاب الٰہی اور سنت رسالت مآب  ﷺ کی مخالفت کرے وہ کافر ہے۔




قرآن نشان ہدایت

(۱) عن طلحہ بن زید عن ابی عبداللہؑ قال انّ ھذا القرآن فیہ منار الھدی و مصابیح الدجٰی فلیجل جال بصرہ و یفتح للضیاء نظرہ فان التفکر حیٰوۃ قلب البصیر کما یمشی المستنیر فی الظلمات بالنور.

 طلحہ بن زید سے روایت ہے کہ امام جعفر صادق؈ نے فرمایا بلا شبہ یہ قرآن (یعنی یہی جو تمہارے ہاتھو ں میں ہے) اس میں نشان ہیں ہدایت کے اور چراغ ہیں تاریکی شب کے جسے منظور ہو وہ اس سے اپنی بصیرت کو جلا دے اور اس کی روشنی کے لئے اپنی آنکھ کھولے کیوں کہ غورو فکر صاحب بصیرت کے دل کی زندگی ہے جس طرح روشنی سے انسان تاریکی میں رات قطع کر تا ہے ۔

(۲) عن ابی جمیلہ قال قال اباعبداللہؑ کان فی وصیۃ امیرالمومنینؑ اصحابہ اعلموا اِنَّ القراٰن ھدی النھار و نور اللیل المظلم علی ما کان من جھدو فاقہ.

ابی جمیلہ سے روایت ہے کہتے ہیں کہ امام جعفر صادق؈ فرماتے ہیں کہ امیر المومنین ؑ اپنے اصحاب کو تاکید کرتے ہوئے فرماتے تھے کہ تمہیں معلوم ہونا چاہئے کہ یہ قرآن دن کا رہنما اور شب تاریک کا نور ہے جو سخت ترین ضرورت کے موقع پر کار آمد ہے ۔

قرآن جنت کا رہنما اور جہنم سے سدراہ

عن ابی بصیر قال سمعت اباعبداللہؑ یقول، ان القراٰن زاجرو اٰمر یأمر بالجنۃ و یزجر عن النار.

ابی بصیرسے روایت ہے کہ امام جعفر صادق؈ فرماتے ہیں کہ قرآن روکنے والا اور حکم دینے والا ہے۔ حکم دیتا ہے جنت میں جانے کا روکتا ہے جہنم سے۔

اس کے علاوہ:تلاوت قرآن کے فضائل ،حامل قرآن کا درجہ ،حفظ قرآن کا ثواب، تعلیم قرآن کی اہمیت ،تدبر فی القرآن کا حکم۔ یہ وہ ابواب ہیں جن میں احادیث حد تو ا ترتک پہنچی ہوئی ہیں اور اصول کافی کا آخری حصہ ان احادیث سے مملوہے۔پھر وہ مقامات ہیں جہا ں ائمہ معصومین؊ نے احکام شرعیہ کے لئے آیا ت قرآن سے استدلال کر کے علمائے دین کو ظواہر قرآن سے استفادہ احکام کا سبق دیا ہے۔

اس کے علاوہ امام جعفر صادق؈ اور دیگر ائمہ معصومین ؑ نے امام ابو حنیفہ اور دوسرے فقہائے جمہور کو جب ان کے اجتہادی ماخذوں کی کمزوری پر متنبہ کیا تو یہ فرمایا کہ تم حکم و متشابہ، ناسخ و منسوخ، تنزیل و تاویل کا علم نہیں رکھتےلیکن کبھی یہ نہیں کہا گیا یہ قرآن محرّف ہے اس لئے اس سے استفادہ احکام درست نہیں ہے۔

فقہ جعفر ی کے احکام متعلقہ قرآن

یہ فقہ جس پر شیعوں کا عمل ہے ائمہ اہلبیت؊ کے ذریعہ سے ہم تک پہنچی ہے جو جمہور امت میں فقۂ جعفری کے نام سے موسوم ہوگئی ہے ۔ اس کے تمام احکام بھی اسی ’’ بین الد فیتین‘‘ کتاب سے متعلق ہیں جو ہمارے ہاتھوں میں موجود ہیں۔

دیکھئے فقہ کی کتابیں: خط مصحف کو بغیر طہارت چھونا حرام اور حواشی و بین السطور کا چھونا بھی مکر وہ سجدہ والے سوروں کا جنب وغیرہ کے لئے پڑھنا حرام ہے اور دوسرے سوروں کی سات آیتوں سے زیادہ کا پڑھنا مکروہ۔ کافر کے ہاتھ قرآن کا ہدیہ کرنا حرام اور کافر کی ملکیت قرآن کے لئے ناجائز موجود ہ قرآن کے علاوہ کسی بھی جزء کا بحیثیت قرآن نماز میں پڑھنا حرام نجاست کا قرآن تک پہنچا نا گنا ہ عظیم اور احکام شرعیہ کہ ادلہ اربعہ میں قرآن کا پہلا درجہ ان تمام مقامات پر اور اس کے علاوہ جہاں بھی کسی شیعی عالم کے کلام میں قرآن کا نام آتا ہے اس سب سے مراد یہی قرآن ہوتا ہے جو سب کے سامنے موجود ہے۔


تفسیر اور دیگر علوم قرآن کے بارے میں 


آئمہ اہلبیت ؑ اور پھر ہر صدی کے 

علمائے شیعہ کی خدمات 

سب سے پہلے تو امیرالمومنین ؑ کا جو جمع کردہ قرآن تھا اس میںصرف متن قرآن نہ تھا بلکہ الفاظ قرآن کے وہ تشریحات بھی تھے جو حضرت پیغمبرؐ خدا پر منزل من اللہ تھے اور جن کو ائمہ اہلبیت ؑکے احادیث میں تنزیل قرآن یعنی قرآن کے معنی تنزیل کیا گیا ہے چناں چہ احتجاج طبرسی ؒ میں اس کے لئے خود حضرت امیر؈ کا ارشاد درج ہے کہ:

ولقد جئتھم با لکتاب کملا مثتملا علی التنزیل والتأ ویل

میں نے ان کے سامنے پورا قرآن پیش کیا جو تنزیل اور تاویل دونوں پر حاوی تھا۔

اسی لئے اس کے متعلق محمد بن سیرین کا قول تھا:

لواصیب ذالک الکتاب کان فیہ العلم۔ 

(تاریخ الخلفاء۔ ص ۱۸۴)

اگر وہ کتاب لوگوں کے ہاتھ آجاتی تو ایک بڑا عملی ذخیرہ اس میں ہوتا۔

اس کے علاوہ آپ نے اقسام علوم قرآن اور ان کے امثلہ کو بسط و تشریح کے ساتھ یکجا محفوظ کیا۔ چنانچہ شیخ جلیل ابو عبداللہ محمد بن ابراہیم بن جعفر نعمانی کی کتاب جو تفسیر نعمانی کے نام سے مشہور ہے اسی ایک حدیث پر مشتمل ہے جو امیرالمومنین ؑ سے منقول ہے اور اس میںحضرت نے آیات قرآن کی ساٹھ قسمیں قرار دی ہیں اور ہر قسم کی ایک مثال ذکر فرمائی اور اس کی تفسیر ارشاد فرمائی۔

سید مرتضیٰ علم الہدی نے اس کتاب کا خلاصہ تحریر فرمایا جو شیخ حر عاملی تک پہنچا تھا اور انہو ں نے وسائل الشیعہ میں احکام فقہیہ کے متعلق مضامین کو اس سے اخذ کیا ہے۔

علامہ مجلسی ؒ نے بحار کی اس جلد میں جو قرآن مجید سے متعلق ہے ایک باب یہ قائم کیا ہے کہ:

باب ما وردعن امیرالمومنینؑ فی اصناف اٰیات القراٰن و انواعہا و تفسیر بعض اٰیاتھا بروایۃ نعمانی ھی رسالۃ مفردۃ مدونتہ کثیرۃ الفوائد نذکرھا من فاتحتھا الی خاتمتھا.

اس باب میں امرالمومنین ؑ کی وہ حدیث ہے جو آیات قرآن کے اقسام اور ان میں سے بعض آیات کی تفسیر میں نعمانی کی روایت سےوارد ہوئی ہے اور یہ ایک مستقل تصنیف شدہ رسالہ ہے جو بہت فوائد پر مشتمل ہے ہم اسے شروع سے آخر تک پورا نقل کر تے ہیں۔

تفسیر علی بن ابراہیم کی ابتداء میں جو آیات قرآن کے اقسام درج ہیں انہیں بھی جہاں تک دیکھا جائے اس حدیث امیر المومنین ؑ کا خلاصہ ہے۔

بہر حال سب سے پہلے علم تفسیر کی تدوین امیرالمومین ؑ کے ہاتھوں ہوئی ہے۔

پھر امام محمدباقر  ؑنے تفسیر تحریر فرمائی جس کا پتہ ابن ندیم نے فہرست میں دیا ہے اور علم تفسیر کے مصنفات کے ذکر میں لکھا ہے۔

کتاب الباقر محمد بن علی بن الحسین رو اہ عنہ ابو الجار ودزیادبن المنذر ر ئیس الجار و یتہ الزیدیۃ

محمد باقر ابن علی بن الحسین؊ کی کتاب جسے ان سے ابو الجارود زیاد بن المنذر رئیس فرقہ زیدیہ جارودیہ نے نقل کیا ۔جیساکہ ابن ندیم نے لکھا ہے بے شک ابو الجارود ایک زیدی فرقہ کے پیشوا ہوگئے تھے مگریہ ان کے آخر عمر کی بات ہے جب انہو ں نے اس تفسیر کی روایت امام محمد باقر؈ سے کی ہے تو اس وقت وہ جماعت امامیہ میں داخل تھے چنانچہ ابوبصیر یحییٰ بن قاسم اسدی اور بعض دیگر معتبر رواۃ شیعہ نے اس تفسیر کی ان سے روایت کی اور کتب شیعہ میں تفسیر قرآن کے متعلق جو بہت روایات مذکور ہیں ان کے متعلق یہ خیال کرنا درست ہے کہ وہ اسی کتاب سے ماخوذ ہیں۔

اس کے بعد امام حسن عسکری؈ گیارہویں امام نے تفسیر قرآن میں جو افادیت فرمائی ان سے حسن بن خالد برقی نے ایک سوبیس حصوں پر مشتمل تفسیر مرتب کی۔

یہ اس کتاب کے علاوہ تھی جو تفسیرامام حسن عسکری ؑ کے نام سے مشہور و مطبوع ہے لیکن اس کی نسبت حضرت ؑ کی طرف درست نہیں ہے۔

یہ تمام علمی کاوشیں اسی قرآن سے متعلّق تھیں جو جمہور اہل اسلام کے ہاتھوں میںموجودہے۔

اور جب خود ائمہ معصومین؊ کو اس بارے میں اتنا اہتمام تھا تو اصحاب ائمہ ؑ جنہیںصدر اول میں علمائے شیعہ کی حیثیت حاصل ہے ان کے بھی تو جہات اس محور پر گردش کرتے رہے چنانچہ اصحاب و تلا مذہ حضرت امیر المومنین علی ابن ابیطالب؈ میں سے جن کانا م بحیثیت مفسر بہت نمایا ںہے وہ جناب عبداللہ بن عباس ہیں اگر چہ ان کے نام سے جو تفسیر ’’تنویر المقیا س‘‘ مطبوع و متداول ہے وہ مثل تفسیر امام حسن عسکر یؑ کے بے وزن و بے اعتبار ہے۔

ان کے علاوہ امیرالمومنین ؑ کے تلامذہ با اختصاص میں میثم بن یحییٰ تمار ہیں جنہو ں نے جنا ب ابن عباس سے کہا:

اسئلنی ماشئت من تفیسر القران فانی قرات تنزیلہ علی امیرالمومنین ؑ و علّمنی تاویلہ. (رجال کشی)

مجھ سے تفسیر قرآن کے متعلق جو پوچھنا ہو دریافت کرلیجئے اس لئے کہ میں نے قرآن کو تمام و کمال جناب امیر ؑ سے حفظ کیا ہے اور انہو ں نے مجھ کو اس کی تاویل کی تعلیم دی ہے ۔

اور جناب ابن عباس نے ان مضامین کو جو انہو ںنے بتلائے قلمبند کیا۔

اس کے بعد دوسرا طبقہ جناب عبداللہ بن عباس کے شاگردوں کا ہے جو امام زین العابدین ؑ کے اصحاب میں سے ہیں جیسے سعید بن جبیر، ابو صالح، میزان البصری اور طائو س بن کیسا ن ابو عبداللہ یمانی متوفی   ۱۰۶؁ھ۔

تیسرا طبقہ امام محمد باقر؈ کے اصحاب کا ہے اس زمانہ میں اہلبیتؑ کے فیوض علمیہ ذراآشکار طور پر لوگوں کو پہنچ رہے تھے لہٰذافن تفسیر کو بھی اس زمانہ میں کافی ترقی ہوئی اور حضرت کے متعدد اصحاب بحیثیت مفسر کتب سیر کے صفحات پر نمایا ں ہیں مثلاً جابر بن یزید جعفی، عطیہ عوفی، محمد بن حسن بن ابی سارہ رؤسی، سدی کبیر اسمعیل بن عبدالرحمن ابو محمد قرشی کوفی۔ ابان بن تغلب محمد بن سائب کلبی اور ابو حمزہ شمالی ان میں سے متعداد افراد کے تفاسیر کا تذکرہ ابن ندیم نے اپنی مشہور و معروف فہرست میں کیا ہے۔

اس کے بعد امام جعفر صادق ؑ کے اصحاب میں منخّل بن جمیل اسدی کو فی اور وہیب بن حفص ابو علی ہیں۔ انہو ں نے امام موسیٰ کاظم ؑسے بھی احادیث اخذ کی اسی دور کے معلی بن محمد بصری جن کے تصانیف میں کتاب الفہرست بھی ہے۔

ہشام بن سالم ، حمزہ بن حبیب ، علی بن ابی حمزہ بطائی ، حصین بن مخارق ابو جنادہ سلولی ، عبداللہ بن عبدالرحمن ، المسمعی البصری اور مشہور ماہر کیمیا و ریاضی و فلسفہ جابربن حیان طرسوسی۔

اس کے بعد  امام موسیٰ کاظمؑ کے وہ اصحاب ہیں جنہو ں نے حضرت صادق ؑ کے زمانہ کو نہیں پایا۔ عیسیٰ بن دائو دالنجار کسائی علی بن حمزہ ، یونس بن عبدالرحمن ، محمد بن خالد برقی ، حسن بن محبوب ابو علی مراد۔

پھر وہ طبقہ ہے جو امام رضا ؑ اور آپ کے بعد کے عہد سے تعلق رکھتے ہیں جیسے حسن بن علی فضال، دارم بن قبیصہ تمیمی دار می ، مشہورنحوی فراء ابوز کریا، یحییٰ بن زیاد، اقطع کوفی، حسن بن سعید بن حماد کوفی اہواز ی اور ان کے چھوٹے بھائی حسین بن سعید، علی بن اسباط کوفی ،علی بن معزیار اہوازی ،عبداللہ بن صلت ابو طالب قمی ، ابو العباس مبرد اور احمد بن محمد بن عیسیٰ قمی۔

اس کے بعد کا طبقہ: وہ ہے جس نے امام محمد تقی ؑ اور آپ کے بعد کے ائمۃؑ سے روایت کی ہے ان میں احمد بن محمد بن خالد برقی ہیں۔ محمد بن ارومہ ابو جعفر قمی ، علی ابن حسن بن علی بن فضال، حسن بن خالد برقی جن کا ذکر پہلے ہوچکا ہے۔

یہاں سے ائمہ؊ کے ظہور کا دور ختم اور اصحاب ائمہ ؈کا سلسلہ قطع ہو جا تا ہے۔ اب وہ علماء ہیں جو ائمہ معصومین ؑ کی صحبت سے بہرہ اندوز نہیں ہوئے ان میں بھی ہر دور میں برابر تفسیر قرآن کے مصنفین ہوتے رہے۔

تیسری صدی ہجری کے علماء زمانہ غیبت کے پہلے طبقہ کی حیثیت رکھتے ہیں۔ ان میں تفسیر قرآن کے مصنفین میں محمد بن ابوالقاسم ابو عبداللہ ماجیلویہ ، سعد بن عبداللہ بن ابی خلف اشعری قمی ، احمد بن صبیح اسدی ، ابراہیم بن محمد بن سعید ثقفی سلمۃ بن الخطاب براد ستانی عیاشی محمد بن مسعود بن محمد بن عیاش سلمیٰ سرقندی علی بن ابراہیم قمی فرات بن ابراہیم کوفی ، محمد بن علی شلغانی وغیرہ ہیں۔

ان کے بعد وہ طبقہ ہے جو چوتھی صدی ہجری تک باقی تھاان میں علی بن بابویہ قمی ، عبدالعزیز بن یحییٰ الجلودی ، ابوبکر صولی ، محمد بن حسن ابن الولید ا لقمی ، احمد بن محمد بن حسین بن حسن بن دول قمی اور علی بن احمد ابوالقاسم کوفی وغیرہ تھے۔

چوتھی صدی ہجری کے مخصوص: علماء میں جو تفسیر کے مصنف ہیں شیخ صدو ق محمد ابن علی بن بابویہ قمی ، محمد بن علی بن عبدک ابو جعفر جرجانی ، ابو منصور حرام نیشاپوری ، مو سیٰ بن اسمعیل ، محمد بن ابراہیم بن جعفر کا تب نعمانی ، عبدا لرحمن بن حسن قاشانی ، حسن بن موسٰی نو بختی وغیرہ ہیں۔

پانچویں صدی میں شیخ مفید محمد بن محمد بن نعمان بغدادی، حسین ابن علی بن الحسین ابوالقاسم وزیر مغربی اور پھر شیخ مفید کے تلامذہ سید رضی موسوی جامع نہج البلاغہ اور ان کے بڑے بھائی علم ا لہٰدی سید مرتضیٰ ؒ۔ محمد بن احمد وزیر عمید ی ، شیخ الطائفہ محمد بن الحسن الطوسی ، علامہ کر اچکی ، اسمعیل بن علی بن حسین بن سمان شیخ محمد بن احمد بن علی قتال نیشاپوری محمد بن ابی الخیر ہمدانی وغیرہ ہیں۔

اب چھٹی صدی: شروع ہوجاتی ہے اس میں شیخ ابوالفتوح رازی سید عزالدین علی بن ضیا الدین فضل اللہ الحسنی الرواندی اور امین الاسلام شیخ ابو علی طبرسی مصنف تفسیر مجمع البیان، قطب الدین رواندی ابن ادریس حلی۔ محمد بن حسین قتال فارسی نیشاپوری اور ابن شہر آشوب مصنف متشابہ القرآن وغیرہ ہیں۔

ساتویں صدی: میں سید احمد بن طائوس اور علامہ حلی ؒ 

آٹھویں صدی: میں ملاعبدالرزاق کا شی ، شیخ قطب الدین رازی ، شیخ مقداد بن عبداللہ سیوری حلی ، ابن متوج بحرانی۔

نویں صدی: میں سید بہا ء الدین علی بن سید غیاث الدین عبدالکریم حسینی ، کمال الدین حسن بن محمد استرآبادی۔

دسویں صدی: میں امیر غیاث الدین منصور حسینی شیرازی ، شاہ طاہر دکنی ، شہید ثانی شیخ زین الدین عاملی ، ابوالغنائم عبدالرزاق کا شانی ، علی بن حسن زواری ، محمد بن احمد خواجگی شیرزی ، ملا فتح اللہ کاشانی ، ملا احمد بن محمد مقدس اردبیلی ، ملا خلیل قزوینی شارح اصول کافی اور فیضی جو ہندوستا ن میں محتاج تعارف نہیں ، سید حسین خلخالی اور قاضی نورااللہ شوستری جو شیعان ہند میں شہید ثالث کے لقب سے مشہور ہیں۔ مرزا محمد استرآبادی ، سید محمد بن زین العابدین حسینی استرآبادی ان میں سے بعض گیارہویں صدی تک رہے ہیں۔

خاص گیارہویں صدی میں احمد بن زین علوی معز الدین اردستانی ، نعمت خان عالی ، رضی الدین محمد قزدینی ، شیخ بہاء الدین عاملی ، میر محمد ہادی حسینی مر عشی سوستری ، تاج الدین حسن بن محمد اصفہانی ،ملانظام سادجی، ملابد یع الزمان ہر مذی اصفہانی ، ملا صدار شیرازی ، ملا محسن کاشانی صاحب تفسیر صافی ، شیخ فخر الدین طریحی ، شیخ حسین بن شہاب الدین عاملی ، سید شرف الدین علی حسینی استرآبادی، محمد بن محمدمحسن الفیض الکاشانی ، نور الدین محمد کاشانی ، ملا محمد طاہر قمی ، سید ہاشم بحرینی ، شیخ جواد کاظمی ، حسام الدین طریحی ، شیخ حسین بن مطرجزائری، عبد علی بن جمعہ عروسی حویزی، عبدعلی بن رحمہ حو یزی ، شیخ عبدالقاہربن حاج عبد بن رجب عبادی حویزی ، سید علی خان حویزی، شیخ فرج اللہ حویزی ، سید محمد رضا حسینی ، احمد بن حسن حرعاملی ، محمد حسین بن محمد قمی ، محمد مو من سبزواری ، امیر محمد طالقانی ، شیخ علی بن شیخ حسین کربلائی، مرزا محمد رضا قمی۔

بارہویں صدی: میں سید نعمت اللہ جزائری ، محمد صالح خاتون آبادی ، محمد اسمعیل خاتو ن آبادی امیر ابراہیم بن محمد معصوم قزوینی ، شیخ سلیمان بن عبداللہ بحرینی ، محمد بن عبد الفتاح سراب تنکاینی ، شیخ عبداللہ بحرینی ،ملا عبد اللہ مجلسی ، میرزا عبداللہ آفندی مصنف ریاض العلماء سید نور الدین ابن سید نعمت اللہ جزائری ،سید عبداللہ بن سید نورالدین شوستری ، سید بہاء الدین محمد بن محمدباقر حسینی مختاری نائینی فاضل ہندی بہاء الدین محمد تاج الدین اصفہانی ، سید محمد حیدر موسوی عاملی ، ابوالحسن شریف فنونی عاملی شیخ احمد جزائری ، محمد اسمٰعیل مازندر انی ، شیخ محمد رضا ہمدانی ، سلطان محمد بن حیدر بن محمد جنا بذی شیخ علی حزیںؔ سلیمان جرجی۔

اس کے بعد تیرہویں صدی ہے جس کا آغاز سے جنا ب غفرآن مآب طاب ثراہ کے قیام لکھنؤ نے لکھنو ٔ کو شیعہ علمی مراکز کی حیثیت دی آپ کے تلامذہ میں سے مولوی یا دعلی صاحب نصیر آبادی نے فارسی میں تفسیر لکھی جو دو جلدوں میں ہے اور اسی دور میں میر زا محمد اخباری نے تفسیر لکھی اور جناب غفرآن مآب کے فرزند سید سید علی نے اردو زبان کی سب سے پہلی تفسیر تحریر کی۔

ان کے علاوہ ہندوستان اور ایران اور عراق میں جن لوگوں نے مکمل تفسیرین لکھیں یا کسی ایک شعبہ تفسیر میں کام کیا ، وہ حسب ذیل ہیں

سید عبداللہ شیر کاظمی ، حاج میر زا لطف علی بن میرزا احمد تبریزی اخوند ملا مہر علی تبر یزی خوئی ، حاج ملا عبد الوہاب قزوینی جناب غفرآن مآب کے چھوٹے فرزند سید العلماء مو لا نا سید حسین اور شاگرد مفتی سید محمد قلی کنتوری اور سید العلماء کے فرزند ممتاز العلماء مولا نا سید محمد تقی صاحب تفسیر ینا بیع الا نواز ، آقا محمد حسین با شتہ طلائی ،سید رجب علی خاں جگرانوی ، ملا علی قاریوز آبادی حاج محمد نجف کرمانی، حاج محمد صالح برغنانی ،محمد بن سیلمان تنکانی ، ملاحسن علی تو لسیر کانی ، ملا محمد تقی ہروی حائری ، سید مہدی قزوینی ، حاج ملا رضا ہمدانی ، ملا سلطان گون آبادی ہمار ے جدا مجد فردوس مکان الحاج سید محمد ابراہیم ، شیخ محمود چشتی عراقی ، تاج العلماء مولانا سید علی محمد ، مولوی عمار علی پانی پتی ، شیخ محمد حسین اصفہانی نحفی ، حاج میر ز ا محمد علی قراجہ داغی محقق شہر ستانی حاج میرزا محمد حسین حائری ، شیخ حسن شہرو دی تبریزی ، مو لانا ابوالقاسم قمی لاہوری صاحب تفسیر لوامع التنزیل اب ہماری چودھویں صدی آگئی ہے اس میں ہندوستان میں جنہو ں نے ہم سے پہلے تفسیر کے سلسلہ میں کام کیا شمس العلماء مولانا سید علی حائری۔ مولانا سید محمدمحسن زنگی پوری ، مولانا سید احمد حسین امر دہوی ، مو لا نا اعجاز حسین امر وہوی ، حافظ فرمان علی صاحب مترجم قرآن ، مولانا محمد ہارون زنگی پوری ، مولانا مقبول احمد صاحب دہلوی ، مولا نا سید راحت حسین صاحب گوپال پوری مولانا سید محمد رضی صاحب زنگی پوری۔

ایران میں ملا حسین سجاسی مقیم زنجان ، اخوند ملا حسیب اللہ کاشانی ، اخوند ملا محمد تقی کاشانی ، شیخ محمد حسین شیرازی ، سید محمد رضا حسینی کاشانی پشت مشہدی ، آقا حسین نجم۔ آبادی طہرانی ، شیخ علی اصغر بیر جندی ، شیخ محمد باقر بیرجند ی او رشیخ محمد نہاوند ی اور ہمارے دور کے علامہ سید محمد حسین طباطبائی۔

عراق میں شیخ مرتضیٰ نظام الدین حلّی کاظمینی ، آقا فتح علی زنجانی ، سیدعلی طبا طبائی یزدی حائری ، سید عبدالحسین حسینی آل کمولہ نجفی اور ہمارے دو ر کے مجاہد قلمی اکبر شیخ محمد جواد بلاغی طاب ثراہ صاحب تفسیر آلا ء الرحمن آقا میرزاہادی خراسانی مجتہد کربلائے معلی ، شیخ محمد اشکوری نجفی اور اب عصر حاضرکے مرجع خلائق استا د علام الحاج سید ابوالقاسم خوئی دام ظلہ۔

ظاہر ہے کہ یہ طبقات مفسرین شیعہ پر کوئی مستقل تصنیف نہیں ہے۔ یہ تو سرد ست جو نام ہر صدی کے پیش نظر تھے ان کی ایک مجمل فہرست ہے جو ایک منصف مزاج یا غیر جانبدار صاحب عقل کو یہ احساس پیدا کرنے کیلئے قطعی کافی ہے کہ چودہ صدی کے قریب طویل دورزمانہ کے ہر جزء میں اتنے علماء افاضل اور اہل قلم کی دماغی طاقتیں ، صلاحیتیں اور وقت پوری جانفشانی اور عرق ریزی کے ساتھ ایک ایسی چیز پر صرف نہیں ہو سکتے جسے وہ دینی حیثیت سے کوئی اہمیت (معا ذاللہ) نہ دیتے ہوں۔ ایسا تصور یا بس کوئی انتہائی متعصب کر سکتا ہے یا دیوانہ۔

علماء شیعہ کی یہ مسلسل کا وشیں جو بین الدفتیین موجود ہیں اسی کتاب سے متعلق ان کی نظر میں اس کی دینی اہمیت کا قطعی ثبوت ہیں۔


نفی تحریف کے متعلق علماء شیعہ کے تصریحا ت 

گذشتہ دلائل و شواہد کے بعد ضرورت تو باقی نہیں رہتی پھر بھی ذیل میں مختلف ادوار زمانہ کے چندا کا بر علماء کے تصریحات بھی اس بارے میں درج کر کے اس تبصرہ کو ختم کیا جاتا ہے۔

(۱)راس المحد ثین شیخ صدوق محمد بن علی بن بابویہ قمی جن کی کتاب ’’من لا یحضرہ الفقیہ‘‘ شیعوں کے کتب اربعہ میں داخل ہے ، اپنے ’’اعتقادات‘‘ میں تحریر فرماتے ہیں:

اعتقادنا ان القراٰن الذی انزل اللہ تعالٰی علی نبیہ محمدﷺ ھو ما بین الدفتین ھو ما فی ایدی  الناس لیس باکثر من ذالک. و من نسب الینا انا نقول انہ اکثر من ذالک فھو کاذب.

ہمارا اعتقادیہ ہے کہ قرآن جس کو اللہ نے اپنے پیغمبر حضرت محمد مصطفیٰﷺ پر نازل کیا تھا وہ یہی ہے جو دونوں دفتیوں کے درمیان ہے اور لوگوں کے ہاتھو ں میںموجود ہے اور وہ اس سے زیادہ نہ تھا اور جو شخص ہماری طرف اس قول کی نسبت دے کہ وہ اس سے زیادہ تھا ،وہ جھوٹاہے ۔

(۲)جناب سید مرتضیٰ علم الہدی نے مسائل طرا بلسیہ میں تحریف قرآن کا انکار کیا ہے یہ کتاب ہمارے سامنے نہیں ہے مگر ان کا یہ قول ان کے شاگرد جناب شیخ طوسی نےتبیان میں اور علامہ طبرسی ؒ نے تفسیر مجمع البیان میں درج کیا ہے۔

(۳)شیخ الطائفہ محمد بن الحسن الطوسی ؒ اپنی عظیم الشان تفسیر ’’تبیان‘‘ میں تحریرفرماتے ہیں:

اما الکلام فی زیادتہ و نقصانہ فمالا یلیق بہ لان الزیادۃ فیہ مجمع علٰی بطلانہ و النقصان منہ فالظاہر ایضًا من مذھب المسلمین خلافہ و ھو الالیق بالصحیح من مذھبنا کما نصرہ المرتضٰی و ھو الظاھر من الروایات.

قرآن میں زیادتی و کمی کی گفتگو اس کی شان کے خلاف ہے اس لئے کہ زیادتی کے بطلان پر تو اجماع ہے اور کمی کے متعلق عموماً مسلمانوں کے مذہب کو ظا ہر کیا ہے کہ اسکا تصور غلط ہے اور ہماری جماعت کا بھی صحیح طور پر مذہب یہی کہا جا سکتا ہے جس کو سید مرتضیٰ نے تقویت دی ہے اور وہ ائمہ ؑ کے روایات سے بھی ظاہر ہوتا ہے۔

(۴) امین الا سلام شیخ ابو علی طبر سیؒ ’’تفسیر‘‘ مجمع البیان میں لکھتے ہیں:

اما الزیادۃ فیہ فجمع علی بطلانہ و أما النقصان فیہ فقد روٰی جماعۃ من اصحابنا و قوم من حشویۃ العامۃ ان فی القراٰن تغیرا و نقصانا و الصحیح من مذھب اصحابنا خلافہ و ھو الذی نصرہ المرتضٰی قدس اللہ روحہ۔

قرآن میں زیادتی کا ہونا تو با جما ع باطل ہے اور کمی کے متعلق کچھ شیعہ اور سنی ظاہر بین محد ثین نے روایات نقل کی ہیں کہ اس قرآن میں کچھ تغیر وتبدیل اور نقصان ہوا ہے لیکن ہمارے علماء میں جو صحیح مذہب ہے وہ اس کے خلاف ہے اور یہی وہ ہے جسے جناب سید  مرتضیٰ قدس اللہ روحہ ،نے ثابت کیا ہے ۔

(۵)فاضل تونی ملا عبد اللہ بشرینی خراسانی شرح و افیہ مطبوعہ لکھنؤ ۵۲ ، ۵۳ میں لکھتے ہیں:

قد وقع الخلاف فی تغیرہ فقیل ان فی زیادۃ و نقصانا و بہ روایات کثیرۃ رواھا الکلینی علی بن ابراہیم فی تفسیرہ والمشہور أنہ محفوظ و مضبوط کما انزل لم یتبدّل و لم یتغیّر حفظہ الحکیم الخبیر.

قرآن مجید میں تغیر و تبدیل کے متعلق اختلاف ہوا ہے بعض نے کہا ہے کہ اس میں کچھ کمی اور زیادتی ہوئی ہے اور اس کے متعلق بہت سے روایتیں بھی آئی ہیں جنہیں کلینی اور علی بن ابراہیم نے درج کیا ہے لیکن زیادہ تر علماء کا قول یہ ہے کہ وہ جتنا نازل ہوا تھا اتنا ہی محفوظ و سالم ہے اور اس میں تغیر و تبدیل نہیں ہوا ہےخداوند عالم نے اس کی حفاظت فرمائی ہے۔

(۶)محقق ثانی شیخ علی بن عبدالعالی کر کی مصنف ’’جامع المقاصد‘‘ آپ نے ایک مستقل رسالہ قرآن مجید میں کمی واقع نہ ہونے کے متعلق تحریر فرمایا۔

(۷) علامہ شیخ بہاء الدین عاملی فرماتے ہیں:

اختلفوا فی وقوع الزیادۃ و النقصان فیہ و الصحیح أن القراٰن العظیم محفوظ عن ذالک زیادۃ کان أو نقصانا و یدل علیہ قولہ تعالٰی: و اِنَّا لَہٗ لَحَافِظُوْنَ.

کمی اور زیادتی کے بارے میں اختلاف ہوا ہے اور صحیح یہ ہے کہ قرآن کریم اس سے زیادتی اور کمی دونوں اعتبار سے محفوظ ہے اور اس پر آیت قرآن دلالت کرتی ہے کہ ’’ہم اس کی حفاظت کرنے والے ہیں‘‘۔

اس قول کو شیخ جو اد بلاغی طاب ثراہ نے آلاء الرحمن میں درج فرمایا ہے۔

(۸)شیخ محمد حسن آشتبانی ؒ بحرالفوائد فی شرح الفرآئد معروف بحاشیہ آشتبانی بر رسائل مطبوعہ ایران ۹۹ میں لکھتے ہیں:

المشہور بین المجتہدین الاصولیین بل اکثر المحدثین عدم وقوع التغیر مطلقا بل ادعی غیر واحد الی الاجماع علٰی ذالک سیّما بالنسبۃ الی الزیادۃ.

کمی اور زیادتی کے بارے میں اختلاف ہوا ہے اور صحیح یہ ہے کہ قرآن کریم اس سے زیادتی اور کمی دونوں اعتبار سے محفوظ ہے اور اس پر آیت قرآن دلالت کرتی ہے کہ ’’ہم اس کی حفاظت کرنے والے ہیں‘‘۔

اس قول کو شیخ جو اد بلاغی طاب ثراہ نے آلاء الرحمن میں درج فرمایا ہے۔

(۸)شیخ محمد حسن آشتبانی ؒ بحرالفوائد فی شرح الفرآئد معروف بحاشیہ آشتبانی بر رسائل مطبوعہ ایران ۹۹ میں لکھتے ہیں:قول مشہور مجتہدین اصولیین بلکہ اکثر اخباری علماء کے درمیان بھی یہ ہے کہ قرآن میں تغیر و تبدیل بالکل نہیں ہوا ہے بلکہ متعدد حضرات نے اس پر اجماع کا دعویٰ کیا ہے خصوصا ًزیادتی نہ ہونے کےمتعلق۔ 

(۹)جناب شیخ جعفر نجفی طاب ثراہ اپنی مشہور و معروف کتاب ’’کشف الغطاء‘‘ میں تحریر فرماتے ہیں:

لاریب انّہ محفوظ من النقصان بحفظ الملک الدّیّان کما دلّ علیہ صریح القراٰن و اجماع العلماء فی کل زمان.

بلاشبہ وہ کمی سے محفوظ ہے خالق کریم کی حفاظت کے سبب سے جس پر قرآن صریحی طور سے دلالت کر تا ہے اور اسی پر ہر زمانہ میں علماء کا اجماع رہا ہے۔

(۱۰)سید محمد مہدی رضوی نے اعتقادیہ صدوق ؒ کی شرح فارسی میں لکھی ہے جس کا سال تصنیف ۱۱۲۶؁ھ ہے اس کا قلمی نسخہ ہماری نظر سے گزرا ہے اس میں ۶۵ پر ہے:

’’فصل بست و نہم در بیان آنکہ قرآن کلام حق تعالیٰ وحی فرستادہ اوست‘‘ 

اس کے ذیل میں لکھا ہے:

خداوند نگاہ دراندہ است از زیادہ و نقصان و انعدام:آن ازمیان مر دمان ۔۔۔۔۔۔۔۔۔پھر ہے۔

’’فصل سیم اعتقاد درباب مبلغ قرآن و منزل مجموع آن شیخ مہرو ر روح اللہ روحہ می فرما یدکہ اعقاد ما آنست کہ قرآن کہ حق تعالیٰ آں رابر پیغمبر خود محمد رسول اللہ  ﷺ فرستادہ ہمانست کہ مکتوب و مرقوم شدہ و جمع درمجلہ گشتہ در دست مرد مانست و زیادہ برین نیست وہر کہ نسبت دہد بما طائفہ امامیہ اثناء عشریہ کہ میگوئم قرآن زیادہ بریں است دروغ گفتہ وغیرہ واقعی بما استناد کردہ و آن کہ مردیست از ثواب ختم مجموع آن و جائز نمودن خواندن زیادہ ازیک سورہ دریک رکعت فریضہ مصدق آنست کہ مابیان ٓان نمودیم کہ قرآن زیادہ ازین نیست کہ درد ست خلائق است و ہمچنیں مردیست۔

درباب نہی از خواند ن تمام قرآن دریک شب وآں کہ جائز نیست ختم تمام قرآن درمدت کمتراز سہ روز نیز مصدق آنست کہ مابیا نمودیم درباب آن کہ قرآن زیادہ بریں نیست۔‘‘

(۱۱)ہمارے دور کے بہت بڑے محقق مجتہد مجاہد علامہ شیخ محمد جوا د بلاغی ؒ نے اپنی کتاب آل ء الرحمن فی تفسیر القرآن‘‘ جلد ۱ مطبوعہ مطبع ’’العرفان‘‘ صیدا میں پہلے توصفحہ نمبر ۱۸ پر جمع قرآن کے تذکرہ کے بعد لکھا ہے۔

فلم یتفق لامر تاریخی من التواتر و بداھۃ البقاء مثل ما اتفق للقراٰن الکریم کما وعداللہ جلّت اٰلاوہ بقولہ سورۃ الحجر:اِنَّا نَحْنُ نَزَّلْنَا الذِّکْرَو اِنَّا لَہٗ لَحٰفِظُوْنَ. و قولہ فی سورۃ القیامۃ: اِنَّا اِلَیْنَا جِمَعَہٗ و قُرْاٰنَہٗ. و لمن سمعت فی الروایات الشاذۃ شیئا فی تحریف القراٰن و ضیاع بعضہ فلا تقم لتلک الروایات وزنا.

کسی تاریخی بات کو یہ تو اتر نصیب نہیں ہوا اور بدیہی طور پر باقی ہونے کا ثبوت جیسا قرآن مجید کے لئے حاصل ہوا جیسا کہ اللہ تعالیٰ نے وعدہ کیا۔سورہ حجر کی آیت میں ہےکہ ’’ہم نے اس قرآن کہ اتارا ہے اور ہم اس کی حفاظت کریں گے‘‘ اور سورہ قیامت میں کہ ہمارے ذمہ ہے اس کا یکجا کرنا اور اس کا برابر پڑھتے جاتے رہنا اور اگر شاذروایت میں کوئی ایسی بات سنو جس سے قرآن میں کچھ تغیرو تبدیل کا ذکر ہویا یہ کہ اس کا کوئی حصہ تلف ہوگیا تو ان رویا ت کا کوئی وزن نہ سمجھو۔اس کے بعد ۲۵ پر مستقل عنوان قائم کیا ہے:

قول الا مامیۃ بعدم النقصیۃ فی القران

فرقہ امامیہ کا قول کہ قرآن میں کوئی کمی واقع نہیں ہوئی ۔

پھر اس ذیل میں صددق ؒ اور ان کے بعد والے علماء کے ارشادات نقل کئے ہیں اور جن روایات سے تحریف کا توہم ہوتا ہے ان کی سند و دلالت پر بحث کر کے ثابت کیا ہے کہ تو ہم درست نہیں ہے۔ ان ارشادات کو آخر کتاب میں افادات بلاغی کے تحت میں درج کیا جائے گا۔

(۱۲)ماضی قریب کے سب سے بڑے مشہور و معروف مرجع تقلید آقا سید محسن حکیم طبا طبائی علیہ الرحمہ کی نگرانی میں ایک نصاب دینیات کا سلسلہ طلاب مدارس کے لئے الاسلام دین و حیاۃ کے نام سے علامہ سیدموسٰی صدر کا تحریر کردہ شائع ہوا ہے جو ۱۹۶۶؁ ء میں بیروت میں طبع ہوا ہے اور کے چھٹے حصہ میں صفحہ نمبر ۵۱ پر ہے۔

القراٰن الذی بین ایدینا الاٰن ھو نفس القراٰن الذی انزلہ اللہ علٰی عبدہ محمّدﷺ و نحن نؤمن بہ و کل ما جاء فیہ و لقد حماہ اللہ من اعدائہ و من المنافقین فلا تغیر فیہ  و لا تبدیل و لا زیادۃ و لا نقصان و لم یزد علیہ کلمۃ و لا حروف و لم ینقص منہ کلمۃ ولا حرف و لا یأیتہ الباطل من بین  یدیہ و لا من خلفہ.

قرآن جو ہمارے سامنے موجود ہے یہ وہی قرآن ہے جو اللہ نے اپنے بندہ خاص حضرت محمدﷺ پر نازل کیا تھا اور ہم اس پر ایمان رکھتے ہیں اور ہر ا س چیز پر جو اس میں درج ہے اور اللہ نے محفوظ اس کو رکھا ہے اس کے دشمنون سے اور منافقوں سے تو نہ اس میں تغیر ہے اور نہ تبدیل اور نہ زیادتی اور نہ کمی اور اس میں ایک لفظ اور ایک حرف کی بھی زیادتی نہیں ہوئی ہے اور نہ ایک لفظ اور ایک حرف کی کمی ہوئی ہے اور باطل کا دسترس اس پر کسی بھی رخ سے نہیں ہے۔

(۱۳)زمانہ حال کے ایک مرجع تقلید آیۃ اللہ آقائے سید محمد کاظم شریعتمد اری بانی ادارہ تبلیغات اسلامیہ قم (ایران) اپنے ایک مکتوب میں جو اسلامی شخصیتوں کے نام تحریر فرمایا ہے۔ اور رسالہ ’’فعالیتہای د رراہِ و حدت اسلام‘‘ مطبوعہ ایران کے ۶ پر درج ہے۔

ان الحجاج الایرانیین القادمین من زیادۃ بیت اللہ الھرام قد جاء و نابھذہ الرسالۃ ور اینا فیھا ما لا یعتقد بہ ای فرد شیعی فی ای مکان کا لقول بتحریف القران الکریم العیاذ باللہ۔

 صفحہ ۸ پر فارسی میں ہے:

’’حجاج ایرانی کہ از زیارت بیت اللہ الحرام بر گشتند مقداری ازیں رسالہ رانز د ما آور دندو ملاحظہ نمودیم کہ چیز ہائے در آن نوشتہ شدہ است کہ بیچ مر د شیعی درج ہچ جا بان معتقد نیست از قبیل (ا لعیاذ باللہ) قول تحریف قرآن کریم ’’(ترجمہ نامہ حضرت آیۃ اللہ شریعت مداری بہ شخصیت ہائے اسلامی)

مطلب یہ ہے کہ 

’’حج کے موقع پر بعض غیر شیعہ افراد نے ایک پمفلٹ تقسیم کیا ہے جس میں شیعوں کی طرف ایسی باتیں منسوب کر دی گئی ہیں جن کا کوئی شیعہ دنیا کے کسی بھی حصہ میں اعتقا د نہیں رکھتا۔ جیسے قرآن مجید کا (معاذ اللہ) محرّف ہونا۔‘‘

(۱۵)ادارہ تبلیغات اسلامیہ قم ہی سے ایک رسالہ شائع ہوا ہے ندای فکر ی برائے مسیحیان مسیحیت شمارہ ۳ اس میں ۹ پر لکھا ہے:

قرآن کریم درحال حاضر بہمان شکل کہ ہزار و چہار صد سال قبل برپیغمبر محمدؐ نازل شدہ دست نخوردہ باقی ماندہ است ۔۔۔ و از نخستن روزہائے کہ قرآن از زبانِ پیامبر نقل شدہ است حتی یک کلمہ ہم تغیّر و تبدّل درآں رخ ندادہ و بہمان صورتیکہ وحی شدہ باقی ماندہ است۔

قرآن مجید اس وقت تک اسی شکل میں کہ جس طرح چودہ سو برس پہلے حضرت پیغمبراسلامﷺ پر اترا تھا بغیر کسی تصرف کے باقی رہا ہے اور شروع دن ہی سے جب قرآن حضرت پیغمبرؐ خدا کی زبانی پہنچا ہے ایک لفظ کا بھی تغیر و تبدیل اس میں نہیں ہوا ہے اور اسی صورت پر کہ جس طرح وحی ہوئی تھی ، باقی رہا ہے۔

(۱۶)’’معارف الاسلام‘‘ لاہور شمارہ دسمبر ۱۹۶۸؁ء میں صفحہ ۲۸ پر مولانا مرزا احمد علی امر تسری اعلی اللہ مقامہ نے مجلہ آستان رضوی مشہد مقد س‘‘ سے اقتباسات درج کرتے ہوئے لکھا ہے۔

’’مسلم اور محقق ہے کہ ’’قرآن مقد س علوی ہمیں قرآن موجود است‘‘ موجود قرآن ہی حضرت علی ؑ کا مقدس قرآن ہے ’’قرآن کریم ہر گز دست خوش صد مت تحریف و زیادت نقصان نہ گردیدہ(خدائے قرآن این مہیمن جاوید آسمانی رابر طبق وعدۂ صدق خویش نگہبانی کردہ چنانچہ فرمودہ است اِنَّا نَحْنُ نَزَّلْنَا الذِّکْرَ وَ اِنَّا لَہٗ لَحَافِظُوْنَ o(حجرآیت ۹) 

و درایں کتاب حق کہ از مصدر حقیقت یزادانی فرود آمدہ ہر گز باطلے راہ نیا فتہ ونخواہدیا فتہ وَاِنَّہٗ لَکِتَابٌ عَزِیْزٌ لَّا یَاْتِیْہِ الْبَاطِلُ مِنْ بَیْنِ یَدَیْہِ وَلَا مِنْ خَلْفِہٖ تَنْزِیْلٌ مِّنْ حَکِیْمِ حَمِیْدٍ۝(حم سجدہ۔۔ ۴۱، ۴۲)

یعنی: قرآن حکیم میں کوئی تحریف یا زیادتی یا کمی نہیں ہوئی اللہ تعالیٰ نے اپنے سچے وعدہ کے مطابق اس کی حفاظت کی جیسا کہ اس نے فرمایا ہے کہ ہم ہی نے قرآن کو تارا ہے اور ہم ہی اس کی حفاظت کرنے والے ہیں۔ اس کتاب حق میں جو مصدر حقیقت سے اتری ہے کبھی بھی باطل کوراہ نہیں ملی اور نہ ملے گی۔ اللہ تعالیٰ نے فرمایا ہے کہ یہ کتاب عزیز ہے۔ اس کے پاس باطل نہ سامنے سے آسکتا ہے نہ پیچھے سے۔ یہ حکمت والے قابل تعریف خدا کی طرف سے اتری ہوئی کتاب ہے ’’علمائے کبار شیعہ صریحاًعقیدہ خوردا مبنی پر صحت و سندیت و عدم زیادت و نقصان قرآن بیان کر دہ اند‘‘ یعنی شیعہ اثناء عشریہ اصولیہ کے اکا بر علماء کا عقیدہ یہ ہے کہ موجودہ قرآن وہی اور اسی صورت میں ہے جس میں حضرت سرور کائنات علیہ التحیات پر نازل ہوا تھا اس میں نہ تحریف ہوئی، نہ زیادتی ہوئی، نہ کمی ہوئی۔

(۱۷)خود میںنے تقریباً تینتالیس سال قبل اس موضوع پر ایک بسیط کتاب تحریر کی جس کا امامیہ مشن لکھنو ٔسے جمادی الاول ۱۳۸۶؁ھ میں تیسرا ایڈیشن نکلا ہے اور اس کے علاوہ کئی ایڈیشن امامیہ مشن پاکستان کی طرف سے لاہور میں نکلے ہیں اس کے کچھ اقتباسات مذکور بالا تیسرے ایڈیشن کے صفحات کے حوالے سے ذیل میں درج ہیں۔

صفحہ ۶ ’’اسلام کے لئے کچھ اصول اساسی ہیں کہ انہی کے اعتقاد کا مجموعہ اسلام کہا جاتا ہے اور ان میں تمام فرقہ اسلامیہ باوجود اپنے آپس کے اختلافات کے برابر شریک ہیں‘‘۔

بنیادی اصول الوہیت ،رسالت، کتاب منزل، یعنی قرآن مجید اور روز قیامت یعنی معاد ہیں‘‘۔

صفحہ ۷۔’’لازم یہ ہے کہ تمام فرق اسلامیہ کے اس متفقہ عقیدہ کو کہ قرآن مجید وحی سماوی اور کتاب ربانی منزل من اللہ رسولؐ کا اعجاز ہے۔ اس میں کوئی شک و شبہہ کی گنجائش نہیں اور نہ اس میں ذرہ برابر باطل کا شائبہ ہے اور اس پر ایمان و اعتقاد کامل تمام مسلمانوں کے اسلام کا جزو اعظم ہے‘‘ اسی متفقہ و متحدہ صورت پر باقی رہنے دیا جائے۔

صفحہ ۱۰۔’’پیغمبر اسلام حضرت محمد مصطفیٰﷺ کی یہ خصوصیت ہے کہ حضرت کی نبوت دنیا کے آخری دور تک ہر وقت زندہ ہے کیوں کہ حضرتؐ کی نبوت و رسالت کی بنیاد صرف ان وقتی معجزات پر نہ تھی جو اس زمانہ میں موجود ہونے والے اشخاص ہی کے سر تسلیم کو خم کراسکتے بلکہ حضرت کے دعوے کی بنیاد اس قرآن مجید پر ہے جو چودہ سو برس کے قریب گزرنے کے بعد بھی اس وقت زندہ ہے اور دنیا کو حق کی طرف دعوت دے رہا ہے۔

دنیا تہی دست ہے جب کہ اس کے پاس قرآن کے مثل کوئی کتاب نہیں لیکن مسلمان قرآن کی بدولت اس خزانہ عامرہ کے مالک ہیں جس کی نظیر صفحہ روزگار میں مل ہی نہیں سکتی۔‘‘

صفحہ ۴۸۔ ’’قرآن مجید کی اصلیت و حقیقت کے متعلق مسلمانوں کے اندر باوجو د آپس کے ہزار ہا گونا گوں اختلافات کے کوئی اختلاف نہیں ہے بلکہ وہ متفقہ حیثیت سے اس نقطہ پر مجتمع ہیں کہ قرآن مجید خداوند عالم کا نازل کردہ رسول عربی محمد مصطفیٰﷺ پر نازل شدہ ہے اور یہ کہ اس میں کسی انسان کی ساخت و پر داخت کو کوئی دخل نہیں ہے‘‘۔

صفحہ ۲۰۴۔(عنوان ’’تمام بحث کا آخری نتیجہ یا میرا عقیدہ‘‘)

موجودہ قرآن کلام الٰہی، وحیٔ آسمانی، رسولؐ کا اعجاز اور مسلمانوں کے لئے واجب العمل ہے اس کے کسی جز ء یا کل کے مفاد کی مخالفت، مخالفت خدا ہے اور اس کا اتباع ہر مسلمان کا رکن مذہب اور اہم ترین فریضہ ہے اس قرآن کے علاوہ کسی سورہ کسی آیت اور کسی حرف کو بھی جزء قرآن سمجھنا درست نہیں ہے اور نہ اس پر احکام قرآن مرتب ہوسکتے ہیں‘‘۔


ساتواں تبصرہ 


قراء سبعہ اور سبعۃ احرف 

قرآن مجید جب سے یکجا ہو کر مکتوبی صورت سے عالم اسلامی میں منتشر ہوا اس کے حروف و الفاظ اور رسم  الخط کی انتہائی حفاظت کی گئی اور اس کے الفاظ کی صورت و ہیئت میں کسی قسم کی تبدیلی روانہ سمجھی گئی جس کی بناء پر اس کو وہ تواتر کا درجہ حاصل ہوا جو دنیا کی کسی کتاب کو حاصل نہیں ہے۔

یہا ں تک کہ بعض املا کی غلطیاں جو پہلے کا تب سے اتفاقاً ہوگئی تھیں جیسے لا اذبحنہ کا درمیانی الف اور اسی طرح لا اوضعوا کا بیچ کا الف وہ اب تک قائم رکھیں گئیں اور قرآن کی کتاب میں اس الف کو ترک نہیں کیا جاتا۔

یہ معنوی حیثیت سے چاہے بلا ضرورت سمجھا جائے یا مضحکہ خیز بھی ہو ، مگر انضباط و اعتبار کی حیثیت کو اس سے کافی تقویت پہونچتی ہے یورپ میں اس وقت بعض قلمی قدیم کتابوں کابالکل فوٹو اتار کر شائع کر دیا جاتا ہے یا اگر اس کو نقل کراتے ہیں تو یہ ملحوظ رکھتے ہیں کہ جو لفظ جس طرح لکھاہے اس کو اسی صورت سے نقل کیا جائے اس میں اگر کہیں کتابت اوراملاء کی غلطی ہوتی ہے تو اس کو باقی رکھتے ہیں اور حاشیہ پر یا فٹ نوٹ میں لکھ دیتے ہیں کہ یہ لفظ صحیح معلوم نہیں ہوتا۔

 بظاہر اس میں یہ غلطی ہے اور صحیح یوں ہے اس طرح حفاظت اور اہتمام پر روشنی پڑتی ہے جس سے کتاب کے اعتبار کو قوت حاصل ہوجاتی ہے لیکن جس طرح موجودہ زمانہ میں قاری ہوتے ہیں جن میں سے بعض قرآن مجید کے پڑھنے میں طریقہ تلفظ اور ادائے حروف کے سلسلہ میں ایسی فنکاریاں کرتے ہیں کہ لفظ کی آواز میں کچھ کا کچھ انقلاب آجاتا ہے۔

 اسی طرح صدر اسلام میں بھی قاریان قرآن بہت سے تھے اور ہر ایک کا طریقہ قرات ادائے حروف میں مختلف تھا۔ اس سے بہت سی قرأتیں پیدا ہوگئیں اور ہر ایک قاری کے جو شاگرد تھے وہ استا د کی پیرو ی میں اسی طریقہ خاص کے پابند ہوگئے۔

ان قاریوں کی قرأتیں نہ رسولؐ سے لی گئی تھیں اور نہ ائمہ معصومین ؑ میں سے کسی سے اخذ کی گئی تھیں اس لئے انہیں دینی حیثیت سے سند کوئی حاصل نہ تھی پھر ان کی تعداد بھی کوئی محدود نہ تھی بلکہ یہ کثیر التعداداشخاص ہر زمانہ میں پیدا ہوتے رہتے تھے جو اپنے اپنے ذوق طبعی کے لحاظ سے ادائے الفاظ میں جدّ تیں کرتے تھے اور اسے مستقل قرأت کا درجہ دیتے تھے۔ لیکن بالکل اسی طرح جیسے فقہا ء کی کثیر التعداد جماعت میں جب بادشاہ کی نظر توجہ اور عام خلقت کے میلان طبع نے چار آدمیوں کو خاص طور سے پسند کر لیا تو اہلسنت میں وہ چاروں بزرگ اس طرح مستند قرار پا گئے کہ ان کے بعد اجتہاد کا دروازہ ہمیشہ کے لئے بند کر دیا گیا۔

 اسی طرح ان تمام قاریان قرآن میں سے سات آدمیوں کو منتخب کر کے انہیں ’’قراء سبعہ‘‘ کے نام سے تمام امت کا مرکز قراردے دیا گیا کہ انہی سات آدمیوں میں سے کسی ایک شخص کی قرأت کے مطابق پڑھنا جائز ہے۔

ان ساتوں قرأتوں پر اتفاق کرلینے کے بعددینی ماخذوں میںا ن کے لئے سند تلاش کی گئی تو ایک حدیث دستیاب ہوگئی کہ  ’’نزل لقران‘‘ ’’علی سبعۃ احرف‘‘ قرآن سات حرفوں پر نازل ہوا ہے‘‘۔ بس اس کا مطلب یہ سمجھ لیا گیا کہ یہ ساتوں قرأتیں وہ ہیں جو منشائے الٰہی کے مطابق ہیں۔

حالانکہ خود یہ حدیث اپنے لفظ و معنی کے اعتبار سے اس درجہ مضطرب و مبہم ہے کہ حافظ جلال الدین سیوطی نے اتقان میںلکھا ہے کہ اس میں چالیس قول ہیں۔

اس سب کے برخلاف ائمہ اہل بیت؊ کی یہ حدیث قرآنی عظمت کے بالکل مطابق ہے کہ:

ان القران واحد نزل من عند واحد 

قرآن کی بس ایک شکل ہے اور وہ ایک ذات بے ہمتا کے پاس سے اترا ہے۔

اور ایک حدیث سے پتہ چلتا ہے کہ سات حرف جو ہیں وہ تفسیری پہلوئو ں سے متعلق ہیں۔

عن زرارہ عن ابی جعفرؑ قال تفسیر القراٰن علٰی سبعۃ احرف منہ ما کان و منہ ما لم یکن بعد ذالک تعرفہ الائمّۃ.

ذرارہ کی روایت ہے، امام محمد باقر؈ سے آپ ؑ نے فرمایا کہ قرآن کی تفسیر کی سات نوعتییں ہیں ان میں کچھ ماضی سے متعلق ہیںجس کا وقع ہوچکا اور کچھ مستقبل سے متعلق ہیں جس کا وقوع ابھی نہیں ہوا اس سب کا ائمہ معصومین ؑ جانتے ہیں۔(بصائر الدّرجات۔ مطبوعہ ایران ۔ص۵۲)

’’سبعۃ احرف کی یہی تشریح قرآنی عظمت و جلالت سے تناسب رکھتی ہے‘‘۔


آٹھواں تبصرہ 

فہم قرآن کے سلسلہ میں مختلف نظریات اور صحیح نقطہ نظر 

قرآن فہمی اور تفسیر کلام پاک کے بارے میں مختلف جماعتوں کے نقطہ نظر میں بڑا فرق ہے۔ ایک جماعت عقل انسانی کو اس کے معانی سمجھنے سے بالکل ہی قاصر سمجھتی ہے وہ کہتے ہیں کہ قرآن سمجھنےوالےخاص افراد تھے جواب ہمارے سامنے موجو دنہیں ہیں لہٰذاہم صرف ان حضرات کے اقوال پر عمل پیرا ہوسکتے ہیں براہ راست قرآن سے ہم کسی حکم شرعی یا مسئلہ اعتقادی کو نہیں سمجھ سکتے یہ ہمارے یہاںکی اخباری جماعت ہے جس نے ادلہ احکام سے کتاب الٰہی کو بالکل خارج کر دیا ہے اور اپنے عمل کا دارو مدار صرف اخبار و احادیث پر رکھا ہے۔

دوسری طرف وہ جماعت ہے جو قرآن مجید کے ہدایات کو اپنے لئے کافی قرار دے کر سنت کو بالکل نظر انداز کرتا ہے۔ یہ فرقہ مسلمان میں ’’اہل قرآن‘‘ کے نام سے موجود ہے جو اپنے تمام افعال و عبادات اور دیگر احکام شرعیہ کی بنیاد قرآن مجید پر رکھنے کا دعویدار ہے یہ دونوں ہی مسلک افراط و تفریط کے کرشمے ہیں۔

قرآن کے لئے پہلے ہی پارے کے آغاز میں یہ اعلان موجود ہے کہ ھُدًی لِّلْمُتَّقِیْنَ۔یہ رہنما ہےپر ہیز گاروں کے لئے دوسری جگہ کہا گیا ہے ’’ھُدًی لِّلنَّاسِ‘‘تمام انسانوں کے لئے ہدایت ہے اس سے ظاہر ہے کہ اس کا دائرہ بجائے خود تمام انسانوں کے لئے صدائے عام کی حیثیت رکھتا ہے۔ بیشک اس صدا پر آتے وہی ہیں جو متقین ہیں یعنی اندیشہ انجام اور فکر نجات رکھتے ہیں کہیں اس کو ضیاء (روشنی) کہیں ذکر (یاد آوری کا سامان) کہیں تبصرہ (آنکھیں کھولنے والا) کہیں شفاء المافی الصدور (سینوں کے اندرونی امراض کا شک و شبہہ اور کفر و نفاق وغیرہ کا علاج)کہیں فرقان (حق و باطل میں جدائی ڈالنے والا) اور کہیں بیان (حقیقتوں کا واضح کرنے والا) وغیرہ وغیرہ کہا گیا ہے جس سے مجموعی طور پر ظاہر ہوتا ہے کہ یقیناً وہ عام خلق خدا کو فائدہ پہنچانے کے لئے اتار ا گیا ہے اور دنیا کو اس کے مندرجہ مضامین پر غور کرنے، اس سے نتیجہ نکالنے اور اس پر عمل پیرا ہونے کی ہدایت ہے وہ صرف بطور اوراد و ادعیہ کے زبانوں سے تلاوت کرلینے اور بطور تعویذو نقش کے گلے میں ڈال لینے اور بطور ایک محترم اور مقدس چیز کے سر آنکھوں پر رکھ لینے اور بوسہ دینے کیلئے نازل نہیں ہوا ہے بلکہ اس لئےہے کہ اس کا مطالب وحقائق سے فائدہ اٹھایا جائے ، اس میںغو رو خوض کیا جائے ، نیز اس سے اپنی عملی زندگی کے لئے سبق حاصل کئے جائیں۔

لیکن یہ یادر کھنا چاہئے کہ قرآن مجید ایک خاموش رہنما ہے وہ تعلیم کی عملی تشریح نہیں کر سکتا اور پھر اس میں اکثر مضامین بطور اجمال بیان ہوئے ہیں۔ لہٰذا قرآن کے ساتھ ناطق رہنما کی ضرورت ہے جو ا س کے تعلیمات کو اپنے عمل سے دنیا کے ذہن نشیں کرے، اس کے مجملات کی تفصیل سمجھائے اور اس کے مبہمات کی توضیح و تفصیل کرے۔

یہ معلّم اپنے زمانہ میں پیغمبر خداﷺ تھے اور اس لئے خود قرآن مجید نے حضرت کی پیروی کی دعو ت دی۔(قُلْ اِنْ کُنْتُمْ تُحِبُّوْنَ اللہَ فَاتَّبِعُوْنِیْ یُحْبِبْکُمُ اللہُ)۔ اور لَقَدْ کَانَ لَکُمْ فِیْ رَسُوْلِ اللہِ اُسْوَۃٌ حَسَنَۃٌ اور اسی سے کتاب کے ساتھ سنت کا ماخذ احکام ہونا ظاہر ہے۔

پھر رسولؐ نے اپنے بعد کے لئے اپنے خاص اہلبیت کو جو تعلیمات قرآنی کا مکمل نمونہ تھے قرآن کا ساتھی بتایا اور قیامت کے لئے ان دونوں کے ساتھ کا اعلان فرمایا۔

یہ حضرت کی مابین فریقین متفق علیہ حدیث ہے جس کا مشہور و معروف متن یہ ہے 

اِنِّیْ تَارِکٌ فِیْکُمُ الثَّقَلَیْنِ کِتَابَ اللہِ وَ عِتْرَتِیْ اَھْلَبَیْتِیْ مَا اِنْ تَمَسَّکْتُمْ بِھِمَا لَنْ تَضِلُّوْا بَعْدِیْ وَاَنَّہُمَا لَنْ یَّفْتَرِقَا حَتّٰی یَرِدَا عَلَیَّ الْحَوْضِ یَوْمَ الْقِیٰمَۃِ.

میں تم میں دو گرانقدر چیزیں چھوڑتا ہوں اللہ کی کتاب اور میری عترت جو میرے اہلبیت ؑ ہیں جب تک تم ان دونو ں سے تمسک رکھو گے میرے بعد کبھی گمراہ نہیں ہوگے۔ اور یہ دونوں کبھی ایک دوسرےسے جدانہ ہو ں گے یہا ں تک کہ یہ دونوں واردہوں میرے پاس حوض کوثر پر قیامت کے روز۔

اس سے صاف ظاہر ہے کہ رسولؐ کے بعد قرآن کے ساتھ رہنمائی میں اہلبیتؑ کا مقام ہے۔ اس لئے قرآن مجید کی تعلیم پر صحیح عمل کے لئے جس طرح احادیث رسولؐ کو سامنے رکھنا ضرور ی ہے ، اسی طرح آپؐ کے ان جانشینو ں کے ارشادات کو جن کا حضرت ؑ نے عترت اور اہل بیت ؑ کی لفظوں کے ساتھ تعارف کرایا ہے۔

اس کے بالمقابل یہ نعرہ کہ حَسْبُنَا کِتَابُ اللہ ’’ہمار ے لئے اللہ کی کتاب کافی ہے‘‘۔پہلے تو ہنگامی طور پر بلند ہوا۔ حضرت رسول خداﷺ کے آخری دور حیات میں جب حضرتؐ کی علالت پوری شدت پرتھی اور آپ ؑ نے قلم و داوات اور کاغذ طلب فرمایا کہ اپنے بعد کے لئے جو ذریعہ ہدایت ہے اس کی تحریر ی دستاویز چھوڑ جائیں تو کسی سیاسی پیش بندی کے طور پر یہ جملہ کہہ کے حضرتؐ کو آپ کے منصوبے کی تکمیل سے باز رکھا گیا مگر اس کے بعد بطور مسلک اس پر کوئی عمل نہیں کیا گیا ورنہ حضرت فاطمہؐ زہرا کو میراث سے محروم کرنے کے لئے اپنی ہی روایت کردہ ایک حدیث کو سند قرار نہ دیا جاتا اور اسی طرح برابر پیش آمدہ مسائل شرعیہ میں رسولؐ کے ارشادات اور فیصلو ں کی تلاش کی جاتی تھی اور ان کوحجت مانا جاتا تھا بلکہ لاشعوری طور پر سہی برابر اس حَسْبُنَا کے تصور کی رد ہوتی رہی۔ احادیث رسولؐ سے بھی اور اقوال علماء سے بھی چناں چہ عبیداللہ بن رافع کی روایت ہے کہ حضرت پیغمبرؐ خدا نے فرمایا:

لا الفین احدکم متکیا علیٰ اریکۃ یا تیہ الا مر من امري بما امرت بہ او نھیت  عنہ فیقول لا ادري ما وجد نا ہ فی کتاب اللہ.

ایسامیں نہ دیکھوں کہ تم میں کوئی (اطمینان سے) گائو تکیہ سے لگا بیٹھا ہو اور میرا کوئی حکم اوامر یا نواہی کے قبیل سے اس کے سامنے آئے اور وہ کہے میں اسے نہیں جانتا ہم نے اسے کتاب الٰہی میں تو پایا نہیں ہے۔

اسے محیی السنہ بغوی نے شرح السنتہ میں درج کیا ہے اور کہا ہے ھذا حدیث حسن یہ با عتبار سند حسن حدیث ہے۔(دراسات اللّہیب۔ ص ۵۵)

ایک جگہ یہ الفاظ ملتے ہیں کہ:-

لا عرفن رجلا اتاہ الامر من امري ما امرت بہ اذ نہیت عنہ فیقول ما ھٰذا عندنا کتا ب اللہ لیس ھٰذا فیہ.

مجھے خوب معلوم ہے ایسا شخص جس کے پاس میرا کوئی حکم اوامر یا نواہی میں سے پہنچے تو وہ کہے یہ کیا ہے ؟ہمارے پاس کتاب خدا موجود ہے اس میں تو یہ نہیں ہے۔

ایک روایت مقدام بن معدی کرب کندی کی ہے۔

اِنَّ رسول اللہﷺقا ل یو شک الرجل متکیا علی اریکۃ یحدث بحدیث من حدیثی فیقول بیننا وبینکم کتاب اللہ عز و جل فما وجدنا فیہ من حلال استحللناہ وما وجدنا فیہ من حرام حرمنا ہ اَلا وان ما حرّم رسول اللہﷺ مثل ما حرّمہ اللہ عزوجل.

جناب رسول خدا ﷺکا ارشاد ہے کہ جلد ہی ایسا وقت آئے گا کہ ایک شخص گائو تکیہ سے لگابیٹھا ہوگا اور اس کے سامنے میری حدیث پیش ہو گی وہ کہے گا کہ ہمارے تمہارے درمیان فیصلہ کن کتاب الٰہی ہے تو جو اس میں ہمیںحلال نظر آئے گا اسے ہم حلال سمجھیں گے اور جو اس میں حرام ملے گا اسے حرام سمجھیں گے خبردار آگاہ رہو کہ جسے رسولؐ خدانے حرام کیا وہ ویسا ہی ہے جیسے اللہ نے حرام کیا ہو 

ان دونوں حدیثوں کو عبدالکریم بن محمد سمعانی نے ’’ادب الا ملاء والا ستملا ئ‘‘ مطبوعہ مطبع بریل لیدن ۱۹۵۲؁ء صفحہ ۳ و ۴ میں درج کیا ہے۔ کیا اس سے بڑھ کر حَسْبُنَا کِتَابَ اللہ کی کوئی رد ہوسکتی ہے جو خود حضرت پیغمبرخداﷺ نے فرمائی ہے اور اس کے بعد برابر صحابہ اور تابعین اور علمائے اسلام بلا تفریق فرقہ شعوری یا لا شعوری طور پر اس تصور کی رد کرتے رہے۔

چنانچہ اسی ’’ادب الاملا ء والا ستمالء‘‘ صفحہ ۴ میں مشہور صحابی رسولؐ جناب عمران بن حصین ؓ کا قول درج ہے کہ احادیث کے ذکر پرا یک شخص نے کہہ دیا کہ ارے حدیث کا ذکر چھوڑو ہم سے کتاب الٰہی کی بات کرو تو اس پر انہو ں نے فرمایا:

انک احمق اتجد فی کتاب اللہ الصلٰو ۃ مفسرۃ اتجد فی کتاب اللہ الصّوم مفسراً اَفی القراٰن حکم ذٰ لک والسنۃ نفسر ذالک.

تم بے وقوف ہو کیا کتاب الٰہی میں تمہیں نماز کی تفصیل ملتی ہے کتاب الٰہی میں روزہ کا تفصیلی بیان ملتا ہے۔ یہ سب احکام قرآن بیان کیئے ہیں اور تفصیلات سنت سے معلوم ہوتے ہیں۔

بلاتفریق فرقہ فقہ اسلامی یعنی علم شریعت کی تدوین اسی اصول پر ہوئی جو حَسْبُنَا کی باجماع امت عملی رد تھی اسے وضاحت کے ساتھ ملا محمد عبدالصمد پشاوری نے اپنی کتاب طلب الادب میں جو قاضی شوکانی کی کتاب ادب الطلب کی تلخیص ہے اور جسے ہندوستان کے مشہور عالم نواب صدیق حسن خاں قنوجی نے اپنے اہتمام سے بھو پال میں چھپوایا ہے تحریر کیا ہے وہ لکھتے ہیں (صفحہ ۳۹) 

اِذا لم یتقن علم السنۃ ولم یعرف صحیحہ من سقیم ولم یعول علیٰ اھل ھٰذاالفن فی اصدارہ وایرادہ کانت مصنّفا تہ مبنیّۃ علیٰ غیراساس لان علم الفقہ ھوما خوذ سنّۃ الا ماصرح بحکمۃ القرآن الکريم وھو قلیل.

جب کوئی شخص سنت کا علم کافی نہ رکھتا ہوگا اور احادیث میں درست و نادر ست کا امتیاز نہ کرے گا اور اس فن کے ماہرین پر دلائل قائم کرنے اور نتیجہ نکالنے میں بھروسانہ کرے گا تو اس کے تصانیف بے بنیاد ہوں گے اس لئے کہ علم فقہ کا ماخذ عموماً سنت ہے سوا ان امور کے جن کے حکم کی صراحت قرآن مجید میں ہو گئی ہے اور وہ بہت کم ہیں 

ہندوستا ن کے متاخرین اہل قلم بھی بلا تفریق فرقہ اس نعرہ حَسْبُنَا کی چاہئے لاشعور ی طو ر پر ہو رد کرتے رہے ہیں جن میں سے یہاں صرف مولانا ابوالکلام کی ایک تحریر کا اقتباس پیش کیا جاتا ہے وہ فرماتے ہیں۔

’’انسانی سعادت کے لئے تعلیم محض بالکل بیکار ہے جب تک کہ اس تعلیم کے زندہ نمونے بھی انسانوں کے ساتھ نہ ہوں جو اثر طبیعت منفعلہ انسانیہ پر ایک انسانی نمونۂ عمل کا پڑتا ہے وہ محض تعلیم کی سماعت سے نہیں پیدا کیا جا سکتا اخلاق کی کتابیں اپنے موثر تعلیمات سے انسانوں کو رلا سکتی ہیں مگر ان کے دلوں کو نہیں پھیر سکتیں۔ 

عدالت کا قانون مجرم کے پائوں میں بیڑ یاں ڈال سکتا ہے لیکن اس کے جر م سے باز نہیں رکھ سکتا حکماء کے حکیمانہ نصائح نیکوں کی بڑی بڑی تعریفیں اور بروں کی بڑی بڑی برائیاں بتلا سکتے ہیں لیکن کسی برے انسان کو نیک نہیں بناسکتے‘‘۔’’بڑھتا ہے اور ذوق گنہ یا ں سز کے بعد‘‘

لیکن بر خلاف اس کے اگر ایک پاک انسان اپنی زندگی کے اندر نیکی کا عملی نمونہ رکھتا ہو اور اس کے اعمال حیات راستبازی کے لئے اسوہ کا حکم رکھتے ہوں تو وہ صرف اپنا نمونہ دکھلا کر نہ صرف افراد اشخاص کو بلکہ اقوام واُمم کے اعمال کو یکسرپلٹ سکتا ہے یہی وجہ ہے کہ اللہ تعالیٰ نے ہدایت خلق اللہ کے لئے صرف کتابوں اور شریعتوں ہی کو نہیں بھیجا بلکہ اس کے ساتھ انبیا ء کرام؊ کا (کہ ان کے حاصل تھے) عملی نمونہ بھی دکھلادیا وہ جس دستور العمل کی طرف قوم کو بلاتے تھے اس کا عملی پیکر خود ان کی پاک و مطہر زندگی تھی۔ 

اگر شریعت بصورت قانون تختیوں اور کاغذوں پر منقوش تھی تو بصورت و جود حئی و قائم ان کی زندگی کے اندر بھی پڑھی جاسکتی تھی اگر اس کی آیات بینات حروف و اصوات کی شکل میں دنیا کو دعوت دیتی تھیں تو انبیا ء کرام کی زندگی عمل و فعل کے اندر سے اس کی تصویر دکھلاتی تھی۔ اگر قانون کہتا تھا کہ انسان کو ایسا کرنا چاہئے تو حیات نبوت ثابت کر کے دکھلا دیتی تھی کہ اس طرح کیا گیا اور اس طرح کیا جاسکتا ہے۔

’’داستان کربلا مطوبعہ حیدر آباد دکن صفحہ ۲۴۲ یاد حسین علیہ السلام از مولانا ابو لکلام آزاد۔‘‘

یہی ضروت تھی جس کے لئے بعد رسولؐ بھی ایسی ہستیوں کی ضرورت تھی جو قرآن کی تعلیم کا مکمل نمونہ اور اپنے قول و عمل سے اس کے شارح و مفسر ہوں۔ اسی ضرورت کی تکمیل پیغمبر خدا  اﷺ نے حدیث ثقلین سے فرمائی۔

قرآن مشکل ہے یا آسان

حَسْبُنَا کِتَابَ اللہِ کا نعرہ جو ہم سے دور لگا تھا اور اس کی صدائے باز گشت بیگانوں کے حلقوں اہل قرآن پرویز اور طلوع اسلام کی شکلوں میں بلند ہوئی جس پر سیر حاصل تبصرہ ہوچکا ، نجانے کس طرح ہمارے آس پاس اس کا ایک دھماکہ ہوگیا۔ بعض خود رو قسم کے دعویداران تحقیق کے قلم سے ان الفاظ میں کہ ’’قرآن آسان ہے‘‘۔ بایں معنی کہ ہر شخص ترجمہ پڑھ کے قرآن سے مطلب نکال لے، یہ اس کی ہدایت کے لے کافی ہے کوئی ضرورت نہیں کہ وہ تفا سیر کی طرف رجوع کرے اور اہل علم کی تشریح کا پابند ہوں۔ ا س کے دلائل حسب ذیل دیئے گئے ہیں:

پہلی دلیل :قرن اول کے مسلمانوں نے قرآن پر عمل کر کے انتہائی ترقیاں حاصل کیں مگر اب مسلمان دنیا میں سب سے زیادہ ذلیل ہیں اس کا سبب یہ ہے کہ وہ اس کے معنی اور مطلب صحیح طور پر نہیں سمجھتے ہیں اور اس کی ذمہ داری علمائے مذہب پر ہے جنہو ں نے عام لوگوں کو اپنے پھندے میں پھانسے رکھنے کے لئے عجیب و غریب معنی اور تفسیریں لکھنا شروع کیں، عجیب و غریب مسئلے گھڑتے ان مسئلوں کو قرآنی آیات سے مطابق کرنے کی کوشش میں قرآنی آیتوں کو وہ معنی پہنائے گئے جو کہ کسی صورت سے پیدا نہیں ہو سکتے تھے لہٰذا یہ کہنا شروع کر دیا کہ قرآن کے معنی اور مطلب کوئی نہیں سمجھ سکتا۔ اس طرح سے اس گروہ نے مسلمانوں کو قرآن مجید سے دور رکھا ، حالانکہ اگر اس کے معنی عوام نہیں سمجھ سکتے تھے تو لوگ اسلام کیسے لائے تھے۔ یاد رہے کہ رسولؐ کی رحلت کے ڈیڑھ سو سال بعد تک اسلام میں کوئی فرقہ نہ تھا۔ ہر فرقہ اپنے اصولوں کی پچ میں یا بادشاہت کی لاگ میں قرآن کے آیات کو اپنے مفید مطلب معنی پہنانے لگا اور کچھ دن بعد وہ اس کاایمان ہوگیا۔

دوسری دلیل: کسی کتاب کی خوبی یہ ہے کہ وہ ایسی صاف اور آسان زبان میں ہو کہ پڑھنے والا لکھنے والے کے مطلب کو سمجھ سکے اگر نہ سمجھ سکے تو لکھنے والاقصور وار ہے نہ کہ پڑھنے والا لہٰذا کسی کتاب کا مشکل زبان میں ہونا اس کا عیب ہے نہ کہ خوبی قرآن بلیغ ہے اور بلیغ وہی کلام ہے جس سے کہنے والے کا مقصد سننے والے کے ذہن میں صحیح طور سے پہنچے۔

تیسری دلیل: ہم خود قرآن سے پوچھیں کہ وہ اس معاملہ میں کیا کہتا ہے ؟

قرآن میں ہے کہ ہم قرآن کو ایسی کھلی اور صاف زبان میں بیان کرتے ہیں جس کو تم سمجھ سکو ، اگر اس کو ایسی زبان میں نازل کیا جاتا جس کو تم نہ سمجھ سکتے تو کوئی ایمان نہ لاتا۔ عربی کے معنی خود صاف اور کھلی ہوئی زبان کے ہیں۔

۱۔الۗرٰ۝۰ۣ كِتٰبٌ اُحْكِمَتْ اٰيٰتُہٗ ثُمَّ فُصِّلَتْ مِنْ لَّدُنْ حَكِيْمٍ خَبِيْرٍ۝۱ۙ 

(ہود۔۱)

وَلَقَدْ جِئْنٰہُمْ بِكِتٰبٍ فَصَّلْنٰہُ عَلٰي عِلْمٍ ہُدًى وَّرَحْمَۃً لِّقَوْمٍ يُّؤْمِنُوْنَ۝۵۲ (اعراف۔۵۲)

ان آیات سے معلوم ہوتا ہے کہ جس نے کتاب بھیجی ہے وہ حکیم بھی ہے واقف کار بھی اس نے ہر طرح سمجھ بوجھ کر کتاب کو تفصیل وار بیان کردیا ہے۔

۱۔حٰـمۗ۝۱ۚ تَنْزِيْلٌ مِّنَ الرَّحْمٰنِ الرَّحِيْمِ۝۲ۚ كِتٰبٌ فُصِّلَتْ اٰيٰتُہٗ قُرْاٰنًا عَرَبِيًّا لِّــقَوْمٍ يَّعْلَمُوْنَ۝۳ۙ بَشِيْرًا وَّنَذِيْرًا۝۰ۚ فَاَعْرَضَ اَكْثَرُہُمْ فَہُمْ لَا يَسْمَعُوْنَ۝۴ (حٰم السجدہ۔۱ تا ۴)

۲۔ وَلَوْ جَعَلْنٰہُ قُرْاٰنًا اَعْجَمِيًّا لَّـقَالُوْا لَوْلَا فُصِّلَتْ اٰيٰتُہٗ۝۰ۭؔ ءَ اَعْجَمِيٌّ وَّعَرَبِيٌّ۝۰ۭ (حٰم السجدہ۔۴ ۴)

ان آیتوں سے دو باتیں بالکل صاف ہوگئیں۔

(۱)قرآن عربی زبان میں اس قوم کے لئے جو عربی جانتی تھی یعنی جس کی مادری زبان عربی تھی ،کھول کر بیان کر دیا گیا ہے اور ایسی زبان میں قرآن نہیں ہے جس کو عرب نہ سمجھ سکتے تھے اور 

(۲)ایمان نہ لانے کی یہ وجہ نہیں تھی کہ لوگ سمجھتے نہ تھے بلکہ منہ پھیر کر چل دیتے تھے اور سنتے ہی نہ تھے یعنی صحیح طور سے متوجہ نہیں ہوتے تھے وَلَقَدْ یَسَّرْ نَا الْقُرْاٰنَ لِلذِّکْرِ فَھَلْ مِنْ مُّدَّکِرٍ ’’ہم نے تو قرآن کو نصیحت حاصل کرنے کے لئے آسان کر دیا ہے تو ہے کوئی جو نصیحت حاصل کرے۔‘‘اس ایک آیت کو سورۂ القمر کے اندر چار مرتبہ دہرایا گیا ہے کیا اس سے زیادہ زور دار الفاظ میں کہا جا سکتا ہے کہ قرآن آسان ہے۔

چوتھی دلیل: ہم خود قرآن کو پڑھیں اور دیکھیں کہ سمجھ میں آتا ہے یا نہیں ؟

قرآن کے لفظی معنی لیکچر کے ہیںقرآن میں ۱۱۴سورے ہیں ہر سورہ بجا ئے خود ایک لیکچر ہے ۔ ایسا بھی ہو ا ہے کہ ان لیکچروں کے درمیان میں لوگوں نے سوالات کردیئے ہیں۔ ان کا جواب دے کر اصل مضمون کی طرف رجوع کیا گیا ہے۔ موضوع قرآن حسب ذیل ہیں:

(۱)خدا کی عبا دت کرو (توحید)

(۲)ایک ایسے دن پر ایمان لائو جس دن اپنے کئے دھرے کا جواب دینا ہوگا (یعنی قیامت)

(۳)ایک آدمی کو دوسرے آدمی کے ساتھ کیسا برتائو کرنا چاہئے اور لڑائی کے وقت کیسا برتائو کر نا چاہئے اور لڑائی کیسی لڑنی چاہئے (یعنی معاشرتی و جنگی احکامات وغیرہ)

(۴)ذیل کے اعتراضات اور ان کے جوابات ان میں کے دو اعتراض حضرت محمدؐ پر ہیں اور دو قرآن پر 

(الف) رسولؐ خدا پر دو اعتراض:

(۱)چوں کہ حضرت محمدؐ ایسے انسان ہیں جیسے انسان ہوا کر تے ہیں لہٰذا  حضرتمحمدؐ رسول نہیں ہوسکتے۔

(۲)چوں کہ محمدؐ معجزہ نہیں دکھاتے ہیں لہٰذا رسول نہیں ہوسکتے۔

(ب)قرآن پر دو اعتراض:

(۱)قرآن نازل وازل کچھ نہیں ہوا ، حضرتمحمدؐ کی من گھڑت ہے۔

(۲)پہلے خدا کی بھیجی ہوئی کتابیں موجود ہیں لہٰذا اب ایک اور کتاب نازل ہونے کی کیا ضرورت ہے۔

(۵)پرانے رسولوں کے قصے:۔

ان لیکچروں کا مضمون بہت چھوٹا سا ہے ان مضمونوں کو ہر لیکچر میں دہرایا گیا ہے۔

کہیں لوگوں نے سوالا ت بھی کئے ہیں خاص معاملات بھی آپڑے ہیں سوالات کے جوابات اور معاملوں کے متعلق حکم بھی دے دیئے گئے ہیں۔اوپر بیان کیے ہوئے موضو ع قرآن کو مدنظر رکھ کر قرآن کو پڑھیے اور پھر دیکھئےکہ قرآن سمجھ میں آتا ہے یا نہیں قرآن میںایک ہی بات کو باربار دہرایا گیا ہے اس سے مقصد یہ ہے کہ کسی طرح سے تو بات لوگوں کے دماغوں میں سمائے۔ اگر ایک لفظوں میں بات سمجھ میں نہیں آئی تو اسے دوسرے لفظوں میں بیا ن کیا گیا ، اگر ایک طریقہ سے بات سمجھ میں نہیں آئی تو اسے دوسرے طریقہ سے بیا ن کیا گیا اگر اصول سمجھ میں نہ آیا تو مثال دی گئی ان اصولوں کو قصوں کی شکل میں بیا ن کیا گیا۔یاد رکھنا چاہئے کہ قرآن جاہل سے جاہل اور عالم سے عالم دونوں کیلئے ہے۔

دوسرا اصول قرآن کو بلکہ ہر کتاب کو سمجھنے کاا س کے معنوں پر غور کرنا ہے۔

اِنَّ فِیْ ذَالِکَ لَذِ کْرٰی لِمَنْ کَانَ لَہْ قَلْبٌ اَوْاَلْقَی السَّمْعَ وَھُوَ شَھِیْدٌ اَفَلاَ یَتَدَ بَّرُوْنَ الْقُرْاٰنَ اَمْ عَلٰی قُلُوْبٍ اَقْفَالُھَا .

( قٓ۔۳۷)

اَفَلَا يَتَدَبَّرُوْنَ الْقُرْاٰنَ اَمْ عَلٰي قُلُوْبٍ اَقْفَالُہَا۝۲۴ 

(محمّد ۔ ۲۴)

تیسری بات:مترجم قرآن میں بریکٹ (   ) کے اندر جو لکھا جا تا ہے ترجمہ کرنے والا اپنی طرف سے بڑھا تا ہے قرآن میں ایسے کوئی لفظ نہیں ہوتے۔

چوتھی بات:اگر قرآن کے معنی قرآن ہی سے سمجھ میں آجائیں تو تفاسیرو غیرہ سب بیکار ہیں۔

پانچویں بات:آیتوں کے شان نزول کے جھگڑے بھی عام طور سے بیکار ہیں کیوں کہ ہر فرقہ نے شان نزول اپنے مطلب کے موافق گڑھ رکھی ہے آیت میں اصول بیان کیئے جاتے ہیں وہ اصول جب کبھی ایسا واقعہ ہوگا اس پر چسپاں ہوں گے۔یہ بات بھی کچھ زیادہ وقعت نہیں رکھتی کہ بے جوڑ آیتیں نازل ہوا کرتی تھیں۔ عام طور سے سورے نازل ہوتے تھے۔یہ تھیں وہ اصولی باتیں جن سے یہ نتیجہ نکا لا جاتا ہے کہ قرآن بالکل آسان چیز ہے اور اس کے لئے تفسیر کی ضرورت نہیں ہے مگر کیا یہ نتیجہ درست ہے ؟اس کے لئے ایک ایک کر کے مذکورہ پہلوئو ں کا جائزہ لیا جاتا ہے۔

قرنِ اوّل کے مسلمانوں کا عمل بالقرآن 

کیا یہ سچ ہے کہ قرنِ اوّل کے مسلمانوں نے قرآن پر عمل کر کے انتہائی ترقی حاصل کی ؟

شخصیتوں سے مرعوب ہوئے بغیردل کی لگتی کہیے قرآن کو سامنے رکھ کر بتائیے کہ قرآن میں کیا کہیں اس کا حکم ہے کہ تلوار لے کر آس پاس کے ممالک پر فوج کشی کرو ، امن عالم کو غارت کرو اور لوگوں کو زبر دستی اسلام لانے پر مجبور کرو۔اگر یہ سب عمل بالقرآن ہو تو غیر مسلمین کا یہ اعتراض بالکل درست ہوگا کہ اسلام خونر یزی کا حامی ہے اور وہ تلوار کے زور سے اپنی اشاعت کرا تا ہے کیا اپنے کسی دعوے کی حمایت کے لئے اسلام کے دامن کو داغ دار بنا دینا گوارا کیا جا سکتا ہے ؟

کیا قیصر د کسری ٰکے نظام حکومت کا رواج تعلیم قرآن کے مطابق تھا ؟

کیا سرمایہ داری اور سرمایہ پر ستی کا رواج جس کے خلاف جناب ابوذر غفاری ؓ احتجاج کرنے اٹھے تھے عمل 

بالقرآن کا نتیجہ تھا ؟

کیا دمشق اور بغداد کی جہانداریاں صاف ستھرے اور سادے اسلام اور تعلیم قرآن کے موافق تھیں ؟کیا عیش و عشرت کی گرم بازاریاں اور تو بہ شکن حلقوں میں ’’مقد س‘‘ درباروں کی آتش آشامیاں قرآن کی رو سے بالکل مناسب تھیں کیا جمل اور صفیں کی میدان داریاں ، خود مسلمانوں کے گلوں پر مسلمانوں کی شمیشر آزمائیاں اور آپس کی فتنہ سامانیاں تعلیم قرآن پر عمل کا مظاہرہ تھیں ؟

حقیقتوں پر پردہ نہیں ڈالا جا سکتا۔ الفاظ میں اتنی طاقت ہر گز نہیں کہ وہ انسانی حافظہ سے واقعات کی یاد فراموش کرسکیں۔کیا کربلا کا تاریخی واقعہ کسی عبارت آرائی کے زور سے مٹ سکتا ہے ؟ اور کیا جنگ حرہ اور مدینہ مکہ کی شرمناک داستانیں فنا ہوجائیں گی ؟

ممکن ہے کہ ’’خیر القرون‘‘ کو سرا ہنے والے مسلمان آج نا واقف غیر مسلموں کے سامنے پرانے زمانہ کے مسلمانوں کو قرآن کا جامہ پہنادیں اور ان کی ناواقفیت سے فائدہ اٹھالیں مگر تاریخ کی دور بین سے اس زمانہ کے حالا ت کا مطالعہ کرنے والے ’’گھر کے بھیدی‘‘ مسلمان بھی کیا اس فریب خیال کا شکار بن سکیں گے ؟

بڑے نیک طینت ،بڑے پاک باطن 

ریاضؔ آپ کو کچھ ہمیں جانتے ہیں 

گنتی کے آدمیوں کو چھوڑ کر جن کی بدولت خواہ اس زمانہ کو ’’خیر القرون‘‘ کہہ لیجئے اور خواہ جو مقد س نام چاہئے بنالیجئے جہاں تک عام حالات کا تعلق ہے ، اتنی تاریکی نظر آرہی ہے کہ اس زمانہ کے مسلمانوں کا ’’دور جہالت‘‘ اس کے سامنے مات ہے صرف اس لئے کہ عام طور پر نہ مسلمانوں نے قرآن میں تدبر کیا نہ قرآن کے معانی کی تشریح میں حقیقی رہنمائوں کا دامن تھا ما نہ ان عملی مثالوں پر نظر ڈالی جنہوں نے اپنی سیرت کو قرآنی تعلیمات کی تصویر بنا رکھا تھا۔ نتیجہ یہ تھا کہ قرآن کو اپنی ناقص سمجھ ذاتی خیالات اور نفسانی خواہشوں کا جو لان گاہ بنا لیا۔ اسی کا نتیجہ تھی مسلمانوں کی وہ ابتری پراگندگی اور پریشانی جس کا خمیازہ آج تک بھگتنا پڑ رہا ہے۔

اب آج بھی مسلمانوں کو اس پردہ میں کہ قرآن مشکل نہیں آسان ہے۔ اسی کی تلقین کی جائے تو یہ کوئی نئی بات نہ ہوگی مگر یاد رکھیے کہ اس سے مسلمانوں کی حالت میں کوئی ترقی یا اصلاح نہیں ہوسکتی۔ بے شک اپنی من مانی باتوں کو ازروئے قرآن جاہلوں کے ذہن نشین کرنے میں آسانی ہوگی۔وہ ناواقف بارہے کا سید جو عربی کے سر پیر سے واقف نہیں یہ سن کر خوش ہوجاتا ہے کہ قرآن میں میرے وطن کا نام بڑی مہر بانی سے ’’برادر‘‘ اس کی لفظ کے ساتھ موجود ہے۔ يَوْمَىِٕذٍ تُحَدِّثُ اَخْ بَارَھَا‘‘۔اس بچارے کو کیا خبر کہ یہ’’اَخْ‘‘برادر کے معنی میں نہیں اور وہ  بَارَھَا شہر کا نام نہیں ہے بلکہ’’اخبار‘‘ ایک لفظ ہے جو خبر کی جمع ہے اور وہ ’’ھا‘‘ کی طرف مضاف ہے جو مونث کی ضمیر ہے۔ مگر یہ باتیں اس کے سامنے کہی جائیں تو وہ سمجھے گا عالموں کی الٹی سید ھی تاویل ہے اور لہک لہک کر باربار علامہ اقبال کا یہ شعر پڑھے گا۔

احکام تر ے حق ہیں مگر اپنے مفسّر

 تاویل سے قرآںکو بناسکتے ہیں پاژند 

اس کے نزدیک جمع اور مضاف اور مونث کی ضمیر کی بحثیں اتنی دشوار ہیں کہ ’’پاژند‘‘ معلوم ہوتی ہیں اسے تو آسانی اسی میں معلوم ہوگی کہ وہ کہے ’’اخ بارھا‘‘ یعنی بار ہا جو سادات کی بستی ہے اسے اللہ سبحانہ نے اپنے بھائی کے خطاب سے نواز اہے۔

یا قرآن میں انگریزی زبان کی لفظ تلاش کرنے والا خوش ہوجائے یہ آیت سن کر:

وَلَمْ یَکُنْ لَّہٗ کُفُوًا اَحَدٌ 

وہ اسے یوں سمجھتا ہے کہ ولم یکن لہ کفواً  احمد سمجھتا ہے کہ ون انگریزی کی لفظ ہے۔

اب اگر کسی بچارے عالم کی شامت آئی اور اس نے کہا یہ ون انگریزی کی لفظ نہیں ہے یہ تو کفو کی لفظ کی جزء ہے اور تنوین سے نون کا تلفظ پیدا ہوا ہے جو اعرابی حرکت ہے کوئی مستقل لفظ نہیں ہے تو وہ فورا کہے گا۔

احکام تر ے حق ہیں مگر اپنے مفسّر

 تاویل سے قرآںکو بناسکتے ہیں پاژند  

اس کے نزدیک یہ عالمانہ تشریح تاویل اور پاژند ہے اور سیدھی سادی بات جو قرآن سے نکلتی ہے وہ وہی کہ ون بمعنی واحد انگریزی ہے اور اس کی تفسیر ہے لفظ ’’احد‘‘ اور اس طرح اس کے نزدیک ثابت ہوجاتا ہے کہ قرآن خود اپنا مفسر ہے اور پھر وہ کہتا ہے کہ اگر قرآن کے معنی قرآن ہی سے سمجھ میں آجائیں تو تفاسیر وغیرہ سب بے کار ہیں۔

بتائیے اس ’’بوا لہوسی‘‘ کا کیا علاج کیا جائے اور اب شیوہ اہل نظر کی آبرو کہا ں رہ سکتی ہے۔

یہ بھی دیکھ لیجئے کہ قرآن کے عجیب و غریب معنی اور تفسیر یں جو لکھی گئیں عجیب و غریب مسئلے جو گڑھے گئے ، قرآنی آیتوں کو وہ معنی پہنائے گئے جو کسی صورت سے پیدا نہیں ہو سکتے تھے یہ سب اسی دور کی پیداوار ہیں جسے ’’قرن اول‘‘ کہا جاتا ہے اور جس کے متعلق بتا یا جاتا ہے کہ مسلمانوں نے قرآن پر عمل کر کے انتہائی ترقیاں حاصل کیں۔بعد کے مسلمان تو سب زلہ خوار ہیں انہی اگلے زمانہ کے مفسروں کے اور انہی کی تفسیروں میں سے کسی ایک کو لے کر اس پر اپنے استدلال کی عمارت کھڑی کرتے ہیں مگر وہ مفسرین جن کی تفسیروں نے عجیب و غریب معانی کی بنیادر کھی اور عجیب و غریب مسائل کی داغ بیل ڈالی وہ وہی صدر اسلام کے مفسرین ہیں جیسے مجاہد ضحاک سدی ، کلبی ، مقاتل وغیرہ اور یہی وہ لوگ ہیں جن کے اقوال سے کتب تفاسیر بھر ے پڑے ہیں۔

پھر یقین جانیے کہ عجیب و غریب معانی کی ایجاد اور تاویلوں کی تراش و خراش سب اسی اصول کے ماتحت تھی کہ قرآن آسان ہے اور ہر شخص اپنی سمجھ سے اس کے معنی بتا سکتا ہے یہی وہ خیال تھا جو جمہور اسلام میں عام طور پر پھیلا یا گیا اور اس کے ماتحت قرآن کے آیات بازیچہ اطفال بنا لئے گئے۔اس کے بر خلاف اہلبیت ؑ رسولؐ کا یہ اعلان تھا کہ قرآن کے معنی ہر شخص نہیں سمجھ سکتا۔ اس کے لئے بڑے معلومات کی ضرورت ہے ان کا اعلان یہ تھا کہ قرآن فہمی آسان نہیں بہت مشکل ہے اور اس کے لئے خاص رہنما یا ن دین کے ساتھ جن کو رسولؐ کی تشریحات براہ راست پہنچے ہیں تمسک کی ضرورت ہے۔

جمہور اسلام نے ائمہ اہلبیت ؑکی اس تعلیم کونہ پہلے کبھی مانااور نہ بعد میں۔ ا ب تسلیم کرتے ہیں۔ پھر اس ترقی و تنزیل کو جو جمہور مسلمین کے ساتھ متعلق ہے اس عقیدہ سے کس طرح وابستہ کیا جا سکتا ہے ؟مسلمانوں نے کسی وقت انتہائی ترقی کی اور اب مسلمان دنیا میں سب سے زیادہ ذلیل ہوگئے یہ ممکن ہے بجائے خود حقیقت ہو مگر اس کا قرآن فہمی کے کسی نظریے سے دور کا بھی رشتہ نہیں ہے۔

اس کا سبب اگر کچھ ہو سکتا ہے تو یہ کہ مسلمان شروع شروع اس سادہ اور مساویانہ نظام زندگی پر بر بنائے عادت چلتے رہے جس کو پیغمبر اسلام نے رائج کیا تھا اور فطرت کے اس پیغام کو لے کر آگے بڑھے جو دلوںپر قبضہ کرنے کی طاقت رکھتا تھا ، اس لئے وہ فتوحات حاصل ہوئے جنہیں آج ان کی بہت بڑی ترقی کے نام سے یاد کیا جاتا ہے لیکن یہی ترقی تنزلی کا پیش خیمہ بن گئی اس لئے کہ ان میں ملوکیت کا دور دورہ ہوگیا اور سلطنت و کامرانی نے عیش و عشرت کا عمل دخل کر دیا۔ کچھ دن تک دلوں پر بیٹھی ہوئی دھا ک نے قوموں کا سر اٹھنے نہ دیا لیکن جب ان کی عملی کمزوریاں طشت ازبام ہوئیں اور ان کے راز ہائے درون خلوت ، افسانہ ہر انجمن بن گئے تو سرگرم عمل قوموں کی جرات بڑھی۔ ان کی آپس کی رقابتوں اور داخلی کمزوریوں نے دشمن کی امداد کی اور آخر وہ ہوا جس کی بناء پرآج کہا جارہا ہے کہ مسلمان سب سے زیادہ ذلیل ہیں۔اگر ان کی ترقی قرآن کے سچے اصول کو سمجھ کر انہی حدود و قواعد کے اندر ہوتی جو قرآن کے تعلیم کردہ ہیں تو وہ کبھی تنزیل سے تبدیل نہ ہوتی۔

وہ جماعت جو اقلیت میں تھی جس کے سر گروہ اہلبیت ؑ معصومین تھے ، انہوں نے قرآن کے بارے میں مطلق العنانی اور غیر مشروط آزاد روی کی اجازت نہیں دی بلکہ اس کے لئے حدود و قواعد مقرر کیئے او ران کے تحت میں تد برفی القرآن سے کا م لیا ان کے مختصر گروہ نے ہزاروں مادی شکنجو ں کے اند ر گرفتار رہ کر بڑے روحانی فتوحات کئے اور دنیا میں کوئی جماعت ایسی نہیں بتلائی جا سکتی جس نے اتنے مشکلات اور مصائب کے باجود اس طرح اپنی ہستی کو برقرار رکھا ہو اور اپنے دائر ہ میں تو سیع جاری رکھی ہو ، یہاں تک کہ اس وقت دنیا کے ہر گوشہ میں کچھ نہ کچھ افراد اس اصول مسلک اور طریقہ کے پابند موجود ہیں۔

اسے چاہئے کوئی ترقی سمجھے یا تنزیل ، بہرحال وہ ایک محدود اور معتدل سطح پر ہمیشہ رہے۔ نہ دوڑ کر زیادہ چلے اور نہ گرے مگر رہے یہ ہمیشہ اسی راستے پر کہ قرآن فہمی کوئی آسان بات نہیں ، مشکل ہے اور اس لئے انہو ں نے تنہا قرآن کو اپنی رہنمائی کے لئے کافی بھی نہیں سمجھا بلکہ اہلبیتؑ کے دامن سے تمسک ضرور ی خیال کیا۔اب اگر ان میں روحانی حیثیت سے کچھ تنزل نظر آرہا ہوتو اس کا سبب یہ سمجھنا چاہئے کہ ان میں بھی اب ایسے لوگ پیدا ہونے لگے ہیں جو ’’ہمرنگ جماعت‘‘ بن کر یہ سمجھنے لگے ہیں کہ قرآن کا سمجھنا آسان ہے اور ہر شخص بذات خود اس سے نتیجہ نکال سکتا ہے اور اس کے لئے کسی غیر کی رہنمائی کی ضرورت نہیں ہے دوستوں یہ خیال ہماری قومی زندگی کے لئے راس نہیں ہے۔

یہ کہنا بھی صحیح نہیں ہے کہ رسولؐ کی رحلت کے ڈیڑھ سو سال بعد تک اسلام میں کوئی فرقہ نہ تھا۔

غالبا اس ادّعا ء کے موقع پر پیش نظر ایران یا پنجاب اور حیدر آباد کے بابی ، بہائی قادیانی ، چکڑالوی اور مہدوی فرقے یا اپنے ہندوستا ن کے بریلوی اور دیو بند ی فرقے ہیں جو انہی آخری دنوں کی پیداوار ہیں ورنہ جہاں تک اسلا م کے ان فرقوں پر نظر ڈالی جاتی ہے جن کے عقائد کتابوں میں مدون ہیں اور جن کے اختلافی مسائل پر بحث سے علم کلام کی تشکیل ہوئی ہے وہ تمام فرقے رسولؐ کی رحلت کے ڈیڑھ سو برس کے اندر ہی پیدا ہوئے ہیں۔اس کے علاوہ اگر صدراسلام کے واقعات پر نظر ڈالئے تو ان سے بھی معلوم ہوگا کہ اس زمانہ میں بھی قرآن کی مختلف تاویلیں کی جاتی تھی اور اس کے معانی میں اکثر دشواری محسوس کی جاتی تھی پھر بتائے کہ کون سا وہ دور ہو سکتا ہے جب قرآن کے معانی و مطالب بالکل متفقہ حیثیت رکھے تھے اور ان میں کوئی اختلاف نہ تھا۔

بے شک قرآن کے مشکل ہونے کے یہ معنی نہیں کہ وہ بالکل ’’چیستان‘‘ ہے یعنی اس سے کوئی کچھ سمجھ ہی نہیں سکتا۔یقیناً اہل زبان اس کے ظاہری معانی سے بہرہ اندوز ہوئے اور اسی کا اثر تھا کہ مشرکین دائرہ اسلام میں داخل ہوئے اور انہو ں نے اس کے غیر معمولی اعجاز کا اندازہ کیا مگر غیر عربی داں طبقہ کے لئے یہ بات بھی مفقود ہے ان کے لئے قرآن کو آسان کہہ دینے کے تو کوئی معنی ہی نہیں ہیں۔


(۲)بلاغت کا مفہوم 

کسی کتاب کی خوبی یہ ہے کہ وہ ایسی صاف اور سادہ زبان میں ہو کہ پڑھنے والا لکھنے والے کے مطلب کو سمجھ سکے۔سوا ل یہ ہے کہ پڑھنے والا کون ؟ ہر پڑھنے والا خواہ وہ زبان داں ہو یا غیر زبان داں سمجھ دار یا نا سمجھ ؟ حاضر الذّہن ہو یا پریشان دماغ ؟اگر بلاغت کا معیار یہ ہے اور کسی کتاب کی خوبی یہی ہے تو عالم امکا ن میں کوئی کتاب بلکہ کسی متکلم کا ایک جملہ بھی اس معیار پر ٹھیک نہیں اتر تا۔

جب تک دنیا میں زبانیں مختلف ہیں جب تک کہ دل و دماغ کی طاقتیں جدا گانہ ہیں جب تک سننے والوں کی کیفیتوں میں اختلاف ہے اس وقت تک تو یہ نا ممکن ہے کہ کسی کلام سے ہر پڑھنے والا پورا فائدہ اٹھا سکے اس لئے کم از کم آپ کو یہ قید تو لگانا ہی پڑے گی کہ جس زبان میں وہ کلام ہے اس زبان کے واقف کا ر اس کلام کو سمجھ سکیں اور اس قید کے لگانے کی وجہ سے ہی قرآن کی اس آسانی سے اردو داں طبقہ کی محرومی ظاہر ہے۔

خو د ایک زبان میں مختلف مقامات کے محاوروں میں اتنا فرق ہوتاہے کہ ایک کلام سب کے لئے مساوی نہیں ہو سکتا۔ مختلف شہروں کی زبان جدا ، شہراور دیہات کی زبان بالکل الگ الگ بلند اور سفید پوش طبقہ اور بازار ی لوگوں کی زبان علیحدہ اور مردوں ، عورتوں کی زبان مختلف ہوتی ہے اس لئے زبان کے اکثر فقرے ایسے ہوں گے جو کسی کے لحاظ سے آسان اور کسی کے لحاظ سے مشکل ہو ں نتیجہ صاف ہے کہ سب کے لئے ان کی آسانی قائم نہیں رہ سکتی۔ اب میں نہیں سمجھ سکتا کہ بلاغت کے مذکورہ معیار پر کون سا وہ کلام ہو گا جو بلیغ کہا جا سکے ؟

کہا جا سکتا ہے کہ بلیغ کلام وہ ہے جو مخصوص مخاطبین کے لحاظ سے جن کو براہ راست متوجہ کر کے وہ کلام کیا جارہا ہے دشوار گزارنہ ہو مگر اس صورت میں یہ تو نہیں کہا جا سکتا کہ وہ ہر شخص کے لئے آسان ہی ہوگا اور کسی کو اس کے سمجھنے کے لئے شرح اور تفسیر کی ضرورت نہ ہوگی۔

پھر قرآن کی اگر وہ حیثیت ہے جیسا کہ معرض نے کہا ہے کہ وہ لیکچروں کا مجموعہ اور ان لیکچروں کے ضمن میں جو خاص سوالات ہوئے ہیں ان کا جواب بھی ہے تو بالکل ظاہر ہے کہ لیکچرکے ماحول ، حاضر الوقت اشخاص کے معیار فہم اور سائلین کی ذہنیت کا لحاظ ضروری ہے یہی بلاغت کا حقیقی تقاضا ہے اس سے عمومی آسانی کا نتیجہ کہیں برآمد ہو سکتا ہے۔

اس پر بھی غور کر لیجئے کہ زبان میں زمانہ کے امتداد سے کتنے انقلابات ہوجاتے ہیں قرآن کی تنزیل کو ساڑھے تیرہ سو برس ہوئے ہیں غیر ممکن ہے کہ اس مدت میں تمام محاورات اپنی اصلی حالت پر باقی رہیں نتیجہ یہ ہے کہ موجودہ زمانہ کے خالص عرب اہل زبان بھی قرآن کے معانی کی صرف اپنی زبان دانی کے بھروسے پر نہیں سمجھ سکتے بلکہ انہیں بھی قدیم محاورات عرب کے تتبع قدیم ذخیرہ ادب پر عبور اور آیات و احادیث کے مختلف استعمالات میں غور و خوض کی ضرورت ہے اور اس لحاظ سے قرآن کے لئے بھی بالکل آسان نہیں ہے۔

اس کے علاوہ جہاں تک فصاحت اور سلاست کا تعلق ہے وہ الفاظ کے لغوی معنی اور کلام کے عرفی مفاہیم ہو سکتے ہیں لیکن جوکسی خاص شعبہ کے اصلاحات ہوتے ہیں وہ بہر حال اس شعبہ کے ماہرین کی تشریح پر مو قو ف ہو ں گے۔قرآن ایک خاص شریعت کا ترجما ن بن کر آیا تھا ، اس لئے اس میں اس قسم کے الفاظ اور معنی کی کمی نہیں ہے۔ صلوۃ ، زکوۃ ، حج ، صیام، خمس ، انفال ، جہا د ، وغیرہ سب اصطلاحی لفظ ہیں ان کی تشریح ہر گز صرف زبان دانی کی بناء پر نہیں ہو سکتی اس کے لئے ماہرین شریعت کی تفسیر کی ضرورت ہو گی۔

اس صورت میں کیوں کر کہا جا سکے گا کہ قرآن بالکل آسان ہے اور ہر شخص اسے سمجھ سکتا ہے۔

پھر اب غور کیجئے کہ کلام کا مشکل ہو نا جو بلاغت کے خلاف ہے اور جس کے لحاظ سے کلام آسان ہو نا چا ہئے وہ کیا ہے ؟اس کا مطلب صرف یہ ہے کہ کلام میں عام اصول محاورہ کے خلا ف کوئی ایسا الجھا ئو ہو جس کے وجہ سے محاورہ سے واقف اہل زبان اس کے معنی کو نہ سمجھ سکیں خواہ وہ الجھائو ترکیب نحوی کے لحاظ سے ہو۔اس کو اصطلاحا ًتعقیدِلفظی کہتے ہیں یا بعید از ذہن استعارات وکنا یات کے استعمال سے ہوا س کو تعقید معنوی کہتے ہیں یا الفاظ ایسے صرف کئے گئے ہو ں جن کے اس مفہوم کے لئے جو متکلم نے مراد لیاہے عام طور پر فصحائے اہل زبان کچھ دوسرے الفاظ استعمال کرتے ہیں اور ان الفاظ سے وہ واقف نہیں ہیں اس کو ’’غرابت‘‘ کہتے ہیں۔

لیکن اگر کلام بجائے خود اصول محاورہ کے مطابق ہے اور انہیں الفاظ پر مشتمل ہے جو اس کے دور ورود میں فصحاء کی زبانوں پر چڑھے ہوئے تھے مگر اب ہمارے لئے مشکل ہے اس وجہ سے کہ ہم اس زبان سے اس دور کی زبان کے خصوصیات سے ناواقف ہوگئے ہیں تو اس طرح مشکل ہو نا ہر گز کلام کا عیب نہ ہوگا بلکہ ہمارا نقص ہوگا کہ ہم اس کے سمجھنے کے لائق نہیں ہیں۔

اس کے بعد یہ دیکھئے کہ ایک ہوتے ہیں کلام کے لفظی معنی یہ تو ایک کلام ہے جو کہ سلیس زبان میں ہے ہر زبان داں جو ان محاورات سے واقف ہو سمجھ لے گا اور اگر نہ سمجھے تو خیر مان لیجئے کہ کلام کا نقص ہے لیکن ایک ہوتے ہیں وہ مطالب جو لفظی معانی کی تہوں میں پوشیدہ ہوتے ہیں جن کا نتیجہ یہ ہے کہ جتنا غور کیا جائے اتنے نتائج اور حقائق کلام سے زیادہ منکشف ہوتے جائیں۔ یہ وہ چیز ہے جو متکلم کی بلند ی اور قابلیت کے لحاظ سے گہری ہوتی چلی جاتی ہیں اور کلام کے اس حیثیت سے سمجھنے کے لحاظ سے انسانی جماعت کا مجمع اتنا ہی چھٹتا جا تا ہے جتنا بلند متکلم کا وہ کلام ہے۔

اب اگر یہ صحیح ہے کہ قرآن ایک غیر معمولی درجہ کا کلام ہے تو ضرور اس میں یہ بلندی موجود ہوگی اور یقیناً انسانی دماغ کی ایک بلند سطح ہی وہ ہوگی جو اس کے معانی و نکات کا اچھی طرح ادراک کر سکے۔

اگر اس میں یہ بات نہیں ہے اور وہ بالکل ہی سطحی باتوں پر مشتمل ہے جن کو ہر معمولی انسان پوری طرح سمجھ لیتا ہے اور اس کے آگے اس میں کچھ تو یہ آسانی ’’یقینا‘‘ اس کا نقص ہے۔


(۳) قرآن سے ثبوت 

اب خود قرآن سے پوچھئےکہ وہ کیا کہتا ہے ؟

اپنے کو آسان بتا تا ہے یا مشکل ؟ اس کے لئے ذیل کے آیات ملاخطہ ہوں:

(۱)متعدد آیات میں رسولؐ کے فرائض میں تلاوت آیات کے ساتھ تعلیم کتاب کو قرارد یا گیاہے۔ ملاخطہ ہو 

يَتْلُوْا عَلَيْہِمْ اٰيٰـتِكَ وَيُعَلِّمُہُمُ الْكِتٰبَ وَالْحِكْمَۃَ

(سورۃ بقرۃ۔۱۲۹)

يَتْلُوْا عَلَيْكُمْ اٰيٰتِنَا وَيُزَكِّيْكُمْ وَيُعَلِّمُكُمُ الْكِتٰبَ وَالْحِكْمَۃَ(سورۃ بقرہ۔ ۱۵۱)

 يَتْلُوْا عَلَيْھِمْ اٰيٰتِہٖ وَيُزَكِّيْھِمْ وَيُعَلِّمُھُمُ الْكِتٰبَ وَالْحِكْمَۃَ(سورۃ آل عمران۔۱۶۴ و۔ سورۃ جمعۃ ۲)

اس سے ظاہر ہے کہ رسولﷺ کا کام تھا آیا ت کتاب کو پڑھ کر سنا نا (یہ کام الفاظ سے متعلق ہے) اور اس کتاب کی تعلیم دینا (یہ معانی سے متعلق ہے)

اگر قرآن آسان ہوتا اس طرح کہ ہر شخص اس سے خود ہی سب کچھ سمجھ لیتاتو تعلیم کی ضرورت نہ تھی۔

(۲)ھُوَالَّذِيْٓ اَنْزَلَ عَلَيْكَ الْكِتٰبَ مِنْہُ اٰيٰتٌ مُّحْكَمٰتٌ ھُنَّ اُمُّ الْكِتٰبِ وَاُخَرُ مُتَشٰبِہٰتٌ۝۰ۭ فَاَمَّا الَّذِيْنَ فِيْ قُلُوْبِہِمْ زَيْـغٌ فَيَتَّبِعُوْنَ مَا تَشَابَہَ مِنْہُ ابْتِغَاۗءَ الْفِتْنَۃِ وَابْتِغَاۗءَ تَاْوِيْلِہٖ۝۰ۚ۬ وَمَا يَعْلَمُ تَاْوِيْلَہٗٓ اِلَّا اللہُ۝۰ۘؔ وَالرّٰسِخُوْنَ فِي الْعِلْمِ يَقُوْلُوْنَ اٰمَنَّا بِہٖ۝۰ۙ كُلٌّ مِّنْ عِنْدِ رَبِّنَا۝۰ۚ وَمَا يَذَّكَّرُ اِلَّآ اُولُوا الْاَلْبَابِ(آل عمران۔۷)

’’اس نے آپؐ پر کتاب اتاری ہے جس میں کچھ تو کھلی ہوئی آیتیں ہیں جو ’’ام الکتاب‘‘ ہیں اور کچھ ’’متشابہہ‘‘ ہیں۔ فتنہ پر دازی اور تاویل سازی کے لئے ، حالانکہ نہیں جانتا اس کی تاویل کو مگر خد ا اور ’’راسخین فی العلم‘‘ کہتے ہیں کہ ہم اس پر ایمان لائے ہیں سب ہمارے پروردگار کی جانب سے ہے اور نہیں اس سے اثر لیتے مگر وہ لو گ جو سمجھ دار ہوں۔‘‘

اب آپ دیکھیے کہ قرآن خود بتلا رہا ہے کہ اس میں دو قسم کی آیتیں ہیں کچھ آسان اور کچھ مشکل اور یہ کہ مشکل آیتوں کی اصلی تاویل کو سب نہیں جانتے بلکہ اس کے جاننے والے مخصوص ہیں میں نے ترجمہ میں ’’ام الکتاب‘‘ اور ’’متشابہہ‘‘ کی اصلی لفظو ں کو اس لئے لکھ دیا کہ قرآن کو آسان کہنے والے خود ہی ان کے معنی سمجھ لیں تفسیر کی کیاضرورت ؟

اور دوسرے اشخاص کے لئے اس کے واسطے مستقل تبصرہ آئے گا جس میں اس کی مکمل تشریح کی جائے گی۔

كِتٰبٌ اَنْزَلْنٰہُ اِلَيْكَ مُبٰرَكٌ لِّيَدَّبَّرُوْٓا اٰيٰتِہٖ وَلِيَتَذَكَّرَ اُولُوا الْاَلْبَابِ.

یہ وہ کتاب ہے جو ہم نے آپ پر نازل کی ہے با برکت تا کہ یہ لوگ اس کے آیات میں غور کریں اور تاکہ صاجان عقل اس سے اثر قبول کریں 

جوشئے بالکل کھلی ہوئی اور آسا ن ہو اس کے لئے غور کی ضرورت نہیں ہوتی نیز صاحبان عقل و فہم سے مخصوص کرنے سے ظاہر ہوتا ہے کہ وہ بالکل سطحی مطالب پر مشتمل نہیں ہے۔

اَفَلَا يَتَدَبَّرُوْنَ الْقُرْاٰنَ اَمْ عَلٰي قُلُوْبٍ اَقْفَالُہَا.

تو وہ کیا قرآن میں غور نہیں کر تے ؟ کیا ان کے دلوں پر قفل لگے ہوئے ہیں 

اس آیت میں لوگوں سے شکوہ کیا گیا ہے کہ اگر قرآن بالکل سطحی ہوتا تو غور و خوض کی ضرورت نہ ہوتی 

اِنَّ فِيْ ذٰلِكَ لَذِكْرٰى لِمَنْ كَانَ لَہٗ قَلْبٌ اَوْ اَلْقَى السَّمْعَ وَہُوَشَہِيْد.

اس میں یاد دہانی ہے اس کے لئے جو دل و دماغ رکھتا ہو یا کان لگائے اس حالت میں کہ حاضر الذّہن ہو 

جو چیز بالکل سطحی اور آسان ہوتی ہے اس کے لئے ان شروط کی ضرورت نہیں ہے ہر شخص خو د ہی آسانی سے سمجھ لیتا ہے۔

اب جو آیتیں بتلائیں۔کہ قرآن آسان ہے ان کے معنی وہی سمجھنا چاہئیں جو ہم نے ’’بلاغت‘‘ کی بحث میں اس سے پہلے لکھے ہیں یعنی اس کلام میں عام اصول محاورہ کے خلاف کوئی ایسا الجھائو نہیں ہے جس کی وجہ سے اصول محاورہ سے واقف اہل زبان اس کا مطلب نہ سمجھ سکیں اور یہ کہ اس کی زبان آسان ہے نہ یہ کہ اس کے مطالب سطحی ہیں جن کو ہر شخص بغیر کسی غورو تامل یا تعلیم کے سمجھ سکتا ہے۔

اب ان آیات پر نگاہ بھی ڈال لیجئے۔

کچھ وہ آیتیں ہیں جن میں قرآن کے (مفصل) ہونے کا ذکر کیا گیا ہے مگر اس کی تفصیل میں خود قید موجود ہے (لقوم یعلمون)

ملاخطہ ہو آیت ۱تا ۳ حم السجد ہ 

حٰـمۗ۝۱ۚ تَنْزِيْلٌ مِّنَ الرَّحْمٰنِ الرَّحِيْمِ۝۲ۚ كِتٰبٌ فُصِّلَتْ اٰيٰتُہٗ قُرْاٰنًا عَرَبِيًّا لِّــقَوْمٍ يَّعْلَمُوْنَ۝۳ۙ 

دوسر ی آیت  وَنُفَصِّلُ الْاٰيٰتِ لِقَوْمٍ يَّعْلَمُوْنَ۝۱۱ (سورہ توبہ۔۱۱)

اس سے صاف ظاہر ہے کہ قرآن کا مفصل ہونا ہر شخص اور ہر جماعت کے لحاظ سے نہیں ہے پھر ان آیات سے یہ نتیجہ کیوں کرنکالا جا سکتا ہے کہ قرآن ہر شخص کے لئے آسان ہے اور اہل علم کی تشریح و تفسیر کی ضرورت نہیں ہے۔

کچھ وہ آیات ہیں جن میں قرآن کی زبانوں کو ’’مبین‘‘ کی لفظ سے یاد کیا ہے مگر ان سے جو نتیجہ نکلتا ہے‘ وہ خو د قرآن کو آسان کہنے والے کی زبان سے سن لیجئے:

قرآن عربی زبان میں اس قوم کے لئے جو عربی جانتی تھی یعنی جس کی مادری زبان عربی تھی کھول کر بیان کر دیا گیا ہے اور ایسی زبان میں قرآن نہیں جس کو عرب نہ سمجھ سکتے تھے۔

اب بتائیے کہ اس آسانی سے غیر عربی داں طبقہ کو بلکہ ان کو جن کی مادری زبان عربی نہیں ہے کیا فائدہ پہونچ سکتا ہے وہ بہرحال زبان کی تشریح و تفصیل کے محتاج ہوں گے اور تفسیر کی ضرور ت باقی رہے گی۔

یادر کھنا چاہئے کہ جو ایک زبان میں زیادہ آسان ہوگا ، وہی دوسری زبان میں زیادہ مشکل ثابت ہوگا۔

بات یہ ہے کہ زبان کی آسانی روز مرہ کے محاورات کے استعمال سے پیدا ہوتی ہے اور محاورے ہی وہ ہوتے ہیں جن کا ترجمہ بعض اوقات مشکل اور بسا اوقات غیر ممکن ہوتا ہے۔برخلاف اس کے اگر اپنی زبان میں مشکل عبارت ہوتو اس کا مطلب یہ ہو گا کہ اس میں استعارے کنائے صرف ہوئے ہیں یا دقیق مطالب ہیں اور یہ دونوں چیزیں وہ ہیں جو دوسری زبان میں منتقل ہو سکتی ہیں۔

پھر اگر قرآن کو عربی زبان والوں کے لئے آسان کہا بھی گیا ہے تو اس سے یہ نتیجہ کیوں کر نکل سکتا ہے کہ وہ سب کے لئے آسان ہے اور مطلب تو یہی تھا کہ ہمارے اردو دان طبقہ کو آسانی پیدا ہو اور انہیں علماء سے دریافت کرنے اور تفسیر و تشریح کی جستجو کی ضرورت نہ ہو مگر یہ مطلب قرآن کی آیتوں سے کسی طرح نہیں نکلتا۔


(۴)قرآن کا مطالعہ 

ہم خود قرآن کو پڑھیں اور دیکھیں کہ سمجھ میں آتا ہے یا نہیں۔ مجھے نہیں معلو م قرآن کو پڑھ کر دیکھنے کا کیا مطلب ہے ؟ اصل الفاظ قرآن کو دیکھ کر ؟ تو ظاہر ہے کہ اس صورت میں سمجھنا عربی دانی پر موقوف ہے اور غیر عربی دان ہر گز نہیں سمجھیں گے۔

یا یہ مطلب ہے کہ ترجمہ کو پڑھ کر ؟ بظاہر مطلب یہی معلوم ہوتا ہے کیوںکہ اس کے ثبوت میں بہت سا وقت قرآن کی آیتوں کے ترجمے پیش کرنے پر صرف کیا گیا ہے۔ مگر یاد رکھیئے کہ یہ ترجمے سب عربی دان لوگوں کے کئے ہوئے ہیں اگر یہ سمجھ میں آجاتے ہیں تو اس سے یہ ثابت ہوگا کہ یہ ترجمے آسان ہیں لیکن یہ نہیں ثابت ہوگا کہ قرآن بالکل آسان ہے۔

آسا ن ہونے کے ثبوت میں اپنی سمجھ کا مظاہرہ اس طرح کرنا کہ قرآن کے معنی لیکچر کے ہیں (حالانکہ یہی غلط ہے قرآن کے لفظی معنی ’’لیکچر‘‘ کے نہیں بلکہ ’’ریڈنگ‘‘ کے ہیں) اور ان لیکچروں کا موضوع یہ ہے کہ ایک خدا کی عبادت کرو‘ قیامت پر ایمان لائو وغیرہ یہ سب باتیں بالکل آسان ہیں لہٰذا قرآن آسان ہے۔ میرے خیال میں اگر آسان ہونے کا یہی معیار ہے کہ اس طرح کا ایک خلاصہ آدمی سمجھ لے تو دنیا کی کوئی کتاب مشکل نہیں ہے۔

بڑی سے بڑی فلسفہ کی دقیق کتاب آسان ثابت کی جاسکتی ہے یہ کہہ کر کہ اس کا موضو ع یہ ہے کہ کائنا ت کی حقیقت کیاہے اور کن باتوں کے کیا اسباب ہیں اور منطق کی کتاب اس کا مو ضو ع یہ ہے کہ کن طریقوں سے نا معلوم باتیں معلوم کی جائیں۔ وغیرہ وغیرہ مگر کوئی کتاب جو مشکل ہوتی ہے وہ ان جزئیات اور خصوصی مطالب کے لحاظ سے جو اس عام موضوع کے تحت میں بیان کے گئے ہیں۔۔ اس لئے قرآن کو بھی اس مجمل خلاصہ کے اعتبار سے نہیں دیکھنا چاہئے بلکہ اس کے تفصیلی مضامین کے لحاظ سے تب آسان اور مشکل ہونے کا فیصلہ ہو سکتا ہے۔

قرآن کی آسانی کے ثبوت میں بہت سی آیتوں کے تراجم پیش کیئے گئے ہیںمگر یاد رکھیے کہ تراجم سب تفسیر کے ماتحت ہیں یعنی جس قسم کی تفسیر کو مترجم نے قبول کیا ہے اس کے مطابق آیت کا ترجمہ کیا ہے ان تراجم سے مد د لینا حقیقتاً تقاسیر کا پابند بننا ہے پھر تفسیر سے بے نیازی کا دعویٰ کیوں کر قابل قبول ہو سکتا ہے۔

ترجمے صرف تحت اللفظی معنی پر مشتمل نہیں ہوا کرتے ورنہ بعض اوقات شایدان سے کچھ بھی مطلب سمجھ میں نہ آئے بلکہ بریکٹ میں توضیحی الفاظ محذوفات کی خانہ پری کے لئے ضمیے درج کیے جاتے ہیں ان کا اقرار خودسابقہ دلائل کے ذیل میں موجود ہے کہ:’’مترجم قرآن میں بریکٹ (   ) کے اندر جو لکھا جاتاہےوہ ترجمہ کرنے والا اپنی طرف سے بڑھا تا ہے قرآن میں ایسے کوئی لفظ نہیں ہوتے۔‘‘

اس طر ح کے ترجموں کو حقیقتاً ایک مختصر تفسیر سمجھنا چاہئے پھر ان ترجموں کی مدد سے اگر قرآن آسان ہوگیا تو اس سے یہ نتیجہ کیوں کر نکلے گا کہ وہ بغیر تفسیر کی مدد کے خو د آسان ہے۔

بے شک اگر قرآن کے معنی قرآن ہی سے سمجھ میں آجائیں تو تفاسیر وغیرہ سب بیکار ہیں مگر یہ اس وقت ہے جب کوئی شخص تنہا الفاظ قرآن سے معنی سمجھ لے لیکن اگر اس نے مترجمین کی تفسیروں سے مدد لے کرمعنی سمجھے تو تفاسیر بیکار کہاں ثابت ہوئے ؟

شان نزول کو بیکار سمجھنا یہ کہہ کر کہ ’’عام طور سےجو اصول بیان کے جاتے ہیں وہ اصول شان نزول کے پابند نہیں ہوتے بالکل غلط ہے اکثرآیتیں بنیادی حیثیت سے شان نزول ہی سے مخصوص ہیں مثلا قرآن میں کہا گیا اَلْیَوْمَ اَکْمَلْتُ لَکُمْ دِیْنَکُمْ۔۔۔۔الخ (المائدہ۔ ۳)

’’آج میںنے تمہارے دین کو مکمل کیا‘‘۔ اب جب تک کہ یہ معلوم نہ ہو کہ آیت کس دن اتری ؟’’آج سے کیا مطلب سمجھا جائے ؟

یا یہ آیت کہ: اِنَّمَا وَلِيُّكُمُ اللہُ وَرَسُوْلُہٗ وَالَّذِيْنَ اٰمَنُوا الَّذِيْنَ يُقِيْمُوْنَ الصَّلٰوۃَ وَيُؤْتُوْنَ الزَّكٰوۃَ وَہُمْ رٰكِعُوْنَ۝۵۵  (المائدہ۔۵۵)

اگر خصوصیت واقعہ کو نظر انداز کر دیا جائے تویہ عام اصول کہا ں ہے کہ جو حالت رکوع میں زکوۃ دے۔ اس کے واسطے ولایت ضرور ثابت ہو یا یہ آیت کہ۔

عَلِمَ اللہُ اَنَّكُمْ كُنْتُمْ تَخْتَانُوْنَ اَنْفُسَكُمْ فَتَابَ عَلَيْكُمْ وَعَفَا عَنْكُمْ۔(بقرہ۔ ۱۸۷)آخر کس اصول کی حامل ہے ؟

یہ کہنا کہ ’’عام طور پر سورے نازل ہوتے تھے ، متفرق آیتیں نہیں اتر تی تھیں ، حقیقت کے بالکل خلاف ہے چھوٹے سورے توخیر اکثر ایک ساتھ اترے ہونگے مگر جو بڑے سورے ہیں ان میں خود آیت کا مضمون صاف بتلا تا ہے کہ وہ مختلف موقعوں پر اتری ہوئی ہیں اگر سورے ایک ساتھ نازل شدہ ہوتے تو آیتوں میں ناسخ اور منسوخ آیت ایک ہی سورہ میں موجو د نہ ملتی خصوصاً اس طرح کہ ناسخ پہلے اور منسوخ بعد کو نیزمکی اور مدنی آیتیں مخلوط نہ ہوتیں حالانکہ موجود ہ ترتیب قرآن میں یہ سب کچھ باتیں ہیں۔

اس کا ذکر ہمارے رسالہ ’’تحریف قرآن کی حقیقت‘‘ میں تفصیل کے ساتھ موجود ہے۔

اب مذکورہ بالا بیانات کی روشنی میں ہر شخص فیصلہ کر سکتا ہے کہ قرآن مشکل ہے یا آسان۔


نواں تبصرہ 

تفسیر و اصول تفسیر 

تفسیر بالرائے کے معنی تنزیل و تاویل میں فرق

 مُحکم و متشابہہ میں امتیاز اور تفسیر قرآن کے شرائط 

گزشتہ تبصرہ میں فہم قرآن کے بارے میں جو افراط و تفریط کی کارفرمائیاں ہیں ، ان کا تذکرہ ہو چکا جن سے ایک طرف ہمارے یہا ں اخبار ی حضرات پیدا ہوئے اور دوسری طرف اہلسنت میں ’’اہل قرآن‘‘ یا پرویزی جماعت کا وجود ہو ا۔

یہ تو منظم جماعتیں ہیں جنہو ں نے ایک طرف مستقل فرقوں کی حیثیت اختیار کر لی ہے۔ ان کے علاوہ غیرذمہ دارانہ طور پر انفرادی خود رائیوں کے کرشمے ہیں جن میں ایک طرف موجودہ زمانہ کا (بخیال خود)’’روشن خیال‘‘ گروہ ہے جو اپنی آزاد روی کے لئے قرآن مجید کے اجمال سے فائدہ اٹھانے کے لئے یہ نعرہ بلند کرتا ہے کہ قرآن سے ثبوت ہونا چاہئے اور جب قرآن مجید میں اس کا ذکر نہیں ہے تو ہم سے اس کی پابندی کا مطالبہ کس لئے ؟

کچھ خود رَو قسم کے محققین ہیں جو قرآن فہمی کے مبادی کو طے کیئے بغیر فہم قرآن کے مدعی ہو کر اپنے طبع زاد خیالات کو قرآن کے سرمنڈ ھتے ہیں۔

بعض واعظین نکتہ آفر ینی کے ذوق میں یا مجمع سے داد حاصل کرنے کے لئے یا نا دانی کے باوجود ہمہ دانی کے مظاہرہ میں آیات قرآن کے لئے ایسے طبعزاد معانی کا اختراع کر تے ہیں جو الفاظ کتاب الٰہی سے دور کا بھی تعلق نہیں رکھتے۔مذکورئہ بالا بے راہ رویوں کے دیکھنے کے بعد جب ہم ہادیانِ دین کے ارشادات پر نظر ڈالتے ہیں تو ان کا مضمون ہمیں بظا ہر مختلف نظر آتا ہے۔

ایک طر ف تو قرآن مجید سے استفادہ کی دعوت دی گئی ہے احکام شرعیہ میں بطور استد لال آیات قرآن کو اس پیرائے میں پیش کیا گیا ہے جس سے پتہ چلتا ہے کہ وہ آیات اس حکم کے سمجھنے کے لئے کافی ہیں اور اس کے معنی یہ ہیں کہ قرآن مجید کے معانی کا سمجھنا عام اہل علم و فضل کے لئے ناممکن شے نہیںہے۔

دوسری طرف یہ ارشاد ہوا ہے کہ اِنَّما یعرف القرٰان مَنْ خوطب بہٖ۔قرآن کو وہی لوگ سمجھ سکتے ہیں جو اسکے حقیقی مخاطب ہیں‘‘۔ اس کے ساتھ تفسیر با لرّائے کو گناہ عظیم بتلاتے ہوئے ارشادکیا:

مَنْ فَسَّرَالْقُرْاٰنَ بِرَاْ یِہٖ فَلْیَتَبَوَّأُ مَقْعَدَہٗ مِنَ النَّا رِ.

جس نے قرآن کی تفسیر اپنی رائے سے کی وہ اپنا ٹھکا نا آتش جہنم میں بنالے ۔

یہ بھی ارشاد کیا کہ :

مَنْ فَسَّرَالْقُرْاٰنَ بِرَا یِہٖ فَاِنْ اَصَابَ فَقَدْ اَخْطَاءَ.

جس نے قرآن کی تفسیر اپنی رائے سے کی اس نے اگر ٹھیک بھی کہا تو بھی غلطی کی ۔

مطلب یہ ہے کہ جو معنی اس نے اپنی رائے سے بتائے ہیں ،چاہے اتفاق سے وہ صحیح بھی ہوں لیکن یہ کام بہرحال غلط ہے جو اس نے کیا۔اس طرح قرآن مجید میں عقل آرائیوں کا سد باب کردیا۔ضرورت ہے کہ ایک طرف مذکورہ سابق حدا فراط یا تفریط تک نکل جانے والے خیالات کی تعدیل کی جائے یعنی اس نقطہ اعتدال کا پتہ لگا یا جائے جہاں تک تفسیر قرآن کے سلسلہ میں جانا درست ہے اور جس سے آگے بڑھنے کی اجازت نہیں اور دوسری طرف ان احادیث واخبار میں مطابقت پیدا کر کے ان کو ایک نقطہ پر جمع کیا جائے اور یہ بتا یا جائے کہ ان کا مجموعی طور پر مفاد کیا ہے ؟

اس کے لئے حسب ذیل تمہید پر غور سے نظر ڈالنے کی ضرورت ہے الفاظ سے استفادہ معانی جو الفاظ و معانی کے مخصوص ارتباط کا نتیجہ ہے غور سے دیکھنے پر معلوم ہوتا ہے کہ اس کے متعدد مرتبے اور مختلف درجے ہیں۔

پہلا درجہ یہ ہے کہ لفظ جو کسی معنی کے لئے وضع ہوئی ہے جب گوش گزار ہو تو فورا ًذہن اس معنی کی طرف منتقل ہو جائے اور وہ معنی دماغ میں گردش کرنے لگیں اس کے لئے یہ ضرورت یہ نہیں یہ کہ متکلم نے وہی معنی مراد بھی لئے ہوں ، بلکہ یہ بھی ضرور ی نہیں کہ اس لفظ کا اظہار کرنے والا کوئی بافہم و شعور متکلم ہو ، بلکہ دروازہ کے کھولنے بند کرنے میں اس کے چوکھٹ بازو اور چولوں سے اگر آواز نکلتی ہو اور کسی خاص لفظ کی تشکیل کررہی ہو جو کسی معنی کی حامل ہے تو ذہن میں وہ معنی آئیں گے ضرور ، حالانکہ معلوم ہے کہ وہ کسی متکلم کے زبان وذہن کی لفظ نہیں کہ ا س سے یہ معنی مراد بھی ہوں۔یہ دلالت ، دلالت تصور یہ ہے کہ اس لئے کہ لفظ کے سننے کے بعد صرف معنی کا خطور ذہن میں ہوتا ہے اس پر کوئی حکم ایجابی یا سلبی نہیں لگایا جاتا لہٰذا تصور ہی تصور ہے تصدیق کا پتہ نہیں ہے۔

دوسرا درجہ یہ ہے کہ لفظ کے استعمال کے ساتھ معنی ذہن میں آئیں اور اس طرح کہ متکلم نے یہی معنی مراد بھی لئے ہیں اور استعمال لفظ کا اسی معنی میں کیا ہے۔ اس کو کہا جائے گا دلالت تصدیقیہ اس لئے کہ یہاں تصور ہی تصور نہیں ہے بلکہ اس کے ساتھ یہ حکم بھی ہے کہ متکلم نے یہی معنی مراد لئے ہیں۔

یہ دلالت اسی وقت پیدا ہوگی جب متکلم فہم و شعور رکھتا ہو ااور اس نے ارادہ کے ساتھ کلام کیا ہو لہٰذا دروازہ سے سنائی دینے والی آواز میںیہ دلالت پائی نہیں جا سکتی اس طرح اگر متکلم با شعور ہستی ہو مگر بوقت تکلم معلوم ہے کہ قصدوارادہ موجود نہیں ہے جیسے: سرسامی کا ہذیان اور مست بے ہوش کی بکو اس ، اس صورت میں بھی دلالت تصدیقیہ کا وجود نہ ہوگا۔

دلالت تصور یہ تو لفظ کے گوش زد ہوتے ہی فورا پیدا ہوتی ہے اور بدلتی نہیں لیکن دلالت تصدیقیہ برقرار صورت اسی وقت پیدا ہو سکتی ہے جب کلام ختم ہو جائے اور کوئی قرینہ اس کے خلاف نہ آئے اس لئے کہ اکثر خاتمہ کلام کے موقع تک ایسے قرائن آجاتے ہیں جو لفظ کو پہلے معنی سے ہٹا کر کسی دوسرے معنی کا جامع پہنادیتے ہیں مثلامتکلم کی زبان سے نکلا ’’رَاَیْتُ اَسَداً‘‘جس کا ترجمہ ہے ’’ میں نے شیر دیکھا‘‘۔ یہاں مخاطب کے کان میں لفظ’’اَسَداً‘‘ پہونچتے ہی ’’شیر‘‘ کے معنی ضرور آجائیں گے اور شیر بھی وہی جوجنگل والا ہے یہ دلالت تصور یہ ہے کہ اورابھی ذہن میں خیال بھی یہی ہوتا ہے کہ وہی مراد ہےلیکن مختتم طور پر یہ فیصلہ کہ یہی مراد ہے اس وقت ہوگا کہ جب اس کی بعد ’’یرمی‘‘کا لفظ نہ آجائے یعنی وہ تیراندازی کرتا ہے۔ اگریہ یا ایسی ہی کوئی لفظ آگیا تو دلالت تصدیقیہ منقلب ہوجائے گی اور یہ سمجھا جانے لگے گا کہ اس سے مراد مجازی معنی ہیں یعنی بہادر انسان۔

ان دونوں دلالتوں کے بعد تیسرا درجہ یہ ہے کہ کلام کے مقصود اصلی کا پتہ چلا یا جائے کیوں کہ اکثر ایسا ہوتا ہے کہ الفاظ کے بجائے خود معنی کچھ ہیں اور وہ بحیثیت استعمال الفاظ مراد بھی ہیں لیکن اصلی مقصود وہ نہیں ہیں بلکہ اس معنی سے ذہن کا منتقل کرنا منظور ہے کسی اور چیز کی طرف جو درحقیقت بتلا نا منظور ہے جیسے کنا یہ کی صورت میں کہنے والا کہتا ہے میں اب تمہارے گھر میں قدم نہ رکھوں گا‘‘۔

اس جملہ میں کوئی لفظ اپنے اصلی معنی کے علاوہ دوسرے معنی میں مستعمل نہیں ہے لیکن پھر بھی اصلی مقصود اس جملہ کے کہنے سے یہ نہیں ہوتا کہ ’’میں قدم نہ رکھو ں گا‘‘ بلکہ یہ کہ ’’میں آئوں گانہیں‘‘ اس بناء پر اگر وہ خود اپنے پیروں پر اس کے گھر میں نہ جائے بلکہ کسی سواری پر داخل ہو تب بھی اس کا عمل اس کے قول کے خلاف قرار پائے گا۔

چوتھا درجہ یہ ہے کہ لفظ معنی اور مقصود کلام اس سب کے تمام ہونے کے بعد سمجھنے کی کوشش کی جائے کہ اس کلام سے اشارہ کس امر کی طرف ہے۔ مثلاً اتفاق سے مخاطب نے کبھی اس متکلم سے کہا تھا کہ میں تمہارے گھر میں قدم نہ رکھوں گا۔ آج یہ اسی طرح کہہ رہاہے کہ میں تمہارے گھر میں قدم نہ رکھوں گا اور اس کا اشار ہ اس کے کہنے سے اس طرف ہو کہ یہ بدلا ہے تمہاری اس دن کی بات کا جو تم نے کہی تھی یہ قسم پہلے تینوں درجوں سے بالکل مختلف ہے وہ درجے لفظ اور اس کے معنی سے تعلق رکھتے ہیں لیکن یہ چیز جسے ہم نے چوتھے درجہ پر قرار دیا ہے لفظ اور اس کے معنی سے بالکل خارج ہے۔

اس بناء پر کسی شخص کی زبان سے نکلے ہوئے الفاظ میں نقل بالمعنی کی صورت میں یہ حق حاصل ہے کہ انسان ان الفاظ کے تحت اللفظی معنی کو الفاظ کی الٹ پلٹ کے ساتھ جو معنی کی تبدیلی کا باعث نہ ہو یا مر ا دفات کے استعمال کے ساتھ بیان کرے۔ مثلا پائوں اس کے گھر میں نہ رکھوں گا اسے بیان کردے کہ اس نے کہا میں اس کے یہاں قدم نہ رکھوں گا‘‘۔

کیوں کہ ان الفاظ کے معنی یہ ہیں اس لئے ان الفاظ کا بھی منسوب کرنا اُس کی طرف صحیح ہے اِسی طرح جو اصل مقصود ان الفاظ کا جو سمجھ میں آیا ہے اسے بھی منسوب کر سکتا ہے ۔ مثلاً ،کہے کہ اس نے کہا میں اُس کے یہاں اب کبھی نہیں جاؤں گا۔

مگر وہ خارجی چیز جو چوتھی قسم میں ذکر کی گئی ہے جو کلام سے بطور اشارہ نکالی جاتی ہے وہ ہر گز مقولہ ، متکلم قرار نہیں پا سکتی اور نقل قول کے موقع پراس کا ذکر صحیح نہیں ہے مثلا مذکورہ بالا مثال میں یہ کہنا بالکل غلط ہے کہ اس نے کہا ’’یہ تمہاری اس دن کی بات کا جواب ہے کیوں کہ اس نے یہ بات کہی ہر گز نہیں تھی بلکہ اس کی بات سے جو اس نے کہی تھی ہم نے اپنے ذہن سے یہ اشارہ پیدا کیا تھا لہٰذا سے اس قائل کی طرف بطور مقولہ منسوب کرنا کسی صورت سے صحیح نہیں ہے۔

دوسرا فرق ایک اور ہے وہ یہ کہ الفاظ کے پہلی قسم کے معنی ہمیشہ ایک ہی ہو سکتے ہیں یہ ناممکن ہے کہ ایک لفظ سے بوقت واحد ایک زیادہ معنی مقصود ہوں لیکن یہ معانی کہ جو بطور اشارہ نکل سکتے ہیں وہ ایک سے بہت زیادہ ہو سکتے ہیں بلکہ کلام اتناہی اعلیٰ پایہ کا ہو گا جتنے اس قسم کے معانی اس میں زیادہ پیدا ہو سکیں۔

پہلی قسم کے معانی الفاظ کی واضح لغوی سے تعلق رکھتے ہیں یا پھر قرائن لفظیہ و معنویہ سے وابستہ ہیں جو بہرحال محدود و منضبط ہیں لیکن دوسری قسم کے معانی میں سننے والے کی ذہنیت اور اُفتاد طبع کا بڑ ادخل ہے کیوں کہ یہ معنی لفظ کے تحت میں نہیں ہوتے بلکہ لفظ کے معنی و مطلب کو سمجھ کر پھر سامع خود ایک رائے قائم کرتا ہے جس میں اکثر سامع کے حسن ظن یا بد گما نی وغیرہ کا اثر ہوتا ہے اور وہ متکلم کے ذہن میں بھی نہیں ہوتے جیسے محفل میں ایک شخص درزی پیشہ کسی کے ان الفاظ کوکہ ’’خدا کے فضل سے مجھے چوری کی عادت کبھی نہیںرہی ہے‘‘۔ سن کر یہ رائے قائم کرلے کہ اس میں مجھ پر تعریض منظور ہے کہ اس شخص کی چوری کی عادت ہے جیسا کہ کہاوت ہے’’چور کی داڑھی میں تنکا۔‘‘

اسی طرح سابق و حال کے حالات کو پیش نظر رکھ کر کبھی یہ اشارہ پیدا کرلیا جاتا ہے حالا نکہ متکلم کو بہ وقت کلام ان حالات کا لحاظ نہیںہے۔

غرض یہ کہ اس قسم کے اشارے پیدا کرنے میں وسعت بہت بڑی ہے مگر اس میں قدم قدم پر غلطیاں واقع ہونے کا امکان ہے۔

ایک شخص کسی کو اپنا دشمن سمجھتا ہے لہٰذاس کی ہر بات میں اپنے لئے کچھ نہ کچھ بر ا پہلو پیدا کرتا ہے حالانکہ بہت ممکن ہے کہ ا س نے نیک نیتی کے ساتھ وہ کلام کیا ہو اور کسی برے پہلو کا قصد نہ رکھا ہو اور ایک شخص جو دوسرے کو اپنا دوست سمجھے ہوئے ہے وہ اس کی ہر بات میں محبت ہی کا پہلو محسوس کر تا ہے چاہے اس بات کرنے والے کے ذہن میں نہ ہو ۔یہ چار درجے ہیں جو کسی نہ کسی طرح مقصود کلام کی تعیین کے مرحلہ سے تعلق رکھتے ہیں۔

ایک پانچویں چیز ہے اور وہ تعیین مصداق کلام یعنی لفظ کے جو بھی معنی کسی نہ کسی صورت سے سمجھ میں آئے ہیں اب یہ دیکھا جائے کہ وہ معنی کس فرد میں پائے جاتے ہیں اور کون ان کا مصداق یا مصداق کی فردِ اکمل قرار پاتا ہے۔

اس کا شرح کلام سے کوئی تعلق نہیں ہے۔ یہ بالکل خارجی اور واقعاتی اور کبھی کبھی اعتقادی چیز ہوتی ہے۔

عام کلام میں جسے شرح کہتے ہیں اسی کو قرآن کی نسبت سے تفسیر کے نام سے تعبیر کیا جاتا ہے۔ لہٰذا تفسیر کا تعلق تو کسی نہ کسی درجہ میں معنی کلام الٰہی کے ساتھ ہوتا ہے اب کسی لفظ کے اس معنی کو برقرار رکھتے ہوئے اگر مشاہدہ ، تجربہ یا عقل یا موجودہ تحقیقات کی رہنمائی سے کام لے کر اس کے کسی ایسے مصداق کا اظہار کیا جاتا ہے جسے سابق میں نہیں لکھا گیا تو یہ ’’تفسیر بالرائے کے تحت میں مندرج نہیں ہو سکتا۔

مثلاً 

(۱)قرآن مجید میں ہے:

رَبُّ الْمَشْرِقَیْنِ وَرَبُّ الْمَغْرِبَیْنِ. ا س کے معنی صاف ظاہر ہیں کہ خداوند عالم مالک ہے دو مشرقوں کا اور دو مغربوں کا مشرق سے مراد بھی جیساکہ اس کے ظاہری معنی ہیں مشرق آفتا ب اور مغرب سے مراد مغرب آفتاب۔

اب اگر کوئی شخص یہ کرے کہ اس کے معنی کو بدل دے اپنی عقل پر زور دے کر مثلا یہ کہہ دے کے مشرقین سے مراد ’’مشرق آفتابِ نبوت اور مشرق خورشید امامت ہے یہ تو یقیناً معنی میں تصرف ہے اس لئے ہماری آئندہ بحث سے تعلق رکھتا ہے لیکن مشرق و مغرب کے ظاہری معنی کو برقرار رکھتے ہوئے یہ سمجھنے کی کوشش کرنا کہ یہ دو مشرق اور مغرب کون سے ہیں ؟ تفسیر نہیں ہے۔

سابق زمانہ کے مفسر ین نے مشرقین و مغربین کا مصداق گرمی اور جاڑے کا مشر ق و مغرب قرار دیا ، اس لئے کہ ان کے ذرائع معلومات محدود تھے۔ ان کو اس زمانہ کے ایسے انکشافات حاصل نہ ہوئے تھے۔ اب اگر کوئی شخص موجودہ زمانہ کے حاصل شدہ معلومات کی بناء پر یہ کہے کہ مشرقی و مغربین کا حقیقی مصداق امریکہ کے انکشاف سے سامنے آیا ہے اور دو مشرق اور دو مغرب اس قطر زمین پر جد ھر ہم ہیں اور اس قطر زمین پر جدھر امریکہ واقع ہے نمایاں حیثیت رکھتے ہیں اور یہ آیت قرآن کی امریکہ کے وجود کا پتہ دے رہی تھی جسے اسی وقت کے لوگ نہ سمجھے تھے اور یہ اس کا ایک اعجاز ی پہلو ہے جواب سامنے آیا ہے تو یہ تفسیر بالرائے نہ ہوگا اس کے لئے ہم کو قول معصوم سے سند کی ضرورت نہیں ہے جب کہ خود قرآن مجید میں بغیر کسی تصرف معنوی کے دومشرق اور دو مغرب کا ذکر موجود ہے اور اب تک ہم اپنی کوتاہی معلومات سے دو مشرقوں اور دو مغربوں کا اتنا نمایاں طور پر علم نہ رکھتے تھے جو اسے ہمیں حاصل ہے تو ہم کیوں نہ المشرقین اور المغربین کا مصداق انہیں سمجھیں یہ ہر گز گناہ نہیں ہے۔

(۲)رَبُّ المشا رِقِ وَرَبُّ الْمَغَارِبِ.

یہاں دوہی مشرقوں اور دوہی مغربوں کا نہیں بلکہ اس سے زیادہ مشرقوں اور مغربوں کا پروردگار اُسے بتا یا جارہا ہے اس کے سمجھنے میں سابق زمانہ کے مفسرین کو بڑی دشواری پیش آئی آفتاب تو ایک ہے پھر بہت سے مشرق اور بہت سے مغرب کہا ںسے آئے اس لئے بیچاروں نے مشارق و مغارب سے مراد ہردن کا مشر ق اور مغرب قرار دیا کہ آفتاب اپنی ذاتی شرکت کی بناء پر سال میں ہر دن ایک نئے مشرق سے نکلتا ہے اور ایک نئے مغرب میں ڈوبتا ہے اس بناء پر مشارق اور مغارب کہا گیا ہے۔

لیکن اب جب کہ تحقیق سے ثابت ہوگیا کہ آفتاب ایک نہیں ہے جتنے ستارے ثابت کہے جاتے رہے ہیں ان میں سے ہر ایک آفتاب کی حیثیت رکھتا ہے جس کا مستقل نظا م ہے اور اس نظام کے تحت میں ہرا یک کے سیارے ہیں۔

ان تمام آفتابوں کے لئے اپنے سیارات کے اعتبار سے طلوع ہے اور غروب اس لئے مشارق اور مغارب کا مصداق بلا تکلف   ان آفتابوں کے مشرق اور مغرب ہیں۔

ایسا کہنا اگر صرف ذاتی عقل کے صر ف کرنے سے بھی ہوتو بھی تفسیر بالرائے نہ ہوگا ، چہ جا ئیکہ واقعہ یہ ہے کہ آفتابوں کا متعدد ہوناائمہ معصومین ؑ کے احادیث میں بھی وارد ہوا ہے تو احادیث سے بھی مشارق اور مغارب کے اس مفہوم کو سمجھا جا سکتا ہے۔

(۳)اَلْحَمْدُ لِلّٰہِ رَبِّ الْعٰلَمِیْنَ o

 اس سے صاف ظاہر ہے کہ عالم متعدد ہیں اور حضرت احدیت ان تمام عوالم کا پروردگار ہے۔

معنی آیت کے صاف ہیں ان میں کوئی گنجلک نہیں ہے مگر یہ بہت سے عالم کون ہیں ؟

ذہن میں تصور تو یہی تھا کہ عالم بس ایک ہے جس میں ہم بسے ہوئے ہیں۔ تو اب یہ بہت عالم کیا ہو سکتے ہیں۔ لہٰذا بیچارے مفسرین نے سو چ سوچ کر یہ کہا کہ عوالم سے مراد انواع کائنات ہیں یعنی پتھر ایک عالم ہے درخت ایک عالم ہیں جانور ایک عالم ہیں اور آدمی ایک عالم ہیں۔ حالانکہ حقیقت میں یہ سب تو اسی ایک عالم کے اجزاء ہیں بہت سےعالم کہاں ہیں لیکن کیاکیا جائے کہ اس کے آگے اس وقت نظر کی رسائی نہ تھی اب جبکہ یہ ثابت ہوگیا کہ دنیا اس نظام شمسی میں محدود نہیں ہے بلکہ دوسرے نظام بھی ہیں اور ان میں سے ہرا یک کے سیارات ہیں اس کا مطلب یہ ہے کہ ہماری اس دنیا کی طرح ایسی کتنی پوری پوری دنیا ئیں موجود ہیں تو اب عالموں کے بہت تعداد میں ہونے کا مسئلہ ہوگیا۔

اب اگر ہم کہیں کہ قرآن نے پہلے ہی اس جہان کے آگے دوسرے جہانوں کے وجودکا پتہ دیا تھا تو اسے تفسیر بالرائے کے تحت میں لانا صحیح نہیں ہوگا۔ حالا نکہ یہ بھی احادیث سے ثابت ہے کہ عالم ایک نہیں بلکہ بہت ہیں۔

اس طرح کی آیتیں قرآن مجید کی اور ہیں جن کے معنی کا انطباق تحقیقا ت جد ید ہ پر بہت نمایا ں ہے جنہیں بعض اہل قلم نے مستقل طور پر موضوع تصنیف بنایا ہے مگر یہاں مثا ل کے لئے اتنا ہی کافی معلو م ہوتا ہے اور اس قسم کے نمونے جتنے آئیں جہاں معنی و مطلب میں کوئی تبدیلی نہ کی جارہی ہو بلکہ مصداق کو نمایا ں کیا جارہا ہو اس کے لئے کبھی حدیث و تفسیر کے تلا ش کرنے کی ضرور ت نہیں ہے بلکہ اسے اپنی عقل اپنے مشاہدہ اور جدید معلومات سے ثابت کیا جاسکتا ہے اور وہ ہرگز ہر گز تفسیر بالرائے کے تحت میں مندرج نہ ہوگا۔

تفسیر معانی کے ساتھ تعلق رکھتی ہے اور اسی کے معنی ہیں:

’’کَشَفُ الْمُبُھَمْ‘‘ یعنی استفہام مستعمل ہے یعنی کسی امر کو واضح کر نے کی خواہش علامہ سید رضی جامع نہج البلاغہ  اپنی کتاب حقائق التاویل صفحہ ۱۳میں تحریر فرماتے ہیں۔

معنی التفسیر والتاویل انما یکون لما غمض وخفی ولم یعلم بظاہر ہ و ھٰذا صفۃ المتشابہ واما المحکم الذي یعلم بظاہر ہ فلا حاجۃ باحد الیٰ تعلیمہِ لاَنَّ اھل اللسان فیہ سوا سیۃ.

تفسیر و تاویل کامعنی کے لحاظ سے تعلق ایسی چیزکے ساتھ ہے جو گہری ہو باریک ہو اور سطحی نگاہ سے معلوم نہ ہو۔ یہ بات متشابہا ت میں ہوتی ہے لیکن محکم آیتیں جن کا مفہوم کھلا ہوا ہو ان میں کسی کو تعلیم کی ضرورت نہیں ہے اس لئے کہ تمام اہل زبان ان میں یکساں حیثیت رکھتے ہیں۔

اب ہم نے معانی الفاظ اور ان کے سمجھنے کے سلسلہ میں سابقا ًجو درجے لکھے تھے ان پر نظر ڈالئے تو ان میں پہلا ایک قہری حیثیت رکھتا ہے جو لفظ کے کسی معنی کے لئے وضع ہونے اور اس کا علم حاصل ہونے کا نتیجہ ہے یہ لفظ کے سنتے ہی معنی کا ذہن میں آنا طبعی لازمی ہے لہٰذا تفسیر بالرائے کا اس سے تعلق ہوہی نہیں سکتا۔

دوسرا درجہ یعنی الفاظ کو سن کر قرائن حالیہ و مقالیہ کا لحاظ رکھتے ہوئے یہ رائے قائم کرنا کہ اس لفظ کے یہ معنی ہیں یہ بھی ہر زبان دان کا فطری حق ہے جو سلب نہیں ہو سکتا بے شک یہ حق اس وقت سلب ہو جاتا ہے جب متکلم نے اس کی صراحت کردی ہو کہ اس کا کلام عام محاوارات پر مبنی نہیں ہے بلکہ تمام تراس کے ذاتی اصطلاحا ت پر مبنی ہے یا کلام کچھ اس طرح کا ہو کہ اس سے روز مرہ کے محاورات کے ماتحت کوئی معنی نکلتے ہی نہ ہوں اس طرح تو دوسری کیا پہلی قسم کی دلالت بھی جو وضع الفاظ پر مبنی ہے حاصل نہ ہوگی۔

قرآن میں بس حروف مقطّعات کو چھوڑ کر جو اس آخری قسم میں داخل ہیں باقی پوری کتاب میں یہ بات نہیں ہے اسے کہہ دیا گیا ہے وہ عربی زبان میں ہے اور اس میں غورو تامل کا حق ہی نہیں دیا گیا ہے بلکہ دعوت دی گئی ہے اَفَلاَ یَتَدَ بَّرُوْنَ القُرْآٰنَ اَمْ عَلٰی قُلُوْبٍ اَقْفَالُھَا۔ (یہ لوگ قرآن میں غور و فکر کیوں نہیں کر تے کیا ان کے دلوں پر قفل لگے ہوئے ہیں)۔اس کی سچائی کا ثبوت پیش کرتے ہوئے یہ بھی ارشاد ہوا:

وَلَوْ كَانَ مِنْ عِنْدِ غَيْرِ اللہِ لَوَجَدُوْا فِيْہِ اخْتِلَافًا كَثِيْرًا.(نساء۔۸۲)

اگر یہ غیر خدا کی جانب سے ہوتا تو انھیںاس میںبڑا اختلا ف نظر آتا۔ 

اگر قرآن ایسا ہو تا کہ اس کے معنی ہی کسی کی سمجھ میں نہیں آتے تو اس میں غورو فکر کی دعوت کیوں دی جاتی ہے اور پھر اس میں اختلاف ہونے نہ ہونے کا اندازہ انہیں کیوں کر ہو سکتا تھا ؟

اس میں صاف موجو دہے کہ اِنَّآ اَنْزَلْنٰہُ قُرْءٰنًا عَرَبِیّاً (ہم نے اس قرآن کو عربی زبان میں نازل کیاہے) بلکہ ارشاد ہوا بِلِسَانٍ عَرَبِیٍ مُّبِیْنٍ o(یہ صاف کھلی ہوئی عربی زبان میں ہے‘‘۔)

غور کیا جائے تو عقلی دلیل بھی ان آیات کے مفادمیں مضمر نظر آتی ہے۔

قرآن مجید رسالت مآب  ﷺ کا معجزہ ہے اور اعجاز کا دار و مدار اس پر ہے کہ جس چیز میں اس دور کے لوگوں کو ادعائے کمال ہو اس میںان کی طاقتوں کو شکست دی جائے جس کی تشریح بحث اعجاز میں آچکی ہے۔

ہمارے رسولؐ کے زمانہ میں فصاحت و بلاغت کا دور دورہ تھا لہٰذا آپ کو معجزہ اسی نوعیت کا عطاہواجو قرآن مجید ہے۔اب اگر یہ کسی اور زبان میں ہو جو ان کی زبان سے الگ ہے تو اس کے سبب سے اس کا اعجازی پہلو ختم ہو جائے گا اور قوم پر حجت تمام نہ ہوگی اس لئے ایک زبان کے بڑے سے بڑے ماہرین کا دوسری زبان کی چیز کے جواب سے عاجز ہونا کوئی ایسی خاص بات نہیں ہے جو دلیل حقانیت بن سکے۔

متعدد آیات میں اس امر کا اظہار کہ یہ قرآن عربی زبان میںغالباًً اس اعجازی پہلو کے نمایا ں کرنے کے لئے کہ دیکھو یہ کوئی نئی زبان ہے بلکہ یہ اسی زبان کے روز مرہ میں ہے جس میںتم کو فصاحب و بلاغت کا انتہائی دعویٰ ہے اس کے باوجود تم اس کے جواب سے عاجز ہوتو سمجھو کہ یہ کسی بالا دست طاقت کا اتار ا ہوا ہے۔

اب جب یہ بات یقینی طور پر ثابت ہوگئی کہ قرآن مجید کی کوئی الگ زبان نہیں ہے تو اس کے بعد ہر عربی زبان والےکو اس کے معانی و مطالب سمجھنے کا حق حاصل ہے جس میںمحاورات عرب سے واقفیت کے سوا کوئی شرط نہیں ہے۔

بے شک یہ صورت حال در دا نگیز ہے کہ موجودہ زمانہ میں ہر شخص جو عربی سے کوئی حس و مس نہ رکھتا ہو وہ بھی قرآن فہمی کا مدعی ہے۔

اس کو سوا دماغی ’’بوا لہوسی‘‘ کے اور کچھ نہیں کہا جا سکتا جس کے بعد ’’شیوہ اہل نظر‘‘ کی آبرو کا جانا یقینی ہے۔

اس کے بعد تیسرا درجہ یعنی کلام کے مقصود اصلی کی تعیین بضمیمٔہ قرائن ہیں اور اس لئے ہر لفظ کے معنی میں یہ صلاحیت نہیں ہوتی کہ اس سے کسی بھی دوسرے معنی کو بطور مقصود اصلی قرار دےدیا جائے بلکہ وہ دوسرے معنی ایسے ہی ہوسکتے ہیں جو اس لفظ کے اصل معنی کے ساتھ اتنا قریبی تعلق رکھتے ہوں کہ ایک سے دوسرے کی طرف ذہن منتقل ہو سکے اور اس لئے الفاظ کے محاورات و اصطلاحات سے واقفیت کی صورت میں جس طرح انسان ان کے تحت اللفظی معانی کے سمجھنے کا حق رکھتا ہے اسی طرح ان معانی کے مطلب اور مقصود اصلی کے استفادہ کا حق بھی ہے۔

اسی لئے کثیر التعداد احادیث میں مختلف مقامات پر ائمہ معصومین؊ نے احکام شرعیہ کے استفادہ کے لئے آیات قرآن کا حوالہ دیتے ہوئے رواۃ احادیث کو یہ حق دیا ہے کہ وہ قرآن مجید سے شرعی احکام کو حاصل کریں۔

بے شک یہ امر ملحوظ رہے کہ کنایات اور مجازات کی تعیین میں ان تمام اصول و شرائط کو مد نظر رکھنا ہو گا جو اہل زبان نے مقرر و معیّنکیے ہیں مثلا یہ کہ اگر معنی حقیقی کا مراد لینا ممکن ہے اور اس کے خلاف کوئی قرینہ نہیں ہے تو خواہ مخواہ معنی مجازی یا کنایہ پر اس کا محمول کرنا درست نہیں ہے اور صرف اپنی ذاتی رائے سے جو کسی عقلی یا نقلی دلیل پر مبنی نہیں ہے ایسا کرنا تفسیر بالرائے ہوگا۔اس کے علاوہ جب معنی حقیقی کا مراد لینا ممکن نہ ہو تو پھر اسے کنایہ یا مجازی معنی کو مراد لینا درست ہوگا جو محاورہ اور استعمال عرفی کے مطابق ہوں ایک ایسے بعید معنی پید ا کرنا جو ا س معیار کے تحت میںداخل نہ ہوتے ہوں اصول تکلم کے لحاظ سے صحیح نہیں ہے اور اس صورت میں یہ کہنا کہ مراد خدواندی یہ ہے تفسیر بالرائے ہوگا۔


تفسیر بالرائے کی چند مثالیں 


(۱)قرآن مجید میں حضرت عیسیٰ ؑ کے

 معجزات کا ذکر ہے 

……………کبھی خالق کی زبانی:

(۱)تَخْلُقُ مِنَ الطِّیْنِ کَھَیْئَۃِ الطَّیْرِ بِاِذْنِیْ فَتَنْفُخُ  فِیْھَا فَتَکُوْنُ طَیْرًا بِاِذْنِیْ. (مائدہ۔۱۱۰)

(۲)تُبْرِیُٔ الْاَ کْمَہَ وَالْاَ بْرَ صَ بِاِذْنِیْ . (مائدہ۔۱۱۰)

(۳)تُخْرِجُ الْمَوْتٰی بِاِذْنِیْ. (مائدہ۔۱۱۰)

٭۔۔۔۔۔۔۔۔۔اور کبھی خو د حضرت عیسیٰؑ کی زبانی 

(۱)اَخْلُقُ لَکُمْ مِّنَ الطِّیْنِ کَھَیْئَۃِ الطَّیْرِ فَاَنْفُخُ فِیْہِ فَیَکُوْنُ طَیْرًابِاِذْنِ اللہِ (آل عمران ۴۸) 

(۲)اُبْرِیُٔ الْاَ کْمَہَ وَالْاَ بْرَصَ وَاُحْیِ الْمَوُتٰی بِاِذْنِ اللہِo

(آل عمران۔۴۸)

مفہوم ان جملوں کا عربی لغت اور روز مرہ کے لحاظ سے بالکل صاف ہے جسے ہر عربی دان بلا تکلف الفاط کے سنتے ہی سمجھ لیتا ہے اس سے صاف ظاہر ہے کہ حضرت عیسیٰ؈ مٹی سے ایک مجسمہ بصورت طائر بناتے تھے اور اس میں پھونکتے تھے وہ بحکم خدا سچ مچ کا پرندہ بن جاتا تھا۔

(۲)کور مادر زاد ا اور کوڑھی کو شفابخشتے تھے۔

(۳)مردوں کو بحکم خدازندہ کرتے تھے۔

ہر آدمی جو عربی سے اس حدتک واقف ہوکر ان الفاظ کے معنی سمجھ سکے وہ ان الفاظ کو سن کر فطری طور پر یہی معنی سمجھے گا پھر یہ کسی اصول عقلی کے خلاف بھی نہیں ہے بلکہ ان میں کی ہر بات خالق کی قدرت کے دائرہ میںہے اور اس لئے اس کی جانب سے اس کے کسی خاص بندہ کے ہاتھ سے ان کاموں کا وقو ع میںآنا ممکن ہے۔

مگر اب ایک طبقہ ہے جو طے کیے ہوئے ہے کہ ہم معجزہ کی قسم کی باتوں کو نہیں مانیں گے اس کے ایک خاص نمائندہ نیاز صاحب فتحپوری تھے۔انہوں نے الفاظ آیت کے عجیب عجیب معانی بتلائے ہیں۔

’’مٹی سے‘‘ کی لفظ سے مراد ہے انسان کہ جومٹی سے بنایا گیا ہے۔

’’پرندے کی صورت‘‘ اس کے معنی یہ ہیں کہ اس میں صلاحیت پیدا کی جائے فضائے روحانیت میں اڑنے کی۔’’پھونکنے‘‘ سے مراد ہے۔ ہدایت کی روح کا پہنچانا اور تکون طیر ا باذن اللہ کے معنی یہ ہیں کہ وہ معارف و ہدایت کو حاصل کرکے ہوائے معرفت میں پرواز کرنے لگتا ہے۔’’اندھے اور کوڑھی کو شفادیتے کے معنی‘‘ ان لوگوں کو ہدایت کرنا جو بالکل علوم و معارف سے بے بہرہ تھے اور۔’’مُردوں کو ذندہ کرنے کے معنی ہیں کافروں کو مومن بنا نا اور گمراہوں کو ہدایت کرنا۔

مولانا مرزا احمد علی امر تسری نے اپنے رسالہ بابیت و مرزائیت کا تقابل صفحہ ۳۱ میں ان لوگون کے طبع زادتاویلات میں بھی ان آیات کا یہی مفہوم لکھا ہے کہ ’’ہیت طیر وغیرہ انسانی خاکی پیکر اور طیر روحانی پرواز پھونک سے مراد لی گئی ہے۔

(۲)قرآن مجید میں روز قیامت اور اس کے علامات حشر ونشر اور مردوں کے قبروںسے اٹھائے جانے کا بہت آیتو ں میں تذکرہ ہے۔ یہ کہنا بالکل صحیح ہے کہ کوئی چیز قرآن میں اس کثرت کے ساتھ اور اتنی اہمیت دے کر بیان نہیں کی گئی ہے جس قدر رو ز قیامت کا تذکرہ لیکن بہاء اللہ ماز ند رانی کی امت جو ’’بہائی ‘‘ کے نام سے معروف و مشہور ہے ، ان تمام آیتوں کے معانی دوسرے کہتی ہے ۔ وہ ’’قیامت‘‘ سے مراد ظہور الٰہی یعنی خداوند عالم کے خاص نمائندہ کاظہور جوا ن کے نزدیک بہاء اللہ تھے۔

’’نفخ صور‘‘ سے مراد ہدایت کرنے والے کی آواز مردوں کے قبروں سے اٹھائے جانے سے مراد بے علم و عرفان افراد کا روح علم سے زندہ ہو نا قرار دیتے ہیں اور اس طرح دنیا ئے لفظ و معنی میں انقلاب پید ا کردیتے ہیں۔

(۳)قرآن کی آیت ہے خَتَمَ اللہُ عَلٰی قُلُوْ بِھِمْ وَ عَلٰی سَمْعِھِمْ وَعَلٰٓی اَبْصَارِ ھِمْ غِشَاوَۃٌ وَّلَھُمْ عَذَابٌ عَظِیْمٌ 

’’مہر لگادی خدا نے ان کے دلوں پر اور ان کے کانوں پر اور ان کی آنکھوں پر پردے پڑے ہوئے ہیں اور ان کے لئے سخت عذاب ہے‘‘۔کھلی ہوئی بات ہے کہ یہ کفار و مشرکین کی مذمت ہے لیکن صوفیا کے ایک طبقہ نے جنہیں ایران میں اہل عرفان کہا جا تا ہے اس کو اہل معرفت ارباب عشق صادق کی مدح قرار دیا ہے۔

خدا نے ان کے دلوں اور کانوں پر مہر لگا دی یعنی علامت قرار دے دی کہ یہ خاص میرے لئے ہیں اور ان کی آنکھوں پر پردے ہیں یعنی ماسو االلہ کوئی چیز ان کی نظر میں آتی ہی نہیں اور ان کے لئے عذاب درد ناک ہے یعنی وہ محبت کی سختیوں کو جھیل رہے ہیں اور پھر عذاب عذوبت سے بھی مشق ہے جس کے معنی خوشگوار کے ہیں اور محبت کی سختی میں ایک خاص خوشگواری وشیرینی ہوتی بھی ہے۔

(۴)یہ اور اس کے بعد کے چند تاویلات ’’بابیت و مرزائیت کا تقابل‘‘ر سالہ میں مولانا مرزا احمد علی صاحب امر تسری نے درج کیے ہیں جن میں کتابوں کے حوالےدئیے گئے ہیں۔

باب وبہاء کے تاویلات:’’بُسَّتِ الْجِبَالُ بَسًّاوَکَا نَتْ ھَبَآ ئً مُّنْبَثًّا۔‘‘ پہاڑ چلائے جائیں اور وہ پر ا گندہ غبار کی طرح  نظرآئیں گے‘‘۔ مطلب یہ ہے کہ جب احکام بو سید ہ ہوجائیں گے اور ان سےتاثیر اٹھادی جائے گی اور نئے احکام ان کی جگہ پر قائم ہوجائیں گے تو اس وقت علماء کی باتیں ایسی بے تاثیر ہو جائیں گی کہ وہ لوگوں کی نظروں میں پر ا گندہ غبار کی طرح ہوجائیں گی مطلب یہ ہے کہ نئی شر یعت قائم ہو گی جس کی وجہ سے علماء کی پرانی باتیںتاثیر نہیں رکھتیں (بحرالعرفان صفحہ ۲۷)

(۵)وَالْاَرْضُ جَمِیْعًا قَبْضَتُہٗ یَوْمَ الْقِیَا مَۃِ ۔( زمر۔۶۷) یعنی ’’قیامت کے دن زمین اپنے برکات روک لے گی اور سارے آسمان اپنے برکات لپیٹ دیں گے مطلب یہ ہے کہ دلوں کی زمین اور آسمان جس سے مراد پہلی شریعت ہے۔ وہ لیپٹ یعنی منسوخ کر دی جائیں گی یعنی اسلامی شریعت ختم ہوجائے گی اور باب وبہاء کی شریعت جاری ہوگی اور یہ زمانہ قائم آل محمدؑ باب کا ہوگا۔

(۶)’’اَقِمِ الصَّلٰوۃَ لِدُلُوْکِ الشَّمْسِ اِلٰی غَسَقِ الَّلیْلِ‘‘’’یعنی نماز کو آفتاب ڈھلنے سے رات کو اندھیرےتک قائم کرو مطلب اس کا یہ ہے کہ محمد عربیﷺ کی شریعت کا زمانہ جو ۱۲۶۱؁ء تک ہے اس وقت تک نماز پڑھو۔ اس کے بعد قائم آل محمد (یعنی باب)ظاہر ہوگا اور اسلامی شریعت منسوخ ہوجائے گی تو نما ز پڑھنے کا حکم بدل جائے گا حروف تہجی کے اعداد سے غسق اللیل کے عد د۱۲۶۱ ہوتے ہیں اس آیت کا مطلب یہ ہے کہ نماز کو شریعت محمد یہ کے قائم ہونے کے وقت ۱۲۶۱ سال تک قائم کرو اس کے بعد یہ حکم ختم ہے اس لئے کہ دوسری شریعت نازل ہوگی اور وہ باب کے زمانہ کا وقت ہے 

(۷)مرزا غلام احمد لکھتے ہیں ’’دآَ بَّۃَ الْاَ رْ ضِ‘‘ سے مراد وہ علماء اور و اعظین ہیں جو آسمانی قوت اپنے میں نہیں رکھتے۔(ازالۂ اوہام۔ ص ۵۰)

(۸): وَلَقَدْ نَصَرَکُمُ اللہُ بِبَدْرٍ.  صاف اس میں جنگ بدر کا ذکر ہے مگر مرزا صاحب قادیانی آیت مذکور کے عد دچودہ سو نکال کر فرماتے ہیں کہ اس سے مراد ہمارے ماننے والوں کی مدد ہے۔

( اعجاز مسیح۔ ص ۱۸۳)

(۹)’’بابیت و مرزائیت کا تقابل‘‘ اس کی مندرجہ مثالوں کے بعد ایک اپنے قریب کی مثال بس اور ملاخطہ کر لیجئے۔ہم سب کے جانے پہچانے اور میرے خاص طور پر کرم فرما بزرگ مصور فطرت خواجہ حسن نظامی کے مضامین کا مجموعہ ’’سی پارئہ دل‘‘ کے نام سے شائع ہوا ہے اور اردو کے بعض امتحانا ت کے کور س میں داخل ہے اس میں وہ لکھتے ہیں:

’’قرآن شریف میں سب سے پہلے الۗمّۗ کا لفظ تم نے پڑھا ہوگا اس میں اشارہ ہے کہ آل محمد  ﷺ اس کتاب ’علم‘کو جس میں کچھ شک نہیں عالمگیر کرنے کے لئے کھڑی ہوگی۔ چنانچہ سر سید احمد خاں نے جو محمدی آل سے تھا یہ کام شروع کیا اور اب آغاخان جو زمرہ آل رسالت سے ہے اس کی مدد کرنا چاہتا ہے۔(صفحہ ۴۵۵)

ان تفسیرات یا تاویلات میں سے بعض کا تعلق چوتھے درجہ سے ہے یعنی الفاظ کے معانی و مطالب پورے ہوچکنے کے بعد یہ پتہ لگا نا کہ اس سے اشارہ کا ہے کی طرف ہے۔ 

پہلے بتا یا جا چکا ہے کہ یہ الفاظ کے معنی و مطلب سے خارج چیز ہے اس لئے نہ افہام و تفہیم کی حدوداسے اپنے اندر لیتے ہیں اور نہ محاورہ کے اصول اس کو معتبر قرار دیتے ہیں اس لئے یہ معنی جو اشارتاً نکالے جاتے ہیں انہیں متکلم کی طرف منسوب کرنا درست نہیں ہے۔

قرآن مجید میں ایسے اشارات ور موز موجود ضرور ہیں اور یہی وہ ہیں جنہیں ’’باطن قرآن‘‘ بتلایا گیا ہے اور ان بطون میں تہہ در تہہ کثرت ہو سکتی ہے اس لئے یہ بھی آیا ہے کہ ـ:اِنَّ الْقُرْاٰنَ سَبْعِیْنَ بَطْناً۔‘‘ (قرآن کے ستّر باطن ہیں کیوں کہ ظاہر قرآن کی بنیاد معانی الفاظ پر ہوتی ہے اور معنی ایک لفظ کے بوقت واحد ایک سے زیادہ نہیں ہو سکتےہیں باطن کی بنیاد موز و اشارات پر ہوتی ہے اور اشارہ ایک چیز سے متعدد امور کی طرف ممکن ہے۔

ظاہر قرآن وہ ہے جس کے متعلق پہلے ہم نے اس پر زور دیا ہے کہ اس کے سمجھنے اور اس پر بنیاد عقیدہ و عمل رکھنے کا سب کو حق ہے بشرطیکہ انسان عربی زبان سے کما حقہ واقف ہو لیکن باطن قرآن اس کے مخصوص اہل ہوتے ہیں اور ہر شخص کو اس میںطبع آزمائی کا حق نہیں ہے کیوں کہ ان اشارات کی تعیین جیساکہ پہلے بیان ہو چکا ہے زیادہ تر سا مع کی افتا د طبع اور ذہنیت کی تابع ہو ا کر تی ہے اور اس لئے عام اشخاص کے کلام میں جب ہم اس قسم کے اشارات کی تعیین کر یں تو وہ اکثر واقع کے مطابق نہیں ہوتی بلکہ سوء ظن یا سابق و حال واقعات کیلئے بنیاد ی جوڑ توڑ کا نتیجہ رہتی ہے اور متکلم کو وہ اشارہ یا تعریض مد نظر نہیں ہوتی جسے ہم نے اس کے سرمنڈ ھ دیا ہے۔

پھر جب معمولی اشخاص کے کلام میں عقل انسانی مکمل رہنمائی نہیں کرتی تو خداوند عالم کے کلام میں یہ غیر مکمل عقول کہا ں صحیح نقطہ تک رہبری کرسکتے ہیں۔ لہٰذا غلطی کا ہونا اس میں ناگز یر ہے۔ قرآن میں ایسے رموز و اشارات کی تعیین اور ظاہر لفظ سے آگے معانی پیدا کرنا یقیناً تفسیر بالرائے ہے جس کی ممانعت کی گئی ہے الفاظ کے ظاہر معنی کو سمجھ کر اس کے مضمون کو بیان کر نا ہر گز تفسیر نہیں ہے کیوں کہ تفسیر کے معنی تو غیرظاہر کو ظاہر بنانے کے ہیں۔ یہ اسی پر منطبق ہے جس میں ایک غامض و مخفی امر کا کشف ہوتا ہے اور وہ یہ چوتھی صورت ہے۔

پھر اس کے علاوہ ممانعت تفسیر بالرائے کی ہوئی ہے پہلے مراتب و مدارج جو ہیں ان کی بنیاد محاورات عرب کے تتبع زبان دانی اور واقفیت الفاظ و معنی پر ہے وہ اگر چہ عقل پر موقوف ہے بایں معنی کہ ایک مجنون اس مرحلہ کو بھی ممکن ہے طے نہ کر سکے لیکن ان معانی کی تعیین کسی عقل غورو خوض سے تعلق نہیں رکھتی نہ ان میں رائے کا دخل ہے۔ برخلاف چوتھے درجہ کے کہ وہ نہ تو تتبع لغات پر مبنی ہے اور نہ زبان دانی ووسعت نظر سے متعلق بلکہ پورے طور پر اس میں عقل آرائی اور طبع آزمائی کو دخل ہے کہ ہو نہ ہو ، متکلم نے اس کلام سے اس امر کی طرف اشارہ کیا ہے یہ چیز وہ ہے جس سے ممانعت ہوئی ہے۔

اس کے علاوہ ایک چیز ہے تفسیر بالرائے سمجھنا چاہئے وہ یہ ہے کہ آدمی قرآن کے الفاظ پر قرآن فہمی کی خاطر نظر ہی نہ کرے کہ اس سے واقعی سمجھ میں کیا آتا ہے بلکہ خود ایک رائے قائم کرلے اور پھر کوشش کر کے آیات قرآن کو ایسے معانی کا جامہ پہنا ئے جن سے اس کی رائے کی تائید ہوتی ہے۔

اس کے معنی یہ ہیں کہ وہ قرآن کو اپنی رائے کا تابع بنا رہا ہے اکثر واعظین کی تفسیر بالرائے یہی نوعیت رکھتی ہے۔ہم نے جو تفسیر بالرائے کا مفہوم لکھا ہے اسے علمائے فریقین کی تائید حاصل ہے۔

ایک طرف صدر المتا لہین شیرازی تحریر فرماتے ہیں:

قد غلب علیٰ طبایع اکثر الناس ان لا معنی القرآن الا ما نقل علی ابن عباس و سایر المُفَسِّرِیْن ومنشائ ھجرھم التجاوز عن الظاہر ھ المشھور امور کثیرۃ اظھرھا امران احدھما غلبۃ احکام الظاھر علیھم وقصور افھامھم عن درک بواطن القرآن واسرار الاٰیات والثانی فی الحدیث المشھور حیث لم یفھمو المراد منہ وما معنی التفسیر بالرّائے. 

وقال امیر المو منین ؑ الا ان یوتی اللہ تعا لیٰ عبدًا فھما فی القرآن فان لم یکن سوٰي حفظ التر جمۃ المنقول فمامعنی الفھم.

وقال ؑ لَو شِئتُ لا وفرت سبعین بعیرا من تفسیر فاتحۃ الکتاب و فی روایۃ من تفسیر الفاتحہ و تفسیر ظاھرھا فی غایۃ الا ختصار .

واما قولہ من فسَّر القرآن برأیہ والنھی عنہ فیحمل علیٰ احد وجھین الا ول ان یکون لہ فی الشئ راي الیہ میل من طبعہ وھواہ فتیاول القرآن  علیٰ وفق رایٔہ فیکون قد فسَّر برائیہ اي رایہ حملہ علیٰ ھٰذا ولو لا رایہ  لما تر جّح عندہ ھٰذا والوجہ الثانی ان یَّتَسَارَعُ الیٰ تفسیر القرآن بمجرّد العربیۃ من غیر استفسارھا بالسّماع والنقل فیما یتعلق بقرا،تہ وما فیہ من الا لفاظ المبھمۃ وما فیہ من الحذف والاضمار والتقدیم والتا خیر والاختصار واکثر المفسّرین غیر العرفأ منھم فی ھٰذا الخطر.(مفاتیح الغیب۔۲۳)

بہت سے لوگوں کے ذہن پر یہ بات چھائی ہوئی ہے کہ قرآن کے کوئی اور معنی ہوہی نہیں سکتے سوا ئےاس کے کہ جو ابن عباس اور دوسرے مفسرین کی زبانی وارد ہوگئے ہیں اور مشہور سطحی معنی کے دائرہ سے باہر نکلنے کو ممنوع قرار دینے کا سبب بہت سے امور ہیں جن میں زیادہ نمایاں دوباتیں ہیں پہلے خود ان کے ذہن پرسطحیت کا حاوی ہو نا اور ان کی سمجھ کا قرآن کی باریکیوں سے کو تا ہی اور آیات قرآنی کے اندرونی رازوں سے قاصر ہونا اور دوسرے وہ مشہور حدیث کہ انہوںنے اس کے مقصد کو صحیح طور پر سمجھا نہیں اور ان کے ذہن میں نہیں آیا کہ تفسیر بالرائے کے معنی کیا ہیں۔حالانکہ جناب امیر المومنینؑ کا ارشا د ہے کہ سوا اس کے کہ اللہ کسی بندہ کو قرآن کی سمجھ عطا کرے تو اگر بس سنے سنائے ترجمہ کا یاد کرلینا ہی ہے تو قرآن فہمی کے معنی کیا ہیں۔

اور حضرت ؑ نے فرمایا اگر میں چاہوں تو ستّر اونٹ فاتحۃ الکتاب اور ایک روایت میں فاتحہ کی تفسیر سے بھردوں حالانکہ ظاہری مفہوم کی سورۂ حمد کی تفسیر انتہائی مختصر ہے۔

رہ گیا یہ ارشاد کہ جو قرآن کی اپنی رائے سے تفسیر کرے اور اس کی ممانعت توا سے دو پہلوئوں میں سے کسی ایک پر محمول ہو نا چاہئے ایک یہ کہ کسی معاملہ میں اس کی ایک رائے ہے اور اس کی طبیعت کا رجحان ہوچکا ہے تو وہ قرآن کی تاویل اس طرح کرتا ہے جواس کی رائے کے موافق ہو اس طرح وہ تفسیر اپنی رائے کے سبب سے کررہا ہے یعنی اس کی رائےاس تفسیر کی محرّک ہوئی ہے اور اس کی رائے  نہ ہوتی تو یہ پہلو اس کی نظر میں مرجح نہ ہوتا دوسرے یہ کہ صرف عرب دانی کے سہارے سے وہ تفسیر قرآن جھٹ پٹ کر دیتا ہے بغیر اس کے کہ اس کے حل طلب الفا ظ کی تشریح اور مبہم کلمات کی توضیح میں نیز جو اس میں حذف یا اضمار یا تقدم وتاخریا اختصار ہے ان سب میں اور باخبر علمائے سلف کے تشریحات پر بالکل نظر نہ کرے اور سوا صاحبانِ معرفت کے اکثر مفسر ین اس خطر ہ سے دوچاررہتے ہیں۔ 

دوسری طرف اہلسنت میں سے علامہ نیشاپوری رقمطراز ہیں:

ذکر العلماء ان النھی عن تفسیر القرآن بالراے لا یخلوامان یکون المراد بہ الاقتصار علی المنقول والمسموع وترک الاستنباط او المراد بہ امر، اخر و با طل ان یکون المراد بہ  ان لا یتکلّم احد فی القرآن الا بما سمعہ فان الصحابۃ قد فسّروا القرآن واختلفوا فی تفسیرہ علیٰ وجوہ ولیس کل ما قالوہ سمعوہ کیف وقددعاالنّبیﷺلابن عباس اَللّٰھُمَّ فَقِّہْھُمْ فی الدّین وعلمہ التاویل فان کان التاویل مسموعا کا لتنزیل فما فائدۃ تخصیصہ بذالک وانّما النّھی یحمل علیٰ وجھین احدھما ان یکون لہ فی الشیٔ راي والیہ میل من طبعہ وھواہ    فَیُا وّل القرآن علیٰ وفق ھواہ لیحجّ علیٰ تصحیح غرضہ ولو لم یکن لہ ذالک الراي والھويٰ لَا یُفْھَمُ لہ من القرآن ذالک المعنی وھٰذا قد یکون مع العلم بان المراد من الایۃ لیس ذالک ولٰکن یلبس علیٰ خصمہ وقد یکون مع الجھل وذالک اذا کانت  الایتہ محتملۃ فمیل فھم الی الوجہ الذي یوافق غرضہ ویرجح ذالک الجانب برأیہ وھواہ ولولا رایہ لماکان یترجحّ عندہ ذالک الوجہ وقد یکون لہ غرض صحیح فیطلب لہ دلیلا من القرآن ویستدل علیہ بما یعلم انہ ما ارید یہ کمن یدعوا الیٰ مجاھدۃ القلب القاسی فیقول المراد بفرعون فی قولہ تعالیٰ اِذْھَبْ اِلٰی فِرْعَوْنَ اِنَّہٗ طَغٰی ھو النفس الوجہ الثانی ان یتسارع الٰی تفسیر القرآن بظاھر العربیۃ من غیر استظھا ر بالسماع والنقل فیما یتعلق بغریب القرآن و ما فیہ من الالفاظ المبھمۃ والاختصار والحذف والاضمار والتقدیم والتّا خیر فالنقل والسماع لا بدّ منہ فی ظاھر التفسیر اولا لیتقی بہ مواضع الخلط ثم بعد ذالک یتبع التفھیم والا ستنباط وما عدا ھٰذین الوجھین فلا یتطرق النھی الیہ ما دام علی قوانین العلوم العربیّۃ والقواعد الاصلیۃ والفرعیّۃ.

علماء نے کہا ہے کہ تفسیر بالرائے کی ممانعت سے یا تو یہ مقصود ہے کہ صرف سابق سے سنے جاتے ہوئے تشریحات پر اکتفاء کرے اور اپنی ذہنی صلاحیتوں سے حقیقت کے سمجھنے میں بالکل کا م نہ لے یا اس سے مقصود کچھ اور ہے ؟ وہ تصور بالکل غلط ہے کہ اس کا مقصد یہ ہے کہ کوئی شخص قرآن کے بارے میں کوئی بات نہ کہے سوا اس کے جواس کے کانوں تک پہنچ چکا ہے اس لئے کہ صحابہ نے قرآن کی تفسیر بیا ن کی ہے اور ان میں تفسیر میں اختلاف اقوال بھی نظر آتا ہے اور ایسا نہیں ہے کہ جو بھی انہو ں نے زبان سے کہاہے وہ ان کے گوش زد ہی ہوا ہو اور یہ کیوں کر ہو سکتا ہے جبکہ حضرت پیغمبرؐ خدا نے ابن عباس کے لئے دعا کی کہ خداوند ا اسے دین کے بارے میں سمجھ اور اسے تاویل کا علم عطا کر۔ اب اگر تاویل بھی مثل تنزیل کے سننے سے وابستہ ہوتی تو علم تاویل کی دعا کوان سے مخصوص کرنے کا فائدہ کیا ہوگا لہٰذا ممانعت کو دو میں سے کسی ایک پہلو پر محمول کرنا چاہیے ایک یہ کہ اس کی کسی معاملہ میں کوئی رائے ہو اور اس کی طبیعت کا رجحان ہوتو وہ قرآن کی تاویل اپنی خواہش کے موافق تراشے تا کہ اپنی مطلب بر آری کے لئے قرآن سے استدلال کر کسے اور اگر اس کا یہ رجحان طبع نہ ہوتا تو یہ معنی الفاظ قرآن سے اس کے ذہن میں نہ آتے اور یہ کبھی اس طرح ہوتا ہے کہ اس شخص کو خود معلوم ہوتا ہے کہ آیت کا یہ مقصد نہیں ہے لیکن وہ اپنے مد مقابل کو دھوکا دینا چاہتا ہے اور کبھی نا واقفیت کی صورت سے ہوتا ہے اور یہ اس وقت کہ جب آیت میں احتمال اس مفہوم کا ہوتا ہے تو اس کے ذہن کا رجحان اسی پہلو کی طرف ہو جاتا ہے جو اس کے مطلب کے موافق ہے اور اس پہلو کو اس کی رائے اور خواہش کی وجہ سے ترجیح ہو جاتی ہے اور اگر اس کی یہ رائے نہ ہوتی تو اس کے ذہن میں اس رائے کو ترجیح نہ ہو تی اور کبھی اس کی غرض کوئی صحیح ہوتی ہے اور اس کے لئے قرآن سے دلیل تلاش کر تا ہے اور اس پر استدلال کر تا ہے ایسی آیت سے جس کے متعلق اسے معلوم ہے کہ یہ اس کا مطلب نہیں ہے جیسے کوئی نفس اما رہ کے مقابلہ کی دعوت دینا چاہتا ہو اور کہے کہ اس آیت میں کہ ’’فرعون کی طرف جائو اس نے بڑی سر کشی اختیار کر رکھی ہے ’’فرعون سے مراد نفس امارہ ہے دوسری صورت یہ ہے کہ تفسیر قرآن میں بس عربی زبان کے پہلو کو سامنے رکھ کر جلد بازی سے کام لے۔اور لغات قرآنی کے حل اور مبہم الفاظ کی تشریح اور جہاں اختصار سے کام لیا گیا ہے اور کچھ اجزاء محذوف ہیں اور ضمیروں کی تعیین اور مقد م اور موخر کی تمیز میں علمائے سلف کے کلمات پر بالکل نظر نہ کرے یہ درست نہیں ہے کیوں کہ سب سے پہلے اب تک کے مفسرین کے کلما ت کو دیکھنے کی ضرورت ہے تاکہ غلطیوں سے بچ سکے پھر اس کے بعد ذہانت اور فکر و استنباط کا دروازہ کھلا ہوا ہے اور ان دونوں صورتو ں کے علاوہ عقل و فہم سے تفسیر کرنے کی ممانعت نہیں ہے جب تک کہ وہ عربی ادب کے قاعدوں کے موافق اور اصولی و فروعی طور پر ثابت شدہ ضوابط کے مطابق رہے ۔

ہو سکتا ہے کہ جو اصول پیش کیا گیا ہے اس معیار کے مطابق خود علامہ صدر الدین شیرازی کی تفسیر اکثر مقامات پر حدود سے متجاوز ہواور اس لئے ہم اسے تفسیر بالرائے میں داخل سمجھیں اور علامہ نیشاپوری نے جو اقوال صحابہ کا حوالہ دیا ہے چوں کہ صحابہ معصوم نہیں ہیں اور ہم ان کے اقوال کو حجت شرعیہ نہیں سمجھتے اس لئے ممکن ہے خو د ان کے بعض اقوال ہمارے نزدیک تفسیر بالرائے کا مصداق ہوں لیکن اصولی طور پر دونوں مختلف المسلک عالموں نے تقریبا ً متفق علیہ طور پر جو تفسیر بالرائے کا مفہوم قرار دیا ہے وہ تقریباً نا قابل اختلاف ہے اور اس لئے متاخرین علمائے محققین میں جناب شیخ مرتضیٰ انصاری نے بھی رسائل میں تفسیر بالرائے کا مطلب یہی قرار دیا ہے۔


محکم اور متشابہہ

قرآن مجید نے خود آیات قرآنی کو دوحصوں میں تقسیم کیا ہے ارشاد ہوتا ہے۔

 مِنْہُ اٰيٰتٌ مُّحْكَمٰتٌ ھُنَّ اُمُّ الْكِتٰبِ وَاُخَرُ مُتَشٰبِہٰتٌ۝۰ۭ فَاَمَّا الَّذِيْنَ فِيْ قُلُوْبِہِمْ زَيْـغٌ فَيَتَّبِعُوْنَ مَا تَشَابَہَ مِنْہُ ابْتِغَاۗءَ الْفِتْنَۃِ وَابْتِغَاۗءَ تَاْوِيْلِہٖ۝۰ۚ۬ وَمَا يَعْلَمُ تَاْوِيْلَہٗٓ اِلَّا اللہُ۝۰ۘؔ وَالرّٰسِخُوْنَ فِي الْعِلْمِ(آل عمران۔۷)

اس میں کچھ تو محکم آیتیں ہیں جو اس کتاب میں مرکزی حیثیت رکھتی ہیں اور کچھ متشابہہ ہیں تو وہ جن کے دلوں میں کجی ہے متشابہہ آیتوںکے درپے رہتے ہیں تاکہ فتنہ پر دازی کریں اور طرح طرح کی تاویلیں تراشیں حالانکہ اس حصہ کی حقیقی تاویل سے سوااللہ اور راسخو ن فی العلم کے کوئی واقف نہیں ہے 

یہ تفریق اسی لحاظ سے ہے کہ بعض آیات وہ ہیں جن کے ظاہری معنی لغت عرب اور عام زبان دانی کے اصول اور محاورات کے مطالعہ سے سمجھ میں آجاتے ہیں ان کے سمجھنے اور اتباع کرنے کا ہر شخص کو حق دیا گیا ہے ا وران معانی کا سمجھنا ان سے نتائج کا پیدا کرنا اور ان کے مصداق کا تلاش کرنا تفسیر بالرائے نہیں ہے اور انہی ظاہری معنی کو تنزیل قرآن کہا جاتا ہے اور کچھ مجمل و مبہم الفاظ ہیں جن کے معانی لغت اور محاورات سے متعین نہیں ہوتے جیسے: مقطعات: الٓرٰ، الۗمّۗ، حٓمٓعٓسٓقٓ وغیرہ یا جو لغوی معنی ہیں وہ عقلاً مراد نہیں ہو سکتے اور اس کے علاوہ کوئی ظاہری مفہوم سمجھ میں نہیں آتا۔ اس کا مطلب یہ ہے کہ ان کے معانی رموز و اشارات کی حیثیت رکھتے ہیں جیسے خَلَقَ السَّمٰوَاتِ والْاَرْضَ فِیْ سِتَّۃِ اَیَّامٍ ثُمَّ اسْتَوٰي عَلَی الْعَرْشِ اور دَنٰی فَتَدَلّٰی فَکَانَ قَابَ قَوْسَیْنِ اَوْاَدْنٰی وغیرہ 

ان کے اصلی مفہوم کا حتم و جزم کے ساتھ متعین کرنا راسخون فی العلم کے سواکسی کے بس کی بات نہیں ہے۔

جن آیات کا لغوی حیثیت سے کوئی ظاہری مفہوم ہے اور کوئی قرینہ انکے خلاف نہیں ہے ان میں بھی بطور رمزو اشارہ کوئی باطنی معنی ہوسکتے ہیں بلکہ بعض احادیث میں ہے کہ ہر ظاہر کا ایک باطن ہوتا ہے اور باطن میں بھی باطن یہاں تک کہ بات ستر باطنون تک پہونچتی ہے۔

مذاقِ تصوف رکھنے والے طبقہ نے جو ایران میں عرفاء کے لقب سے یاد کیے جاتے ہیں ان احادیث کی بناء پر باطنی معنی نکالنے میں بڑی طبیعت کے جولانیاں دکھائی ہیں جن میں محی الدین ابن عربی سرخیل کی حیثیت رکھتے ہیں اور ملا محسن فیض کا شانی کی تفسیر صافی کسی حد تک اس رحجان کی حامل ہے اور تفسیر نیشاپوری میں تقریباہر آیت میں پہلے ظاہر ی معنی کے مطابق تفسیر لکھی گئی ہے اور پھر باطنی طور پر تفسیر میں اشہب قلم کو رواں کیا ہے اور ایک فرقہ نے تو اہل مذاہب میں سے اس پہلو کو اتنا مرکزی نقطہ نظر بنا یا کہ اس کا نام فرقہ باطنیہ ہوگیا۔ بوہرہ اور آغاخانی اسمعیلی جماعیتیں اسی گروہ سے تعلق رکھتی ہیں ان میں بھی ایک حلقہ ایسا ہے جو باطن کے ساتھ ظاہر کو نظر انداز نہیںکرتا ان سے کسی حد تک ہمیں بھی اتفاق ہو سکتا ہے لیکن دوسرا گروہ ہے جو باطن کو لے کر ظاہر کو بالکل نظر انداز کر دیتا ہے ان سے کسی بھی منزل میں اتفاق ہو نا تقریبا ناممکن ہے۔

ایسے آیات قرآن مجید کہ جن کا ظاہری مفہوم لغت کے اصل موضوع کامعنی کے لحاظ سے مراد ہونا عقلاً غیر ممکن ہے ان میں انتہا پسند انہ نقطہ یہ ہے کہ عقل کو صدائے فریاد بلند کرنے دو تم وہی معنی مانو جو بتقاضائے لغت قرآن و حدیث سے سمجھ میں آتے ہوں اس سے اسلام میں فرقہ مجسمہ کا وجود ہو ا جس نے ’’اَلرَّحْمٰنُ عَلَی الْعَرْشِ اسْتَوٰي‘‘ کی بناء پر اللہ کو جسمانی طور پر عرش پر بیٹھنے والا اور یَدَاہُ مَبْسُوْ طَتَانِ وغیرہ کی بنا ء پر اعضاء وجوارح پر مشتمل بیان کیا اور نجدی وہابی جماعت کے پیشوائے اعظم ابن تیمیہ اس گروہ سے تعلق رکھتے ہیں جب کہ دوسرے اہل سنت جو مجسمہ ہونے سے بچنا چاہتے ہیں اکثر ان آیات و احادیث کو ظاہری معنی پر قرار رکھتے ہوئے ’’بَلْکَفَہْ‘‘ کے قائل میں یعنی ان کا تصور یہ ہے کہ استوٰی کے معنی بیٹھنے ہی کے لو مگر بیٹھنے کی کیفیت کیا ہے ؟اسے کہو کہ ہم سمجھ نہیں سکتے ید کے معنی ہاتھ ہی کے کہو مگر ہاتھ اس کے کس طرح ہیں ؟ اسے نہ سوچو۔ اس طرح و ہ بخیال خو د تجسیم سے محفوظ رہتے ہیں چنانچہ روایت کے بھی وہ آنکھوں سے دیکھنے ہی کے معنی میں قائل ہیں پھر بھی کہتے ہیں کہ اس سے جسم ہونا لازم نہیں آتا اور اس لئے باوجود یکہ یہ بات ہمارے نزدیک خلاف عقل ہے اور روایت بلاشبہ مستلز م تجسیم ہے پھر بھی ہم عام طور پر اہلسنت کومجسمہ نہیں کہہ سکتے اس اصول کی بناء پر کہ لازم مذہب مذہب نہیں یہ۔

اس کے بر خلاف دوسرے سرے پر نقطہ نظر فلاسفہ و حکماء کا ہے جو ایسی تمام چیزوں کو جن کی نوعیت کا سمجھنا ہماری عقل کے احاطہ سے خارج ہے صرف تخئیل و تمثیل پر مبنی قرار دیتے ہیں یہاں تک کہ نعیم جنت اور عذاب دوز خ کے تذکروں کو بھی مثالی حیثیت دیدیتے ہیں۔

یہ نقطہ نظر اس لئے ناقابل قبول ہے کہ اس طرح کسی بھی واقعہ کے اظہار کا دروازہ بند ہو جائے گا کیوں کہ ہر متکلم کے الفاظ میں یہ پہلو پیدا کیا جا سکتا ہے کہ یہ صرف محاکات کی حیثیت رکھتے ہیں تو پھر کسی واقعہ کو اگر سچ مچ بیان کر نا ہوتو الفاظ کہاں سے آئیں ؟

صحیح نقطہ نظر جو اعتدال کا نقطہ ہے یہ ہے کہ جب الفاظ کے ظاہری معنی ایسے ہوں کہ کوئی قرینہ لفظی و عقلی ان کے خلاف نہیں ہے تو اس لفظ کا مطلب وہی لینا چاہئے جو لغت و عرف کے لحاظ سے ان الفاظ سے سمجھ میں آتے ہیں لیکن اگر اصلی معنی لفظ کے ایسے ہوں جو عقلاً ممکن نہیں ہیں لیکن محاورات عرفی کے لحاظ سے کوئی قریب ترین مجازی معنی ا لفاظ کے موجود ہیں جو عقلاً بھی درست ہو سکتے ہیں۔ تو اس لفظ کو ایسے معنی پر محمول کرنا بھی بلاتکلف صحیح ہے جسے اَلرَّحْمٰنُ عَلَی الْعَرْشِ اسْتَوٰی  کا مفہوم بجائے تمکن جسمانی کے جو عقلاً غیر ممکن ہے غلبہ واستیلا بحیثیت قدرت کے معنی میں اور یَدَ ا ہُ مَبْسُوْطَتَانِ کے معنی جسمانی ہاتھوں کے بجائے جو عقلاً خدا کے لئے نہیں ہوسکتے اقتدارو اختیار کے معنی میں لینا جو عرف عام کے بالکل مطابق ہیں اس صورت میں بھی الفاظ قرآن کو مجمل نہیں سمجھا جا سکتا اور توقف یا تحیر کی کوئی ضرورت نہیں ہے۔ ہاں اگر ایسے کوئی عرفی معنی اس لفظ کے موجود ہی نہ ہوں اور ان کا مفہوم صرف اشارات و کنا یا ت ہی کے طو پر ذہن سے نکا لا جا سکتا ہے جو مختلف ذہنی پیمانوں کے لحاظ سے مختلف ہو سکتا ہے تو یہ وہ متشابہات ہوں گے جن کے اصل معنی کو راسخون فی العلم کے حوالے کرنا چاہئے اور ان میں ذہانت سے کچھ پہلو سمجھ میں آئے تو اسے بطور احتمال امکانی طور پر کہنا درست ہے لیکن حتم و جزم کے ساتھ کچھ کہنے کی جراء ت نہ کرنا چاہئے۔

تعجب ہے کہ علامہ صدر الدین شیرازی جو دور آخر میں فلاسفہ و اہل معقول کی صف اول میںہیں اگر چہ نتیجہ وہ بھی متشابہات میں اسی مسلک سے متفق معلوم ہوتے ہیں لیکن وہ اس ظاہر پرستی سے بہت حد تک راضی نظر آتے ہیںجسے اللہ کی تجسیم ایسے کفر عظیم کا تصور پیدا ہوا ہے۔

جیسا کہ پہلے لکھا گیا ہے ممکن ہے اپنی تفسیر میں خود ان کا قلم اس جادہ سے کسی ایک یا بہت جگہ ہٹ گیا ہو مگر اصولاً وہ ہمارے بیان کردہ نقطہ اعتدال کو پیش کرتے ہوئے بھی ظاہری مفاہیم کو باقی رکھنے کے شدت کے ساتھ حامی معلوم ہوتے ہیں۔

جسے اپنی کتاب مفاتیح الغیب صفحہ ۲۴،۲۵ (مطبو عہ ایران) میں انہوں نے تفصیل کے ساتھ لکھا ہے۔

سابق اور حال تبصرہ کے بیانات کی رُو سے غورو فکر کرنے کے بعد حسب ذیل نتائج برآمد ہوتے ہیں۔

(۱)قرآن مجید کا ترجمہ ظاہری معنی الفاظ کے تحت اللفظی معنی کہنے کا حق ہر واقف زبان عربی کو ہے جسے عربی الفاظ کے معانی پر اتنا عبور حاصل ہو کہ وہ لغت کی مدد سے سہی ہر لفظ کے معنی سمجھ سکتا ہو اور قرائن مقام کی مدد سے مشترک الفاظ کے متعدّد معانی میں سے کسی ایک معنی کی تعیین کر سکتا ہو لیکن ایسے اشخاص کا ترجمہ قرآن کے لئے کھڑ اہونا جو عربی کے محاورات سے اس طرح واقف نہیں ہیں خود غلطی میں مبتلا ہونا اور دنیا کو گمراہی میں ڈالنا ہے افسوس ہے کہ عموماً تراجم قرآن جو رائج ہیں ان میں متعدد ایسے ہی اشخاص کے قلم سے ہیں اور اس لئے ان کا ضررنفع سے زیادہ ہے۔

(۲)قرآن مجید کے معانی و مطالب میں جہا ں تک ظواہر قرآن کے دائرہ کے اندر ہیں ہر شخص کو غور و فکر کرنے کاحق اور نتائج نکالنے کی گنجائش ہے اور قرآنی آیات سے ان کے ظواہر معانی کی بناء پر استدلال بھی ہر شخص کے لئے صحیح ہے بشرطیکہ اس میں اصول محاورہ و تکلم کا لحاظ رکھا جائے اس کے علاوہ عام و خاص مطلق و مقید منسوخ و ناسخ اور مجمل و مبین کالحاظ بھی ضروری ہے بغیر اس کے تفسیر لکھنے کا حق نہیں ہے۔

(۳)قرآن کے مضامین پر غور و فکر کرنے سے جو رموز و اسرار پید ا ہوں علمی نکات بر آمد ہو ں ، فلسفی انکشافات کا پتہ چلے اور ادبی محاسن کا اندازہ ہو ، انہیں سمجھنا اور ان کا نمایا ں کرنامستحسن خدمت ہے جس کے مقبول ہونے کے لئے معانی و مطالب کو بیان شدہ معیار پر سمجھنے کے ساتھ ذوق سلیم قوت نظر اور ایک حدتک ذہانت و ذکاوت کی ضرورت ہے ہاں اس قسم کی نکتہ پردازی و موشگافی بارگاہ تفسیر میں اسی وقت مقبول ہو سکے گی جب اس علمی نکتہ رمزیا انکشاف کے ثابت کرنے کے لئے اصل معنی قرآن میں کوئی تغیر کرنے کی ضرورت نہ پڑی ہو اور اس کے انہی معانی سے کہ جن کرنے کا معیار ابھی بیان ہوچکا ہے ، وہ نکات ور موز پیدا ہوئے ہوں۔

(۴)قرآن مجید کے اصلی معانی و مطالب کو محفوظ رکھنے کے ساتھ ان کے مصداق صحیح کا پتہ لگانے میں اگر تاریخی جغرافیائی یا سائنس کے معلومات اور جدید انکشافات سے مدون رہی ہوتو ان معلومات سے مدد لے کر قرآنی آیت کے صحیح مصداق کا پتہ چلانا کوئی نامناسب امر نہیں ہے۔

(۵)’’مُتَشَابِھَا ت‘‘یعنی ایسے آیات میں جن کے ظاہری معنی نمایا ں طور پر متعین نہیں ہیں عقل سے کام لے کر اشارات و روموز تجویز کرنے کا بطور حتم و جزم سوا ’’راسخون فی العلم‘‘ کے کسی کو حق نہیں ہو سکتا۔

بے شک اگر عقل پرزوردے کر کچھ اشارات بطور امکان و احتمال پیداکئے جائیں تو کوئی مضائقہ نہ ہوگا بلکہ اس کا دروازہ اس وقت بھی بند نہیں ہوگا کہ جب کسی حدیث نے کسی رمزو اشارہ کی تشریح کردی ہو۔ اس لئے کہ ایک خاص اشارہ کی تشریح ہوجانے سے انحصار ثابت نہیں ہوتا جب کہ خود احادیث سے ثابت ہے کہ بواطن قرآن میں کثرت ہوتی ہے لہٰذا یہ امر غیر ممکن نہیںہے کہ اور پہلو بھی پائے جاتے ہوں جن کا احتمالی طور پر ذاتی غورو فکر سے استخراج کیا جا سکے۔

(۶)وہ آیات جن کے اصلی معنی جو با اعتبار لغت ہیں‘ قرینہ عقلی یقینی کی بناء پر مراد نہیں لئے جاسکتے جیسے الرَّحمٰن عَلَی الْعَرْشِ اسْتَوٰی یَدُ اللہِ فَوْقَ اَیْدِیْھِمْ وغیرہ ان میں معنی حقیقی کو ترک کرنے کے بعد اگراصول محاورہ کے ماتحت کوئی قریبی معنی پائے جاتے ہوں جیسے ’’ید‘‘ کے معنی ’’ہاتھ‘‘ نہ ہونے کے بعد ’’قدرت و طاقت‘‘ تویہ ’متشابہات‘‘ نہ سمجھے جائیں گے ہاں جب ایسے کوئی معنی موجود نہ ہوں تو آیت متشابہات میں سے قرار پائے گی۔ان میں اگر کوئی بات سمجھ میں آئے تو اس کا بطور احتمال ظاہر کرنا درست ہے۔ و ثوق کے ساتھ بغیر راسخون فی العلم کی سند کے کچھ کہنا صحیح نہیں ہے۔ 

(۷)وہ الفاظ جن کے ظاہری معانی موجود ہیں ان میں بطور رمز و اشارہ کوئی معنی احتمالی طور پر بتائے جاسکتے ہیںلیکن حتم و جزم کے ساتھ نہیں-- اس لئے کہ تاویل آیات کی راسخون کا حصہ ہے۔

(۸)کسی تاویل کے احادیث میں وار د ہونے کے بعد بھی الفاظ قرآنی کے جو اصلی معنی با عتبار لغت ہیں وہ نظر انداز نہیں ہوں گے بلکہ اعتقاد و عمل جس سے بھی ان کا تعلق ہے اس کا ان کے مواقف برقرار رکھنا ضرور ی ہوگا۔

یہی بہت بڑا فرق ہے معنی مجازی میں کہ جو لفظ کے اصلی معنی کو چھوڑ کر مراد ہوتے ہیں اور معنی رمزی میں کہ جو بطور اشارہ مقصود ہوتے ہیں پہلی صورت میں اصلی معنی کا نظر انداز کرنا ضروری ہوتا ہے جیسے’’ استوٰی‘‘ کے معنی تمکین جسمانی کے اور’’یَدْ‘‘ کے معنی جسمانی ہاتھ کے لیکن دوسری صورت میں اصلی معنی بھی محفوظ رہتے ہیں اور ان کی پابندی لازم ہوتی ہے۔

اسے اپنے روزمرہ کے محاورات پر نظر کر کے سمجھا جا سکتا ہے۔ مثلاً: ایک شخص نے کہا کہ’’ فلاں محفل میں جو گیا‘‘ دیکھا شیر بیٹھا ہے ،محفل کا ذکر کرنا قرینہ ہے اس کاکہ شیر سے کوئی بار عب و ہیبت انسان مراد ہے اصلی شیر نہیں ہے اب اگر اس متکلم نے کسی دن یہ کہا کہ میںنے سب جانو ر دیکھے شیر آج تک نہیں دیکھا ، تو اس پر یہ اعتراض نہیں کیا جاسکتا کہ تم نے ابھی اس دن کہا تھا کہ میں نے شیر دیکھا۔اس لئے کہ اس دن شیر سے مراد بقر ینہ جب شیر صفت انسان قرار ابھی دیا گیا تو اس کا تعلق اس جانور سے نہیں رہا جس کانام شیر ہے۔ اس لئے وہ ثبوت اور نفی کے خلاف نہیں ہے جو اس کے کلام میں ہے۔

اس کے برخلاف دوسرا جملہ ملاخطہ: ایک شخص کسی ایسے انسان پر تعرض کرتے ہوئے جس کی آنکھوں میں بصارت کم ہے یہ کہے کہ خدا کے فضل سے میری آنکھوں میں بصارت کم نہیں ہے۔

اس سے کہنا تو مقصو د یہی ہے کہ اس دوسرے شخص کی آنکھوں میں بصارت کی کمی ہے لیکن اس کی بناء پر وہ خود اپنے الفاط سے غیر متعلق نہیں ہو سکتا یعنی اس کا یہ کہنا جب ہی درست ہوگا۔ جب واقعی خود اس کی آنکھوں میں بصارت کی کمی نہ ہو لیکن اگر تھوڑی دیر میں اس نے خود ضعفِ بصارت کی شکایت کی تو اس کا وہ کلام لغو اور مہمل ہوجائے گا اس کی وجہ یہی ہے کہ تعرض و اشارہ کی صورت میں اصل معنی نظر انداز نہیں ہوتے بلکہ ان کے محفوظ رہتے ہوئے اشارہ کے معنی پید ا ہوتے ہیں۔

قرآن میں ان دونوں کی مثالیں حسب ذیل ہیں۔

(۱)احادیث میںبتا یا گیا ہے کہ قرآن میں بہت باتیں اِیَّا کَ اَعْنِیْ وَ اسْمَعْیِ یَا جَارَہ کے طو ر پر کہی گئی ہیں یعنی خطاب کسی سے ہے اور مقصود کسی اور کو سنانا ہے ۔جیسے یہ آیت:

لَىِٕنْ اَشْرَكْتَ لَيَحْبَطَنَّ عَمَلُكَ وَلَتَكُوْنَنَّ مِنَ الْخٰسِرِيْنَ.

( زمر۔ ۶۵)

اگر آپ شرکت اختیار کیجئے تو آپ کے تمام اعمال رائیگاں ہوجائیں گے اور آپ گھاٹا اٹھانے والوں میں ہوں گے۔

یہ تنبیہہ حقیقۃً رسول سے متعلق نہیں ہے بلکہ دوسرے اشخاص سے متعلق ہے جسے رسول پر رکھ کے وارد کیا گیا ہے اب کوئی شخص استدلال کرنا چاہئے یا اعتراض کر ے کہ کلمہ ’’ان‘‘ عربی میں محتمل الوقوع بات کے لئے آتا ہے رسول سے کہنا کہ لئن اشرکت پتہ دیتا ہے کہ آپ سے معاذ اللہ شرکت کے وقوع کا احتمال تھا اور یہ آپ کی عصمت کے خلاف ہے تو یہ استدلال یا اعتراض درست نہ ہوگا۔ اس لئے یہ خطاب جب دوسروں کی تنبیہہ کے لئے ہو گیا تو اس کے نتیجہ کا تعلق رسولؐ کے ساتھ باقی ہی نہیں رہا بلکہ دوسروں سے ہوگیا۔

(۲)قرآن میں بہت جگہ یُقِیْمُوْنَ الصَّلٰوۃَ یا اِقَامِ الصَّلٰوۃِ وغیرہ ہے جس کے معنی ادائے نماز کے ہیں اگر بعض روایات میںیہ نظر سے گزرے کہ اقامہ صلوٰۃ سے اشارہ ہے ولایت کے عقیدہ کی طرف جو سبب درستی عبادات ہے تو بلا شبہہ یہ اشارہ اپنی جگہ درست ہو گا لیکن اس کے معنی یہ نہیں ہوں گے کہ یہ آیت و جو ب نماز کی دلیل ہی نہ رہے اور کہاجائے کہ اس سے تو ’’ولایت ائمہ معصومین‘‘ مراد ہوگئی۔اب اس کو نماز سے کیا تعلق یہ مغالطہ ہوگا جس کا واقعیت سے کوئی علاقہ نہیں۔ اس آیت میں یقیناً نماز کا حکم ہے اور اشارہ و جوب ولایت کی طرف بھی ہو سکتا ہے۔

یہا ں یہ نہیں ہے کہ پہلے معنی نظر انداز ہوگئے اور اب بطور استعمال لفظی دوسرے معنی مراد ہو ں۔








تاویل آیات کی مختلف اقسام

آیات قرآن کی تفسیر و تاویل جو احادیث میںمذکور ہوتی ہے اس کی نوعیتیں مختلف ہوتی ہیں جن میں اکثر اشخاص کو اشتباہ ہوتا ہے اور اس لئے نتائج کے اخذ کرنے میں دھو کا کھاتے ہیں۔

(۱)بعض احادیث ایسی ہوئی ہیں کہ ان میں کسی آیت کے شان نزول اور موردِورود کی تعین کی جاتی ہے کہ یہ آیت کس موقع پر اتری تھی اس قسم کی احادیث سے ان آیت کے عموم پر جب کہ الفاظ عام ہوں کوئی اثر نہیں پڑسکتا بے شک اگرالفاظ آیت ہی کسی خاص شخص کی طر ف اشارہ کر رہے ہو ں ان میں خو د ہی عموم پا یا نہ جاتا ہو تو حدیث اس وقت میں اس تاریخی انکشاف کی حیثیت رکھتی ہو گی کہ یہ شخص خاص کو ن تھا جس کے بارے میں یہ آیت اتر ی ہے دونوں قسموں کی مثالیں ملاخطہ ہوں۔

اَفَمَنْ كَانَ مُؤْمِنًا كَمَنْ كَانَ فَاسِقًا۝۰ۭؔ لَا يَسْـتَوٗنَ. 

(السجدہ۔۱۸) 

کیا جو مو من ہو‘ وہ مثل اس کے ہے کہ جو فاسق ہو ۔؟ نہیں یہ سب برا بر نہیں ہیں ۔

احادیث سے ثابت ہے کہ آیت اس وقت نازل ہوئی جب امیر المومنین حضرت علیؑا بن ابیطالبؑ سے ولید بن عقبہ نے بحث کی اور اپنی بلندی جتائی۔ اس پر یہ آیت اتر ی جس میں مومن سے مراد حضرت علیؑ اور فاسق سے مراد ولید بن عقبہ ہے۔ لیکن اس خصوصیت کے معلوم ہونے کے بعد بھی الفاظ آیت سے جو کلیہ سمجھ میں آتا ہے کہ مومن اور فاسق عزت و احترام اور حقوق میں مساوی نہیں سمجھےجا سکتے اپنی جگہ قائم ہے۔

اس ولید کے بارے میں دوسری آیت جو قرآن میں ہے:

يٰٓاَيُّہَا الَّذِيْنَ اٰمَنُوْٓا اِنْ جَاۗءَكُمْ فَاسِقٌۢ بِنَبَاٍ فَتَبَيَّنُوْٓا.

اے ایمان لانے والو ! اگر فاسق تمہارے پا س کوئی خبر لائے تو تحقیق کر لیا کر و 

(حجرات ۶) 

یہ بھی محل آیت کے خاص ہونے کے باوجود حکم عام کی حامل ہے کہ فاسق کی خبر کو معتبر نہیں سمجھنا چاہیے۔

اُحِلَّ لَكُمْ لَيْلَۃَ الصِّيَامِ الرَّفَثُ اِلٰى نِسَاۗىِٕكُمْ۝۰ۭ ھُنَّ لِبَاسٌ لَّكُمْ وَاَنْتُمْ لِبَاسٌ لَّہُنَّ۝۰ۭ عَلِمَ اللہُ اَنَّكُمْ كُنْتُمْ تَخْتَانُوْنَ اَنْفُسَكُمْ فَتَابَ عَلَيْكُمْ وَعَفَا عَنْكُمْ۝۰ۚ  (بقرۃ۔۱۸۷)

جائز ہے تمہارے لئے شب ماہ صیام مقاریت کرنا اپنی عورتوں کے ساتھ وہ تمہارے لئے لباس ہیں اور تم ان کے لئے خدا کو معلوم ہے کہ تم خیانت کیا کرتے تھے اب اللہ نے تمہاری تو بہ قبو ل کی اور تمہیں معاف کردیا 

اس آیت میں پہلا جز ء پہلی قسم سے تعلق رکھتا ہے اس میں عموم ہے اگر چہ مو ردِ نزول معیّناشخاص سے متعلق تھا لیکن حکم عمومی حیثیت رکھتا ہے۔ لہٰذا ہمیشہ کے لئے قائم ہے ۔دوسرا جز ء کہ ’’خدا کو معلوم ہے کہ تم خیانت کر تے رہے ہو‘ مگر خدا تم کو معاف کرتا ہے‘‘۔ یہ بیان واقعہ ماضی کی حیثیت رکھتا ہے جو مخصوص افراد سے متعلق ہے جن کے اسماء روایات میں درج ہیں اس سے کوئی عمومی کلیہ نہیں بر آمدہوتا جسے مجر مین اپنے لئے گزشہ جرائم کے عفو کا پروانہ قرار دیں۔

اس قسم میں کبھی الفاظ عام ہوتے ہوئے بھی قرینہ مقام اور سیاق کلام سے ظاہر ہوتا ہے کہ وہ خاص اشخاص سے متعلق ہے اور ان میں کسی حکم عام کا اعلان نہیں ہے۔

اِنَّمَا وَلِيُّكُمُ اللہُ وَرَسُوْلُہٗ وَالَّذِيْنَ اٰمَنُوا الَّذِيْنَ يُقِيْمُوْنَ الصَّلٰوۃَ وَيُؤْتُوْنَ الزَّكٰوۃَ وَہُمْ رٰكِعُوْنَ.(مائدہ۔۵۵) 

تمہارا حاکم اللہ ہے اور اس کا پیغمبر اور وہ ایمان والے جو نماز قائم رکھتے ہیں اور زکوۃ دیتے ہیں اس حالت میں کہ وہ رکوع میںہیں۔

یہا ں ایسا ہی ہے کہ الفاظ کے عام ہوتے ہوئے سیاق کلام سے ظاہرہے کہ یہ ایک خاص منصب کا اعلان ہے جس میں نام کے بجائے تعارف شخصیت کے طور پر یہ اوصاف لائے گئے ہیں۔

لیکن بعض مقامات پر احادیث کسی وسیع عنوان کی فرد اکمل کا پتہ دیتے ہیں یہ آیات پہلی ہی قسم میں دخل ہوں گے یعنی وہ اپنے عموم پر باقی رہیں گے اور ان میں فرد کے ساتھ اختصاص پیدا نہ ہوگا جیسے بعض روایات میں ہے کہ جہا ں جہاں قرآن مجید میں  یَآاَیُّھَاالَّذِیْنَ اَمَنُوْا کے الفاظ ہیں، اس سے مقصود ائمہ معصومینؑ ہیں اس کا مطلب یہی ہے کہ وہ حضرات اس مفہوم کے مصداق اتم و اکمل ہیں لیکن اس سے بعض گمراہ اشخاص کا یہ گمراہ کن نتیجہ نکالنا کہ جو جو احکام اس عنوان سے مخاطب کر کے کہے گئے ہیں وہ تمام احکام ائمہ سے مخصوص تھے اور ان کا تعلق ہم سے نہیں ہے بالکل غلط ہے اس کے لئے یَآاَیُّھَاالَّذِیْنَ اَمَنُوْا کی لفظ کے استعمال کو اس مقام پر دیکھنا چاہئے جہاں بعد والا حکم ائمہ سے متعلق ہو ہی نہیں سکتا۔ جیسے:

يٰٓاَيُّھَا الَّذِيْنَ اٰمَنُوْٓا اَطِيْعُوا اللہَ وَاَطِيْعُوا الرَّسُوْلَ وَاُولِي الْاَمْرِ مِنْكُمْ. (نساء۔۵۹) 

اے ایمان والا اللہ کی اطاعت کرو اور پیغمبرؐ کی اطاعت کرو اور صاحبان امر کی جو تم میں سے ہیں 

یہا ں اگر یَآاَیُّھَاالَّذِیْنَ اَمَنُوْا کو ائمہ سے مخصوس کر دیا گیاتو ہو اولی الا مر کون ہو ں گے جن کی اطاعت کا حکم دیا جارہا ہے ایک آیت اس طرح ہے کہ:

يٰٓاَيُّھَا الَّذِيْنَ اٰمَنُوْٓا اٰمِنُوْا بِاللہِ وَرَسُوْلِہٖ .(نساء۔۱۳۶) 

اے ایمان لانے والوں ایمان اختیار کر و اللہ اور اس کے پیغمبرؐ پر ۔

یہاں ماننا پڑے گا کہ پہلے یَآاَیُّھَاالَّذِیْنَ اَمَنُوْااسے مراد اقرار ایمان کرنے والے ہیں اور مطالبہ ان سے یہ ہے کہ وہ دل سے واقعی ایمان اختیار کریں اور ایسی ہی متعدد آیتیں قرآن مجید میں ہیں جن سے معصومینؑ کا مراد لیا جانا ان کی شان بلند کے خلاف ہے۔

اور اسی سے بہت سے ان روایات کے سمجھنے میں مدد مل سکتی ہے جن کے متعدد آیات میں احکام کا تعلق خاص ذات سے نہیں ہے لیکن ان روایات میں یہ ہے کہ یہ آیات شان امیرالمومنینؑ میں ہیں ۔

علامہ صدر الدین شیرازی فرماتے ہیں:

ومن ھٰذا القبیل ما یروٰي من الائمّۃؑان الصراط المستقیم ھُوا میر المومنین ؑ والنَّبَاِالْعَظِیْمِ الَّذِيْ ھُمْ فِیْہِ مُخْتَلِفُوْنَ امیر المومنین وان اِنَّہٗ فِيْٓ اُمّ الکِتٰبِ لدینا لعلی حکیم ھوعلی بن ابیطالب وان قولہ تعالیٰ وبِئرْ معطلۃوقصر مشید ، الاول ہو الامام الصامت والثانی ھو الا مام الناطق وامثال ذٰلک فی اٰیٰت کثیرۃ. (شرح اصول کافی طبع ایران ۔ ص ۴۰۳)

اسی طرح کی وہ روایتیں ہیں جو ائمہ معصومینؑ سے واردو ہوئی ہیں کہ صراط مستقیم جناب امیرالمومنینؑ ہیں اورنباء عظیم (بڑی خبر) جس میں لوگ اختلاف کر ہے ہیں حضرت امیرالمومنینؑ ہیں اور یہ کہ انہ فی الکتب   والی آیت میں علی حکم سے مراد حضرت علی بن ابی طالبؑ ہیں اور یہ آیت جس کے معنی ہیں ’’بند کنواں‘‘ اور’’ مضبوط محل‘‘ اس میں پہلے سے مراد وہ امام جو زبان کھول سکے اور اس طرح کا مضمون بہت سی آیتوں میں ہے۔

اسی سے ان روایت کا مطلب بھی واضح ہوتا ہے جن میں یہ کہا گیا ہے کہ ثلث قرآن شان امیرالمومنینؑ میں نازل ہو ا۔ اس کے معنی یہی ہیں کہ جہا ںجہاں بھی کوئی صفت مد ح قرآن مجید میں ہے اس کے مفہوم کی فردنمایا ں امیرالمومنینؑ ہیں اسی طرح آیات مذمت کا تعلق اعداء اہلبیتؑ کے ساتھ بحیثیت امتیازی افراد مصداق کے ہے چاہے و ردو ان کا امم سابقہ کے کفار و فجار کے سلسلہ میں ہوا ہو۔بے شک بعض احادیث ایسے ہوتے ہیں جن میں کسی عموم آیت میں تخصیص یا اطلاق میں تقئید کی جاتی ہے یہ احادیث اگر بجائے خود شرائط حجیت کے حامل ہو ں تو یقیناً عموم یا اطلاق آیت کی تخصیص یا تقئید کا باعث ہوں گے جیسے قرآن میں زوجہ کی میراث بتا تے ہوئے ارشاد ہوا ہے:

وَلَھُنَّ الرُّبُعُ مِمَّا تَرَكْتُمْ اِنْ لَّمْ يَكُنْ لَّكُمْ وَلَدٌ۝۰ۚ فَاِنْ كَانَ لَكُمْ وَلَدٌ فَلَھُنَّ الثُّمُنُ مِمَّا تَرَكْتُمْ.(نساء۱۲) 

اور ان کے لئے چوتھا حصہ ہے تمہارے متروکہ کا ۔اگر تمہارے لئے اولاد موجو دنہ ہو اور اگر تمہارے اولاد ہو تو انہیں آٹھواں حصہ ملے گا۔

اس میں ماترکتم یعنی متروکہ کا لفظ مطلق ہے جس میں منقولہ اور غیر منقولہ جائیداد دونوں قسمیں داخل ہیں لیکن جب احادیث معتبرہ سے ثابت ہو جائے کہ زوجہ کو غیر منقولہ میں بالکل یا عین جائیداد میں حصہ نہ ملے گا تو ا س کا مطلب یہ ہے کہ اطلاق آیت میں ایک قید ثابت ہوگئی۔

ایک صورت یہ ہوتی ہے کہ متعدد آیات قرآن سے ملا کر کوئی مطلب نکا لا جائے اس کی دونوعتیں ہیں ایک یہ کہ ان دو یا اس سے زیادہ آیتوں میں سے کسی میں کوئی معنوی تصرف نہ کیا جائے بلکہ ہر ایک اپنے اپنے ظاہری معنی پر برقرار رکھی جائے اور پھر بھی آیات کے مجتمع ہونے سے کوئی ایسا مطلب نکل آتا ہے جوان میں سے کسی ایک آیت میں بااعتبار الفاظ مذکور نہ تھا۔ یہ صورت درست ہے اور جو مطلب اس طرح سے پیدا ہو‘ یقیناً قابل اعتبار ہے 

مثال:قرآن مجید میں ایک جگہ مدت رضاع یعنی بچوں کو دودھ پلانے کی میعاد مقرر کی گئی ہے دوبرس 

وَالْوَالِدٰتُ يُرْضِعْنَ اَوْلَادَھُنَّ حَوْلَيْنِ كَامِلَيْنِ.

(بقرۃ۔۲۳۳)

مائو ں کا حق ہے کہ وہ اپنے بچوں کو دو برس تک دودھ پلائیں ۔

دو سر ی جگہ حمل اور رضاعت کی مجموعی مدت کم از کم ڈھائی بر س بتائی گئی ہے۔

وَحَمْلُہٗ وَفِصٰلُہٗ ثَلٰثُوْنَ شَہْرًا۝۰ۭ (احقاف۔۱۵)

اس کے حمل اور دود ھ بڑھائی کی سب مدت تیس مہینے ہے 

جب دونوں آیتوں کو ملا دیا جائے اور تیس مہینے کی مجموعی مدت حمل و رضاعت میںسے دوبر س یعنی چوبیس مہینے رضاعت کے منہا کر دیئے جائیں تو حمل کی مدد کے لئے چھ مہینے بچتے ہیں اس سے ثابت ہوا کہ اقل مدت حمل چھ ماہ ہے یہ حکم شریعت قرآن مجید سے مستنبط ہے اگر چہ کسی ایک جگہ بھی قرآن میں مذکورہ نہیں ہے۔

دوسری قسم یہ ہے کہ یہ نتیجہ اجتماعی ظواہر ا لفاظ پر مبنی نہ ہوبلکہ دو یا اس سے زیادہ آیتو ں میں سے کسی ایک آیت میں کسی حدیث نے کوئی تاویلی معنی بتائے ہوں انسان اس تاویل کو لے کر دوسری آتیوں میں بھی جہاں اس طرح کا کوئی لفظ مذکور ہوئی وہی معنی قرار دے لے اور اس سے کوئی خاص نتیجہ نکالے یا کسی مشترک لفظ سے ایک جگہ بقرینہ مقام ایک معنی مراد ہوں تو اب جہاں کہیں وہ لفظ بغیر اس قرینہ کے آئے وہاں بھی وہی معنی قرار دیئے جائیں یا ایک جگہ بطور مجاز کسی معنی میں استعمال ہوا اور دوسری جگہ قرینہ مجاز کے مفقو د ہوتے ہوئے بھی اسی معنی پر محمول کرے یہ جوڑ توڑ آیتوں کا ہر گز درست نہیں ہے۔

بے شک یہ صحیح ہے کہ’’ القرآن یفسّر بعضہ بعضًا  ‘‘   قرآن مجید کی ایک آیت دوسری آیت کی تشریح کرتی ہے مگر یہ اسی دائرہ میں ہے جس کا قاعدہ محاورہ و تکلم تقاضا رکھتے ہیںجیسے عام کی تخصیص مطلق کو تقئید اور اضمار کی تعیین۔ یہ وہ چیزیں ہیں جن سے عموما ًکسی دانش مند متکلم کا ایک وقت کا کلام دوسرے وقت کے کلام کا مبین و شارح قرار پاتا ہے ، یہی صورت قرآن مجید میں بھی ہوگی۔ نہ یہ کہ ہر جگہ ایک آیت کا دوسری آیت میں پیو ند لگا کر معنی پیدا کر لئے جائیں چاہئے وہ اصول محاورہ کے بالکل خلاف ہوں جیسے ایک جگہ صلوۃ درود کے معنی میں ہے۔

اِنَّ اللہَ وَ مَلٰٓئِکَتَہٗ یُصَلُّوْنَ عَلَی النَّبِیِّ یَآ اَیُّھَا الَّذِیْنَ اٰمَنُوْ اصَلُّوْا عَلَیْہِ وَسَلِّمُوْ اتَسْلِیْماً.(احزاب۔۵۶)

یہاں اس فعل کا اسناد اللہ کی طرف اس کا قرینہ ہے کہ نماز مراد نہیں بلکہ رحمت اور اس کی منابست سے بعد میں طلب رحمت مراد ہے۔ اب جہا ں یہ قرینہ موجود ہو جیسے: اِنَّ اللہَ یُصَلِّیْ عَلَیْکُمْ وہاں یہ معنی مراد لئے جائیں گے مگر مخالفین شریعت اب ان آیات کی بناء پر

اَقِيْمُوا الصَّلٰوۃَ   اور یُقِیْمُوْنَ الصَّلٰوۃ اور اِنَّ الصَّلٰوۃ کَانَتْ عَلَی الْمُؤُمِنِیْنَ کِتَاباً مَّوْ قُوْ تاً.اور ایسی ہی بکثر ت آیات میں جو صلوٰۃ اور اس سے مشتق الفاظ ہیں ان سب کو درود کے معنی میں قرار دے کر نماز سے چھٹکارا حاصل کرنا چاہیں تو سعی نا مشکور کسی طرح حق بجانب قرار نہیں دی جاسکتی۔

واعظین و مقررین اس طرح کے بہت جوڑ توڑ کیا کرتے ہیں اس میں قدم قدم پر تفسیر بالرائے ہوتی ہے جو سخت ترین گناہ ہے۔مختصر یہ ہے کہ تفسیر قرآن کا مسئلہ بڑا نازک ہے۔ اس میں وسعت بھی اتنی ہے جو ان تنگ خیال افراد کے تصور سے آگے ہے جو بالکل تابع لفظ رہنا چاہتے ہیں اور ذرا غور و فکر کر کے جو کوئی حکمت اور نکتہ حقیقت قرآن سے نکا لا جائے جو سابق کی کتابوں میں مذکورنہ ہو اسے تفسیر بالرائے کہہ دیتے ہیں اور پھرا س میں تنگی بھی بہت ہے جو ان لوگوں کے حدو د تخیل سے بہت تنگ ہے جو قرآن مجید کے آیات کی آنکھ بند کر کے اپنے دل سے تفسیر شروع کر دیتے ہیں اور زمین و آسمان کے قلابے ملاتے ہیں۔یہی باعث ہے کہ ہمیں اس تبصرہ کو اتنے طولانی بنا دینے کی ضرورت پڑی ہم نے اس میں جو اصول قواعد قرار دیئے ہیں انہیں اگر انسان پیش نظر رکھے تو امید ہے کہ وہ نقطہ اعتدال پر قائم رہ کر تد برفی القرآن کے برکات سے بہرہ مند بھی ہوگا اور تفسیر بالرائے کےعمیق گڑھوں میں گرنے سے محفوظ بھی رہے گا۔


افا دات بلاغی ؒ 


از 

مقدمات تفسیر آلا ء الرحمٰن 

فی 

تفسیر القران 

جلد اوّل

 مبطع ’’العرفان صیدا

 ۱۳۵۱؁ھ۔۔۔۱۹۳۳؁ء

 تمہید

حجۃ الا سلام آیت اللہ شیخ محمد جو ادبلا غی طاب ثراہ سامرا کے حوزہ علمیہ کے فارغ التحصیل اور آیت اللہ میرزا محمد تقی شیرازی کے حلقہ درس کے فیضیاب فقہ اور اصول میں بھی اس معیار پر فائز تھے جو ایک بلند پا یہ مجتہد کا ہو تا ہے مگر آپ نے خاص طور پر دینی ضرور ت کا احساس فرما کر ان علوم دینیہ میں مجاہدانہ طور پر زند گی گزاری جن کی جانب عموماً عراق وایران کے مجتہدین توجہ نہیں فرماتے چنانچہ مادّیّین اور نصارٰی وغیرہ کی رد میں ’’الھدی الی دین المصطفیٰ‘‘ اور’’الرحلۃ المدرسیۃ‘‘اور’’انوارالھدٰی‘‘وغیرہ ان کی عظیم الشان کتابیں ہیں آخر ی عمر میں انہو ںنے تفسیر قرآن لکھنا شروع کی تھی جو افسوس ہے کہ عمر کی بیوفائی سے پا یۂ تکمیل تک نہ پہنچ سکی وہ شام کے شہر صیدا میں زیر طبع تھی جب میں عراق سے مراجعت کر کے ہندوستان آگیا۔

میرے ہندوستان آنے کے بعد ممدوح کی تفسیر کی پہلی جلد طبع ہو کر ہندوستان آئی اور مجھ تک پہونچی جس میں آغاز تفسیر کے قبل ۴۸ صفحات میں کچھ اہم مقدمات تمہیدی حیثیت سے درج کئے گئے ہیں۔ جب میں نے تفسیر لکھنے کا ارداہ کیا تو مستقل جلد مقدمہ تفسیر قرآن کے نام سے لکھی جو ۲۷۲ صفحا ت پر مشتمل تھی اس میں بنظر افادیت کچھ مضامین سرکار مرحوم کے زیادہ تران کے حوالے کے ساتھ درج کر دیئے گئے تھے اسے بعض اہل اغراض نے غلط فہمی پھیلا نے کا ذریعہ بنایا۔

اب اس مرتبہ مناسب معلو م ہو اکہ ان مضامین کو اصل کتاب سے خارج کر کے سرکار بلاغی اعلی اللہ مقامہ کے اہم افادات کو آخر میں بطو ر ضمیمہ شامل کر دیا جائے تا کہ حقیقت مشتبہ بھی نہ ہو اور اس کتاب کے ناظرین موصوف کے گرانقدر افادات سے محروم بھی نہ رہیں۔ والسلام

(۱)


قرآن مجید کی معجزانہ حیثیت کا ایک خاص پہلو

معجزہ قرآنی کی ایک اہم خصوصیت جو دنیا کے کسی دوسرے معجزہ میں پائی نہیں جاتی یہ ہے کہ اعجاز کے جتنے ارکان ہیں ان سب کو وہ خو د اپنے دامن میںلئے ہوئے ہے اور مقدمات و قرائن خارجیہ یا صرف عقل پر منحصر نہیں ہیں۔

دوسرے معجزات کی یہ صورت ہے کہ خارق عادت آنکھوں کے سامنے پیش ہو لیکن اس کے معجزہ ہونے میں جتنی باتوں کی ضرورت ہے وہ خود اس میںمضمر نہیں ہیں۔

وہ ایک خامو ش مشاہدہ غیبی ہوتا ہے جو اپنی زبان سے یہ اعلان نہیں کر تا کہ میرا ظاہر کرنے والا مدعی نبو ت وغیرہ بھی ہے جو ایک خارق عادت کے معجزہ ہونے کا رکن اعظم ہے اس کے لئے ضرور ت ہو گی کہ علیحدہ سے اس شخص کے دعاوی کو دیکھا جائے تاکہ معلوم ہو کہ وہ مدعی کسی منصب کا ہے یا نہیں ؟

پھر اس مظاہرہ سے اس استدلال کی بنیا د سمجھ میں نہیں آتی کہ خارق عادت امر کے ظاہر کرنے سے اس کے مظہر اوردعوید ار نبوت کی سچائی کیوں کرثابت ہوتی ہے ؟ اس کے لئے پھر عقل کو درمیان میں لانے کی ضرورت ہے کہ وہ دلیل کو ترتیب دے اوربتلائے کہ خارقِ عادت کا ظاہر کر نا کس طرح دعویدار منصب کی سچائی کا ثبوت ہوتاہے ؟

پھر و ہ خرق عادت کا مظاہرہ یہ بھی نہیں بتا تا کہ میرا ظاہر کرنے والا اپنی سیرت و کردار کے لحاظ سے کیسا آدمی ہے اور یہ بھی ثبوت اعجاز کا بڑا رکن ہے کیوں کہ اگر مدعی نبوت ایک ایسا شخص ہے جس کا سابقہ زندگی اور افعال و اعمال کی گندگی یہ خود اس کے دعوے کے ردکرنے کے لئے کافی ہے تو اس صورت میں وہ لاکھ غیر معمولی کر تب دکھلائے کسی طرح خدا پر ذمہ داری عائد نہ ہوگی اور اسے ان عجیب وغریب مظاہرات کو باطل کرنے کی ضرورت نہ ہوگی لہٰذا خوارق عادات کے ساتھ یہ الگ سے اس مدعی منصب کی سیرت سابق و حال زندگی میں دیکھنے کی ضرورت ہوگی کہ اس کے افعال کیسے ہیں اوروہ اس کو خد اکی طر ف سے کسی منصب کے لائق ثابت بھی کرتے ہیں ؟یقیناً وہ تمام معجزات ان تمام اعتبارات سے بالکل گنگ اور خارجی تحقیقات اور عقلی غوروفکر کے دست نگر اور ممنون احسان ہوتے ہیں۔ لیکن یہ قرآن مجید کی خصوصیت ہے کہ وہ معجزہ اور اعجاز کے جتنے ارکان و خصوصیات ہیں وہ سب اسی میں موجود ہیں اور کہیں اس سے علیحدہ جانے کی ضرورت نہیں ہے۔

پہلا امر :

قرآن مجید میں صا ف صاف اپنے حامل حضرت محمد مصطفیٰ  ﷺ کے دعویٰ نبوت و رسالت کا اظہار موجود ہے۔ ملاخظہ ہوں آیات ذیل:

قُلْ يٰٓاَيُّھَا النَّاسُ اِنِّىْ رَسُوْلُ اللہِ اِلَيْكُمْ جَمِيْعاً. 

(اعراف۔۱۵۸)

کہیے کہ اے گروہ مردم میں خدا کا رسول ہو ں تم سب کی طرف 

 مَا ضَلَّ صَاحِبُكُمْ وَمَا غَوٰى۝۲ۚ وَمَا يَنْطِقُ عَنِ الْہَوٰى۝۳ۭ اِنْ ہُوَاِلَّا وَحْيٌ يُّوْحٰى.(نجم ۲تا ۴)

تمہاری ہدایت کرنے والا شخص نہ تو گمراہ اور نہ شرگشتہ وہ اپنی خواہش دل سے کلام ہی نہیں کرتا بلکہ وہ وحی ہوتی ہےجو اس پر اتاری جاتی ہے 

مُحَمَّدٌ رَّسُوْلُ اللہِ۝۰ۭ وَالَّذِيْنَ مَعَہٗٓ اَشِدَّاۗءُ عَلَي الْكُفَّارِ

.(سورۂ فتح۔۲۹)

محمدﷺخدا کے رسول ہیں اور جو لوگ ان کے ساتھ ہیں کافروں کے مقابلہ میں بڑے سخت ہیں 

مَا كَانَ مُحَمَّدٌ اَبَآ اَحَدٍ مِّنْ رِّجَالِكُمْ وَلٰكِنْ رَّسُوْلَ اللہِ وَخَاتَمَ النَّـبِيّٖنَ۝ (سورۂ احزاب۔۴۰)

محمدﷺنہیں ہیں تمہارے مردوں میں سے کسی کے باپ  لیکن خدا کے رسول اور فہرست انبیا ء کے ختم کرنے والے ہیں ۔

دوسرا امر :

اس نے اپنے غیر معمولی درجہ اعجاز کو آپ کی نبوت و رسالت کی دلیل بتلا یا اور کہا کہ اگر تم کو ان کی سچائی اور حقانیت میں شک ہو تو اس کے مثل پیش کر و اور اگر ایسانہ کر سکو فَا عْلَمُوْٓ ااَنَّمَآ اُنْزِ لَ بِعِلْمِ اللہِ تو سمجھ لو کہ وہ خدا کی طرف سے نازل ہوا ہے۔(ہود۔۱۴) اس طرح اعجاز کے وجہ استد لال عقلی کو اہل عقل کے متنبہ کرنے کے لئے ذکرکیا۔ 

تیسرا امر :

اس نے جنا ب رسالت مآبؐ کے اخلاق کی پاگیز گی اور کمال طہارت کو متعدد آیات میں ظاہر کرتے ہوئے یہ ثابت کیا کہ آپؐ کی زندگی اخلاق حسنہ سچائی اور پاکیز گی کا نمونہ رہی ہے جس کی بناء پر آپؐ کی سیرت آپؐ کے بلند دعوے کیے شا یا ن شان ہے ارشا د ہوا:

وَاِنَّكَ لَعَلٰى خُلُقٍ عَظِيْمٍ۝۴ وَدُّوْا لَوْ تُدْہِنُ فَيُدْہِنُوْنَ۝۹ 

(سورۂ قلم۔۴ اور ۹)

یقیناً آپ بڑے اخلاق کے درجہ پر فائز ہیں۔ان لوگوں کی یہ آرزو ہے کہ آپ سے کسی دورنگی کا ظہور ہوتو یہ بھی دورنگی سے کام لیں ۔

نیز آپ کے تعلیمات کی پاکیز گی کے متعلق ارشا د کیا:

يَاْمُرُہُمْ بِالْمَعْرُوْفِ وَيَنْہٰىہُمْ عَنِ الْمُنْكَرِ.(سورۂ اعراف۔۱۵۷)

وہ انہیں اچھی باتوں کا حکم دیتے اور بری باتوں سے منع کر تے ہیں ۔

اور خو د اپنے مندرجہ تعلیمات پر اہل نظر کو سنجید گی سے غور کرنے کا موقع دیتے ہوئے ارشاد کیا ۔

 اِنَّ ہٰذَا الْقُرْاٰنَ يَہْدِيْ لِلَّتِيْ ھِيَ اَقْوَمُ .  (سورۂ بنی اسرائیل۔۹)

یقین جانو کہ یہ قرآن دعوت دیتا ہے ایسی باتوں کی طرف جو بالکل سید ھی سیدھی اور صحیح ہیں۔

اس طرح قرآ ن مجید نے تمام وہ پہلو جو ایک معجزہ کی صحت کے سلسلہ میں غور کے قابل ہو اکرتے ہیں سب خو دہی پیش کردیئے اور اہل نظر کی نظر کے سامنے رکھ دیئے جس کے بعد غور کرنا نہ کرنا خو دان اشخاص کے حسن اختیار اور سو ءِاختیار کا نتیجہ ہو گا اور حجت پوری قوت کے ساتھ تمام ہوگئ۔








(۲)

اعجاز قرآن کے مختلف رخ تاریخی حیثیت

حضرت رسول  ﷺ کو کوئی ویسا فرض کر لے جیسا ان کے دشمن کہتے ہیں کہ انہو ں نے تو ریت اور انجیل کے مندرجہ واقعات افواہی حیثیت سے عام اشخاص سے سنے اور انہیں قرآن میں در ج کر دیا۔

اس کا نتیجہ کیا ہو نا چاہئے ؟ یہ کہ توریت و انجیل میں جس طرح واقعات کا تذکرہ ہو اہے اس کے ساتھ قرآن مندرجہ واقعات ایسے اضافے اختلافات اورحواشی ہوتے جن میں واقعت کے متانت اور استحکام کا پتہ نہ ہوتا اور افواہی باتوں کی خرافت آمیز داستانوں کا اثر بہت نمایاں ہوتا یعنی توریت و انجیل کے مندرجہ واقعات میں اگر خلاف عقل و فطرت اور منافی اصول دینیہ باتیں نہ تھیں تو اس میں نظر آتیں اور اگر تھیں تو اس میں بہت بڑ ھ جاتیں۔

لیکن جب ہم توریت و انجیل کے مندرجہ واقعات اور پھر قرآن مجید میں انہی واقعات کے تذکرہ کو دیکھتے ہیںتو یہ نظر آتا ہے کہ بائبل کے واقعات میں اس درجہ دور ازکار اور خرافت آمیز روایات کی بھر مار ہے کہ کسی طرح عقل و مذہب کے روسے انہیں صحت کی سند کا دیا جانا ممکن نہیں ہے اور قرآن انہی واقعات کو تمام ان خرافتوں اور دوراز کارباتوں کو حذف کر کے ایسے صحیح اور موافق فطرت انداز سے پیش کرتا ہے جسے عقل اصلیت کی سند دینے پر مجبور ہے۔

ملاحظہ ہو تو ریت کتاب پیدائش فصل ۳ میںحضرت آدمؑ کے ممنوعہ درخت سے تناول فرمانے کا قصہ اور اس میں جو کچھ دُورازکار باتیں ہیں جن سے خدا کی طرف غلط بیانی اور فریب کاری کا الزام عائد ہوتا ہے۔

اور فصل ۱۵ میں ابراہیمؑ کا واقعہ کہ ان کو خدا کے وعدہ میں شک ہو ا شام میں زمین عطا کئے جانے کے متعلق اور فصل ۱۸۔۱۹ میں ملائکہ کے آنے کا تذکرہ ابراہیمؑ کے پاس ولادت اسحاقؑ کو خوشخبری لے کر اور کتاب خروج فصل ۳ میں خداوند عالم کا خطاب موسٰی سے درخت کے ذریعہ سے اور اس کا وہ ضمیمہ جس سے پتہ چلتا ہے کہ خد اکی تعلیم موسٰی کو شروع ہوتی تھی غلط بیانی کے سبق کے ساتھ اور فصل ۳۲ میں ہارون کا قصہ کہ انہو ں نے گوسالہ تیار کر ایا تھا جو خدائے بنی اسرائیل کی حیثیت سے قرار دیا جائے اور انہو ں نے اس کے لئے قربانی اور عبادت کے طریقے مقرر کئے تھے۔

ان تمام واقعات کا ایک دفعہ توریت میں مطالعہ کیجئے اور دیکھئے کہ ان میں کیا کیا باتیں ایسی ہیں جو کسی طرح عقل و دین کی روشنی میں صحیح تسلیم کیے جانے کے قابل نہیں ہیں جن سے جلالِ الٰہی اور طہارت انبیاء پر دھبہ آتا اور بہت سے اصول عقلیہ کو دھچکا پہونچتا ہے اور پھر انہی واقعات کو قرآن مجید میں نکال کر ملاحظہ کیجئے معلوم ہوگا کہ قرآن مجید میں تمام وہ زوائد حذف ہیں جو مذکورہ بالا حیثیت سے ناقابل قبول تھے اور اس میں تمام واقعات ایسے انداز سے بیان ہوئے ہیں جو کسی طرح شان حضرت الٰہی اور شان انبیاء و مرسلین کے خلاف نہیں ہیں۔

ملحقات تو ریت میں جو واقعات مذکور ہیں وہ بھی کچھ کم افسوسناک نہیں ہیں حضرت ایوبؑ کی طرف انتہائی جزع فز ع اور خد ا سے شکوہ بلکہ اس پر اعتراض کی نسبت حضرت دائودؑ کی طر ف زنا کاری کی شرمناک نسبت حضرت سلیمانؑ کی طرف کفرو شرک کے رواج دینے کی نسبت وغیرہ وغیرہ ایسے واقعات جو ایک لحظہ کے لئے صحیح تسلیم نہیں کئے جا سکتے۔

بلکہ توریت اور اس کے ملحقات میں مذکورہ بالا امور سے بڑھ کر بعض باتیں ملتی ہیں جیسے حضرت لوطؑ کی طرف شراب خوری اور نشہ شراب میں اپنی دونوں لڑکیوں کے ساتھ زناکاری ، حضرت یعقوبؑ کی خدا کے ساتھ کشتی حضرت یعقوب ؑکے اپنے والد کے ساتھ فریب کاری ، خدا کا مشورہ آسمانی فرشتوں کے ساتھ کہ آخاب بادشاہ بنی اسرائیل کو گمراہ کیا جائے اور اس کے علاوہ بہت باتیں جن سے پرانے عہد نامہ کے صفحات پورے طور پر مملو نظر آتے ہیں۔

انجیل مقد س جو حضرت مسیحؑکی تاریخ زندگی ہے اس میں بھی اختصار و کمی صفحات کے باوجود حضرت مسیح  ؑکی طرف ایسے واقعات کی نسبت موجود ہے جو کسی طرح اُن کی شان کے لائق نہیں ہے جیسے شیراب خوری غلط بیانی ماں اور بھائیوں کے ساتھ بد اخلاقی اور نامحرموں کے ساتھ اخلاق سوز بے باکی ۔

بلا شہبہ قرآن مجید کے زمانہ میں اور اس کے قبل انبیا ء و مرسلین کے تاریخی معلومات کے لئے یہود، قسیسین، نصارٰی کی تعلیمات کے سوا کوئی سرچشمہ نہ تھا اور توریت وا نجیل ہی کے مندرجات تھے جو اخبار یہودو قسیسین نصارٰی کے نوکِ زبا ن تھے۔

تو رسول اسلامؑ نے اگرا ن تعلیما ت کویہودو نصارٰی کے علماء سے حاصل کیا ہوتا تو وہ تمام خرافات جو ان کی کتابوں میں مذکور تھے اس حدتک تو آپؐ کے یہاں بھی ملتے جو عام عیسائی علماء کے یہاں از قبیل مسلمات تھے اور اگر آپ ان کو صرف افواہی حیثیت سے صرف عوام کی زبانی سن کر نقل کر تے جیسا کہ عام عیسائی مولفین ظاہر کرنا ضرور ی سمجھتے ہیں تو عام نظام عادات کے مطابق اس میں توریت ارو انجیل کے اصل مندرجات سے بدر جہ زیادہ خرافات اور دورازکار باتیں آجاتیں لیکن اس کے برخلاف ہم دیکھتے ہیں کہ قرآن نے واقعات کے جو بائبل میں واقعیت کی شان کے بالکل خلاف تھے باکل ذکر ہی نہیں کیا اور جن واقعات کا بائبل کے ذکر کیا ان کو تمام اضافوں سے الگ کرکے جو اس واقعہ کو واقعیت کے حدود سے الگ پھینکنے کے ذمہ دارتھے۔

اس سے ایک غیر جانبدار انسان کی عقل کو صاف اس نتیجہ تک پہنچنا چاہئے کہ در حقیقت واقعات کی مسخ شدہ صورت وہ تھی جو توریت و انجیل میں رائج ہوگئی تھی اور خدائے قدوس نے جس کاکام بندگان خدا کی ہدایت ہے اپنے اس رسول کو جو خاتم المرسلین ہے ان تمام صحیح واقعات کی اصل صورت میں تعلیم دی تاکہ توریت و انجیل میں پڑی ہوئی خرابیوں کی اصلاح ہوجائے اور گمراہ کن خیالات کا جو جلال الٰہی اور شان انبیا ء کے منافی واقعات کی وجہ سے پیدا ہوتے ہیں قلع قمع اور آئندہ کے لئے سد باب ہوجائے۔

استد لالی حیثیت سے 

قرآن کے محل نزول پر غور کیجئے عرب کی جہالت کفر و شرک کا دور دورہ گمراہی کی شدت عقلوں کی تاہ نگاہوں کی ظاہری بینی علوم و فتون سے اجنبیت اور منطق و فلسفہ سے بالکل ناشناسی اس سب کو دیکھے اور پھرقرآن مجید کے معارف و حقائق سے بھرے ہوئے آیات کی تلاوت کیجئے خاص مسائل توحید اور عدل و نبوت کے مضبوط استدلات کا مطالعہ کیجئے ان آیت کے عمق کو دیکھئے باریک بین دقیق فلسفی نگاہوںسے ان کے معانی پر غور کیجئے معلوم ہوگا کہ وہ کس پایہ کا کلام ہے اور ذہن فیصلہ کر ے گا عقل و عادت فطرت و طبیعت کی روسے اس طرف میں پیدا ہونے والے کسی انسان کا کلام نہیں ہو سکتا۔اس کے ساتھ بائبل کے ان استد لا لو ں پر نظر ڈالئے جو حضرت مسیح  ؑکی طرف منسوب کئے گئے ہیں تو محسوس ہو گا کہ ان طریقوں سے اثبات مطلب کی نا کام کوشش کسی طرح حضرت عیسیٰؑ کے شایا ن شان نہیں ہے۔۔۔یہاں تک کہ بعض مقامات پر تعداد الٰہ اور شرک تک کا نتیجہ برآمد ہوتا ہے ایسی کمزوریوں سے قرآن منزہ و مبراہے۔

تشریعی حیثیت سے 

اس کا عام ذہن پورا اندازہ تو نہیں کر سکتے مگر بہت سے صحیح ذوق اور پختہ عقل رکھنے والے افراد جنہوں نے دنیا کے قوانین و اصول انتظامی کا انتقادی نظر سے مطالعہ کیا ہے موازنہ کرکے دو قسم کی تعلیموں میں اتنا ضرور سمجھ سکتے ہیں کہ ان میں سے کون روح انتظامی کے ساتھ زیادہ موافق اور مفاد اجتماعی کے مطابق اور کہاں تک عملی ہے اور فطرت کے ساتھ سازگار اس کے علاوہ اس کا سمجھ لینا تو ہر شخص کے لئے آسان ہے کہ کس قانون میںجامعیت پائی جاتی ہے اور شخصی و نوعی ،انفرادی و اجتماعی ہر قسم کے احکام پر حاوی ہے۔

بلاشبہہ قرآن مجید کے نزول کے زمانہ میں ایک شریعت موجود تھی شریعت موسو یہ جو یہودو و نصاری دونوں کے نزدیک مسلم تھی اور حضرت عیسیٰؑ کی طرف نسبت رکھنے والا ایک آئین تھا جو اگر چہ اس اعلان کی بناء پر کہ زمین و آسمان ٹل جائیں مگرموسٰی کی شریعت کا ایک شوشہ نہیں ٹل سکتا شریعت موسوی کے مقابلہ میںکوئی چیز نہیں ہونا چاہئے لیکن وہ عمل طور پر شریعت موسویہ کے خلاف ایک مستقل چیز بن گیا تھا۔

اس کے علاوہ ایران میں زردشتی مذہب سے تعلیمات تھے اور زردشت کی ایک مستقل شریعت تھی جو زندہ حیثیت رکھتی تھی اور ہزاروں آدمیوں کو اپنا پابند بنائے ہوئے تھی۔

کوئی بھی دین اگر اساسی حیثیت سے صحیح ہے تو اس کی شریعت کے اجزاء اصلی یقیناً وہی ہو سکتے ہیں جو خدائے قدوس کے نازل کردہ ہیں یہ اور بات ہے کہ بعد کی تراش خراش نے ان میں تبدیلی کر دی ہو اور طرح طرح سے مسخ کر دیا ہو۔شریعت موسوی اور عیسوی اس کی یقینی مثال ہے۔

زر د شت کے متعلق چوں کہ قرآن نے نبوت کی گواہی نہیں دی ہے لہٰذا اسے قطعی حیثیت حاصل نہیں ہے لیکن قرائن اور بعض اخبار و آثار کی بناء پر بہت سے لوگ نبوت کے قائل ہیں جس کی نفی کے لئے بھی قطعی کوئی وجہ نہیں ہے۔

اس صورت میں اگر ان شریعتوں میں کچھ ایسے احکام موجود ہو ں جو قرآنی احکام کے ساتھ متحد ہیں تو اس میں کوئی اعتراض ان کی بات نہیں ہے لیکن دیکھنے کا امریہ ہے کہ قرآن میں ان مشترک احکام سے بہت زیادہ اور زندگی کے بہت سے ایسے شعبوں کے متعلق کتنے ایسے احکام و قوانین ہیں جن کا مذکورہ بالا شریعتوں میں صراحۃً وجو دکیسا اشارہ بھی نہ تھا۔ اس سے بے لوث ضمیر کو اس نتیجہ تک پہو نچنا چاہئے کہ اس شریعت کو طویل عمر زمانہ کے ضروریات کے مطابق اسی خدانے نازل کیا ہے جس نے ان شریعتوں کو ان کے محدود زمانہ کے لحاظ سے محدود احکام پر مشتمل نازل کیا تھا اور اسی لئے آخر ِعمرِدنیا تک اس میں تبدیلی کی کوئی ضرورت نہیں ہے۔

اخلاقی حیثیت سے 

بلا شہبہ علم اور تربیت کا انسان کے اخلاق پر بڑا اثر پڑتا ہے جہالت اور علوم صحیحہ سے ناواقفیت بڑی سے بڑی بداخلاقیوں کا سرچشمہ ہوتی ہے اور اخلاق کی جان جو کچھ بھی ہے وہ ملکات نفسیہ اور قوائے طبعیہ میں اعتدال کے نقطہ کی پابندی اور افراط و تفریط سے کنارہ کشی ہے۔

بڑے بڑے معلم کے تعلیمات اس وقت بے قیمت ہیں جب وہ یا تو تفریط کی وجہ سے اس حدتک کمزور ہوں کہ ان سے امن و انتظام اور تحفظ و تہذیب و شائشتگی کا مقصد حاصل ہی نہ ہوتا ہو اور یا افراط کے لحاظ سے اس درجہ زیادہ ہوں کہ وہ نفسانی طرف کے تقاضوں کی بناء پر کبھی ممنون عمل بن ہی نہ سکیں۔

توریت اور انجیل مرّوجہ کے اخلاقی تعلیمات کی نوعیت انہی دونوں راستوں میں تقسیم ہے اول الذ کر افراط اور ثانی الذکر تفریط کے لحاظ سے اعتدال سے علیحدہ ہیں۔

لیکن قرآ ن مجید کی تعلیم ہر شعبہ حیات میں حدوسط کا درجہ رکھتی ہے وہ افراط و تفریط دونوں سے مبرا ہے ۔اور اس لئے ہر شخص کے لئے ممکن العمل اور تہذیب و شائستگی کی تکمیل کا ذریعہ ہے۔

یہ خصوصیت بھی قرآن مجید کی وہ ہے جو اس کو تمام کتب ادیان میں ممتاز درجہ عطا کرتی ہے اور اس کے ساتھ جب عرب کی جہالت اور رسول عربیؐ کے ماحول کو سامنے رکھ کر دیکھا جائے گا تو ماننا پڑے گا کہ وہ الہامی و آسمانی حیثیت رکھتی ہے اوریقیناً خداوند عالم کی جانب سے نازل شدہ ہے۔





(۳)

نفیٔ تحریف 

فرقہ امامیہ کا قول کہ قرآن میں کوئی کمی واقع نہیں ہوئی 

واضح ہو کر طبقہ محدثین کے استاد کل جن کی دقت نظر احادیث کے نقل کرنے میںشہرہ آفاق ہے یعنی جناب صدوقؒ کتاب الاعتقادات میں تحریر فرماتے ہیں:

ہمارا اعتقاد یہ ہے کہ قرآن جسے خداوند عالم نے اپنے نبیؐ پر نازل فرمایا وہ یہی ہے جو دونوں دفیتوں کے درمیان موجود ہے اور وہ اس سے زیادہ نہیں ہے اور جو شخص ہماری طرف نسبت دے کہ ہم اصل قرآن کو اس سے زیادہ مانتے ہیں وہ بالکل جھوٹا ہے موصو ف نے ان تمام روایات کو جو کمی کے بارے میں وارد ہوئی ہیں دوسرے معانی پر محمول کیا ہے۔

’’فصل الخطاب‘‘ کے اواخر میں شیخ مفیدؒ کی کتاب مقالات سے یہ عبارت درج کی ہے کہ’’ فرقہ امامیہ‘‘ میں بہت سے لوگ یہ کہتے ہیں کہ قرآن مجید میں ایک کلمہ ،ایک آیت اور حروف کی بھی کمی نہیں ہے بے شک جناب امیرؑ کے جمع کردہ قرآن میں جو تاویل اور تفسیر اس کے معانی کی اس کے اصل شان نزول کے موافق ہوئی تھی وہ کم کردی گئی ہے اور جناب سید مرتضی علم الہدیؒ کا بھی قول ہے کہ قرآن میں کوئی کمی نہیں ہے اور معدودے چند افراد جو فرقہ امامیہ اور حشویہ میں کے اس کے خلاف قائل ہوگئے ہیں وہ توجہ کے بھی مستحق نہیں ہیں اس کے خلاف قول ہے وہ اخباریوں میں سے افراد کی طرف منسوب ہے جنہوںنے کچھ ضیعف روایتوں کو صحیح سمجھ کر یہ قول اختیار کرلیا ہے۔

شیخ طو سیؒ کی کتاب تفسیر ’’تبیان‘‘ کے شروع میں ہے کہ قرآن مجید کے متعلق زیادتی یا کمی کا سوال اٹھایا جانا بھی مناسب نہیں ہے اس لئے کہ زیادتی کے نہ ہونے پر تو اجماع ہے اور کمی اس کے متعلق بھی تمام مسلمانوں کے مذہب کا ظاہریہ ہے کہ واقع نہیں ہوئی اور خصوصیت سے ہمارے مذہب میں بھی صحیح قول یہی ہے اور اسی کی حمایت جناب سید مرتضیؒ نے کی ہے اور احادیث سے بھی وہی ظاہر ہے بے شک شیعہ اور سنی کی طرف سے بہت سی روایتیں ایسی وار دہوئی ہیں جن سے پتہ چلتا ہے کہ بہت سی آیتیں قرآن کی کم ہوگئیں اور بعض اپنی جگہ سے ہٹ کر دوسری جگہ پہنچ گئیں لیکن یہ روایتیں بطریق احاد منقول ہیں جن پر نہ علم کی بنیاد ہو سکتی ہے نہ عمل کی اور بہتریہ ہے کہ ان روایات سے کنارہ کشی ہی اختیار کی جائے۔‘‘

تفسیر مجمع البیان میں بھی با لکل اس سے اتفاق کیا ہے اور کشف الغطاء کتاب قرآن میں ہے کہ ’’اٹھواںمبحث نقص قرآن کے بارے میں یقیناً قرآن مجید نقص کے عیب سے محفوظ ہے خدا کی غیبی حفاظت کے ساتھ جس پرصریحی قرآن کی آیت دلالت کر رہی ہے اور ہر زمانہ کے علماء کا اجماع بھی اسی کے موافق ہے اور شاذو نادر بعض لوگوں کا قول قابل توجہ نہیں ہے اور جو جو روایت ایسے ہیں کہ ان نقص قرآن کا پتہ چلتا ہے ضرورت مذہب ان کے ظاہر پر عمل سے مانغ ہے لہٰذا کسی نہ کسی طرح ان کی تاویل کرنا چاہئے۔

شیخ بہائی ؒ کا قول ہے کہ زیادتی اور نقصان کے متعلق اختلاف ہے اور صحیح یہی ہے کہ قرآن ہر طرح کی زیادتی و کمی سے محفوظ ہے اور قول خداوند عالم کہ’’ ہم اس کی حفاظت کرنے والے ہیں اس کی دلیل ہے‘‘ اور یہ جو مشہور ہے کہ بعض جگہ امیرالمومنینؑ کا نام تھا وہ حذف ہوگیا جیسے:

یَآ اَیَّھَا الرَّسُوْلُ بَلِّغْ مَآ اُنْزِلَ اِلَیْکَ فِیْ عَلِیٍّ۔ وغیرہ یہ باکل غیر معتبر ہے:

اور سید محسن بغدادی نے’’ شرح وافیہ‘‘ میں لکھا ہے کہ ہمارے علماء میں جو قول مشہور ہے اور جس پر اجماع کادعویٰ ہوا ہے وہ یہی ہے کہ کمی واقع نہیں ہوئی۔

اور محقق ثانی علی بند عبدالعالی کرکی نے ایک مستقل رسالہ قرآن مجید میں کمی نہ ہونے کے متعلق تحریرفرما یا ہے۔ پھر انہو ں نے صدو قؒ کا کلام ذکر کیا ہے اور بطو ر ا عتراض ان احادیث کا حوالہ دیتے ہوئے جن سے نقص قرآن کا پتہ چلتا ہے جواب دیا ہے کہ حدیث جب قرآن اور احادیث متواترہ یا اجماع کے خلاف ہو اور اس کی تاویل ممکن نہ ہوتو اسے ساقط کرنا چاہئے۔

ان تمام علماء کے برخلاف ہمارے ہم عصر محدث (فاضل نوری)نے فصل الخطاب میں کوشش کے ساتھ ان روایات کو جمع کیا جن سے وہ قرآن میں کمی واقع ہونے پر استدلال کر تے ہیں اور ان روایت کے اسناد میں کثر ت پیدا کی ہے ان روایتوں سے کہ جو مرسل طریقہ (یعنی بغیر ذ کر سند کے) تفسیر عیاشی و فرات بن ابراہیم وغیرہ میں مذکور ہیں۔ حالا ں کہ جو شخص جستجو کرے اور ذوق تحقیق رکھتا ہو وہ یقین کرے گا کہ یہ مرسل روایتیں انہی چند مسندروایتوں سے ماخوذ ہیں جو کسی طرح صحیح ہوہی نہیں سکتیں اور بعض آپس میں اتنا اختلاف رکھتی ہیں کہ خود ہی متعارض ہو جاتی ہیں اس مختصر کتاب میں اتنی گنجائش نہیں ہے کہ ان آخری دونوں قسموں کو توضیح کے ساتھ لکھا جائے اس کے علاوہ اکثر مستندروایتیں جو ہیں ان کی سند یں چنداشخاص تک منتہی ہو تی ہیں جن میں سے کسی کے متعلق علمائے رجال لکھتے ہیں کہ وہ لامذہب شخص ہے اس کی حدیثیں کمزور اور روایتیں متروک ہیں کسی کے متعلق یہ کہ اس کے احادیث اور مذہب دونوں مشکوک ہیں اس کی حدیث کبھی قابل قبول ہوتی ہے اور کبھی ناقابل قبول، اور وہ کمزور راویوں سے احادیث کو نقل کر تا ہے اور کسی کی نسبت یہ لکھا ہے کہ وہ بہت زیادہ غلط بیان اور ناقابل اعتبار ہے میں جائز نہیں سمجھتا کہ اس کی تفسیرسے ایک روایت بھی نقل کروں اور یہ کہ وہ واقفی ہونے میں مشہور ہے اور امام رضاؑ سے سخت عداوت رکھتا تھا اور کبھی یہ کہ اس کی روایتیں بالکل خراب ہوتی ہیں اس کی غلو کی طرف نسبت دی گئی ہے۔

ظاہر ہے کہ ایسے راویوں کی تعدا د کی کثرت کوئی فائدہ نہیں دے سکتی اور گر ہم چشم پوشی کر کے اتنے بڑے اہم موضوع پر ان لوگوں کی روایات کو قبول بھی کرلیں تو دوسری متعدد روایتوں کی بناء پر ہمیں ان روایات کے معنی میں یہ کہنا چاہئے کہ جو فقرات ان میں حذف شدہ بتلائے گئے ہیں وہ تفسیر کی حیثیت رکھتے تھے یا تاویل تھے یا بیان تھے اس فرد کا جو یقیناً ا س عموم کے تحت میں داخل ہے اپنے اظہر افراد اور مستحق ترین شخصیت ہونے کی جہت سے حکم عام کے ساتھ یا اس فرد کا جو عموم کے ضمن میں تنزیل قرآن کے وقت خصوصیت سے ملحوظ تھی۔ یا اصل جس کے بارے میں آیت نازل ہوئی تھی یا جو مبہم الفاظ(مائے موصولہ وغیرہ) سے مراد اصلی تھی۔ انہی آخری تین پہلوئوں پر محمول ہونا چاہئے ان روایت کو جن میں لکھا ہے کہ یہ تنزیل ہے اور اس کو جبرائیل لے کر آئے تھے اور اس معنی کی دلیل خود ان روایت میںجمع کا عمل میں لانا ہے اور تحریف سے مراد تحریف معنوی ہے جس کے شاہد اما م محمد باقرؑ کی وہ تحریر ہے جو آپ نے سعد خیر کو لکھی ہے اور جو کافی کی کتاب روضہ میں مذکورہ ہے اور اس میں لکھا ہے کہ ان لوگوں کی طرف سے کتاب خدا کا پس پشت ڈال دینا یہ تھا کہ انہو ں نے اس کے مکتوبی الفاظ کو تو قائم رکھا اور اس کی جو مقررہ حدیں تھیں ان میں تحریف یعنی تبدیلی کر دی اسی طرح وہ روایات جن میں یہ ہے کہ مصحف جناب امیرؑ یا مصحف ابن مسعود میں اس طرح لکھا ہے اس سے مراد یہی ہے کہ بطور تفسیر و تاویل تحریر تھا اس کی شہادت دینے کے لئے موجود ہے جناب امیرؑ کا قول جو آپ نے زندیق سے فرمایا ’’میں ان کے پاس لا یا پوری کتاب جو تنزیل اور تاویل دونوں پر مشتمل تھی‘‘۔

ان روایات میں سے جن کی نسبت ہم نے اشارۃً تحریر کیا یہ ہے کہ فاضل معاصر (محد ث نوری) نے چارروایتیں درج کی ہیں جن میں یہ ہے ’’بولا یۃ علی‘‘ کا فقرہ مصحف حضرت فاطمہؑ میں تحریر تھا کسی میں ہے کہ وہ مصحف فاطمہؑ میں یونہی تھا اور واضح ہونا چاہئے کہ جناب فاطمہؑ کی مصحف قرآن نہیں تھا بلکہ وہ ایک کتاب تھی جس میں علمی رموز و اسرار کا تذکرہ تھا جیسا کہ اصول کا فی کی متعدد روایتوں سے جو صحیفہ اور مصحف اور جامعہ کے باب میں درج ہیں ثابت ہوتا ہے ان میں امام جعفر صادقؑ کا یہ قول ہے کہ اس میں تمہارے قرآن کا ایک حرف بھی نہیں ہے کہیں یہ ہے کہ میں یہ نہیں کہتا ہوں کہ اس میں قرآن ہے جیسا کہ صحیح و حسن حدیثوں میں وارد ہوا ہے۔

اس کے علاوہ کافی میں اس باب میں کہ ائمہ معصومینؑ لوگوں پر گواہ ہیں صحیح حدیث برید کی امام محمد باقر سے اور دوسری حدیث امام جعفر صادقؑ سے منقول ہے کہ ان دونوں حضرات نے آیت کے بارے میں کہ جَعَلْنَا کُمْ اُمَّۃً وَّ سَطاً   فرمایا امت وسطیٰ ہم ہیں۔ امیرالمومنینؑ سے اس کی تفسیر میں وارد ہو ا ہے کہ ہم وہ ہیں جن کے بارے میں خدا نے فرمایا کہ ’’ہم نے تم کو امت وسطی قرار دیا‘‘۔ اب جو مرسل طور پر تفسیرنعمانی و تفسیر سعد میں وارد ہے کہ آیت میں ائمہ وسطیٰ ہے۔

اس کو تفسیر ہی پر محمول کرنا چاہئے اور یہ کہ معنی امّۃ وسطیٰ کے ائمہ وسطا تھے جس کو لوگوں نے بد ل دیا نیز کافی میں اس باب میں ائمہ معصومینؑ ہادی اور رہنما ہیں۔ فضل کی روایت ہے کہ میں نے امام جعفر صادق  ؑسے اس آیت کے معنی دریافت کیے کہ لِکُلِّ قَوْمٍ ھَاد ہر قوم کے لئے ایک ہادی ہے حضرت نے فرمایا کہ ہر امام رہنما ہے اس طبقہ کا جس میں وہ ہے اور برید کی روایت ہے امام محمد باقر سے اسی آیت کی تفسیر میں کہ رسالت مآب مُنْذِر(عذاب الٰہی سے خوف دلانے والے) ہیں اور ہر زمانہ میں ہم میں سے ایک رہنما ہے جو رسالت مآبؐ کے احکام کی طرف ہدایت کرتا ہے اور رسالت مآبؐ کے بعد جو رہنما ہو ئے ہیں وہ جنا ب امیرؑ ہیں اور ان کے بعد کے اوصیاء یکے بعد دیگرے اسی کے مثل ہیں۔

روایت ابو بصیر کی امام جعفر صادقؑ سے اور روایت عبدالرحیم قصیر کی امام محمد باقر ؈سے ان سب میں یہی ہے کہ رسالت مآبؐ منذر ہیں اور علی ابن ابی طالبؑ ہادی اور اس مضمون کی روایتیںاہل سنت کے یہاں بھی ہیں ابو ہر یرؔ ہ اور ابو برزہؔ اور ابن عباس اور نیز خود امیرالمومنینؑ کے اسناد سے اور حاکم نے مستدرک میں اس روایات کو صحیح السند قرار دیا ہے۔

ان تمام روایات کے ہوتے ہوئے بھی کیا کوئی شخص پسند ید گی کی نظر سے دیکھ سکتا ہے۔ فصل الخطاب کی اس کا وش کو جو انہو ں نے بعض متاخرین کی تفسیروں سے اور میر باقر د اماد ؒ کے حاشیہ اقتباسات سے بعض روایتوں کے درج کرنے میں اختیار کی ہے اور لکھا ہے کہ روایا ت شیعہ اور سنی دونو ں طریقوں سے کثر ت کے ساتھ ہیں کہ اصل آیت یو ں تھی کہ۔اِنَّمَا اَنْتَ مُنْذِرُ الْعِبَاد وَعَلِیٌّ لِکُلِّ قَوْمٍ ھَادٍ (بس تم میرے بندوں کے ڈرانے والے ہو اور علیؑ ہر قوم کے لئے رہنما ہیں)۔ یہ ایک شعر جس کو قصیدہ خوان پڑھ سکتے ہیں باقی کوئی شخص جو عربی زبان میں ایک درجہ رکھتا ہو وہ اسے گورانہ کر ے گا کہ اس کی طرف اس شعر کے نظم کرنے کی نسبت دی جائے اور طرق شیعہ و اہلسنت کا جو حوالہ دیا گیا ہے تو بے شک و شبہہ ان طرق میں سو ا اس کے جو ہم نے سابقاً درج کیا اور کچھ نہیں اور وہ اس سے جو محدث نوری نقل کر رہے ہیں مختلف ہے۔

’’قیاس کن ز گلستان من بہار مرا‘‘

نیز کافی کی روایت ہے جو ابو حمزہ سے امام محمد باقرؑ نے فرمایا کہ: کفار کا قول: رَبَّنَا مَاکُنَّا مُشْرِکِیْنَ اس سے مراد ولایت علی بن ابی طالبؑ کا انکار تھا۔یہ الفاظ صراحۃ ًبتلا رہے ہیں کہ یہ تفسیر کی حیثیت سے ہے اس صراحت کے سبب سے توضیح ہوجائے گی۔ ابوبصیر کی ان دونوں ضعیف روایتوں کی جن سے بظاہر یہ پتہ چلتا ہے کہ بولا یۃ علی کی لفظ قرآن میں داخل تھی اور وہ حذف کر دی گئی ہے۔

عمر بن حنظلہ کی روایت ہے امام جعفر صادقؑ سے سورہ بقرہ کی اس آیت میں کہ متاعًا اِلَی الحول غیر اخراج   آ پ نے فرمایا مخرجات عبارت کو دیکھتے ہوئے شبہہ بھی نہیں ہو سکتا سوا اس کے کہ یہ مخرجات کا فقرہ بطور تفسیر بیان ہوا ہے یعنی اخراج کی لفظ سے مخرجات مراد ہے نہ یہ لفظ یہاں پر تھی اور وہ قرآن مجید سے کم کر دی گئی ہے لیکن کتاب فصل الخطاب میں اس کو بطو ر بیان نقصان درج کیا ہے۔

نیز ان روایات میں سے محمد بن مسلم کی صحیح السندو روایت ہے امام جعفر صادقؑ سے جو کتاب کافی میں باب’’منع الزَّکوٰ ۃ‘‘ کے شروع میں درج ہے اس میں ہے کہ حضرت ؑ نے فرمایا یہی مراد ہے اس ارشاد حضرت احدیت سے کہ ان لوگوں کو طوق پہنائے جائیں گے اس شے کے جس کے ساتھ انہو ں نے بخل کیا ہے یعنی جو انہوں نے بخل کیا ہے مال زکوۃمیں سے یہ روایت بالکل صراحت کے ساتھ اس امر کو بتلاتی ہے کہ من الزکوۃ  کی لفظ بطو ر تفسیر ہے جو اما مؑ نے بیان فرمائی ہے۔ نہ یہ کہ وہ جزء قرآن ہے اور اس روایت کی یہ صراحت شرح قرار پائے گی ابن عمیر والی مرسل نے روایت کی جو امام جعفرصادقؑ سے منقول ہے کہ قول باری تعالیٰ ہے۔ سَیُطَوَّقُونَ مَا بَخِلُوْابِہٖ مِنَ الزَّکٰوۃِ یَوْمَ الْقَیِامَۃِo

اور اس روایت کے معنی بھی وہی ہوں گے کہ مابخلوابہ سے مراد من الزکٰوۃ ہے نہ یہ کہ وہ قرآن کا جزء ہے اور کم کر دیا گیا ہے نیز ا نہی روایات میں سے صحیحہ ابوبصیر ہے امام جعفر صادقؑ سے جیسا کہ کافی میں باب’’ نَصْ عَلَی الْاَ ئمہ ‘‘میں مذکور ہے اس روایت میں ہے کہ ابو بصیر نے عرض کیا لوگ کہتے ہیںکہ خداوند عالم نے حضرت علیؑ اور آپ کی اولاد کانام قرآن میں ذکر کیوں نہ کر دیا حضرت نے فرمایا ان لوگوں سے کہو کہ رسالت مآبؐ پر قرآن میں یہ نازل ہوا کہ نماز واجب ہے لیکن خدانے یہ بیان نہیں فرمایا کہ مغرب کی تین رکعت ہے اور عشاء کی چار رکعت یہاں تک کہ رسالت مآبؐ وہ تھے جنہو ںنے لوگوں کے سامنے اس کی تفسیرعمل کر کے ظاہر فرمائی اور اسی طرح قرآن نے اجمال سے زکوۃ و حج کےبارے میں کام لیا اور رسولؐ خدا نے تفصیل بتلائی۔ اس روایت سے ظاہر ہے کہ امامؑ نے لوگوں کے اس قول کی رد نہیں فرما ئی کہ قرآن مجید میں امیرالمومنینؑ کا نام صراحہً مذکورہ نہیں بلکہ اس کے دوسرے نظائر پیش کرکے ان کے استدلال کی رد فرمائی۔

اس کی گواہ وہ روایت بھی ہے جو کافی میں اس کے تھوڑی دور بعدصحیحہ فضلاء میں وارد ہے امام محمدباقرؑ سے اور ابو الجارود کی روایت حضرتؑ سے اور ابو الد یلم کی روایت حضرت امام جعفر صادقؑ سے کہ ان دونوں بزرگوں نے مقام استدلال میں اپنے اصحاب کے سامنے جب کہ تقیہ کا موقع بھی نہ تھا یَآ اَیُّھَا لرَّسُوْلُ بَلِّغْ مَآ اُنْزِلَ اِلَیْکَ مِنْ رَّبِّکَ وَاِنْ لَّمْ تَفْعَلْ فَمَا بَلَّغْتَ رِسَالَتَہٗ ۔( مائدہ۔ ۶۷)کی تلاوت فرمائی اور اس میں’’ فی علی‘‘نہیں کہا اس سے ثابت ہوتا ہے کہ بعض روایتوں میں جو اس مقام پر یا دوسرے مقامات پر ’’فی علی‘‘ کی لفظ ہے وہ بطور تفسیر و بیا ن ہے جیسے جبرائیل بطور و حی خدا کی طرف سے لائے ہیں لیکن جز ء قرآن نہیں ہے اور اس طرح کی وحی تو ہر کلام رسالت مآبؐ کے موافق ہوتی تھی اس لئے کہ (قرآن میں موجود ہے) آپ اپنی خواہش نفس سے بات ہی نہیں کرتے جو کچھ آپ کا کلام ہوتا ہے وہ وحی ہوتی ہے جو خدا کی طرف سے نازل ہوتی ہے۔

نیز ان روایات میں سے فضیل کی روایت ہے۔ امام رضاؑ سے کافی کے باب۱ ’’معنی ا لتنزیل فی الولایۃ‘‘میں کہ راوی نے عرض کی یہ آیت ھٰذَا الَّذِیْ کُنْتُمْ بِہٖ تُکَذِّبُوْنَoحضرت نے فرمایا    یعنی امیر المومنینؑ۔ راوی نے عرض کیا یہ تنزیل ہے ؟ حضرت نے فرمایا ہاں اس روایت میں حضرت نے امیرالمومنینؑ کا نام یعنی کی لفظ کے ساتھ ذکر کیا جس سے صاف ظاہر ہے کہ وہ جزء قرآن نہیں ہے بلکہ بیان مراد اور ھٰذا کی لفظ کے اصلی مشارالیہ کے طور پر ہے۔ اب سائل کا یہ پوچھنا کہ یہ تنزیل ہے ؟ اور حضرت کا فرمانا کہ ہاں اس سے صاف ظاہر ہے کہ تنزیل سے مراد جزء قرآن ہی نہیں ہوا کر تا تھا بلکہ جو چیز قرآن کی کسی آیت میں خصوصیت کے ساتھ مراد ہو اس کو وہ حضرات تنزیل کے لفظ سے یاد فرمایا کر تے تھے۔

یہ روایت اور اس کی ایسی دوسری روایتیں تمام ان دلائل کو ختم کردیتی ہیں جن سے فصل الخطاب کے اور اق پر کئے گئے ہیں۔

اور ان روایات کی حقیقت بھی اس سے پہلے کھولی  جا چکی ہے اور انہی مطالب کی طرف جو ہم نے بیان کیے علمائے اعلام کے کلمات میں جو ہم نے نقل کیے تھے اشارہ موجو د ہے۔

اگر کوئی شخص کہے کہ یہ روایت ضعیف السند ہے اور اسی طرح بعض اس کے قبل کے روایات تو ہم جواب میںکہیں گے اکثر روایتیں جنہیں فصل الخطاب نے نقل کیا ہے وہ ایسی ہی یا اس سے زیادہ ضیعف السند ہیں اس کے علاوہ ہم نے جو صحیح السند روایتیں پیش کی ہیں وہ کیا کم ہیں اور وہ اثبات مطلب کے لئے کافی ہیں ان لوگوں کے واسطے جو صاحبان عقل و تمیز ہوں۔


(۴)


قرآن مجید کی قرأت 

قرآن مجید کے آیت کی مادی اور صوری حیثیت اور عام طور پر جو اس کے پڑھنے کا طریقہ ہے وہ نسل در نسل چودہ سو برس میں برابر مسلمانوں کے اندر محفوظ و برقرار رہا ہے اور قراء سبع یا ان کے علاوہ دوسرے قاریوں کی قراتیں جو کتابوں کے اندر درج ہیں کبھی عمومی حیثیت سے اس پر اثر اندا ز نہیں ہوئیں اور نہ صحیح بخاری اور مسند حاکم وغیرہ میں مختلف صحابہ کی زبانی جو بکثرت مختلف قراء تیں ہیں جنہیں کنز العمال میں درج کیا گیا ہے اس عمومی انداز قراء ت کو متاثر بنا سکیں۔

پھر یہ کہ یہ سا ت یا مزید اضافہ کے ساتھ دس قراء تیں جتنی ہیں وہ بعض الفاظ کی صورت سے بس تعلق رکھتی ہیں نہ یہ کہ وہ کسی لفظ کی کمی یا زیادتی کو بتاتی ہوں اور اس کے بعد بھی وہ آحاد کی روایتیں ہیں دوسرے اشخاص آحاد کی زبانی جن سے کوئی گمان بجائے خود بھی بحد و ثوق و اطمینان پیدا نہیں ہوتا چہ جائیکہ خود وہ آپس کے تعارض و اختلاف کی وجہ سے کمزور بھی ہیں اور پھراس رسم الخط کے خلاف ہیں جو عام مسلمانوں کے درمیان ایک ہزار برس سے زیادہ کی طولانی مدت میں قائم و برقرار رہا ہے اور قراء سبعہ میں سےہر ایک صرف ایک راوی کی حیثیت رکھتا ہے جس کی عدالت اور و ثاقت بھی ثابت نہیں ہے اوہ وہ ایسے ایسے احاد سے روایت کر تا ہے جن میں زیادہ تراسی کی ایسی حیثیت رکھتے ہیں اور پھر خو دان کے بعد ان سے روایات کرنے والے بھی اسی قسم کے اشخاص ہیں چناں چہ عاصم کے دو شاگر د ہیں جن کے ذریعہ سے عاصم کی قراء ت کا دنیا کو علم ہوا ہے مگر خود ان دونوں میں عاصم کی قراء ت کے متعلق اکثر اختلاف ہوتا ہے کوئی کچھ کہتا ہے اور کوئی کچھ۔

اس طرح نافع کے دو شاگر د ابن کثیر سے روایت کے سلسلہ میں ایسا ہی ہے۔

اور ابو عمر بن العلا کے صرف ایک شاگر د یز ید ی اور ان کے دو شاگر د ابو عمر و اور ابو شعیب۔

٭ابن عامر سے سلسلہ روایت میں کچھ دوسرے اشخاص کے واسطہ سے ذکوان اور ہشام 

٭حمزہ کے ایک شاگر د سلیم اور ان کے دو۲راوی خلفؔ اور خلادؔ

٭کسائی کے بھی دو۲راوی ابو عمر اور ابوالحارث 

اب جبکہ ہر طبقہ میںسے ایک اور دو راوی ہوتے رہے اور وہ بھی باہمی اختلاف کے ساتھ تو تو اتر کا دعوی بے بنیاد نہیں تو کیا ہے ؟

پھر یہ کہ ان آحاد قراء تو ں کی سندوں میں سے کوئی اہلسنت کے اصطلاح کے مطابق بھی صحیح کی تعریف میں داخل نہیں ہے چہ جائیکہ مذہب امامیہ کے معیا ر پر اس کے بعد نہایت حیر ت ناک ہے کسی کا یہ کہنا کہ یہ ساتوں قراء تیں تواتر کا درجہ رکھتی ہیں اوریہ قاری عموما تھوڑے سے فرق سے باوجود زیادہ تر اس رسم الخط کے موافق رہتے ہیں جو عام طور پر رائج ہے سوا شعبہ کی زبانی والی عاصم کی قراء ت کے جو کبھی کبھی اس سےا لگ ہوتی ہے اس لئے اس رسم الخط سے جو عموماً قرآن کا ہے بر طرف کر کے کسی دوسرے انداز سے پڑھنا کسی طرح درست نہیں ہے خصوصا جبکہ ہمیں حکم دیا گیا ہے کہ:

اِقْرَاءُوْ اکَمَا یَقْرَأُلنَّاس۔۔۔۔۔۔۔۔۔۔۔۔۔اس طرح پڑھو جس طرح لوگ پڑھتے ہیں 

اس کا مطلب یہی ہوتا ہے کہ جوعام طریقہ قراء ت کا ہے اس سے انحراف نہ کرو۔

ممکن ہےکہ کوئی کہے کہ سات یا دس قراء تیں جو ہیں‘ وہ زیادہ تر کسی لفظ کی شکل وصور ت میں عربی صرف واشتقاق کے مختلف طریقوں یا لغوی معنی کے لحاظ سے کچھ تبدیلیوں سے متعلق ہیں۔ جیسے: علیھم الیھم اور لدیھم میں ھم کی ھ (ہ) کو کسرہ دیا جائے یا ضمہ اور تظاھرون کی لفظ میں ظ تشدید کے ساتھ یا بغیر تشدید کے تو ان میں جس قراء ت کے بھی مطابق پڑھیں اسے صحیح ہونا چاہئے مگر حقیقت میں تلاوت قرآن تو یہ ہے کہ جو لفظ بصورت وحی رسولؐ اتری ہو اسے پڑھا جائے نہ یہ کہ اپنے عربی قواعد کے معلومات کی بناء پر جس جس طرح وہ لفظ صحیح ہوتاہو  اس طرح اس کا ادا کر نا لہٰذا ہمیں یقین نہیں تو قوی سے قوی گمان اس لفظ کا حاصل کرنا ہے جو رسولؐ پر نازل ہوئی تھی اور وہ اس طریقہ پابندی سے وابستہ ہے جوعام مسلمانوںمیں صدر اول سے اب تک رائج رہا ہے۔

رہ گیا ان قراء توں کے اعتبار کے لئے سبعۃ احرف والی حدیث سے استنا د‘ وہ انتہائی کمزور ہے۔

اول تو نزل لقرآن علی سبعۃ احرف والی حدیث اپنے لفظ و معنی کے اعتبار سے اس درجہ مبہم مضطرب اور تاریک ہے کہ جلال الدین سیوطی نے اتقان میں اس کے معنی درج کرتے ہوئے لکھ دیا ہے کہ:

اختلف فی معنی سبعۃ احرف علٰی اربعین قولا.

اس سات حرفوں کے معنی میں چالیس مختلف قول وار د ہوئے ہیں 

ان میں پنتیس ۳۵ قول ابن حیان کی کتاب سے درج بھی کئے ہیں اس کے بعد پھر خود حافظ سیوطی نے لکھا ہے:

وقد ظن کثیر من عوام اِنَّ المراد بھا القرائ ات السبعۃ وھو جھل قبیح.

اور بہت سے عوام نے یہ گمان کیا ہے کہ اس سے مراد ساتوں قراء تیں ہیں اور یہ بہت بری جہالت کا مظاہرہ ہے 

دوسرے یہ کہ مستدرک حاکم میںان شرائط صحت کے ساتھ جو صحیحین کی حدیثوں کا معیار ہیں ابن مسعود کی روایت ہے حضرت پیغمبرؐخدا سے کہ:

نزل القرآن من سبعۃ ابواب علیٰ سبعۃ احرف زاجراً و اٰ مراً وحلا لاً وحراماً و محکماً و متشابھاً وامثالاً.

قرآن مجید سات بابوں کے قبیل سے سات حرفوں پر نازل ہواہے ممانعت ہے ،حکم ہے، حلال ہے، حرام ہے، محکم ہے، متشابہہ ہے اور امثال ہے۔ 

اس سے ظاہر ہوتا ہے کہ سات حرفوں سے مراد سات باب ہیں جن کے متعلق قرآ ن مجید میں آیات موجو دہیں۔

اسی کے مطابق ابن جریر کی روایت میں ابو قلابہ کی زبانی جناب رسالت مآبﷺ سے منقول ہے:

انزل القراٰن علیٰ سبعۃ احرف امرو زاجرو ترغیب  وتر ھیب وجدل و قصص ومثل.

قرآن مجید سا ت حرفوں پر نازل ہوا ہے امر نہی، ترغیب، تہدید، بحث ،مباحثہ، قصص اور امثال 

اور ابن جر یر سنجری ابن المنذر اور ابن الا نباری نے ابن عباس کی زبانی حضرتؐ کا ارشاد نقل کیا ہے کہ:

اِنَّ الْقُرْاٰن علیٰ اربعۃ احرف حلال و حرام. الخ

قرآن چار حرفوں پر ہے حلال ،حرام وغیرہ 

اور سنجری نے کتاب ابانہ میں حضرت علیؑ سے روایت کی ہے:

انزل القراٰن علیٰ عشرۃ احرف بشیر و نذیرو ناسخ و منسوخ وعظۃ و مثل ومحکم و متشابہ و حلال وحرام.

قرآن دس حرفوں پر اتار اگیا ہے خوشخبری تخویف و تحدید ،ناسخ و منسوخ، موعظہ وامثال، محکم و متشابہہ اور حلال و حرام 

تیسرے اہلسنت کی کتابوں میں ان کے معیار پر بہت عمدہ سندوں کے ساتھ ایسی حدیثیںا س سلسلہ میں ہیں جو قطعی نا قابل قبول اور عقلی طور پر واہیا ت اور خرافات میں داخل ہیں جیسے احمد بن جنبل کی روایت ابو بکرہ سے کہ حضرت رسولؐ خدا نے تقاضہ کر کے جبرائیلؑ سے قرآن کی قراءت کے الفاظ میں رد و بدل کی اجازت حاصل کی یہاں تک کہ سا ت حرفوں تک تعداد پہونچی جبرائیلؑ نے کہا:

کلّھا شاف کاف مالم تختم اٰیۃ عذاب برحمۃ واٰیۃ رحمۃ بعذاب.

یہ سب طریقے کافی اور شافی ہیں جب تک آیت عذاب کو رحمت پر اور آیت رحمت کو عذاب پر ختم نہ کیا جائے۔ 

اس کے معنی یہ ہیں کہ جتنی چاہے الفاظ میں تبدیلیاں ہوجائیں بس اتنا نہ ہو کہ آیت عذاب آیت رحمت اور آیت رحمت آیت عذاب ہو جائے۔دوسری حدیث میں ان جائز تغیرات کی مثال بھی دی گئی کہ جسے تعال کی جگہ اقبل ھلم اذھب اور اسرع کی جگہ اعجل وغیرہ 

٭اسی طرح کی روایت طبرانی نے ابو بکرہ سے اور احمد و طبرانی دونوں نے ابن مسعو دسے نقل کی ہے۔

٭ابودائود کی حدیث میں ہے:

لیس منھا الاَّ شاف کاف ان قلت سمیعا علیما . عزیزا حکیما مالم تختم او اٰیۃ عذاب برحمۃ بعذاب.

یہ سب طریقے شافی و کافی ہیں اگر تم سمیعا علیما کہو یا عزیز احکیما کہو جب تک کہ آیت عذاب کو رحمت سے اور آیت رحمت کو عذاب سے بدلا نہ جائے ۔

٭ابن جر یر نے ابو ہریر ہ کی زبانی حضرتؐ سے روایت کی ہے:

اِنَّ ھٰذا القراٰن نزل علیٰ سبعۃ احرف فاقرٔولا حرج ولٰکن لا تجمعو ا ذکر رحمۃ بعذاب ولا ذکر عذاب بمغفرۃ.

یہ قرآن سات حرفوں پر نازل ہوا ہے لہٰذاتم شوق سے خاطر خواہ پڑھو کوئی مضائقہ نہیں ہے بے شک رحمت اور عذاب کی آیتوں کے خلط ملط نہ کرو ۔

٭اور احمد بن جنبل نے عمر کی حدیث درج کی ہے کہ:

القراٰن کلہ صواب مالم تجعل مغفرۃ عذابا او عذابا مغفرۃ. 

قرآن جس طرح بھی پڑھو ٹھیک ہی ہوگا جب تک کہ مغفر ت کو عذاب اور عذاب کے مغفرت نہ بناد و۔

ان روایت کے لحاظ سے قرآن کی شان اعجاز تو بالکل بے حقیقت چیز ہو جاتی ہے اور سوا ایک محدود تبدیلی کے جس کی ممانعت کی گئی ہے باقی ہر طرح کی تحریف کی کھلی چھٹی مل جاتی ہے جس کے بعد سا لمیت قرآن کی لفظ کے معنی کوئی نہیں رہتے۔چوتھے معتبر کتب اہل سنت میں ایسے تصریحات موجود ہیں جن سے اختلاف قراء ت کی کوئی صحیح بنیاد باقی نہیں رہتی جیساکہ ابن انباری نے یہ صراحت درج کی ہے کہ ابو بکرؓ، عمرؓ، عثمانؓ، زیدؓ بن ثابت اور تمام مہاجرین و انصار کی ایک ہی قرائت تھی اور ابن ابی دائود نے سند متصل کے ساتھ انس سے روایت کی ہے انہوں کہا کہ میں نے حضرت پیغمبر خداﷺ اور ابو بکرؓ ، عمرؓ، عثمانؓ اور علیؑ سب کے پیچھے نماز پڑھی ہے وہ سب  مَالِکِ یَوْمِ الدِّیْن پڑھتے تھے اور یہ بھی روایت لکھی ہے کہ سب سے پہلے جس نےمَالِکِ یَوْمِ الدِّیْن پڑھا وہ مروان بن حکم تھا۔ 

پانچویں جو فیصلہ کن چیز اس بحث میں ہے ، وہ امام محمد باقرؑ کا ارشاد ہے جو بطریق شیعہ سند متصل کے ساتھ کافی میں وارد ہے۔

اِنَّ القراٰن واحد نزل من عند واحد ولٰکن الا ختلاف یجیٔ من قبل الرُّواۃ.

قرآن بس ایک ہے اور ایک ذات کے پاس سے نازل ہوا ہے مگر اختلاف پیدا ہوتا ہے مختلف راویوں کی وجہ سے 

اور صدوقؒ نے اپنے اعتقادات میں بطور مرسل اما م جعفر صادقؑ سے روایت کی ہے اور کافی میں بطور صحیح فضیل بن یسار سے منقول ہے کہ:

قلتُ لا بی عبد اللہؑ اِنَّ النَّاس یقولون اَنَّ القراٰن نزل علیٰ سبعۃ احرف فقالؑ کذبوا ولٰکنہٗ نزل علیٰ حرف واحد من عند الواحد.

میں نے امام جعفر صادقؑ سے عرض کیا لوگ کہتے ہیں کہ قرآن سات حرفوں پر نازل ہوا ہے حضرت نے فرمایا وہ جھوٹے ہیں بلکہ وہ ایک حرف پر نازل ہوا ہے ایک ذات کی جانب سےاور اس کی موید سیاری کی روایت بھی ہے جو امام محمد باقر؈ اور امام جعفر صادق؈ دونوں سے ہے۔


(۵)اصول تفسیر

اس سلسلہ میں چند پہلو قابل تبصرہ ہیں

(۱)مفرد الفاظ اور عربی زبان میں ان کے معانی کے بارے میں معلوم ہونا چاہئے کہ قرآن مجید عربی زبان کی سب سے زیادہ فصیح سب سے زیادہ عام عربوں میں رائج اور مانوس بولی میں اتراتھا لہٰذا عام طور پر اس کے تحت لفظی معانی قوم عرب کے افراد سے پوشیدہ نہ تھا سوا شاذ و نادر بعض الفاظ کے جو کسی سبب سے بعض افراد کو معلوم نہ ہو۔ جیسا کہ سور عبس میں ارشاد الٰہی ہے۔ وَفَا کِھَۃً وَّ اَبًّا وَّ عِنَبًا وَّ قَضْبًا. مگر جب غیر عرب دوسری قومیں مشرف بہ اسلام ہوئیں اور آپ کے میل جو ل سے امتداد زمانہ کے ساتھ خود عرب زبان میں تبدیلیاں ہوگئیں تو اب بہت ایسے الفاظ ہوگئے جو نزول قرآن کے وقت عام فہم تھے اور اب عربی روز مرہ والی زبان کے بدل جانے سے وہ الفاظ غیر عام فہم ہوگئے یہاں تک یہ واقفیت کی کمی خواص یعنی زمرہ علماء میں شمار ہونے والے اشخاص تک بھی پہونچ گئی تو اب کتب لغت سے مدد لی جانے لگی۔ صحیح طریقہ یہ ہے کہ مفردات الفاظ کو لغت اور محاورہ کے مطابق حل کرنے کی بنیاد زیادہ تر ذاتی حیثیت سے عربی ادب کی مزاولت اور موارد استعمال کے تبتع پر قائم ہو نا چاہئے صر ف کتب لغت میں دیکھ لینے سے صحیح نقطہ حقیقت کےپہنچنا جوئے شیر لائے سے کم نہیں ہے۔

مثا ل کے طور پر ہم ایک معمولی لفظ لمس اور اس کے ساتھ لفظ مس کو دیکھتے ہی اس میں لغت کی کتابوں میں وہ گڈ مڈ یا گڑ بڑ ہے جس کے بعد لغت سے کوئی نتیجہ نہیں نکل سکتا۔

نہا یۃ اللّغتہ میں ہے لفظ مس کے معنی ہیں:

مست الشئ اذا لمستہ بیدک.

کہا جاتا ہے میں نے اس چیز کو مس کیا جبکہ اپنے ہاتھ سے اس کا لمس کیا ہو

اب قاموس میں لمس کے معنی دیکھئے تو ملے گا:

لمسہ مستہ بیدہ ومسسہ اي لمسہ.

اسے لمس کیایعنی اپنے ہاتھ سے مس کیا اور میں نے اسے مس کیا یعنی لمس کیا

اور مصباح میں ہے:

مستہ افضیت الیہ یدي من دون حائل ھٰکذاقیّدوہ.

میں نے اسے مس کیا یعنی ا پنا ہاتھ اس تک پہنچا یا بغیر کسی کے اس طر ح اس میں قید لگائی ہے

اور اس کے قبل لکھ چکے ہیں:

لمسہ افضی الیہ بالید ھٰکذافسّروہ

اسے لمس کیا یعنی ہاتھ اس تک پہنچا یا اس طرح اس کی تفسیر ہوئی ہے

ابن درید نے کہا ہے:

اصل اللمس بالید للمتصرّف مِنَ الشَّیٔ.

لمس دراصل ہاتھ سے ہوتا ہے کہ کچھ اس چیز کو پہچا نا جائے

اور انہو ں نے یہ بھی کہا ہے کہ:

لمست مسست وکل ماسّ لامس.

’’میں نے لمس کیا‘‘ یعنی میں نے مس کیا اور ہر مس کرنے والا لمس کرنے والا ہے ۔

اور فارابی نے کہا ہے کہ لمس مس ہے اور تہذیب میں ابن الاعرابی سے منقول ہے کہ لمس کسی شے کا مس کرنا ہے اور مس کولکھا ہے کہ مس کے معنی ہیں کسی شے کا مس کرنا ہاتھ سے جو ہری نے کہا ہے کہ لمس کے معنی ہیں مس پھر مصباح میں حل لغت کے بعد لکھا ہے:

اِذَا کَانَ اللَّمْس ھُوَالْمَس فَکَیْفَ یَفْرَقُ الْفُقَھَائ بَیْنَھُمَا.

جب کہ لمس اور مس ایک چیز ہے تو معلوم نہیں فقہاء ان دونو ں میں فرق کیوں قرار دیتے ہیں ؟

مگر حقیقت یہ ہے کہ فقہا ء معانی الفاظ کو صحیح طور سے سمجھنے میں ان لغوبین سے زیادہ نظر رکھتے ہیں اس لئے کہ ان کی عمر یں گزرتی ہیں کتاب و سنت کی سیر اور کلام عرب کے تتبع میں انہو ں نے بہت خوب سمجھا ہے اور ٹھیک کہا ہے کہ لمس اور مس دونوں میں با عتبار معنی کے فرق ہے ۔

’’لمس‘‘ کسی شے کا خاص طور سے چھونا ہے ایک ایسے حصہ جسم سے اپنے کہ جس میں احساس کی طاقت ہو خاص طور پر چھونے کا مطلب یہ ہے کہ چھونا اسی قصد سے ہو کہ اسے شے کا احساس کیا جائے صرف ہاتھ سے چھونے کی خصوصیت نہیں ہے مگر ہر طرح سے چھونے کی تعمیم بھی نہیں ہے اگر کسی اور حصہ جسم سے اس مقصد سے چھوا جائے کہ احساس حاصل ہوتو وہ بھی لمس ہوگا لیکن اکثر یہ لمس ہاتھ ہی کے ذریعہ سے ہوتا ہے کیوں کہ وہ آسان ذریعہ ہے اور اس کا احساس زیادہ قوی ہے۔ مگر ’’مس‘‘ کے معنی ہیں چھوجانا دوسری شے کا اس میں قصد احساس کی خصوصیت نہیں ہے اور ہاتھ کے ذریعہ سے ہونے کی بھی ضرورت نہیں۔جو شخص موارد استعمال کا تتبع کرے وہ تصدیق کرے گا کہ لمس اور مس کے یہی معنی ہیں جو تحریر ہوئے ہیں اور لغوییّن کی ایک بات بھی ٹھیک نہ تھی۔

اس کی دوسری مثال لفظ تو فی ہے کہ اس میں اہل لغت کے کلمات میں بڑا اضطراب ہے کسی نے اس کے معنی اَمَاتَہ ’’موت دینا‘‘ لکھ دیئے اس کے اتباع میں اکثر مفسرین نے سورہ آل عمران کی آیت یَا عِیْسٰٓی اِنِّیْ مَتَو فِّیُکَ ورَافِعُکَ اِلَیَّ میں یہ معنی لکھ دیئے کہ’’ اے عیسیٰ میں تمہیں موت دینے والا ہوں‘‘ کسی نے کہا اُمِیْتُکَ حتف انفکَ ’’تمہیں ایسا کروں گا کہ اپنی موت مرو‘‘۔ کسی نے اس کے ساتھ اپنے عقیدہ حیات مسیح ؑکو سنبھالتے ہوئے یہ کہہ دیا کہ

مُمِیْتُکَ فِی وَقْتِکَ بعد النزول من السّٓمآئِ.

تمیہں موت دی جائے گی تمہارے وقت پرآسمان سے اترنے کے بعد

حقیقت یہ ہے کہ ان لوگوں نے نہ اس لفظ کے فلسفہ لغوی پر نظر ڈالی نہ اس کے ’’مبدا‘‘ اشتقاق پر نہ’’ انقلاب تعریفی‘‘ پر نہ قرآن مجید کے محاورات پر نہ عرب کے استعمالات پر ورنہ ہر گز ہر گز وہ توفی کے معنی موت کے نہ قرار دیتے اور واقعہ یہ ہے کہ کسی ایک جگہ بھی قرآن یا غیر قرآن میں ’’توفی‘‘ بمعنی موت نہیں ہے بلکہ اس کے معنی ہیں لینا اور پورا کرنا یہ کبھی موت کی صورت سے ہوتا ہے،کبھی نیند کی صورت سے اسی طرح کبھی زندہ زمین سے آسمان پر اٹھالئے جانے کے ساتھ ہوسکتا ہے اور خود قرآن مجید میں اس لفظ کا استعمال جس جس انداز سے ہوا ہے وہی اس حقیقت کے اظہار کے لئے کافی ہے جیسا کہ سورہ زمر میں ہے:-

اَللہُ يَتَوَفَّى الْاَنْفُسَ حِيْنَ مَوْتِہَا وَالَّتِيْ لَمْ تَمُتْ فِيْ مَنَامِہَا۝۰ۚ فَيُمْسِكُ الَّتِيْ قَضٰى عَلَيْہَا الْمَوْتَ وَيُرْسِلُ الْاُخْرٰٓى اِلٰٓى اَجَلٍ مُّسَمًّى. (زمر۔۴۲)

اللہ توفی کر تا ہے نفو س کی ان کی موت کے وقت اور جنہیں موت نہیں آئی ہے ان کے سونے کے عالم میں تو روک لیتا ہے اس کو جس پر موت کا فیصلہ ہوا ہے اور بھیج دیتا ہے واپس دوسرے نفس کو ایک خاص مدت تک کیلئے۔

یہاں اگر یوں معنی کہے جائیں کہ اللہ نفوس کو ان کی موت کی صورت میں موت دیتا ہے توکوئی معقول بات نہ ہوگی اور پھر مزید برآن کہ جسے موت نہیں آئی ہے اسے اس کی نیند کے عالم میں موت دیتا ہے یعنی چہ ؟

اسی طرح ارشادِ الٰہی سورئہ انعام میں ہے:-

وَہُوَالَّذِيْ يَتَوَفّٰىكُمْ بِالَّيْلِ وَيَعْلَمُ مَا جَرَحْتُمْ بِالنَّہَارِ ثُمَّ يَبْعَثُكُمْ فِيْہِ لِيُقْضٰٓى اَجَلٌ مُّسَمًّى۝۰ۚ ثُمَّ اِلَيْہِ مَرْجِعُكُمْ. (انعام۔۶۰)

اور وہ ،وہ ہے جو رات کو تمہاری توفی کرتاہے اور وہ جانتا ہے جو کچھ تم نے دن کو کیا ہے پھر وہ دن میں تمہیں اٹھاتا ہے تاکہ مقررہ مدت پوری ہو پھر اسی کی طرف تمہارا پلٹنا ہوگا ۔

یہاں بھی رات کو توفی کرنے کے معنی ہیں نیند کا طاری کرنا پھر اللہ بیداری کی صورت میں انہیں دن آنے پر اٹھا تا ہے تاکہ جو عمریں ان کی مقررہ ہیں انہیں پورا کرےپھر آخر میں مرنے اور قیامت میں اٹھائے جانے کی صورت سے اللہ کی طرف انہیں پلٹنا ہوتا ہے۔

اور جیسے کہ سورہ نساء میں ارشاد الٰہی ہے ۔(آیت۔ ۱۵)

حَتّٰی یَتَوَ فّٰھُنَّ المَوْتُ. یہاں ہم اگریہ ترجمہ کریں کہ موت انہیں موت دے تو کوئی معنی نہ ہوں گے معنی اس کے وہی ہیں کہ موت ان کی مدتِ عمر کو پورا کر ے۔

خلاصہ یہ ہے کہ قرآن اورغیر قرآن عرب کے کلام میںجہا ں توفیّٰ یا اس سے مشتق الفاظ آئے ہیں تو اس کے کسی شے کو پورا پو را لینے ہی کے معنی ہوتے ہیں جیسا کہ سکوں میں’’ درہم وافی‘‘ کا محاورہ ہے یعنی وہ سکہ جس میں کچھ کمی نہیں ہے اور یہ معنی توفی کے اہل لغت نے بھی درج کیے ہیں اور کہا ہے کہ توفاہ اور استوفاہ کے ایک ہی معنی ہیں اور اس کا شاہد شاعر کا یہ قول ہے:

ان بنی الا درد لیسو الاحد ولا توفّا ھم قریش فی العدد.

بنو ادرد کسی کی ملکیت نہیں ہیں اور نہ قریش تعداد میں ان کی توفی کر سکتے ہیں

یعنی ان کو پورا پورا لے نہیں سکتے لیکن میں کہتا ہوں کہ استیفا اور توفیّٰ کے معنی میں اشتقاق کے زیر اثر ایک فرق نمایا ں ہے۔

استیفاء باب استفعال کا مصدر ہے جیسے استخراج اس میں تدابیر کے ساتھ کسی شے یا مطالبہ کا پورا پورا حاصل کرنا نکلتا ہے اور توفی معنی میں کسی شے کا پور ا حاصل کرنا نکلتا ہے قدرت کے ساتھ اس میں تدابیر کا ہونا ظاہر نہیں ہوتا اور اخذ کے معنی بس لینے کے ہیں اس میںپورے کا مفہوم نہیں ہے۔

اس آیت میں کہ اَللّٰہُ یَتَوَفَّی الْاَ نْفُسَ حِیْنَ مَوْ تِھَا وَالَّتِیْ لَمْ تَمُتْ فِیْ مَنَا مِھَا میں یتوفّٰی فعل ہے جس کا مفعول الا نفس معطوف علیہ ہے اور اسی پر اَلَّتِی لَمْ تَمُتْ کا عطف ہے اسی طرح ایک لفظ توفی یتوفی دو۲ سے متعلق ہے ایک انفس ااور دوسرے اَلَّتِیْ لَمْ تَمُتْ اب اگر یتوفی کے معنی لیں ’’موت دیتا ہے‘‘تو الا نفس تعلق کے ساتھ تو یہ معنی بن جائیں گے کہ نفوس کو موت دیتا ہے ۔ مگر جنہیں موت نہیں آئی، اُنہیں مو ت دیتا ہے اس کے کیا معنی ؟

کوئی کہے کہ وہاں توفی ٰکے معنی بطور مجاز زندہ اٹھالینے کے لئے لیں گے مگر جب یتوفی کا لفظ ایک ہے تو یہ کیوں کر ہو سکتا ہے کہ ایک مفعول کے ساتھ تعلق میں اس کے کچھ معنی ہوں اور دوسرے مفعول کے ساتھ اس کے معنی کچھ اور ہوں۔اور حقیقت امر وہی ہے کہ توفٰی کے ایک عام معنی ہیں اور وہ کسی شے کو پورا پورا لے لینا ہے خواہ عالم زندگی سے الگ کرکے یا عالم بیداری سے یا زمین اور اس دنیاکی اجتماعی زندگی سے علیٰحدہ کرکے آسمان کی طرف اٹھا کرجیساکہ حضرت عیسیٰؑ کے لئے ہوا۔

(۲)مفر دات الفاظ کے حل کر چکنے کے بعد دوسری منزل ان الفاط کے باہمی ارتباط پر نظر کرنا ہے۔ اس کا تعلق علم نحو سے ہے لیکن یا د رکھنا چاہئے کہ اس میں بھی نحویوں کے بنائے ہوئے قاعدوں سے زیادہ ذاتی محاورات کے مطالعہ اور عربی کلام کے اسلوب سے انس اور واقفیت پر دار و مدار ہونا چاہئے۔

علم نحوکی کتابیں اس وقت کے لئے خوب ہیں جب کہ انسان عربی سےنا شنا س ہو اور عربی زبان کو حاصل کرنا چاہ رہا ہو۔ اس وقت کے لئے نحو کی بنیاد ی قواعد بیشک ایسے ہیں جن کو پیش نظر رکھ کر اسے آگے بڑھانا اور تحصیل علم عربی میں مصروف ہونا چاہئے لیکن جب انسان کو ملکہ عبارت کے سمجھنے اور صحیح پڑھنے کا پیدا ہوگیا اب اس کو نحو کی کتابوں اور تحویوں کی دوراز کا ر باتوں سے کبھی واسطہ نہیں پڑتا وہ جتنا آگے بڑھتا ہے سیرو تتبع کلام فصحاء میں اس کے سامنے نئے نئے اسلوب پیش کر تا جاتا ہے جو ان حدود سے بالکل آگے ہے جن تک نحوی لوگ پہنچ سکے ہیں۔

یعنی سمجھنا چاہئے کہ نحوین کی بہت سی باتیں بالکل ڈھکو سلے کی ہوتی ہیںجن کو حقیقت سے کوئی علاقہ نہیں ہوتا۔

مثلا ًایک شاعر کا مصرع ہے:

جاء و ابمذق ھل رایت الذئب اقط

’’لائے وہ دودھ جس میں پانی ملا ہوا تھا، کیا تم نے بھیڑیا کبھی دیکھا ہے‘‘۔

یہ ایک خاص انداز کلام ہے جس سے زبان شناس افراد لطف اٹھا سکتے ہیں۔

اب ہمارے نحوی اصحاب اس کی ترکیب کہنے بیٹھے الفیہ کے شارحین نیز دوسری نحوی کتابوں کے مصنف لکھتے ہیں کہ اس کلام کی تقدیر یوں ہے:

جاءوا بمذق مقول فیہ ھل رأیت الذئب قط.

وہ لوگ ایسا پانی ملا ہوا دودھ لائے جس کے بارے میں یہ کہا جائے گا کہ تم نے کبھی بھیڑیا دیکھا ہے ؟

اب خدا ہی کو معلوم ہے کہ اس توجیہ سے بیچارے شاعر کی روح پر کیا گذری ؟

وہ تو دودھ کی رنگت کی تصویر کھینچنا چاہتا تھا اور چاہتاتھا کہ وہ رنگ پیش نظر ہو جائے جو پانی کی کثرت سے دودھ میں نظر آرہا تھا اس نے یہ الفاظ ایک خاص مصوری کے انداز پر کہے تھے ذی علم محقق ارباب نحونے ترکیب نحوی کی فکر میں اس کو یوں کہا کہ ’’دودھ ایسا جس کے بارے میں کہا جاتا ہے کبھی بھیڑیا دیکھا ہے؟ ’’یہ‘‘ کبھی بھیڑیا دیکھا ہے۔’’ اس کلمہ مقدر مقول فیہ‘‘ جس کے بارے میں کہا جاتا ہے کے ذریعہ سے دودھ کی صفت قر ار پا گیا لیکن کیا اس طرح شاعر کا اصلی مقصود حاصل ہوتا ہے کیا شاعر یہی کہنا چاہتا تھا؟ نہیں ہر گز نہیں آخر دودھ کے بارے میں اس کے کہے جانے کے کیا معنی کبھی بھیڑیا دیکھا ہے ؟

واقعہ یہ ہے کہ ھل رایت الذیب قط تم نے کبھی بھیڑیا دیکھا ہے با لکل مستقل استفہامی جملہ ہے جس کی سابق کلام کے ساتھ ترکیبی حیثیت سے کوئی آویز ش نہیں ہے وہ صرف ظاہر کرنے والا ہے دودھ کی ایک صفت کو جو شاعر کے ذہن میں ہے کلام کا جزء نہیںہے وہ یہ کہ لونہ کلون الذئب دودھ ایسا تھا کہ جس کا رنگ ہو بہو بھیڑیے کا سا تھا اس کو دل میں رکھ کر اس نے سا معین کے ہر فرد سے سوال کیاہے ھل رایت الذئب قط تم نے کبھی بھیڑیا دیکھا ہے یعنی اگر تم نے دیکھا ہوتو تم تصدیق کرو گے کہ بیشک دودھ اسی رنگ کا ہے۔

اب دیکھیے کہ یہ معنی کہیں بھی نحویین کی ساختہ و پر داختہ ترکیب سے پیدا ہوتے ہیں ؟

نحویین کے اس طرح کے ڈھکو سلوں کی آما جگاہ قرآن مجید کی آیتیں بھی بنی ہیں جس کی مثال ایک یہ ہے کہ قرآن میں متعدد جگہ لَآ اُقْسِمُکا لفظ ہے فَلَاَ اُقْسِمُ بَمَواقِعِ انُّجُوْمِ۔لَآ اُقْسِمُ بِھٰذَا الْبَلَد۔ فَلَآ اُقْسِمٔ بِمَا تُبْصِرُوْنَ وَمَا لَا تُبْصِرُنَ وغیر وغیرہ

ان آیات کی تفسیر میں جار اللہ ز مخشری ایسا متبحر عالم نحوولغت ایسا گھبرا یا ہوا نظر آتا ہے کہ حیرت ہوتی ہے۔

پہلی آیت:

٭فَلَآ اُقْسِمُ بِمَوَاقِعِ النُّجُوْمِ۝ وَاِنَّہٗ لَقَسَمٌ لَّوْ تَعْلَمُونَ عَظِیْمٌ (سورہ واقعہ) میں نہیں قسم کھا تا ستاروں کے غروب ہونے کے مقامات کی حالانکہ یہ قسم اگرتم جانو بہت عظیم ہے۔‘‘

اس آیت کی تفسیر میں لکھا ہے کہ لا اقسم کے معنی ہیں اقسم قسم کھا تا ہوں اور لا زائد ہے جیسے

دوسری آیت:

٭لِئَلَّا یَعْلَمَ اَھْلُ الْکِتٰبِ میں زائد ہے۔ لَآِ اُقْسِمُ بِیَوْمِ الْقِیَامَۃِ وَلَآ اُقْسِمُ بِالنَّفْسِ اللَّوَّامَہِ: میں نہیں قسم کھاتا روزقیا مت کی اور نہیں قسم کھا تا انسان کے نفس کی جو معصیتوں پر ملامت کر تا ہے یہاں ارشاد ہوتا ہے کہ لائے نافیہ کا آنا فعل قسم پر کلام عرب میں بہت شائع و ذائع ہے مثلا امر القیس نے کہا ہے:

’’لَا و ابیک ابنۃ العامری لَا یدّ عی القو م اَنی اَفر‘‘۔ ’’نہیں قسم تیرے باپ کی اے عامری لڑکی ! قوم والے نہیں دعویٰ کر سکتے کہ میں جنگ سے فرار کرتا ہو ں‘‘۔

غویہ بن سلمہ نے کہا ہے:

الانادت امامۃ یا حتمال      لتحزننی فلا بک لا ابالی

’’اما مہ (شاعر کی معشوقہ)نے اعلان کیا ہے کہ وہ اب کہیں اور روانہ ہو جائے گی تاکہ مجھے رنج پہنچائے تو نہیں قسم تمہار ی میں کوئی پراہ نہیں کروں گا۔

اس کلمہ ’’لا‘‘ کا فائدہ قسم میں زور پیدا کرنا ہوتا ہے اوربعض لوگوںنے کہا ہے کہ یہ زائد ہوتا ہے جیسے: لِئَلَّا یَعْلَمَ اَھْلُ الْکِتٰبِ۔ پھر ادھر ادھر کی کچھ باتوں کے بعد جو ناقابل قبول ہیں کہتے ہیں حق یہ ہے کہ لانفی ہی کے لئے ہوتا ہے اور معنی یہ ہوتے ہیں کہ میں اس شے کی قسم اس کو عظمت عطا کرنے کے لئے نہیں کھا تا ہوں۔ اس کی دلیل ہے یہ آیت:

فَلَآ اُقْسِمُ بِمَوَ اقِعِ النُّجُوْمِ وَاِ نَّہٗ لَقَسَمٌ لَّوْ تَعْلَمُوْنَ عَظِیْمٌ ، گو یا حرف نفی کے داخل کرنے سے یہ مقصود ہوتا ہے کہ میرا قسم کھا نا اس شے کی عظمت ظاہر کرنے کے لئے قسم نہ کھانے کے برابر ہے کیوںکہ وہ شے خود ہی عظیم ہے۔

یہ جناب زمخشری کا کلام عجیب و غریب ہے کہاں فعل قسم یعنی اُقْسِمُ یعنی قسم پر لا ئے نفی کا داخل ہونا جیسا کہ قرآن کی محل بحث آیت میںہے اور کہاں امرالقیس اور غویہ بن سلمہ کے کلام میں حرف نفی یعنی ’’لا‘‘ کا حرف قسم یعنی ’’و‘‘ اور ’’ب‘‘ کے پہلے آجانا اور پھر قسم کے بعد اس لا کا دہرایا جانا جو شاہد میں پیش کیا گیا ہے۔

ان اشعار میں لا کا قسم سے کوئی تعلق ہی نہیں ہے بلکہ وہ اس منفی جملہ کا جو قسم کے ساتھ کہا جارہا ہے اور بعد میں بطو رجو اب قسم آنے والا ایک جزء ہے جسے بطور تاکید دہرا نے کے لئے ایک دفعہ قسم سے پہلے لا یا گیا ہے اور دوسری دفعہ فعل منفی کے ساتھ بعد قسم اس کی نظیر قرآن مجید کی اس آیت میں ہے کہ:

فَلَا وَرَبِّکَ لَا یُؤْمِنُوْنَ حتّٰی یُحَکِّمُوْکَ فِیْمَا شَجَرَ بَیْنَھُمْ. (نساء۔۶۵)

تو نہیں خدا کی قسم وہ ایمان والے نہیں ہو سکتے جب تک کہ اپنے نزاعات میںآپ کے فیصلہ پر راضی نہ ہوں

اس کو کیا نسبت اس کلمہ ’’لا‘‘ سے جو خود فعل قسم پر داخل کیا گیا ہو جیسا لَاُ قْسِمُ والی آیتوں میں ہے۔

تیسری آیت

فَلَآ اُقْسِمٔ بِمَا تُبْصِرُوْنَ وَمَا لَا تُبْصِرُنَ .(حاقہ۔۳۸۔۳۹)

میں نہیں قسم کھا تا ان چیزوںکی جو تم دیکھتے ہو اور ان چیزوں کو جو تم نہیں دیکھ سکتے

اس کی تفسیر میں لکھا ہے ’’یہ قسم ہے تمام اشیاء کی‘‘ سورہ بلد میں ہے۔

چوتھی آیت

لَآ اُقْسِمٔ بِھٰذَ االْبَلَدِ.

’’میں نہیںقسم کھاتا اس شہر کی‘‘اور اس کے معنی یہ ہیں کہ ’’قسم کھا تا ہوں‘‘

اسی طرح سورہ مَعَارِج تَکْوِیْر اور اِنْشِقَاق میں لَآ اُقْسِمُ کے معنیاُقْسِمُکے قرار دیئے ہیں۔

دوسرے مقامات جہا ں حرفوں کو زائد کہا گیا ہے: مثلا ً:سورئہ حدید میں: لِئَلَّا یَعْلَمَ اَھْلُ الْکِتٰبِ۔ اس کے معنی زمخشری نے قرار دیئے ہیں لیعلم اھل الکتب ’’تاکہ اہل کتاب کو معلوم ہو‘‘د وسرے کچھ علماء نے بھی زمخشری کی ہمنوائی فرمائی ہے۔

افسوس ناک نتیجہ:

اس کا نتیجہ یہ ہوا کہ دشمنان قرآن کو قرآن پر اعتراض کا موقع مل گیا کہ اس میںبھر تی کے زائد الفاظ ہیں مگر کتاب ’’الہدی الی دین‘‘ کے حصہ اول صفحہ ۳۵۴ و ۳۵۵ میں زیادتی الفاظ کے اس تصور کا بطلان ثابت کیا گیا ہے اور تمام آیتوں میں لا کے معنی بتائے گئے ہیں مثلا سورہ حدید کی آیت:

يٰٓاَيُّہَا الَّذِيْنَ اٰمَنُوا اتَّقُوا اللہَ وَاٰمِنُوْا بِرَسُوْلِہٖ يُؤْتِكُمْ كِفْلَيْنِ مِنْ رَّحْمَتِہٖ وَيَجْعَلْ لَّكُمْ نُوْرًا تَمْشُوْنَ بِہٖ وَيَغْفِرْ لَكُمْ۝۰ۭ وَاللہُ غَفُوْرٌ رَّحِيْمٌ۝ لِّئَلَّا يَعْلَمَ اَہْلُ الْكِتٰبِ اَلَّا يَــقْدِرُوْنَ عَلٰي شَيْءٍ مِّنْ فَضْلِ اللہِ وَاَنَّ الْفَضْلَ بِيَدِ اللہِ يُؤْتِيْہِ مَنْ يَّشَاۗءُ۝۰ۭ وَاللہُ ذُو الْفَضْلِ الْعَظِيْمِ۝ (حدید۔۲۸۔۲۹)(سپارہ۔۲۷)

اے ایمان لانے والو ! تقویٰ اختیار کرو اور اس کے رسول کا اقرار کرو تو وہ عطا کر ے گا تمہیں دہرا حصہ اپنی رحمت کا اور قرار دے گا تمہارے لئے ایک روشنی جس کی مدد سے راستہ طے کر و گے اور تمہارے گناہوں کو معاف کر ے گا اور اللہ بڑا بخشنے والا ہے مہربان تاکہ نہ سمجھیں اہل کتاب کہ وہ لوگ ،(جو ایمان لائے) کچھ قدرت نہیں رکھتے، اللہ کے فضل و کرم کے کسی جز ء پر بھی اور بلاشبہہ فضل و احسان اللہ کے ہاتھ میں ہے۔وہ جسے چاہتا ہے عطا فرماتا ہے اور اللہ بڑے فضل والا ہے

اس آیت میں یہ لوگ لِئَلَّا یَعْلَمَ اَھْلُ الْکِتٰبِمیں لا کو زائد مانتے ہیں اور اس کے معنی یہ قرار دیتے ہیں کہ ’’تاکہ معلوم ہوا اہل کتاب کو‘‘۔

ان لوگوں کی آخر سمجھ میں کیوں نہیں آتا کہ خدا کو اس کی کیا ضرورت پڑی تھی کہ اس کو کہنا ہو کسی بات کے بارے میں کہ وہ اس طرح ہے مگر وہ اس میں نفی کا کلمہ بڑھا کر جملہ ایسا کہہ دے جس کے معنی یہ ہوں کہ ایسا نہیں ہے ! یہ صرف معنی میں عدم تدبیر کا نتیجہ ہے اگر غور سے کام لیتے تو معلو م ہوتا کہ لا زائد نہیں ہے وہ نفی کے معنی رکھتا ہے اور وہ نفی مقصود متکلم کا جزء ہے۔

مطلب آیت کا گنجلک بھی نہیں ہے۔ بالکل صاف ہے جو آیت کے پہلو میں درج شدہ ترجمہ سے ظاہر ہے مطلب یہ ہے کہ اگر اہل ایمان تقویٰ اختیار کر یں گے تو خدا کی خاص رحمتو ں سے سرفراز ہوں گے اور وہ ان کو نور عطا کرے گا اور ان کی مغفر ت کر ے گا۔ اس سب کا نتیجہ یہ ہے کہ غیر مسلمین ، یہو دو نصاری جو اس وقت مسلمانوں کو با لکل بے بس اور بے اقتدار دیکھ رہے ہیں انہیں اس کے بعد یہ پتہ نہ چلے گا اور وہ یہ محسوس نہ کریں گے کہ یہ بے بس ہیں اور ان کا کوئی اقتدار نہیں ہے اور نیز اس لئے کہ فضل و احسان تو خدا کے ہاتھ میں ہے وہ جسے چاہتا ہے عطا فرما تا ہے۔

اب ہر شخص دیکھ سکتا ہے کہ کلمہ نفی لا رکن کلام ہے یا نہیں اور بغیر اس کے معنی نا قص ہو جاتے ہیں یا نہیں کچھ اور مقامات جہا ں لا کو زائد سمجھا گیا ہے۔

(۱)سورہ اعراف کی آیت:

قَالَ مَا مَنَعَكَ اَلَّا تَسْجُدَ اِذْ اَمَرْتُكَ۝۰ۭ قَالَ اَنَا خَيْرٌ مِّنْہُ۝۰ۚ خَلَقْتَنِيْ مِنْ نَّارٍ وَّخَلَقْتَہٗ مِنْ طِيْنٍ۝ (اعراف۔۱۲)

کہا کون سی چیز تجھے مانع ہوئی کہ تو سجد ہ نہ کرے جبکہ میں نے تجھے حکم دیا کہا میں اس سے بہتر ہوں مجھے تو نے آگ سے پیدا کیا ہے اور اسے تو نے مٹی سے پیدا کیا ہے ۔یہاں بھی صاحب کشاف نے کہا ہے کہ الا تسجد میں لازائد ہے اس دلیل سے کہ دوسری جگہ قرآن میں سورہ ص میں ہے:

مَا مَنَعَكَ اَنْ تَسْجُدَ لِمَا خَلَقْتُ بِيَدَيَّ۝۰ۭ (ص۔۷۵)

تجھے کون امر مانع ہو اس سے کہ تو سجدہ کرے اسے جسے میں نے اپنے ہاتھوں سے پیدا کیا

اور یہ ویسا ہی ہے جسے لِئَلاَّ یَعْلَمَ اَھْلُ الْکِتٰبِ کے معنی ہیں لِیَعْلَمَ : میں کہتا ہوں کہ جو شخص سورہ اعراف اور سورہ ص دونوں جگہ کی آیتوں پر غور کرے اس کی سمجھ میں آئے گا کہ لا زائد نہیں ہے بلکہ سورہ اعراف میں لا اشارہ کے لئے آیا ہے اس امر کی طرف جس کی سورہ ص کے آیات میں صراحت ہے۔

بات یہ ہے کہ کوئی کام جو وقو ع میں نہ آئے تو اس کے وقوع سے جوا مر مانع ہوتا ہے جیسے: ضد ، ملامت ، غفلت ، عاجزی یا کاہلی اور وہ باعث ہوتا ہے اس کے ترک کا اور تعمیل حکم سے روگردانی کا محرک ہوتاہے سورہ ص میں پہلے مقام سر زنش میں مانع پو چھ گیا ہے ان الفاظ میں کہ ’’تجھے کون ساامر اس سے مانع ہوا کہ تو سجد ہ کرے‘‘ اور پھر اس مانع کو ظاہر کر دیا گیا ۔۔یہ کہہ کر کہ:

اَسْتَكْبَرْتَ اَمْ كُنْتَ مِنَ الْعَالِيْنَ۝ (ص۔۷۵)

تونے کیا گھمنڈ سے کام لیا یا تو اونچے لوگوں میں سے ہے۔

اور سورہ اعراف میں ما نع کودریافت کیا گیا ہے جو باعث ترک سجدہ ہوا۔ معنی کلام کے یہ ہیں کہ سجدہ سے کون سا امر مانع تھا جس کے باعث تونے سجد ہ نہ کیا ؟ اور پھر شیطان کی زبانی اس باعث کو ظاہر کیا ہے کہ:

اَنَا خَیْرُ مِّنْہُ خَلَقْتَنِیْ مِنْ نَّا رٍ وَّ خَلَقْتَہٗ مِنْ طِیْنٍ.

میں اس سے بہتر ہوں تو نے مجھے آگ سے پیدا کیا ہے اور اس کو تونے مٹی سے پیدا کیا ۔

(۲) سورہ طہ آیت

قَالَ يٰہٰرُوْنُ مَا مَنَعَكَ اِذْ رَاَيْتَہُمْ ضَلُّوْٓا۝ اَلَّا تَتَّبِعَنِ۝۰ۭ اَفَعَصَيْتَ اَمْرِيْ۝ (سورۂ طٰہٰ آیت۔۹۲۔۹۳)

(موسیٰ ؑنے) کہا اے ہارون کیا امر تمہیں مانع ہوا جب تم نے دیکھا کہ وہ گمراہ ہوگئے کہ تم میر ے پیچھے نہ آئو تو کیا تم نے میرےحکم سے عدول کیا ؟

یہاں اَفَعَصَیْتَ کی ف ( جس کاترجمہ ’’ تو‘‘ ہے) یہ بتاتی ہے کہ اس سے پہلے پیچھے آنے کا مانع جو باعث ہوا عدولِ حکمی کا، دریافت کیا گیا ہے۔ مگر صاحبِ کشاف نے یہاں بھی کہاہے کہ لا زائد ہے۔ معنی یہ ہیں کہ کیا امر تمہیں مانع ہوا اس سے کہ تم میرے پیچھے آؤ۔

(۳) ارشاد الٰہی ہے:۔

وَحَرٰمٌ عَلٰي قَرْيَۃٍ اَہْلَكْنٰہَآ اَنَّہُمْ لَا یَرْ جِعُوْنَ.(انبیاء۔۹۵)

اور جس بستی کوہم نے ہلاک کیا اس پر حرام ہے کہ وہ نہ پلٹیں۔

کشاف میں ہے کہ پلٹنے سے مراد کفر کو چھوڑ کر اسلام کی طرف رجوع ہونا ہے اور لازائد ہے ۔ لیکن اس کی ضرورت کیا ہے کہ پلٹنے سے مراد اسلام کی طرف پلٹنا لیا جائے تاکہ لا زائد قرار پائے۔ کیوں نہ اس سے مراد لیا جائے توبہ و انابت اور اقرار ایمان کی طرف رجوع ہونا آثار عذاب کے دیکھنے کے بعد جیسے فرعون کا اقرارِ ایمان ڈوبنے کے وقت جس کا ذکر سورۂ یونس میں ہے۔ یا جس کا تذکرہ سورۂ نساء  میں ہے۔

اِذَا حَضَرَ اَحَدَھُمُ الْمَوْتُ قَالَ اِنِّىْ تُبْتُ الْـــٰٔنَ.(نساء۔۱۸)

جب ان میں سے کسی کے سر پر موت آکر کھڑی ہو تب وہ کہے کہ میں اب تو بہ کر تا ہوں

اور جیسا کہ سورہ مومنو ن میں مشرکوں اور ظالموں کے تذکرہ میں ہے

حَتّٰٓي اِذَا جَاۗءَ اَحَدَہُمُ الْمَوْتُ قَالَ رَبِّ ارْجِعُوْنِ۝۹۹ۙ لَعَلِّيْٓ اَعْمَلُ صَالِحًا فِيْمَا تَرَكْتُ .(مؤمنون۔۹۹۔۱۰۰)

جب ان میں سے کسی کو موت آنے لگتی ہے تو وہ کہتا ہے اے پروردگار مجھے واپس کر دے شاید کہ میں اب نیک اعمال کروں تو یہ سب تو بہ و انابت کی طرف رجوع کی مثالیں ہیں مگر آثار عذاب کے مشاہدہ کے بعد یہ رجوع قبول نہ ہوگی بس اسی طرح اس آیت کے معنی یہ ہیںکہ ان بستیوں والے جنہیں اللہ نے ہلا ک کیا ان پر حرام ہے یعنی نا ممکن ہےفطری طور پر کہ وہ عذاب کے آثار دیکھنے کے بعد اقرار ایمان اور توبہ و انابت کی طرف رجو ع نہ ہوں ۔

(۴)سورہ آل عمران کی آیتیں:

مَا كَانَ لِبَشَرٍ اَنْ يُّؤْتِيَہُ اللہُ الْكِتٰبَ وَالْحُكْمَ وَالنُّبُوَّۃَ ثُمَّ يَقُوْلَ لِلنَّاسِ كُوْنُوْا عِبَادًا لِّيْ مِنْ دُوْنِ اللہِ وَلٰكِنْ كُوْنُوْا رَبّٰـنِيّٖنَ بِمَا كُنْتُمْ تُعَلِّمُوْنَ الْكِتٰبَ وَبِمَا كُنْتُمْ تَدْرُسُوْنَ۝۷۹ۙ وَلَا يَاْمُرَكُمْ اَنْ تَتَّخِذُوا الْمَلٰۗىِٕكَۃَ وَالنَّبِيّٖنَ اَرْبَابًا۝۰ۭ (آل عمران۔۷۹۔۸۰)

کسی انسان کو یہ حق نہیں کہ اللہ اسے کتاب و حکمت اور نبوت عطا کرے پھر وہ لوگوںسے یہ کہے کہ تم اللہ کو چھوڑ کو میرے بندے بن جائو بلکہ (وہ تو یہی کہیں گے کہ) اللہ والے بنواس بناء پر کہ تم کتاب الٰہی کی تعلیم دیتے رہو اور اسے پڑھتے پڑھاتے رہو اور نہ یہ کہ وہ حکم دے کہ تم فرشتوں اور پیغمبروں کو خدا بنالو۔اس میں لا یا مرکم کا عطف ہے یقول پر جس کا ثُمَّ کے ساتھ عطف تھا ما کے بعد والے جملہ منفی پر یعنی یہ حق نہیں کہ وہ یوں کہے اور نہ یہ کہ وہ حکم دے تو یہ بعد کی نفی اس پہلی نفی میں زور پیدا کرنے کے لئے ہے جسے دوسرے قول کے طور پر کشاف نے بھی درج کیا ہے اور کہا ہے کہ اس صورت میں لا زائد نہیں ہوگا۔

مذکورہ بالاآیات میں لا کو زائد قرار دینے میں زمخشری منفرد نہیں ہیں بلکہ بہت سے مفسرین اور نحویین اس تو ہم میں مبتلا ہیں۔

حالانکہ اگر کلا م عرب میں لا کا زائد ہونا نظم اور نثرمین رائج ہو تب بھی ان آیات قرآن میں جب کہ نفی کی صورت میں معنی بنتے ہیں تو لا کو زائد قرار دینے کی کوئی وجہ نہیں اور حقیقت کلام عرب میں بھی سوا شاذونادر اکا دکا اشعار کے جنہیں انہی زائد کہنے والوں نے تلاش سے نکال کر درج کیا ہے اور اہم ان اشعار کے متعلق و ثوق سے نہیں کہہ سکتے کہ وہ کس دور میں کہے گئے ہیں باقی ہمیں عام طورپر اس کی مثالیں نہیں ملتیں ۔

بعض آیات قرآن میں تو زمخشری نے بھی لا کے زائد کہنے والوں سے اتفاق نہیں کیا ہے جیسے سورہ انعام میں:

وَمَا يُشْعِرُكُمْ۝۰ۙ اَنَّہَآ اِذَا جَاۗءَتْ لَا يُؤْمِنُوْنَ۝(انعام۔۱۰۹)

اور تمہیں بھلا کیا خبر کہ جب وہ معجزے آئیں گے تب بھی و ہ ایمان نہیں لائیںگے۔

اور اسی سورہ میں:

قُلْ تَعَالَوْا اَتْلُ مَا حَرَّمَ رَبُّكُمْ عَلَيْكُمْ اَلَّا تُشْرِكُوْا .(انعام۔۱۵۱)

کہیے کہ آئو میں بیان کروں تم سے وہ باتیں جن کی تمہارے پروردگار نے تم پر پابندی عائد کی ہے تم شرک نہ کرو۔

مگر سورہ نساء کی اس آیت میں کہ:

فَلَا وَرَبِّكَ لَا يُؤْمِنُوْنَ حَتّٰي يُحَكِّمُوْكَ .(نساء۔۶۵)

تو نہیں قسم تمہارے پروردگار کی وہ ایمان والے نہیں ہو سکتے جب تک آپ کو ثالث نہ مانیں ۔

لکھ دیا ہے کہ فَلاَ وَرَبِّکَ کے معنی ہیں: فَوَرَبِّکَ جیسے دوسری جگہ ہے: فَوَرَبِّکَ لَنَسَٔا لَنَّھُمْ ’’تو قسم تمہارے پروردگار کی ہم ان سے ضرور سوال کریں گے‘‘۔ یہاں لا بڑھا یا گیا ہے قسم کے مضمو ن کو پر زور بنانے کے لئے جیسے:لِئلاَّ یَعْلَمَمیں بڑ ھا یا گیا ہے علم کی ضروری ہونے پر زوردینے کے لئے۔

ان چند سطروں میں جو انتشار خیال ہے وہ قابل عبرت ہے اور اتنی تفصیل اس بحث کی وضاحت کے لئے کافی ہے۔شریف رضی نے حقائق التاویل میں بعض لوگوں کا قول وائو کی زیادتی کے بارے میں چند آیات قرآن کی ذیل میں نقل کیا ہے مثلا سورہ آل عمران میں وَلَوِ افْتدٰی بِہٖ اور سورہ ابراہیم ہیں: وَلَیَنْذَرُوْابِہ اور سورہ زمر میں: و ہ وائو عطف ہے ایسے معطوف کے ساتھ جس کا معطوف علیہ لفظاً محذوف ہے مگر سیاق کلام سے ظاہر ہے۔اور بھی مقامات پر یہ علمائے نحو کا اسلوب قرآن سمجھنے سے قاصر ہونا ہے جس کی بناء پر ان کے تردد اور اضطراب کی وجہ سے دشمنان قرآن کو قرآن پر اعتراضات کا موقع ملا ہے اور اس کے بعض نمونے اور ان کی تشریح کتاب الہدی حصہ اول میں اور بالخصوص تیر ہویں مقدمہ میں ۳۲۱ سے آخر کتاب تک سیر حاصل طو رپر گئی ہے۔

ان صاحبان فن کی فنکاریوں سے قرآن فہمی میں دشواریاں پیدا ہوئی ہیں اس کا ثبوت یہ ہے کہ بہت سے قرآنی محاورات و استعارات صدر اسلا م میں کوئی پیچیدہ مسئلہ نہیں سمجھے گئے اور بعد میں جبکہ فطری ادب عربی کی بہار خزاں سے بدل گئی تو وہ معرکتہ الآ رامسائل بن گئے۔ جیسے’’ اضلال‘‘ کی نسبت خداوند عالم کی جانب جو بہت سے آیات میں ہے وہ حقیقۃً انسانی نفس امّارہ کی دسیسہ کاریوں کے ساتھ توفیق الٰہی کے سہارے کی ضرورت ثابت کرنے والی ایک نہا یت حسین مجازی تعبیر تھی جس کے ساتھ یہ بھی ظاہر ہوتا تھا کہ انسان کی بداعمالی کا ایک درجہ وہ ہوتا ہے کہ انسان کو اس کے نفس کے سپر د کر دیا جائے جس کا اثر انسان کی گمراہی کی شکل میں ویسا ہی قوت کے ساتھ نمودار ہوتا ہے۔ جیسا گمراہ کرنے کا اثر ہو سکتا ہے اسی شباہت کے لحاظ سے بطور استعارہ اس کی تعبیر اضلال یعنی گمراہ کرنے کے ساتھ ہوئی ہے اور اس کا مقصد یہ ہے کہ انسان کو تو فیق الٰہی کی نعمت کی قدر ہو۔

ضلا ل کے اطلاق میں اس مجازی پہلو کا قرینہ قرآن کی وہ صاف آیتیں ہیں جیسے سورہ اعراف میں: آیت ۲۸

اِنَّ اللہَ لَا يَاْمُرُ بِالْفَحْشَاۗءِ۝۰ۭ

بیشک اللہ برے کام کی تحریک نہیں کرتا

اور سورۂ نحل میں

اِنَّ اللہَ يَاْمُرُ بِالْعَدْلِ وَالْاِحْسَانِ وَاِيْتَاۗئِ ذِي الْقُرْبٰى وَيَنْہٰى عَنِ الْفَحْشَاۗءِ وَالْمُنْكَرِ وَالْبَغْيِ۝۰ۚ يَعِظُكُمْ لَعَلَّكُمْ تَذَكَّرُوْنَ۝(النحل۔۹۰)

بلاشبہہ اللہ عد الت ، بھلائی اور صاحبان قرابت کے حقوق کی ادائیگی کے لئے تحریک کر تا ہے اور شرمناک کام برائی اور ظلم و تعدی سے روکتا ہے اس طرح تمہیں نصیحت کرتا ہے شاید تم اثر قبول کرو ۔

اللہ کا اپنی ثنا وصفت میں اسے بیان کر نا کہ وہ اچھائی کی تحریک کرتا اور برائی سے روکتا ہےا س کا قطعی ثبوت ہے کہ گمراہ کرنے کی نسبت اس کی طرف مجاز ہے۔اور بھلا گمراہ کرنے کی نسبت اس کی طرف بطور حقیقت کیوں کر ہو سکتی ہے جبکہ وہ گمراہوں کی مذمت کر تا ہے۔ انہیں ان کی گمراہی پر سزا دیتا ہے اور ان کی طرح طرح سے سر زنش کر تاہے مثلاً:

کَیْفَ تَکْفُرُوْنَ بِا للہِ /  لِمَ تَلْبِسُوْ نَ الْحَقَّ بِالْبَا طِلِ وَتَکْتُمُوْنَ الْحَقَّ / لِمَ تَصُدُّوْنَ عَنْ سَبِیْلِ اللہِ  فَمَا لَکُمْ کَیْفَ تَحْکُمُوْنَ / فَمَا لَھُمْ عَنِ التَّذْکِرَۃِ مُعْرِضِیْنَ  /  وَمَا ذَا عَلَیْھِمْ لَوْ اٰمَنُوْا .

کیوں کر تم اللہ کا انکار کر تے ہو کیوں حق کو باطل کے ساتھ خلط ملط کر تے ہو اور حق کو چھپاتے ہو۔ کیوں اللہ کے راستے سے روگردانی کرتے ہو ؟تو کیا ہو گیا ہے تمہیں ! تم کیسے فیصلے کر تے ہو۔ تو انہیں کیاہوگیا ہے کہ یہ ایمان نہیں لاتے۔ تو آخر انہیں کیا ہے کہ وہ نصیحت سے روگردانی کر تے ہیں اور آخر ان کا کیا نقصان تھا اگر وہ ایمان لاتے۔

یہ بحث تفصیلی طور پر علم کلام کے کتب میں درج ہے اور کافی حد تک حصہ سوم رحلہ مدرسہ ۲۹ تا ۴۲ ہیں موجو د ہے۔اس کی ایک مثال قرآ ن مجید کی آیت الرحمن علی العرش استوی ہے جس میں قرآن مجیدکے واضح آیات اور عقلی دلائل پر جو قطعی ہیں ،ا گر نظر رکھی جاتی تو سمجھ میں آتا کہ عرش سے یہاں پر شان قدرت و جلال اور ازل وابد میں عالم ملکوت پر اس کا اقتدار مراد ہے اور ہماری کوتاہ ذہنیتوں کے لئے جو محسوسات کے دائرہ میں گرفتا ر ہیں ، اس کی تشبیہ دی گئی ہے اس تخت سلطنت سے جس پر سلاطین زمانہ متمکن ہوتے ہیں لیکن ظاہر پرستوں کی اس عجوبہ آفرینی کو کیا کیا جائے کہ ابن مردو یہ اور خطیب نے اپنی تاریخ میں اور ابن منصور نےاپنے سنن میں حضرت پیغمبر خد ا اﷺ سے بروایت عمر بن الخطاب یہ حدیث درج کردی۔ اسی آیت الرحمن علی العرش استوی کے ذیل ہیں کہ وہ عرش پر اس طرح بیٹھتا ہے کہ عرش کے چر چرانے کی آواز سنائی دیتی ہے۔ کنیز العما ل جلد۲۲۶ اور منتخب کنزالعمال میں بھی یہ احادیث درج ہیں۔ میزان الاعتدال ذہبی میں عَسٰی اَنْ یَّبْعَثَکَ رَبُّکَ مَقَامًا مَّحْمُودًا۔ کی تفسیر میں مجاہد کی زبانی نقل کیا ہے کہ خدا حضرت کو عرش پر اپنے پاس بٹھائے گا۔

کنا شو اھد الحق شیخ یوسف نبہانی ۱۳۰پر ہے کہ ابن تیمیہ کے تصانیف سے ایک کتاب العر ش ہے۔ کشف الظنون میں ہے کہ اس میں لکھا ہے کہ اللہ عرش پر بیٹھتا ہے اور اس میں ایک جگہ خالی رکھی ہے جس میں رسول خدا اس کے پاس بیٹھیں گے۔ جیساکہ ابو حیان نے آیت قرآن وسع کر سیہ السموات والارض کی تفسیر میں درج کیا ہے اور اس میں بھی احمد بن تیمیہ کی کتاب العرش کا حوالہ دیا ہے اور اسی آہنگ پر محمد بن عبدالوہاب نجدی کا ترانہ ہے۔ اپنے مطبوعہ رسالہ میں جودیگر رسائل کے ساتھ ایک مجموعہ کے اندار مکہ معظمہ میں طبع ہوا ہے اور صفحہ ۱۵۵ و ۱۵۶ میں یہی باتیں اسی میں درج ہیں۔

یہ ہے بقدر ضرورت سرکار بلاغی کے افادات کا خلاصہ

